
        
            
                
            
        

    
	ДИМИТР ДИМОВ

	 

	ТАМXИ - 1

	(Романы тэргүүн дэвтрийн 1-5-р бүлэг)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1967 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДИМИТР ДИМОВ

	Болгар улсын нэрт зохиолч талийгаач Димитр Димов 1909 оны зургаадугаар сарын 25-нд Ловече хотноо төржээ. Зохиолч бага балчир ахуйгаасаа Болгарын тамхины үйлдвэрийн ажилчдын амьдрал, тэмцэлтэй танил болсон хүн юм. София хотын гимназаас мал эмнэлгийн дээд сургуульд дэвшин суралцаж төгсгөөд 1939 оноос эрдэм шинжилгээний болон багшийн ажил хийж эхэлжээ. Димитр Димов бол Болгарын хөдөө аж ахуйн дээд сургууль, мал эмнэлэг - анагаах ухааны дээд сургуулийн профессор байсан юм. 

	1939 онд «Бага дарга Бенц» гэдэг роман Болгарын утга зохиолын санд нэмэгдэн Димитр Димов гэдэг нэр дуулдах болсон бөгөөд зохиолч «Гэмшсэн сэтгэл» гэдэг хоёр дахь романаа туурвиж, хамгийн авьяаслаг яруу зохиолч, сэтгэхүйн зүйч, үйл явдлыг эрэмбэ сайтай туурвигч болохоо харуулсан юм. Болгарын орчин үеийн утга зохиолын түүхчилсэн шилдэг бүтээлийн нэг, орчин үеийн болгарын яруу сайхан романы оргилуудын тоонд ордог энэхүү «Тамхи» романд нь зохиолчид уран бүтээлийн жинхэнэ алдар суу авчирсан билээ. Димитр Димов энэ зохиолдоо Болгарын хөрөнгөтний түүхийн үүднээс мөхөх тавлинтайг, ёс суртахууны уналтыг хосгүй нарийн тайлбарлан харуулсан юм. Энэ зохиолын дотор мөлжигчид, эх орноосоо урвагчдыг эсэргүүцсэн ажилчин ангийн тэмцэл өргөн далайцтай, бишрэм сүртэй өрнөж байна. Баатруудын дүрийг дурайтал зурагласны дотор коммунистууд, хувьсгалын удирдагчдын дүр гойд сайхан гарч байгааг уншигчид аяндаа мэдэх болно. 

	Димитр Димов амьдралынхаа сүүлийн жилүүдэд жүжгийн том зохиолч болж ирсэн юм. «Хуучны хүүхэн», «Буруутай этгээд», «Арко-Ирист амарсан нь» гэдэг жүжгүүд нь болгарын театрын урлагийн шинэ сэдэв, шинэ шинж чанартай болгон баяжуулжээ. 

	Димитр Димовын уран бүтээлийн их гавьяаг үнэлж «Димитровын шагналт», «Урлагийн гавьяат зүтгэлтэн» гэдэг өндөр алдар цол хүртээсэн бөгөөд «Бүгд найрамдах Болгар Ард Улс», «Хөдөлмөрийн гавьяаны улаан туг» одонгоор шагнажээ. 

	Димитр Димовын энэхүү нэрд гарсан сайхан зохиолыг төрөлх хэл дээрээ орчуулах гэж махран зүтгэж суухад минь зүйл бүрийн дэмжлэг үзүүлж, үнэлж баршгүй их тус хүргэсэн монголч хүүхэн Цветанка Златкова болон манай улсад суугаа Бүгд Найрамдах Болгар Ард Улсын элчин сайдын Яамны ажилтан нарт чин сэтгэлийн баяр талархал илэрхийлж байна. 

	 

	Орчуулагч Ш. Доржготов 



	
НЭГДҮГЭЭР БҮЛЭГ

	Усан үзэм хураах ажил шувтрах дөхсөн цаг билээ. Зуслангийн бяцхан байшин, тоосгон барилга алаглан харагдах усан үзмийн шугуйн зүгээс нэг үе олон хүний баяр баясгалантай, түрэглэн бүжгийн аярхуу богино дуу хадаж, нэг үе ганц нэгэн хүний ганьхарсан гунигт дуу хангинан цэлмэг хөх тэнгэрт нисэн одох адил замхран намжирна. Намрын шар нар налайж, зуслангийн байр тойруулан тарьсан ялмаа, лийр гадирын модны шарласан навчис салхи сэвэлзэх болгонд хийсэн унаж, долонгоор сойж уясан үзмийн ороонго арвин их үр жимсээ дааж ядан хөөрхийлөлтэйеэ нахилзана. Усан үзэм хийх сагс барьсан голцуу залуус сөөгийн наагуур цаагуур цухалзан, тоглоом тохуу хийлцэж, инээж хөхрөлдөнө. Хөөр хөгжөөн дэндээд ирэх үед ахмад настнууд хөөе хаая хэмээн дарж намжаана. «Памид» нэрт усан үзмийг тэвш, сагс руу асгаж, хуван шар «болгар», хар хөх «мискет» хоёрыг бол намар орой болтол хадгалахаар намхан модон хайрцагт нямбайлан хийж үртсээр чигжинэ. Залуус тэвшний дэргэд цугларах юм уу, түр зуур амсхийж амныхаа цангааг гаргахаар суух зуураа усан үзмээр шидэлцэн, инээж шуугилдана. Ийнхүү хөхөрч шуугих нь сэтгэл сэвэлзэм, нэг л гунигтай ажээ. Арга байж үү дээ. Алтан нар ивээж амраг янагийн зөөлөн харц тохиосон, амтат жимсний анхилам сайхан үнэр хамар цоргисон цэнгэл жаргалтай ийм үе сайндаа л хэдхэн өдөр үргэлжлээд өнгөрөх шүү дээ. 

	Хэн бүхний сайн таних хэсгийн ахлагч цагдаа Чакырын охин Ирина ч бас залуусын дунд инээж шуугьж байлаа. Ирина инээж шуугихаар ч барахгүй аятайхан царайтай боловч дэндүү эрх дураараа бөгөөд эцгийнхээ усан үзмийн талбайд ажил хийх биш, харин хийх юмаа олж ядахдаа нүд хужирлах гэж ирсэн, хаана явсан ч салдаггүй чоно шиг том нохойнхоо уяаны үзүүрийг долоовор хуруундаа ороон оролдож явдаг тэр нэгэн залуутай сээтгэнэнэ. Энэ бол хотдоо хамгийн нэртэй цуутай ардын төлөөлөгч хүний хүү билээ. Гэвч хэтэрхий зоримог тоглоом тохуу хийдэг энэ залуу Иринагийн сэтгэлд үл таалагдана. Үе тэнгийнхээ бүсгүйтэй арай өөрөөр харилцаж болох сон гэж Ирина бодно. Жаахан гомдсоныг хэлэх үү, бас хошигнох болгонд нь тэгтлээ учир зүггүй инээдэг минь ч юу билээ дээ гэж өөрийгөө дотроо зэмлэсэн бүсгүй ердөө л харья гэж шийдэв. Иринаг гэртээ аваачихаар түүсэн усан үзэмтэй сагсаа авч эртний Ромын харгуйтай нийлдэг зөргөөр ороод явчихыг хэн ч ажигласангүй. Гүн бодолд дарагдаж явсан бүсгүй, гараар зулсан цэмбэн өмд цамц, царвул1 өмссөн, тосгоны нэг залуутай золтой л улаан халз мөргөлдчихсөнгүй. Энэ бол өөрийн нь үеэл ах Динко байлаа. Чакыр энэ хүүг эрдэм ном сураг гэж толгой хоргодох овоохой, хоногийн бор хоолтой байлгаж, хүү ч садан төрлийн хүний энэ ач тусын хариуд зунжингаа тэдний усан үзмийн тариалан, тамхины талбайд ажилладаг байлаа. 

	Динко усан үзмийн талбай руу очих замдаа, аавын нь хэлсэн зүйлийг Иринад дамжуулах ёстой байлаа. Ингээд бүсгүйтэй дайралдмагц:

	— Аав чинь чамайг гэгээтэй ирээрэй гэж байдаг шүү гэвэл Ирина:

	— Харьж л явна гэж ундууцав. 

	Чакыр бол залуусыг бараг итгэдэггүй бөгөөд нар шингэснээс хойш бол Иринаг төрсөн ачтайгаа ч хамт орхидоггүй хүн билээ. ёс дэглэм сахиулахад хамгийн болдоггүй цаг бол залуусын хөл ер бишээр хөнгөрдөг усан үзэм хураах үеэр буюу орой үдшийн цаг мөн гэж ягштал боддог Чакыр охиноо заавал нартайд гэртээ ир гэдэг байв. 

	— Аав чинь чамайг мискет авчраарай гэж байдаг шүү хэмээн Динко нэмж хэлэв. 

	Авга ахынхаа тухай ярих болгонд нь түүний дуу ёжтой болдог билээ. Динко бол биеэр том, шаргал үс, ногоовтор нүдтэй сайхан залуу боловч гимназид царвул шаахай, номын эрээн даавуу ууттай явдаг энэ хар хүүтэй садан төрлийн холбоотойдоо Ирина ичдэг байжээ. 

	Ирина улам ч ундууцан:

	— Аваад л явж байна гэв. 

	Ирина усан үзмийн шугуй дундуур өнгөрдөг эртний Ромын харгуйгаар явж байв. Энэ зам эзэн хаан Трояны үеийн эртний зам гэж түүхийн багш ярьдаг байлаа. Газрын хөрсийг нь займран гулгахаас хамгаалж замын хэвгийг хашиж бэхэлсэн чулуун хашлаганы ёроолоор гандах шинж нэгэнт орсон лүгбэ, үхэр бөөрөлжгөнө, улаан шар нохойн хошууны сөөг битүү ургажээ. Усан үзмийн зарим тариалангийн хураах ажил дуусаад хүн амьтангүй болжээ. Нэвсгэр сүрлэн биетэй, өргөн хүрээтэй сийрс малгай өмсгөсөн мануухай л салхинд салбалзан ганц нэгээрээ хүглийнэ. Замын хажуугийн гандаж шарласан өвс ногоо, мөнх болон холтосны цэцгийн анхилуун үнэр бие нозооруулж, эргэн тойрны нам гүм байдал, ёлтгор шар нар сэтгэл таалан гуниг төрүүлнэ. 

	Ромын харгуй яв явсаар засмал замтай нийлнэ. Ирина хэсэг амарч хүнд сагсаа гар сэлгүүлэн барьж хот чиглэлээ. Усан үзмийн сөөгөөр хучигдсан бяцхан толгод ард хоцров. Ирина эргэж харлаа. Энэ жилийн усан үзэм хураах ажил, ер нь энэ зун, энэ жил ингээд л өнгөрдөг байжээ, гэтэл гойд гоц юу ч болсонгүй өнгөрөв шив дээ гэж бодоод баахан гонсойв. Ирина хамаа намбаагүй загнаж, хавь ойрын охидтой үерхэж тэдний нэгэн адил хамар хашаа хорооныхоо залуустай тоглоом тохуу хийлцэж байх аргагүй билээ. Үе тэнгийн охид нь хар бор, хамаа хээгүйгээр барахгүй бас бага зэрэг бүдүүлэгдүү, тийм байтлаа ном уншиж, нүд тайлах дургүй, өөр амьдралд хүсэн тэмүүлдэггүй болохоороо тэр бүхнээ анзаарч мэддэггүй, бас эх эцэг нь гэж жижиг гар үйлдвэрчид, нэгдлийн зарлага, тамхины агуулахын хар ажилчид бөгөөд хотын зах дахь хэсэгхэн газраа арчлан тамхи, усан үзэм тарих нэг нь тарьж, архи нэрэх нэг нь нэрж хэр чинээгээрээ амь зуудаг улс билээ. Тэдний охид үс гэзгээ ч янзалдаггүй, налыма2, эрээн даавуу даашинзтай л үүгээр түүгээр сэлгүүцнэ. Өөрсдийг нь эргүүлдгээс өөр бусад эрчүүл ч гэх юмгүй, тэд нь л байвал гүйцэх нь тэр. Ирина сэхээтэн айлын охидтой ч бас сэхүүн зантайд нь болоод үерхдэггүй байлаа. Тэд бол хичээл хариулахдаа хүртэл хэгжүүн хэн нэг нь зургаа биш, тавын дүн авчихвал эцэг, эх нь тэр даруй захирал дээр ирж яагаад ингэв гэж байцаж шалгаана. 

	Замын хоёр талаар тамхины тариалангийн улаавтар өнгөт тал долгио татах мэт цэлийнэ. Зарим газар тамхины дээд талын хамгийн үнэр танартай, хамгийн үнэтэй «уч» «Ковалаш» нэрт навчийг нь ч хурааж дуусаагүй байв. Хэсэг явж байтал нь түрүүхэнд усан үзмийн тариалан дээр сээтэн хаяж байсан нөгөө залуугийн хоёр дугуйт морин тэрэг хажуугаар нь давхиж өнгөрлөө. Хархүү Иринаг хараад хайнгадуухан инээмсэглэв. Тэрээр бас хот руу буцаж явсан боловч бүсгүйг суугаад явахгүй юу гэж хэлэх ухаан даан ч төрсөнгүй. Яаж болох вэ, жирийн нэг цагдаагийн охин суулгаад явж байтал улс амьтан харчихвал юу гэх юм билээ, хот газрын нэртэй төртэй хүний хувьд яасан ч зохилдохгүй хэрэг гэж хархүү боджээ. 

	Ирина толгой унжуулав. Тэгэхдээ хол газар явган яваад ядарсандаа ч биш, залуугийн зан байдалд гомдсондоо ч биш харин энэ хар хүүгийн олиггүйг мэдээд, өөрийг нь эргүүлдэг нөгөөх үсээ гялайтал тосолдог дууны багш, янаг хайрын нэр усгүй зурвас шиддэг үл таних харчуул, оройд талбайгаар сэлгүүцэж, кино үзэж суухдаа наран цэцгийн самар цөмж байдаг, хурц содон өнгийн зангиатай, мулгуу царайт бөөн харчуулын нэгэн адил бүдүүлэг амьтан болохыг нь мэдээд л ийнхүү толгой гудайлгажээ. 

	Бүсгүй санаа алдан, шалавхан шиг гимназаа төгсгөж Софийн Их Сургуулийн анагаах ухааны тэнхимд орж суралцах юм сан... гэж бодно. Ямар янзтай амь зуух, амьдралаас чухам юу өлгөж авах хэрэгтэйгээ Ирина мэднэ. Эрх чөлөө олгогч Эзэн хааны3 талбайн цэвэрхэн шаргал хавтангууд, үдшийн бүрэнхийд нууцгай сонин гялбалзагч гэрлэн зарлал, чимэглэл, ороод очиход цэвэрхэн харчуул, цэмцгэр сайхан хүүхнүүд сууж байдаг амтат зоогийн газар, том дэлгэцтэй, суухад эвтэйхэн зөөлөн сандалтайгаас гадна наран цэцгийн самар цөмж саримс ханхлуулсан олиггүй амьтад бус, гоё сайхан улс пиг дүүрэн байдаг кино театр сэлт нүдэнд нь үзэгдэх адил төдхөн бодогдоно. 

	— Хүлээ! Усан үзмээсээ өгөөч! гэх эрэгтэй хүний захирангуй чанга дуу бүсгүйн бодлыг гэнэт таслав. 

	Бүсгүй ийм зах, эл хуль газар, тэгээд бас ийм ширүүн дориун дуу гэнэт сонсоод, саяхны сайхан бодлоосоо аягүй хачин хагацсандаа болоод давхийв. Зүрх нь түг түг цохилж, толгой өргөн харвал өмнө нь латин хэлний багш, Редингот4 хочтой хүний хүү зогсож байв. 

	Энэ бол хүйтэн царайтай, хүн амьтнаас хөндий зожиг, гимнази төгссөн цагаасаа аваад тийм гэх тодорхой ажилгүй байгаа залуу билээ. 

	Бие бялдрын хувьд гэвэл арга ч байж үү дээ. Редингот гуайнх ядуу дорой цадталаа идэж ууна гэдгийг насаараа үзээгүй улс болсон хойно хорчгор туранхай, цайвар царайтай, тун цаана хурц хар нүдтэй залуу байв. Нутгийн бүсгүйчүүд түүнээс дөлөх агаад тэр ч өөрөө тэднийг эргүүлдэггүй байв. Ирина энэ залуутай сургуулийн хашаанд, гудамжинд үе үе дайралддаг, ингэж дайралдах болгондоо яагаад намайг тоомсорлодоггүй юм бол гэж их л гайхна. Ирина түүнтэй хааяа нэг уулзах бүрийдээ удтал боддог байлаа. Нүдэнд хүйтэн өөгүй нүүр царай нь ном зохиолд гардаг хүүхнүүдэд бол таалагдах сан байх даа гэж Ирина бодно. Иринад бол харин энэ залуугийн нүүр царай нэг их таалагддаггүй байв. Бүсгүй уншиж байсан номоо хойш тавьж нүднийхээ чилээг гаргах юм уу, эсхүл өдрийн хийх ажлаа дуусгаад үдшийн бүрэнхийд амарч суух зуураа сайхан эрийн бодол болно. Түүний хайр сэтгэлээ өгч болохоор хүн бол гоолиг өндөр нуруутай, урт шулуун хөлтэй, савх шиг сайхан хуруу гартай, туранхай боловч чийрэг бие бялдартай, тачаангуйн шинж тэмдэг тодорсон өөгүй төв нүүр царайтай хүн байх ёстой байлаа. Редингот гуайн дунд хүү ийм хүн биш боловч ямар нэг зүйлээр сэтгэлийг нь үймрүүлэн хөдөлгөнө. Энэ шиг залуу хотод байхгүй билээ. 

	Энэ залуу одоо өмнө нь намхан нуруулан, толгой нүцгэн, хүйтэн царайлан, үнгэгдэж үрчийсэн муу хувцас, шороо тоосонд дарагдсан шаахайтай зогсож байв. Давхар хавтасласан жижиг ном гарт нь харагдах агаад гадуур цамцны нь хармаанаас сонин цухуйна. Үдээс хойш гадаа хаа нэгтэйд модны сүүдэрт хэвтэж байгаад харьж яваа юм байхдаа гэж бодмоор ажээ. Залуу хэзээний л Иринаг хайхарсангүй, хотын ч юм уу, тариачин ч юм уу нэг бүсгүй хот орж усан үзэм зарахаар яваа нь энэ биз гэж бодсон бололтой. 

	— Чи усан үзмээсээ өгөхгүй юу? хэмээн дахин гуйхад нь Ирина:

	— Ав л даа гэж огцом хариулав. 

	Залууг ийнхүү эрээ цээргүй аашлахад нь түүний дургүй хүрэв. Эцэг нь гэж бас гимназийн охидыг эрээ цээргүй «чи» гэж сурчихсан юм гэж Ирина бодов. Тэгэхэд нь залуу:

	— Үнийг нь өгөлгүй яах вэ гээд, хоёр зоос гаргаж ирснээ цаана нь юу ч үлдээгүй мэт их л анхааралтай эргүүлж тойруулж үзэхэд нь Ирина:

	— Чи андуурч л дээ. Би панз хийдэг хүн биш! гэв. Залуу өөдөөс нь хэнэггүй харснаа гэнэт анивчив. Сая л нэг танив бололтой... Сайхан цэвэрхэн төрсөн бүсгүй, хүн хүнээс өөр хүн болохыг нь сая л нэг ажиглав бололтой. 

	— Үнэндээ ч биш байж таарлаа шүү! хэмээн андуурснаа хүлээгээд, огт тэвдэж сандарсан шинжгүйгээр бүсгүйн хуучирсан цамц, гандмал банзал, нүцгэн хөлдөө угласан зотон шаахайг нүд гүйлгэн ажиглав. Гоолиг сайхан бие галбиртай энэ бүсгүйн хөөрхөн царай юутай галтай цогтой вэ? Цаагуур нь ариун тунгалаг цусан судал гүйх арьсны нь өнгө наранд ялимгүй түлэгдэж борлоод хөхөвтөр туяатай улбар ягаан болжээ. Өтгөн хар үсээрээ толгойгоо ороож тогтоосон энэ бүсгүйн хянгадуу хамар, гоо үзэсгэлэнт царай нь цаанаа л нэг биеэ барьсан, бага зэрэг ихэмсэг төлөв байдалтай болгожээ. Энэ бүхэн мань эрд зугаатай санагдан, зоримог харцаар ширтээд байхад нь Ирина сүрхий эвгүйцжээ. Гэвч уурлаж ундууцах бүү хэл, харин сагс углаастай тохойгоо ойртуулж, 

	— Май, ав л даа гэв. 

	Бүсгүйн гар түлэгдэж борлосон боловч харин тэгшлэн зассан цэвэрхэн хумстай хуруунууд нь уран нарийнхан ажээ. 

	Залууг номоо хармаа руугаа шургуулаад, усан үзмээс нэг хонгорцог авахад нь Ирина:

	— Ямар ном бэ? хэмээн сонирхон асуув. 

	— Тамхины тухай герман ном. 

	— Пээ яасан сонин хэрэг вэ? Чи ийм ном яаж уншдаг юм бэ?

	— Өөр ямар ном унших хэрэг вэ?

	— Роман!.. 

	— Би роман огт уншдаггүй. 

	Ирина уруулаа жимийлгэж, эгдүүцэнгүй янзтай мушийлгав. Тэгээд дахиад нэг хонгорцог авбал ав л даа гээд, явахаар завдтал нь, усан үзэм амтархан идэж байсан залуу:

	— Хот ортол хамт явъя гэв. 

	Ирина татгалзах юм алга гэсэн янзтай хэнэггүй инээмсэглэв. 

	— Намайг Борис Морев гэдэг, Рединготын хүү. Рединготыг таних уу? хэмээн эцгийгээ муулах гэж шийдсэн бололтой нэр усаа хэлэв. 

	— Танихаар барах уу даа? хэмээн Ирина айсан дүр үзүүлэн ярвайж, уулга алдаад, нэг ч хүүхдэд зургаагийн дүн тавьдаггүй, латин хэлний зөрүүд багш санаанд нь орж анагаах ухааны тэнхимд ороход минь саад болж мэдэх юм шүү гэж бодов. 

	— Чи яаж таньдаг юм бэ?

	— Манай багш байхгүй юу?

	— Чи чинь гимназид суралцдаг юм уу? Хэддүгээр анги вэ? хэмээн залуу бүр ч их гайхав. 

	— Долоодугаар анги. 

	— Латин хэлний хичээлд ямар вэ?

	— Зүгээр сайн

	— Ээ бүү мэд. Солиорчихсон юм чинь яаж сайн байдаг юм бэ?

	— Хэн? гэж Ирина гайхав. 

	— Аав л байхгүй юу. 

	— Ширүүнээс биш, солиорсон хүн ч биш шүү

	— Яах аргагүй солиорсон хүн! гэж Борис мэтгэв. 

	— Намайг гимнази төгсгөх шалгалт өгөхөд латин хэлний шалгалтаас чөлөөлнө байх гэж Иринагийн ярихад Борис гайхан:

	— Нээрэн үү? Чи чинь тэгвэл Катиллинийг буруутгасан Цицероны үгийг эхнээс нь аваад дуустал эгшигт хайрцаг шиг цээжилчихсэн хүн байх нь ээ гэхэд нь, Ирина:

	— Үгүй би түүнийг чинь мэдэхгүй. Танай аав ч тэгж цээжил гэж шаарддаггүй юм гээд, үс гэзгээ янзалснаа, их л сонирхсон байдалтай

	— Чи надтай танилцахдаа аавынхаа тухай ярьдаг чинь ямар учиртай юм бэ? гэж асуув. 

	— Яах вэ дээ, их нэрд гарсан хүн болохоор нь л тэр. Тэгээд ч бас улс амьтан намайг эцэгтэйгээ их адилхан гэлцдэг юм. 

	— Юу нь адил байгаа юм бэ? Адилгүй төрсөндөө ч чи баярладаг биз. 

	— Тийм ээ, баярладаг! хэмээн Борис нэг л ууртай гунигтай инээмсэглээд, хэсэг дуугүй явснаа:

	— Танай аав хэн гэдэг хүн бэ? гэж асуув. 

	— Манай аав ч гэсэн зэгсэн нэртэй л хүн дээ... Хэсгийн ахлагч цагдаа Чакыр. Дуулсан байлгүй яах вэ дээ?

	— Тийм ээ, танина. 

	Гэтэл төвөг саадгүй, илэн далангүй яриа нь гэнэт тасалдаж, нам жим, хачин эвгүй оргив. Ирина ууртай янзтайгаар, 

	— Чи гайхаж байна уу? гэж асуусанд залуу, 

	— Үгүй, юуг нь гайхах вэ? гэж хэнэггүй хариулав. 

	Ирина түүнийг хяламхийн харав. Энэ залуугийн хувь заяа өөрийнхтэй нь ямар нэг зүйлээр төстэй юм шиг санагджээ. 

	Хөөрхий цаадуул нь сайд юм уу, депутат болж төрөөгүйд нь хачин их гэм буруу үйлдсэн юм шиг энэ залуу ч тэр өөрөө ч тэр аль аль нь төрсөн эцгээ жигшин зэвүүцнэ. 

	— Би ч өөрийнхөө ааваас жигшдэггүй шүү гэж Ирина итгэл төгс хэлэв. 

	— Би ч бас жигшдэггүй. Харин би түүнийг ийм балай амьтан болж төрсөнд нь уучилж хэрхэвч чадахгүй гэж Борис ярив. 

	— Юу нь тийм балай байгаа юм бэ?

	— Юм юм нь. Ер нь багш нар гэдэг улс цөм тийм шүү дээ. 

	Сурагчид нь л тэгж боддог юм. 

	— Одоо үеийн сурагчид гэдэг чинь багш нараасаа ухаантай улс, тэгээд ч багш нарынхаа мууг тэгж дууддаг байхгүй юу. Латин хэл сурна гэдэг ёстой тэнэг хэрэг. 

	Ирина Редингот багшийн дуртай номын эшлэлийг үндэслэж байгаад л дээд сургуульд дэвшин суралцах хүсэлтэй хүнд латин хэл шиг хэрэгтэй юм байхгүй гэж батлан маргав. Борис түүний яриаг хүлцэнгүй боловч хайхрамжгүй чагнан явна. Яасан сүрхий юм бодож явдаг эд вэ гэж дотроо гайхна. Гэвч энэ нээлт нь мань эрийн зүрх сэтгэлийг өчүүхэн боловч хөндөж хөдөлгөсөнгүй. Ямар ч баяр хөөргүй өнгөрөөсөн бага нас нь багш эцгийн нь байх юмгүй даржин ядуу амьдрал энэ хүүг эргэн тойрныхоо юм болгонд ийм хүйтэн цэвдэг, хөшүүн бөх сэтгэлтэй ханддаг болгожээ. 

	Тэр хоёр нэг мэдэх нь ээ цардмал замд орчихсон явж байв. Ингээд хот ойртоход салах нь зүртэй биз гэж санасан Борис Иринад гар сунгаж, шулуухан:

	— Маргааш уулзах уу? гэв

	Санаандгүй, шуудхан энэ асуулт бүсгүйг их л сандаргав. Залуугийн дууны өнгө, нүдний харц аль алинд ч сэтгэл догдолсон шинж тэмдэг өчүүхэн ч алга. Цоо ширтэх нь холгүй хурц ширүүн харцтай энэ танил хар нүдэнд дууны багшийнх шиг наалинхай, хайр дурлалаа даатгадаг нэг ангийнхных нь шиг хүлцэнгүй номой байдал огт үгүй ажээ. Учир утга нь үл ойлгогдох атлаа өөрийг нь нэвт шувт мэдэж буй мэт энэ харцанд зөвхөн номд гардаг ямар нэг далд холын болж ирээд төөнөн цоргих байдал илт байлаа. Ирина маргааш завгүй л дээ хэмээн энэхүү харцны эрхшээлээс шалавхан ангижрахын түүс болсон боловч Борис үгийг нь гүйцэд хэлүүлэлгүй:

	— Шуудхан нь дээр! Уулзах бол уулзана, үгүй бол үгүй л биз? гэв. 

	Тэгэхэд Ирина бөглүүхэн:

	— Маргааш яг эндээ хүлээ л дээ... Үдийн хоолны дараа... Энэ хайлаасны ёроолд... гэв. 

	 

	 

	Ирина амьсгаа нь дээр гарчихсан, мэгдэж сандарсан боловч сэтгэл нь нэг л сайхан гэртээ ирэв. Хэсэг эргэцүүлэн бодоод яасан ч хөнгөн аашилж орхив доо гэж өөрийгөө зэмлэв. Тав аравхан үг сольсон танихгүй хар хүүтэй хотын захад уулзахаар болзож байдаг бүсгүйг тохитой томоотой гэж гэж хүн хэлэх үү дээ? Тэгээд бас тэвдэж сандарсандаа заавал тэр хайлаасны ёроолд гэдэг чинь ч юү билээ дээ. Эрэгтэй эмэгтэй залуус элдэв хов живээс айхгүйгээр илэн далангүй уулзаж учирч болох хотын нэг зоогийн жижиг газар ч болзсонгүй шүү. Редингот гуайн хүү бол хүнтэй ярилцаж чаддаг, хотын харчуулынхаас шал өөр хүйтэн, хурц харцтайгаараа бүсгүйн сонирхлыг гойд, цаанаа л нэг учиртай татжээ. Түдэлгүй залуугийн нүүр царай номоос уншин цогцлуулсан, кинонд үзэж амь оруулсан нөгөө «баатрын» нь дүртэй ямар нэг зүйлээр төстэй санагдах боллоо. Борисын сэтгэлд таалагдах гэж хичээж байгаагаа Ирина яваандаа мэдсэнээр барахгүй тэр залууд зарим нэг зүйлийг зөвшөөрч болмоор шившигтэй бодол төрсөн боловч даруй үлдэн хөөж, өөрөө өөрөөсөө их л ичиж улайв. 

	Ирина сэтгэлээ бага зэрэг боловч тайвшруулахын тулд цэцэрлэгт орж, шид модны ёроолд ном дэлгэн суулаа. Этгээд хачин болж ирээд, горьдохын ч хэрэггүй өөр амьдралын тухай тоочин өгүүлсэн хуудаснуудыг дараа дараагаар эргүүлэн дайралдсан болгоныг шуналтай уншина. Этгээд хачин тэр амьдрал баатрууд нь өөрсдөөсөө амиа хаацайлах гэж оролдоод ямар ч бүтэл олохгүй байгаагаараа, доройтож буй гялан цалан байдал, садар самуун явдлаараа бүсгүйн дур сонирхлыг татна. Эргэн тойрны нь амьдрал энгүй бэртэгчин явцуу атал хүсэж мөрөөддөг тэр амьдрал нь хачин сайхан агаад Ирина ийм галтай цогтой, харсан харчуулын зүрх сэтгэлийг эзэмдэн татах увдис шидтэй төрөөгүй сэн бол яриангүй бухимдаж унах биз ээ. Гэхдээ харчуулыг илбийн харцаар эрхэндээ бүрэн оруулахуйц хүч чадалтайгаа мэддэг тэр бүсгүйд явцуу энэ амьдрал нь ч гэсэн баяр баясгалантай санагдана. Баян цатгалан өмгөөлөгч, эмч айлын өөдгүй, тэнэгхэн охин болж төрснөөс цагдаа хүний царайлаг, ухаантай охин болж төрсөн нь хавьгүй дээр гэж Ирина боддог байлаа. Бүсгүйг ангийн нь залуус эргүүлж, үсээ гялайтал тосолдог, дууны багш хар хүү анхаарлыг нь татах гэж байдгаараа оролдоно. Түүнээс гадна байсхийгээд л янаг амрагийн нэр усгүй зурвас авна. Тийм зурвасын эзэд цөмөөрөө л хайр сэтгэлтэй, өөрийг нь хэн болохыг нь тааж мэдээд, болзсон ёсоор нь уулзъя гэх байх хэмээн горьдоно. Хөдөөгийн энэ ичимтгий сээхэлзүүрүүд нэгдэж ирэхэд амжилт олохгүйгээ мэдээд, хоёрдож ирэхэд Чакыр гуайн гарт орохоосоо айгаад тийнхүү нэр усаа бичиж эс зүрхэлнэ. Ирина харин тэднийг шоолж, даажигнадаггүй байлаа. Хайр дурлал гэдэг бол шаналгаатай, хүчтэй зүйл бөгөөд тийм ч учир тэнэг мангуу ч байг хүний хайр сэтгэлийг хүндэтгэх хэрэгтэй гэж боддог галтай цогтой сайхан төрсөн бүсгүй уг зурвасуудыг хэнд ч үзүүлэлгүй үгүй хийдэг байв. 

	 

	 

	Чакыр ажлаасаа эцэж ядарсан хэр нь сайхан ааш зантай ирлээ. Энэ бол сахал самбаагаа мөлчийтөл хуссан эрэмгий, эзэрхүү царайны, тавиад насны ханхар том эр билээ. Түүнийг жирийн нэг цагдаа бус, зэгсэн том дарга гэлтэй. Чакыр гэртээ орж ирээд, үүдний жижиг өрөөний модон өлгүүрт малгайгаа өлгөж, цаг үргэлж товчтой явдаг мундирийнхээ захны товчийг тайлаад оройн хоол зэхээстэй ширээний ард очиж суув. Эхнэр охин хоёр нь өөдөөс нь харж, тус тусын байрыг эзлэв. Динко ч бас хамт сууж хооллодог байлаа. Энэ нь зүй ёсны, шударга зүйл боловч хөдөөгийнхөнтэй садан төрлийн холбоотойг нь байнга санаанд нь оруулах тул Иринагийн дургүйг хүргэнэ. Харин Динко өнөөдөр усан үзэм хураах ажилд туслалцахаар тосгоноос ирсэн үеэл дүү нартайгаа хамт овоохойд хонохоор үлдсэн учир Ирина баяртай байв. 

	Чакыр өөрөө бол угаас тосгоны хүн бөгөөд авгай нь Балканы дайны дараагаар Солоникоос дүрвэж Македонд ирж нутагласан нэгэн ядуу гар үйлдвэрчин айлаас гаралтай ажээ. Ширээн дээр зэхээстэй хоол ундыг ч харсан, энэ өрөө ер нь энэ айлын цэмцийж байгааг ч харсан энэ бүхэнд жирийн нэгэн болгар бүсгүйн амьдралын эрт дээр үеийн бүдүүлэг хэвшлийг хол таягдан хаяж, хот газрын тохь тухыг ашиглаж сурсан ажилсаг эмэгтэйн эв дүйтэй хуруу гар хүрсэн нь илэрхий. Гар нэхмэл ёрог даавуун амны алчуурууд, ширээний бүтээлгийг гялайтал нь угааж, индүүджээ. Нямбай нимгэн зүссэн талх намхан сагсанд өржээ. Таваг, халбага сэлт нь цоо шинэ юм шиг гялалзана. Хотын айл болсон нутгийн тариачин хүүхнүүд иймэрхүү тохилог цэвэрхэн суух гэж сүрхий их зовно. Харин Чакырын эхнэр бол энэ бүгдийг эрд гарахаасаа бүүр өмнө эхээсээ сурсан ажээ. 

	Энэ бол борхон царайтай, хархан нүдтэй сайхан ч авгай. Арван найман жилийн өмнө, дайн дажин намдаж, их ажил хаялт болж, цагдаа нар ажилчдыг номхруулахаар тамхины агуулахууд руу дайрч байсан цаг, Чакыр тэр бүсгүйг ядуу хоосон гэлгүй эргүүлэх болжээ. Тэгэхэд бүсгүй «Никотиан» пүүсийн агуулахад жирийн нэг «пасталжикаар» буюу хураагчаар ажиллаж байлаа. 

	Унтлагын ба хоолны давхар үүрэг гүйцэтгэдэг энэ жижиг өрөө цэвэрхэн, жирийн болж ирээд, эзэн хүн нь эмх журмыг ихэд эрхэмлэдэг, юм болгон нь байвал зохих байр байраа яг олсон юм шиг санагдана. Алтадмал бөөрөнхийтэй хоёр гурван ор тавьж хээтэй зузаан даавуу бүтээлгээр бүтээжээ. Жинтүүний цагаан уутнуудаас нь угаалгын хөх нунтаг, индүүний үнэр үнэртэнэ. Долоо хоног бүрийд тоосго нунтаглаж арчдаг шал нь ягаавтар өнгөтэй болжээ. Цонхны эрээн даавуу хөшиг, тарлан цэцэг суулгасан ваарууд, аль нэг зах дээрээс худалдан авч, тусгай тавиур хийж тавьсан Наполеоны будагтай гөлтгөнө баримал, эцэг эх, ойрын төрөл садны нь харлаж бараантсан гэрэл зураг, тэдний хот хөдөөгийн завсрын хувцас хунар энэ бүхэн цаанаа л нэг сэтгэл тайтгаруулам, нүдэнд дулаахан бөгөөд Чакырыг гэрт тун их сэтгэл хоргодуулдаг билээ. Иймээс ч тэр ажил тараад гэр лүүгээ яарах учир зам зуур танилуудтай тааралдаж хоол, ундааны газар орж саатах дургүй билээ. Чакырынх ер нь жирийн сайхан, жаргалтай айл байлаа. 

	Оройн хоол хэзээ язааныхаараа дуу шуутай, хөгжилтэй сайхан өнгөрөв. Эднийхний аль нэг нь уурлаж уцаарладаг цаг ховорхон билээ. Идэж уух нь ч эрхэм баян биш боловч элбэг дэлбэг. Чакыр хөдөө газар үл хөдлөх бага сага юмтайгаас гадна хотын ойролцоо өрд баригдсан нэг хүнээс албан ажил, шүүхийн гүйцэтгэгч хүмүүстэй танил талаараа аргалж, мөнгө хүүлэгчдийг шахаж байж хямдхан нь аргагүй салгасан усан үзмийн тариалан, тамхины хэсэг талбайтай байв. Тэр өөрөө хожиж, мөнгө хүүлэгчид хохирсон гэж боддог ажээ. 

	Чакыр хоолны дараагаар янжуур баагиулж, усан үзэм, тамхиныхаа тариалангийн талаар яриа үүсгэв. Усан үзэм нь сайн үнэ амлаж, тамхинаасаа ч багагүй хожно гэж найдаж байгаа ажээ. 

	— Энэ жилийнхээ ургацыг ч бас генералд худалдана! хэмээн ихэмсэг хэлэв. 

	Чакырын ярьж буй хүн бол «Никотиан» пүүсийн эндхийн салбарын захирал бөгөөд бэлтгэл генерал Марков билээ. Генерал санаанд нь ороход Ирина руу харж, гэнэт:

	— Чи Рединготын хүүхдүүдийг таних уу? гэж асуув. Ирина айсандаа царай нь цайж, зовсон янзтайгаар:

	— Үгүй. Би тэднийг яаж таних вэ дээ? гэв. 

	Чакыр охиноо нэлээд гайхсан байдалтай ажиглан: 

	— Гимназид хамт суралцдаг юм биш үү? гэв. 

	— Тийм тийм... байз! Бага хүүг нь таних юм байна. 

	— Нөгөө хөөгдсөн, Стефаныг нь уу?

	— Тийм

	— Аа тийм үү... тэр чинь ер нь ямаршуухан амьтан бэ?

	— Яах вэ дээ зүгээр... Хичээлдээ сайн... Ухаантай л залуу. 

	— Ухаантай боловч тэр ухаан нь уруугаа харчихсан л эд дээ... гээд, Чакыр янжуурынхаа утааг зугуухан гаргаж, — Нөгөө хоёр нь ч гэсэн дээ бүтэлгүй л улс. Ах нь коммунист гэж байгаа. Шорон оронд сууж гараад хаашаа ч юм алга болсон. Дунд хүү нь гэж нэг хийх ажилгүй хий сэлгүүцсэн л амьтан байх юм гэв. 

	— Та тэгээд дунд хүүг нь асууж байгаа юм уу?

	— Тийм ээ, генерал ажилд авах юм сан гэж байна билээ. 

	Иринагийн сэтгэл улам ч догдлов. 

	— Ажилд авбал авч л байг гэхэд нь хоолой нь хачин сөөнгөтөв. 

	Чакыр бас нэг товч тайлаад,

	— Би ч тэгж л хэлсэн юм сан. Хүн шиг хүн болохыг нь хэн байг гэх вэ. Чи ер нь түүний тухай юм хүм дуулаагүй юу? Тэгтэл чинь харин бас коммунист байж мэдэх вий дээ? гэв. 

	— Үгүй... Коммунист биш гээд, Ирина нүүр нь улайв. 

	— Чи яаж мэддэг юм бэ?

	— Коммунистуудтай явж байхыг нь л лав хараагүй юм байна. 

	— Чи чинь тэгвэл таньдаг байж таарах нь шив дээ? хэмээн, охиныгоо тэвдэж сандарч байгааг мэдсэн Чакыр ширүүсэв. 

	Ирина тэгэхэд нь юу ч хэлсэнгүй, ээжтэйгээ элбэлцэн аяга таваг хурааж эхлэв. Чакырын зэвүү аяндаа намжив. Ингээд гаднаа гарч байшингийн өмнө талын шатаар авирч модон жаазнаас тамхи авч эхлэв. Ирина дээрээс авч өгсөн гогцоонуудыг болгоомжтой хурааж, ногооны жижиг талбайн хажуугийн пинд оруулна. Шөнө шүүдэр цохиж норгочихно гэж тамхиа ийнхүү орой болгон пинд оруулж хураадаг байлаа. Ер нь тамхи хатаана гэдэг бол ямар өнгө үнэртэй болохыг нь шийдвэрлэдэг маш нарийн төвөгтэй ажил билээ. Тамхины навч доорхноо хатаж, амархан хугарч үйрдэг тул навчийг хураасныхаа дараа шууд наранд дүүжилж болохгүй. Хоёр гурван өдөр битүү саванд байлгаж зөөлрүүлээд, дараа нь сая нар сүүдэрт ээлжлүүлэн тавьж алтан шар өнгөтэй болгож хатаах хэрэгтэй. Тамхийг хэдийд наранд хатааж, хэдийд нарнаас нуух хэрэгтэйг Ирина сайн мэдэх билээ. Ирина нэг навч таслан авч сайн мэддэг хүний байдалтайгаар аавдаа үзүүлнэ. Навч сайхан бор шарга өнгөтэй болсон боловч бас л голоос нь чийг дааварлаж байлаа. Жаахан хатаах хэрэгтэй байгаа юм байна. 

	Эцэг охин хоёр гэртээ орж төсөр үнэтэй хүлээн авагчийн хажууд сууж хөгжим хэсэг чагнав. Ингээд Ирина босож, эд хогшил тун багатай ч гэсэн маш цэвэрхэн өрөө рүүгээ орлоо. Чакырын хуримтлуулж буй мөнгө бол сүй бэлэг төхөөрөхөд зарцуулагдах биш, Иринаг анагаах ухааны тэнхимд суралцахад хэрэглэгдэх байлаа. Тасалгаанд төмөр ор, ширээ, түүн дээр энгийн нэг зууван толь тавьсан, олон номтой тавиур харагдана. Ирина тавиур дээрээс авсан «Халуун орны далайн эргийн дал мод» гэдэг номоо үдэш орой болтол уншив. Ингээд цонхоо нээж хувцсаа тайчаад хэвтэртээ орлоо. Бодол санаа нь далайн захын сайхан оронд аваачна. «Баатруудын» нь нүүр царай байсаар байгаад Редингот гуайн дунд хүүгийн нүүр царайтай хачин адилхан болсныг Ирина анзаарч мэдсэнгүй. 

	Хотын цаг шөнө дунд болж буйг мэдээлэн хангиналаа. Цонхоор ойролцоох түргэн урсгалт горхины ус шоржигнон, хатаж байгаа тамхины анхилам үнэр сэнгэнэнэ. Хаа нэгтэйд нохой залхуутайяа хуцаж, цэлмэг тэнгэрт намрын шөнийн од мичид гэрэлтэн гялалзана. 

	 

	 

	Ирина өглөө оройхон бослоо. Ээж нь охиныхоо гар хуруу нь эвдэрч хэвээ алдчихна гээд гэр зуурын хар бор ажилд хүргэдэггүй билээ. Нээлттэй цонхоор аравдугаар сарын элчит нарны хурц туяа тусан, хөрш саахалтын байшингуудын вааран дээвэр харагдаж, навч шилмүүс нь шарласан мод нэвсийнэ. Дорнод этгээдэд намрын цэнхэр униар суунагласан хөх уулс дүнсийх бөгөөд далдууны улаан хожуулууд, ногоон нарсан ширэнгэ өнгө ялгаран үзэгдэнэ. Гудамжаар усан үзэм ачсан үхэр тэрэг залхуутайяа чахарна. Иринагийн ээж, цоохор алчуур зангидсан сайхан авгай хашаан дотроо шид модны навч шүүрдэж байлаа. Наагуур нь төмөр утсан тор татаастай тахианы байрын гадуур цацагт хяруул, тахиа шувуу таахга таахга явж харагдах бөгөөд чулуун нүүрс хийдэг пингийн гадаа том тэжээвэр гахай хар хүр дуугарна. 

	— Усан үзмийн тариалан руу явах уу? Аав чинь чамайг босоод яв гээрэй гэсэн гэж ээжийгээ хянамгай ширтэн асуухад Ирина хошуу цорвойлгож:

	— Одоохондоо явж чадахгүй. Гэрийн даалгавраа хийнэ гэв. 

	Худал хэлж бараг үзээгүй бүсгүйн царай улайв. Алгебр, латин хэлнийхээ хичээлийн даалгаврыг бүүр баасан гарагт усан үзэм хураах үеэр гэж бүх хүүхдэд олгосон гурав хоногийн чөлөөний эхний өдөр хийчихсэн байжээ. Усан үзмийн тариалан руу үдээс хойш явъя гэж бодсон билээ. Үдээс хойш аав нь сэргийлэх дээрээ жижүүртэй, ээж нь гэртээ, усан үзэм ачиж буулгах ажлыг харж хандана гээд завгүй, Динко усан үзмийн тариалан дээр ажиллаж буй улсад туслах ёстой учир Бористой уулзах хамгийн тохиромжтой цаг байв. Ирина доош бууж, өглөөний цай уугаад, цэвэр саруул өрөөндөө эргэж ирэв. Түүний сэтгэл санаа өчигдөрхөн болтол энэ өрөө шигээ хир буртаггүй цэвэр тунгалаг байж билээ. Тэртэй тэргүй мэдэх бөгөөд завсарлагаар нэг сөхөөд харчихвал гүйцэх хичээлээ барьсангүй ч үгүй, харин «Халуун орны далайн эргийн дал мод» гэдэг номоо уншиж дуусган, «Гавайн арлаас илгээсэн цэцгийн эрих» гэдгийг эхэлж хэсэг уншаад, сэтгэл зүрх нь уярч гүн бодолд дарагдав. 

	Чакыр үдийнхээ хоол идэхээр ирж, Иринаг усан үзмийн тариалан руу яваагүй байгааг мэдээд жаахан уурлав. Охины нь өчигдрийн мэгдэж сандарч байсан байдал сэтгэлийг нь түгшүүлээд байжээ. Охиноо үгэнд орсонгүй гэж ундууцах боловч амттай хоол, аятайхан дарс зан нь заслаа. Түүнээс гадна энэ жил усан үзмийн ургац сайн, бас тамхи ч үнэ орж байлаа. Чакыр хэсэг дугхийж босоод, гутлаа тосолж арчин ажилдаа явав. 

	Ирина ч явахад бэлдэв. Үс гэзгээ бүүр өглөө овойлгож янзалжээ. Өөдтэйхөн хувцаслах юм сан гэж бодоод маалинга цагаан банзал, богино ханцуйтай хар хөх торгон цамц өмссөн боловч хэт гоёж гоодвол ээж сэжиг авчихна гэж болгоомжлон биеийн тамирын шинэ шаахай углаж, аавынхаа ноднин жил тамхиа борлуулаад авч өгсөн жирийн нэг мөнгөн бугуйвчийг зүүлээ. 

	Ингээд гэрээс гарч усан үзмийн тариалан руу зүглэхэд сэтгэл зүрх нь түгшиж эхлэв. Гэхдээ энэ бол айж эмээснийх биш байлаа. Ирвэс шиг чадалтай золбоолог энэ бүсгүй ямар ч эрээс айдаггүй бол харин сэтгэл ийнхүү түгшсэн нь ердөө л өөртөө итгэж чадахгүй байгаагаас тэр билээ. Дэмий ч түүнтэй уулзах гэж явна уу? Энэ маань амьдралыг минь ээдрүүлж, сургууль хичээлд минь саад болж, бодож төлөвлөж байгаад минь балаг тарихгүй байгаа даа?.. Больдог ч юм уу? Гэтэл ямар нэг тэр гэхийн биегүй, хүчтэй зүйл хуучин муу хувцастай, сайхан царай зүс, хүйтэн харцтай ажилгүй тэр залуу руу чангаана. 

	Усан үзэм хураах ажил шувтрах тийшээ хандаж, хаа нэгтэйд усан үзмийн шугуйгаас хүмүүс дуулан хөгжилдөн аккордеон, гитар хөгжмийн хангинаан сонсогдоно. Иринагийн өмнөх замаар сүүлчийн сагснуудтай усан үзэм дааж ядтал нь ачсан морь тэрэг цуварна. Бут сөөг дунд дэвхрэг дуугарна. Хаа нэгтэйгээс үргэж боссон туулай тамхины талбай дундуур үсэрч дэгдэн алга болов. Хөх тэнгэр, халууцуулах ч үгүй бүгчимдүүлэх ч үгүй байгаа ээвэр шар нар, гандан шарлаж буй өвс ногооны униар суунагласан уул нуруу, тал хөндий өмнө зүгийн сайхан намар цагийн гунигт, амарлингуй нам жим байдалд автагдсан ажээ. 

	Борис хайлаасны ёроолын шаргалтсан өвсөн дээр, шанаагаа тулан, ном уншиж хэвтэнэ. Хотоос ердөө л ном уншихын тулд энд ирсэн, Иринагийн ирэх эсэхийг огт сонирхоогүй мэт хичээнгүй уншина. Иринаг хараад, аажуухан босож, номоо хармаандаа хийгээд гараа сарвайж:

	— Би чамайг ийм эрт ирэх юм гэж бодоогүй шүү гэхэд нь Ирина:

	— Би долоон цагаас наана харихгүй бол болохгүй хэмээн тайлбарлав. 

	— Танай аав, ээж их ширүүн үү?

	— Ширүүн ч юу байх вэ дээ, ердийн л хоёр. Харин би тэднийхээ ёс журмаас гажиж сураагүй юм. 

	— Энэ чинь сайн хэрэг. Энэ бол элдэв хэрүүл будилаан гаргахаас сэрэмжилж чаддаг хүн гэсэн үг гээд. Борис бүсгүйн зан чанарын ямар нэг зүйлийг мэдэж авах гэж хичээж буй мэт анхааралтай ширтэнэ. 

	— Би ердөө л тэр хоёроо хайрладаг юм. 

	Залуугийн хүнхгэр хар нүдтэй, сайхан болж ирээд хүйтэн царай яагаад ч тэр юм бэ, сэтгэл үймрүүлнэ. Иринагийн ийнхүү сэтгэл үймэрч буйг ажиж мэдсэн залуу:

	— Мөрийцсөн ч яах вэ. Чи анх удаагаа болзоонд ирж үзэж байх шив дээ гэхэд, бардам зан нь хөдөлсөн Ирина:

	— Үгүй дээ анх удаагаа ч биш шүү гэж худал хэлэв. 

	— Юу... хотоос гадагш уу? хэмээн Борис даажигнаж зэвүүцсэн янзтай асуув. 

	— Тийм ээ. Хотоос гадагш. Тэгэхдээ тохитой томоотой эрчүүлтэй л дээ. 

	— Чи ер нь худал хэлж чадахгүй юм байна. 

	— Харин чи намайг заавал худал хэлүүлэх сэн гэж бодож байгаа бол муу хүн юм байна. 

	— Тийм ч муу амьтан биш л юм сан! гэж Борис татгалзан инээмсэглээд, 

	— Энд их шороотой, тэгээд бас хөл ихтэй байна. Чи бид хоёрыг сэтгэлтэй болчихсон гэж санах юу магад. Нарсан шугуйн цаадах бунхан тийш очих уу? гэв

	«Бунхан тийш ий... Хэтэрхий хол байна. Аавыг ирэхээс өмнө харьж чадахгүй болно байх» гэж Ирина бодов. Гэтэл ямар нэг шинэ юм үзэхийн жолоогүй хүслэнд автан зөвшөөрчээ. 

	Тэр хоёр тахиралдсан нарийхан зөргөөр орж, хүрэн бор хөвдөд хучигдсан, давирхайн үнэр хамар өөд цоргисон нарсан шугуйн дундуур өнгөрлөө. Бунхан өндөр толгойн орой дээр долоогоно, нохойн хошуу, шарилж битүү ургасан цоорхойд байдаг байлаа. Толгойн цаад уруу ганга хад асгатай бөгөөд ёроолоор нь шугуй эмжээрлэнэ. Нар ховор үздэг сүүдэр, зэлүүд газар боловч эндээс хот, голын хөндий униартан хөхөрч харагдана. Толгойн орой дээр гараад, Борис гадуур цамцаа тайлж хуурай өвсөн дээр дэлгэн, тэр хоёр хот руу харан наран сөрөг суув. Тээр дор хотын байшин голын эрэг даган өрөөстэй даалуу шиг харагдах агаад гудамж талбайгаар нь хүмүүс шоргоолж шиг бужигнана. Софиягийн өдрийн галт тэрэг буудлын газар чиглэн бяцхан залхуу өт шиг мөлхөнө. Ирина Борис хоёр шугуй дундуур өнгөрч явахдаа энэхэн тэрхнийг ярьж, сая болтол дуу шуугүй байснаа, Борис:

	— Хүн эмнэлэг хөөх юм биз дээ? хэмээн даажигнасан янзтай хэлээд, янжуур асаав. 

	— Тэгнэ. 

	Ирина алс тэнгэрийн хаяа ширтэх бөгөөд өөд газар явсандаа болоод булбарай борхон хацар нь улайжээ. 

	— Аль эсвэл эрд гарах юм уу? гээд Борис жуумасхийсэн боловч үүнийг нь Ирина анзаарсангүй. 

	— Үгүй, ямар ч байсан эхлээд их сургууль төгсгөнө гэв. 

	Ирина ингээд, бодож төлөвлөж байгаагаа ярьж, алс хол өмнө зүгийн аль нэг нутаг оронд очиж ажиллах юм сан гэж хүсдэгээ ч нуусангүй. Борис хүйтэн харцаар хялалзан сууснаа:

	— Уг нь аятайхан л төлөвлөгөө байна. Чам мэтийн бүсгүй тэгж л амьдрах ёстой. Харин өмнөдийн нутаг орон гэвэл ч дэмий мөрөөдөл болох биз дээ гэв. 

	— Яагаад?

	— Яах юу байх вэ дээ, ер нь хүн мөнгө ахиухан олдох тэр газар л амар сайхан амьдардаг юм чинь дээ. Ирина юм бодон:

	— Чи ах, дүү хоёртойгоо огт адилгүй хүн юм гэв. 

	— Тийм ээ, огт адилгүй. Тэд чинь коммунистууд. 

	— Ингэхэд ах чинь яасан бэ? Одоо юу хийж байгаа вэ дээ?

	— Хориотой ном уншиж, толгой нь эргэчихсэн юмнуудыг төрийн эсрэг тэмцэлдээ элсүүлж байгаа биз... Роман хэлний анги төгссөн санаатай юм. Гэтэл есдүгээр сарын үймээн самуунд5 оролцож шорон орон үзсэн хүнийг яалаа гэж багшлуулах вэ дээ... Одоо орчуулга хийхдээ хийж... гуйланчлахдаа, юм гуйдаггүй ч гэсэн иймэрхүү нэг юм хийхдээ хийдэг юм. 

	— Тун тоогүй дээ?

	— Юу нь

	— Коммунист болчихдог нь. 

	— Тэр ч юу ч биш байна аа!.. Энэ тэнэг үзэл бодлоо дүүд бас халдаачхаад байгаа юм... Түүнээс болоод бид гэдэг улс үзээгүй юмаа үзэж, үйл тамаа эдэлж байна. Ер нь тун тэнэг өөдгүй муу хүн дээ. 

	Ирина хөмсөг атируулан:

	— Чи арай дэндүүлж байна. Танай ах тэнэг, хэнд ч хэрэггүй хүн огт биш шүү. Чи мэдэх үү, үгүй юу манай ангийн нэг бүсгүй түүнд сэтгэлтэй болчихсон гэв. 

	— Мэднэ ээ!.. Тамхи исээгч Шишкогийн охин Лила л биз дээ, тийм үү? Ах тэр хоёр хотод байвал ерөөсөө салдаггүй юм. Таарсан ч хоёр таар шуудай даа. Хоёулаа л коммунист үзэл бодолд толгой нь эргэж орхисон, энэ нь тэгээд бас хайрлаж дурлалцахад нь тус болдог байх. Үзэл санаагаа, үнсэлдэх үнгэлцэхтэй хослуулдаг юм байлгүй. 

	— Дуугаа тат!.. Лила хамгийн томоотой охидын нэг. 

	— Хэн томоогүй гэсэн юм бэ? Би ердөө л ахынхаа тухай ярьж байна. Хүн мөнгөгүй болохоороо юм уу, мөнгө олох арга чадал тасрахаараа л коммунист үзэл санаа руу толгой хандуулдаг юм. Манай ах, дүү хоёр яг энэ аргаар сэтгэлээ хуурдаг болсон. 

	— Чи дандаа л мөнгө ярьж байх юм... Танай аав ер нь тун ядуу хүн юм аа даа хэмээн Ирина өрөвдсөн янзтай хэлэв. 

	— Тийм ээ, жигтэйхэн ядуу, юу ч байхгүй! Иймийг нь ч хотоороо мэднэ. Манайх гэдэг нэг айл өрнөөс салахаа байсан. Тэгээд ч би ядуу хоосон амьдралыг ингэтлээ үзэж чадахаа больсон юм гэж Борис цаанаа л учиртай ярив. 

	— Чи одоо ямар ажил хийж байна?

	— Ямар ч ажил хийгээгүй. 

	— Энэ чинь юу гэсэн үг вэ?

	— Юу гэсэн юу байх вэ дээ? Тамхины л талаар сурч байна. 

	Ирина аавтайгаа өчигдөр ярилцсан зүйлээ дуулгах юм уу гэснээ хэрэггүй байх гэж шийдэв. 

	— Тамхины талаар сурч судлаад ашиг юу байна?

	Борис духаа ялимгүй үрчийлгэсэн боловч юу ч хэлсэнгүй. Тамхины үйлдвэрлэлийн цаана ямар сайхан боломж далдлагдаж байгааг энэ мэтийн бүсгүй яаж ойлгох билээ дээ гэж бодно. 

	— Чи ер нь ингэхэд София руу явахад яадаг юм бэ? Тэнд ажил хийхийн хажуугаар дээд сургуульд суралцаж болох шүү дээ хэмээн Ирина эелдэг харцтай алаг нүдээрээ залууг ажиглав. 

	— Яагаад гэвэл би ах, дүү хоёр шигээ тийм тэнэг хүн биш. 

	Сайхан санааны үгийг нь ийм хүйтэн цэвдэг хүлээж авсанд нь гомдсон бүсгүй:

	— Тамхинаас ч юу олох юм бэ? Мастер... агуулахын захирал... сайндаа л бол ямар нэг тамхины пүүсийн мэргэжилтэн болно биз. Тэгэхдээ бас зүгээр ч нэг болчихгүй хортой, амь насанд хөнөөлтэй ажил хийж, бялдуучилж зусардаж явж л тэр шүү дээ... Чи томчуултай ямар нэг холбоотой юу үгүй биз ээ? гэв. 

	— Ямар ч холбоогүй хэмээн Борис үнэнээ хэлэв. 

	— Тэгээд чи юундаа найддаг хүн бэ?.. Чамтай ингэж ярьж байгааг минь уучлаарай. 

	— Чамаас өөр хүн бол ч яасан ч уучилмааргүй л байна. 

	Ирина түүн рүү хараад, 

	— Магадгүй чи санасандаа хүрч ч мэднэ л дээ гэв. 

	Ингээд хэн хэн нь дуугаа хураав. Нар баруунаа хэвийсэн, тэнгэрийн хөх дэвсгэр дээр уулсын хяр тодхон харлана. Зөөлөн салхи сэвэлзэж, голын дээгүүр цэнхэр манан суунаглана. Борис гэнэт:

	— Юу болохыг харж л байя! гэв. 

	Ингээд дараа нь ердийн, ингэхгүй байж болохгүй юм шиг байдалтайгаар тэврэн авч өөр лүүгээ ойртуулав. Ирина ч эсэргүүцсэнгүй. Иринагийн уруул түүний үнсэхэд чичирхийлж сураагүй янзтайгаар угтан авлаа. 

	Нар жаргав. 

	Тэр хоёрыг хот руу ороход бүрэнхий болчихсон байлаа. Хашаа хорооноос олон хүний хөгжилтэй дуулах сонсогдох нь усан үзэм хураагаад ирсэн улс аккордеон хөгжим даган дуулж байжээ. 

	 

	 

	Борис бүсгүйгээс салангуут үнсэлцэж сураагүй уруулын амтыг тамшаасаар хотын төв хэсэг рүү чиглэв. «Бага зэрэг янаглаж» орхилоо гээд, ганцаараа инээмсэглэнэ. «Бага зэрэг» гэдэг үгэндээ болоод хүйтнээр инээв. Энэ бол юм болгоныг хэмжээ дамжаагаар нь цэгнэдэг залуу билээ. Иймэрхүү хайр дурлал хайран цаг дэмий үрчихлээ гэж голыг нь гонсойлгохоос цаашгүй бөгөөд харин энэ нь хармаандаа юмгүй залуугийн хувьд цорын ганц зугаа нь байлаа. Цайны газар орж моникс6 тоглоё гэвэл таван лев хэрэгтэй бөгөөд гэтэл залуу тэр болгон ийм их мөнгөтэй явдаггүй. Угаас завхай зайдан ч хүн биш, сахил хүртсэн гэлэн ч биш, иймээс ч бүсгүйчүүд нэг их баярлуулдаг ч үгүй, гомдоодог ч үгүй, ердөө л амьдралын нь гадаргуу дээгүүр гулсаад өнгөрнө. Ирина ч гэсэн ердөө л тэр бүсгүйчүүлийн нэг байлаа. Ингээд хүүхэн гэж сүйд майд болдоггүйг хэлэх үү, цаг үргэлж тамхины тухай бодож явдаг түүнд тэр бүсгүйн чичирхийлсэн уруулын амт сэтгэл зүрхийг нь өөрт нь санагдсанаас хавьгүй хүчтэй догдлуулсныг анзаарч мэдсэнгүй. 

	Гол гудамж руу ороход нь хүн амьтан өмнө нь тээглэж уур нь хүрсэндээ болоод түдэлгүй Иринаг мартаж орхив. Явган хүний замаар ямар нэг хожоотой наймаа гүйлгээд сэтгэл хангалуун яваа худалдаачид, албан тасалгаанаас сая нэг юм толгой цухуйлгасан төрийн түшмэд нар сүүлчийн маягаар гоёсон хээнцэр ганган эрс, аятайхан царайтай, бүдүүн шилбэтэй уйдаж унжийсан бүсгүйчүүл есөн шидээрээ цуварна. Эдгээр хүмүүс цөм л шүдээ ярзалзуулж, оройн зугаалгыг эртнээс нааш уламжлалт цагаар гол гудамжаар ингэж явах амьдралын нь хамгийн дээд жаргал юм шиг бие биестэйгээ мэндэлнэ. Ийш тийш нь түлхэж, эгцээрээ биш мурийж сарийж явах хэрэгтэй болгож буй олон хүнд уур нь хүрч зэвүү нь хөдөлсөн Борис «булай амьтад» гэж бодно. Энэ булай амьтдын дээр гарахын тулд яасан ч яах вэ!.. Бие сэтгэлээ худалдсан ч яах вэ!.. Ер нь худалдъя гэж аль эрт шийдсэн боловч худалдаж орхихоор өөдтэй хүн олдохгүй бодолд дарагдаж явдаг болжээ. Даан ч бага үнэ хаяна. Цагдан сэргийлэхийн тагнуулч бол л гэнэ, хөдөөд багшил л гэнэ, эмийн сангийн эрхлэгчийн туслагч, киноны билет худалдагч бол л гэнэ, түүгээр ч барахгүй нэг ахимаг авгайн нууц янаг бол ч гэж үзнэ. Энэ бүгдийг мань эр уурлаж уцаарласан ч үгүй, ердөө л нэг үл ялих зүйл хэмээн үзэж, дөлгөөн тайвуун няцаажээ. Ядуу зүдүүдээ болоод ямарваа юманд шатдаг уур нь ёс суртахууны хувьд доор орно гэж айдагт болоод тэр бус, харин тийнхүү доройтоход нь хэтэрхий бага шан хөлс амладагт л болоод дүрэлздэг ажээ. Аятайхан боловч доорд жижиг албан тушаал ухаан зориг үхүүлнэ, гэтэл бас цагдаагийн газрын тагнуулч, хөлсний янаг амраг гэдэг бол ухаан бодол солиорсон улсын л хийх ажил гэж бодно. Гэвч эхлэх цаг оройтох гээд арга буюу гимнази төгссөн үнэмлэхээ хөсөр хаяж, тамхины агуулахын ажилчин болжээ. Ингэж л анх тамхины алтан шаргал талбай зэрэглээтэн угтаж, ингэж л анх хурц ухаан бодол, хүмүүсийг жигшин зэвүүцдэгээрээ тэдний толгой дээр сууж болмоор санагджээ. Гогцоо гогцоогоор нь хурааж, боодол боодлоор нь багладаг тамхины энэ толгой мансууруулам үнэртэй бор шаргал навч өөрийн нь ч хувьд гоё сайхан орд харш, америк суудлын машин, эд баялаг, эр чадал болон хувирч мэдмээр санагджээ. Одоо ердөө л тамхи арчилж маллах арга ажиллагааг судалж мэдэх, худалдаж авах дадлага туршлага суух, гоёж гоодоход арга заль хэрэглэдэг болж, жинхэнэ орлогыг булзааруулж нуухдаа нягтлан бодогч нар ямар ямар арга хэрэглэдгийг илрүүлэх, хээл хахууль өгөх, ажил хаялтыг дарах цагдаагийн газрын арга барилыг сайтар сурч эзэмших хэрэгтэй. Албан тушаалаасаа овтой бөх зууралдаад нууцгай, хэрийн хүн нэвтэршгүй их бэлтний ертөнц, хувь нийлүүлэгчид, ерөнхий захирал, ерөнхий мэргэжилтэн нарын ертөнцөд шилжих зам зуур саад тавигч захирал, мастераас өгсүүлээд есөн шидийн үл бүтэх юмнуудын хаалт боомтыг л гэтлэх хэрэгтэй. Борис тэр санааны газар, хүчирхэг ертөнцийн зарим томчуулын барааг байн байн хардаг болов. Тэд хагас саяар ярих үнэтэй лимузин машинтай давхиж ирээд л баахан хэсэг бараа шалгаж шинжиж үзэж байснаа л загасчлахаар жирийлгээд өгнө. Зарим нэг нь ч боловсон, гоё ганган, дуу шуугүй, зарим нэг нь харин болхи бүдүүлэг, баян тарганаараа эрээ цээргүй гайхуулдгийг үзсэн Борис их л гайхдаг байв. Иймэрхүү хэсгийн нь дотор ямар ч мэдлэг боловсролгүй, зах зээлийн панзач нар шиг бүдүүлэг, хүний нүнжгээ алдсан, тэгэхдээ л тавь, түүгээр ч барахгүй зуун саяар нь өвөрлөж дөнгөсөн урьдын архи, махны мухлагийн эзэд бишгүй л байх. Тэгвэл би яагаад тийм болж болдоггүй юм бэ? Би энэ баячуудыг бодвол ухаан санаа хурц, зориг тэсвэр даруугаас гадна хүн амьтны арга эвийг олж чадна. Өдөржингөө шөнөжингөө ийнхүү эргэцүүлэн бодсоор байтал тамхи гэдэг юм тархи толгойд нь шингэсэн цорын ган хүсэл мөрөөдөл нь болж хувирчээ. 

	Гэхдээ харин энэ мөрөөдөл хэрэгжих тун амаргүй хэцүү зүйл болохыг Борис бүүр эхний өдрөөс мэджээ. Тамхины навчны согтууруулам үнэрт мансуурч унахад холгүй болно. Өдөржингөө хорт хумхи тоос амьсгаалсан уушги нь оройд хурц хутгаар сүлбэх адил хатган өвдөж, зовуурьтай ханиалгахад цээжнээс нь шар ногоон цэр гарна. Нүүр царай нь зэвийж цайгаад,. толгой эргэн, үе үе бөөлжис хүрч, хүйтэн хөлс цуварна. Энэ бол никотин хоронд сүрхий их хордож байгаагийн шинж тэмдэг бөгөөд хэтэрхий зүтгэж, мастерын амнаас олигтой үг дуулах юм сан гэж бодохдоо ажил тарсан хойно ч агуулахаас гардаггүй шинэхэн ажилчид л ингэж муугаа үздэг юм. Борис дэвшүүлж магадгүй гэж найдан бүтэн гурван сар ингэж зүтгэв. Гэтэл мастер догь толгой байсан учир түүнийг баглагчаас дээш ахиулсангүй. Тэрээр ийм ухаантай, боловсролтой залуу дахиад гурван сар болоход намайгаа ч зайлуулчхаж мэднэ гэж болгоомжилжээ. Тамхины арилжаа танаггүй өргөжиж, ерөнхий мэргэжилтэнд энэ залуу шиг хүний эрэл сурал болж байгаа цаг. Ийм бодол мастерын санааг улам зовоох болж, тэрээр Борисыг ажлаас бүрмөсөн халахаар шийджээ. 

	Борис хоёр сар хийх ажилгүй сэлгүүцсэн боловч харин тамхины хамгийн том, хамгийн баян «Никотиан» пүүст ажилд орох найдлагатай болов. Ердөө л хамгийн доорд, бичиг хэргийн ч хамаагүй ажил олж хийвэл болох нь тэр. Нэг шургаж авч гэмээж нь шинэ сэргэг юм сонсож мэдэж, тамхины хорт хумхи тоос өдөржингөө залгихгүйгээр тамхины аж ахуйн бүх арга техникийг нэгд нэгэнгүй сурч судалж авах боломж олдоно. 

	Борис талбай хүрч, тэндхийн зоогийн том газар орж очоод, генерал Марковыг эрж ширээнүүдийг харав. Генерал гэж минчгэр улаан царайтай, үсийг нь мөлийтөл хуссан толгойтой биеийн тамирын саарал хувцастай тэр хүн «Родоп тамхины» пүүсийн захиралтай табло7 тоглоод улайрчихсан харагдах тул Борис өөрийгөө ажилд авах юу болж байгааг асууж зүрхэлсэнгүй. Энд байгаа хүмүүс бол яг л гудамжаар урсаж буй олны өрөөсөн гутал, тэгэхдээ бүүр хөшүүн хойрго, хайр дурлал, кино ший, үдэш оройн зугаалга, нэг үгээр хэлэхэд залуусын сэтгэлийг ихэд хөдөлгөдөг, юм болгоныг хайхардаггүй амьтад билээ. Уусаар байгаад хамар нь улайчихсан сул цалинтууд, зохиолчид, ажилгүй завхуулууд, хотын баячуул, онгироо онолчид, олон улсын асуудал мэдэмхийрэгчид гээд ер нь л хөзөр сурамгай тоглодог, биллиардын аваргууд цөм энд цугларчээ. Харин одоо хөдөөгийн мулгуу энэ амьтад хүлээн авагч чагнах юм болж биллиардын мод, шоо, хөзрөө орхив. Гэтэл өөрсдийн нь санаа бодол нэвтрүүлгээс чухалд үзэгдээд, орилоо бичнүүд шиг ам амандаа бавтнахад нэвтрүүлэгч хүний ярьж байгаа дуулдахаа болилоо. 

	Борис хүнгүй ширээний хажууд очиж ядарсан янзтай суугаад кофе захиалав. 

	Ингээд хоол зөөгч кофе авчраад:

	— Юун тухай нэвтрүүлж байгаа юм бэ? гэвэл цаадах нь хайнгуудхан нь аргагүй, 

	— Гитлер л ярьж байна гэв. 

	— Сонин хачин юу ярьж байна даа?

	— Еврей нарыг л муу хэлж байна. 

	Борис генералын ширээний зүг гайхаш барагдсан янзтай харна. Энэ л хүний соёрхол хувь заяаг нь шийдэх хэрэг шүү дээ. Генерал хожигдсоноо хүлээхгүй тас зөрж, шинээр тоглох гэж өрнө. Борис түүнтэй одоо уулзаж ярилцах эвгүй юм гэж бодоод, кофены мөнгө төлж, гарлаа. 

	Орой тийшээ сэрүүхэн болсон тул Борис жихэрлээ. Өвлийн пальтотой боловч цувгүй учир намраар ингэж гадуур хувцасгүй яваа ажээ. Дүрэлзэн асаж буй галыг санаанд оруулам гудамжны цахилгаан дэнлүүний гэрэл намрын орой цаанаа л нэг цэвдэг, хүйтэн санагдана. Борис хотын хойд хэсэг рүү чиглэв. Ийшээ дэнлүү улам цөөрч, гудамж өргөн, харанхуй болно. Халуун усны газар байдаг талбай хүрлээ. Зуны цагт хүн амьтан олонтой байдаг энэ талбай одоо хоосорчээ. Цамхгийн нь орой дээрх дэнлүү асаалттай сүмийн дэргэдүүр өнгөрлөө. Хотын төв хэсэгт худалдаачдын хангалуун сайхан амьдралын баталгаа болон сүндэрлэж байдаг орчин цагийн барилга байшин ар талд хоцорч, модон хаалга, ногооны талбай, цэлийсэн цэлийсэн хашаа хороотой хуучин муу жижиг байшингууд дайралдаж эхлэв. Зарим хашаанд түүдэг гал улалзаж, хүүхнүүд мармелад чанан, харчуул торх гангийн хагсаа гаргаж, аль эсхүл архи нэрдэг бүрхээрээ янзална. 

	Энэ хорооллын нэгэн доройхон байшинд Редингот гуайнхан амь зуудаг ажээ. 

	
ХОЁРДУГААР БҮЛЭГ

	Хийх ажилгүй сэхээтэн байсан Борис «Никотиан» пүүсийн агуулахад мэргэжилтэй болохоор орсон тэр өдрөөс хойш жил өнгөрчээ. Ирина төгсөх шалгалтаа цөмийг нь онцсайн өгөөд Анагаах ухааны тэнхимд орж суралцахаар бэлтгэж эхэлжээ. Динко ч гимназаа төгссөн боловч түүнийг бэлтгэл дарга нарын сургуульд татсан ажээ. 

	Аахар шаахар хов живээр дүүрсэн, хатаж байгаа тамхины анхилам үнэр шингэсэн бяцхан хот анир чимээгүй, үүрэглэн дүнсийнэ. Македоныхон хүн алж гэнэ, коммунистуудыг гэнэдүүлж гэнэ гэх мэдээ хааяа хотынхныг сандаргана. Коммунистуудыг баривчлаад гар хөлд нь гав дөнгө зүүн ойролцоох мужийн төв рүү хүргэнэ. 

	Чакырынхан амар тайван аж төрж байлаа. 

	Наймдугаар сарын шувтаргын нэг халуун өдөр цагдаа маань муухайхан ааштай харьжээ. Ер нь ч энэ өдөр өглөөнөөс аваад ууртай, доорд улс руугаа юухан хүүхнээс үсчиж байжээ. Хэсгийн зарим бага залуу цагдаа нарыг зэр зэвсэгтээ хайхрамжгүй хандаж байна хэмээн загнаж, харуулын цагдааг сахлаа хусаагүй байна гэж нийтийн өмнө хатуу сануулж, гэртээ орж ирэхэд нь хоолоо цаг тухайд нь зэхээд байсан хэр нь эхнэртээ уурлаж

	— Хоол авчир!.. Юугаа хүлээгээд байгаа юм бэ?.. гэж муухай хашхирав. 

	Хоол нэгэнт бэлэн зэлэн байсан болохоор эхнэр нь гайхжээ. 

	Чакыр бөөн уур болон суудлаа эзлээд, шөл доторх халуун ногооны нэг ширхэг хальс төнхөн хөөж байснаа минчийж улайсан нүүр нь бүүр ч сүртэй болов. Ингээд хэдийд уур нь дэлбэрдэг бол гэж эмээн, хоол идсэн болж суусан эхнэр охин хоёр луугаа аймаар муухай хяламхийв. 

	— Гювеч8 аваад ир! гэж эхнэрээ зандарснаа, Ирина руу харж бүүр ч ширүүнээр, — Дарс аль вэ? гэв. 

	Эхнэр охин хоёр нь бараг зэрэг босож, гювеч, дарс авчирч өгөв. Гювечийн мах нь өөхтэй, цагдаагийн ганц дуртайгаар төмс, хөх чисээр хачирлаж, халуун ногоо цацжээ. Дарснаас хийж нэг балгаад, эхнэр охин хоёроо дахин харваас тэр хоёр нь бараг юу ч идэхгүй сууна. Тэгэхэд нь цагдаа дотроо ууртайгаар:, — «Хар муу хоёр өлөгчин. Энэ муусайн хүүхнүүдийг жаахан айлгаж байхгүй бол мөдхөн толгой дээр гарах нь байна!» гэж бодов. Ирина ч бүүр гардгаа гарчхаад байгаа ажээ. 

	Хоолоо идэж гүйцээд, тамхиа асаав. Ингээд ажил дээрээ хоригдлуудыг байцаж хуримтлуулсан туршлагаараа буруутай этгээдийг улам сайн айлгаж, үнэн мөнийг хүндэтгэдэг болгохын тулд таг дуугүй болов. Аймаар муухай нам жим оргиж авгай охин хоёр нь хулхи буув. Ээж нь дэмий гайхахдаа амны алчуур нямбайлан эвхэж эхлэхэд, Ирина царай нь үл мэдэг цонхийгоод ширээний бүтээлэг дээр дуссан дарсыг талхаар арилгах гэж оролдов. 

	Гэнэт Чакырын дуу хадлаа. 

	— Ёстой шившигтэй юм! Анх би ийм юм дуулаад газар луу шигдээд орчих дөхлөө!

	— Юу чинь тэр вэ? Чамд хэн юу хэл ээ вэ? хэмээн эхнэр нь хулган асуув. 

	— Чи бас юу ч мэдээгүй хүн болох санаатай байна уу? гэж цагдаа уурсан хашхирав. 

	— Би үнэндээ юу ч мэдээгүй. 

	— Хэрэв мэдээгүй бол улс амьтнаас асуу!.. Чиний наад охин чинь завхуул хар юмтай завхайрч явдаг гэнэ!

	— Хүн амьтны ярьсан юм бүгдийг тэр болгон битгий нэг их үнэмшиж бай хэмээн эхнэрээ амжиж хэлсэнд уур нь улам шатсан цагдаа:

	— Дуугаа тат!.. гэж бархирав. 

	Минчийж улайсан нүүр нь бараантан хөхөрч, хоёр завж нь унжийн бүүр ч аймаар болов. Эхнэр нь гомдсон янзтай босож, өрөөнөөс гарахдаа хаалга тасхийтэл хаав. Нөхрөө зэмлэсэн үг хэлчихсэндээ сэтгэл дүүрэн үүдний жижиг өрөөнд орж, чимээ чагнан зогсов. Намайг гараад ирэхлээр Чакыр сэхээ орж уур нь жаахан дарагдана гэж мэдэж байлаа. Ирина ч ер нь жаахан ширүүхэн үг дуулахад зүгээр. Цаг нь болоод байгаа юм!

	Чакыр эхнэрээ гараад явсны дараа нүдээ анивчин, ямар ч дэмжлэг туслалцаа үзүүлэх, хүнгүй ганцаардаж хоцорсноо мэдлээ. Энэ ч хуна даа... Муусайн хүүхнүүдэд нэг удаа л царай өгвөл насаараа өмнө нь бөхөлзөж явна гэсэн үг. Барьж аваад балбаж балбаж тавьчих юм сан. Гэвч жаахан байзнаад, ширүүн дориун авирлаад ямар ч нэмэр болохгүйг цагдаа ойлгов. Эхнэр нь гэж эндхийн хүүхнүүдтэй адил биш, балбуулах ч үгүй. Ирина ч бүүр ярьдаггүй!

	— Юу бол оо вэ, аав аа? хэмээн Ирина гэнэт асуув. 

	Чакыр бүүр тайвшрав. Охины нь хоолой чичирхийлэх боловч энэ бол ямар ч гэм буруугүй, ариун цагаанаараа амьтны дуу байлаа. Чакыр тэгэхэд нь, 

	— Чамайг чинь Рединготын хүүтэй сэм уулзаад байна гэж өнөө өглөө надад хүн ярилаа. Энэ үнэн үү гэв. 

	— Тийм ээ, үнэн. 

	Чакырын царай дахин хувьсхийж, шанааны нь судас гүрэлзэн, духанд нь хөлс бурзайв. Охиныхоо ингэж чин сэтгэлийн үүднээс үнэнээ хэлснийг ямаршуугаар цэгнэхээ мэдэхгүй гайхсан боловч цааш олигтойхон байцаахын тулд уураа тэвчин тайвнаар, 

	— Хэдийнээс эхлээд тэр вэ? гэв. 

	— Ноднин намраас. 

	— Хаана уулздаг юм бэ?

	— Бунхны тэнд

	— Өвөл?

	— Оройд «Никотиан» пүүсийн агуулахын цаадах модон гүүрний тэнд. 

	— Өөр газар уулздаггүй байсан уу?

	— Үгүй. 

	— Та хоёр тэгээд чухам юу ярилцаж төлөвлөсөн улс вэ? Цаад муу хар зулбадай чинь гэрлэе барья л гэж байгаа биз дээ?

	Цагдаагийн дуунд даажигнасан, хорсож занасан өнгө тодорно. 

	— Бид юу ч ярилцаж төлөвлөөгүй. 

	Чакыр охин руугаа хөшсөн юм шиг ширтэнэ. Чакыр бол хуучны хатуу чанд ёсыг ягштал баримталдаг хүн бөгөөд гэр бүл бололгүй нууцгайгаар янаглан амраглана гэдэг бүсгүйчүүлийн гэнэн хонгор сэтгэлийг далимдуулан хар амиа бодогч өөдгүй харчуулын булай ов мэх гэж зэвүүцдэг байлаа. Ингээд хагартлаа уурлаж, 

	— Өөдгүй муу золиг! Чи чинь тэгээд бүүр тэр муу хар новшийн зугааны хүн болтлоо завхайрч явдаг хэрэг үү?.. гэж дуу алдав. 

	— Намайг тийм... завхай амьтан яагаад ч болохгүйг минь та өөрөө мэднэ шүү дээ гэж Ирина омог бардам хэлэв. 

	— Эндхийн нэг муу хар гуйланчтай завхарч нүүрийг минь улайлгаж байгаагаа чи мэдэж байна уу?.. Тохитой томоотой хүн бол ч бас яах вэ гэх сэн. Очиж очиж онгироо сагсуу, залхуу хойрго амьтан шүү! Хүн яах вэ хөөрхий гээд нэг ажилд авах гэв үү үгүй юу л хүүдий хүүдий мөнгөний хэнээ тусчхаад байгаа юм. Ёстой өөдгүй амьтан!

	Ирина доошоо харав. Чакыр охиныхоо дотор юм бодогдуулахуйц, омог бардам занг нь шантлан мохоохуйц ганц болдог юмыг нь олоод хэлчихсэндээ сэтгэл хангалуун дуугүй болов. Тэгснээ турк нүүртэй хуучны том цагаа харж, ажлаас хожимдсоноо мэдээд, ярвайн босож, сэлэм унжсан суран бүсээ бүслээд гарч одохдоо хаалга тасхийтэл савлаа. 

	Ээж нь орж ирэв. Ирина чимээгүй уйлах агаад борхон бондгор хоёр хацар луу нь нулимс урсаж, хэзээ ямагт овойлгож янзалсан байдаг үс гэзэг нь мөрөн дээрээ нэлмийжээ. Ирина түүнийгээ янзлах гэсэн янзтай гараа явуулсан боловч бүүр сэгсийлгэж орхив. Эцгийн нь саяны үг нэр төрөө юунаас ч илүү эрхэмлэдэг түүнийг тун их гомдоожээ. Ээж нь хажууд нь ирж хацрыг нь илнэ. Ирина гэнэт сэтгэл нь хачин болж, ээжийнхээ гарыг үнсэв. Эхийнхээ энэ энхрийлэл, эвдэрч борогшсон боловч элчтэй зөөлөн энэ алга ийм өрөвдөж хайрлах, юмны нарийн учрыг ойлгох далдын их хүчтэйг урьд өмнө огт мэдээгүй явсан юм шиг бодогдов. Ээж нь дээрээс нь тонгойж, эрүүнээс нь барин, нүүрийг нь өөр лүүгээ болгоомжтой эргүүлээд:

	— Юу болсноо бүгдийг нь ярь!.. Юу болсон бэ? гэв. 

	Ирина юу гэж асууж байгаагийн учрыг мэдээд, итгэлтэйгээр:

	— Битгий зов... Юу ч болоогүй гэв?

	Ингээд ээжийгээ духан дээрээ үнсэхэд бага ахуйнхаа эрх танхи зангаар цээжинд нь нүүрээ наалдуулав. Ээжийн нь халуун элч цаанаа л нэг найдвар түшигтэй, хачин сайхан энхрий дотно санагдаж бүүр ч чангаар гиншин уйлахад, ээж нь:

	— Та нар ингэнэ тэгнэ гэж ярилцаж шийдсэн үү? гэв. 

	— Ингэнэ тэгнэ гэж тодорхой юм юу ч ярилцаагүй... Би эхлээд дээд сургуулиа төгсгөх хэрэгтэй. Тэр маань ажил төрөлдөө ахиж, овоохон шиг хөлжих санаатай байгаа байх. 

	— Хэн ч тэгж л боддог биз. Цаадах чинь харин тэгж чадах юм уу даа?

	— Би мэдэж байна... Чадна гэж бодож байна. 

	Ээж нь санаа алдав. 

	— Одоо тэгээд хэдий хэртэй юм авч байгаа хэрэг вэ?

	— Мянга хоёр зуун лев.

	— Юмгүй байна. Ганц биед нь ч хүрэхгүй шүү дээ. 

	— Одоогоор хэдийг авч байгаа нь хамаагүй шүү дээ. «Дорнодын тамхи» пүүсийн ерөнхий мэргэжилтэн төв контортоо сард арван хоёр мянган левийн цалинтай ажилд авъя гээд л байгаа юм!

	Ээж нь дахин санаа алдан инээмсэглэж:

	— Цаадах чинь өөрөө тэгж ярьж байна уу? гэв. 

	— Тийм ээ, өөрөө ярьсан. Тэгэхдээ түүнд чинь «Никотиан» пүүсээс салахгүй байх нэг учир байгаа юм. Та ойлгохгүй л дээ... Тамхи гэж юу байдгийг та мэдэхгүй. 

	Ээж нь бодлогоширсон янзтай дахин санаа алдаж, цонх руу ширтэнэ. «Никотиан», «Родопын тамхи» хоёр пүүст ажил хийж байсан үеэ дурсан бодно. Ажлын урт өдрийн туршид хүрэн бор өнгийн хумхи тоос залгиж, хортой, муухай үнэр танарт толгой тархи нь мансуурч, үл үзэгдэх нэг юм хамаг цусыг нь сороод байгаа юм шиг хонхийж цонхийсон нүүр царайтай болчхоод байсан нь бодогдов. Ажил хаялт болж, бороохой, ташуур барьсан цагдаа нар хурал цуглаан хөөн тарааж, ажилчдыг нүүр нүдгүй нүдэж нанчиж байсан өдрүүд санаанд нь орлоо. Бурхан минь, тэр бүгдийг одоо бодоход яасан аймаар юм бэ?.. Гэтэл бас ганц охиныхоо төлөө санаа зовинож буй эхийн санаанд өөр нэг зүйл, тухайлбал Чакыраас хүртэл хоолны мөнгө зээлдэг, хармаандаа сохор зоос ч үгүй байсан хүмүүс тамхины наймаа хийгээд танагаа алдтал баяжиж орхисон явдал орж ирлээ. Тэд бол арга зальтай, хүний үнэргүй, тэгэхдээ авхаалж овсгоотой улс л даа. Харин эцэг нь гэж хот тэр аяараа мэдэх арчаагүй амьтан болох энэ дунд Рединготод тийм авхаалж овсгоо гэх юм байгаа гэж үү дээ? Жирийн нэг ахлагч исээгч, сайндаа л мастераас дээш гарна гэж үү дээ? Тэгээд бас Иринад минь тохирсон хань нь болж чадах юм гэж үү? Чадахгүй, чадахгүй! Ээж нь охиноо тэвэрч, биедээ наалдуулаад, эрс байдалтайгаар, 

	— Чи түүнийг мартах хэрэгтэй... Хүний зэрэгт хүрч, хөрөнгө чинээтэй болсон хойно нь л юу болдог байгаа юм бэ? гэв. 

	Ирина ээжийгээ зэвүүцсэн ширүүн харцаар хяламхийснээ гунигтай духайв. Боолын боол, босгоны шороо, боловсрол мэдлэггүй эмэгтэйн амнаас өөр ч ямар үг дуулах юм билээ дээ?

	Энэ завсар ээж нь цааш ингэж ярив:

	— Эцэг чинь чамайг дахиад яасан ч уулзуулахгүй гэж мэдээрэй. Сайн бод!.. Эцэг чинь үгэндээ орохгүй бол яаж ч мэднэ. Ууртаа болоод София рүү ч явуулахгүй байж мэднэ шүү. 

	— Больж үз! хэмээн Ирина гэнэт догшрон, — Хэрэв сургуульд явуулахгүй бол Динко шиг тариалангийн нь ажлыг хийнэ биз... Түүнээс өөр охин байх заяагүй л амьтан байгаа биз гэв. 

	Ирина өрөөндөө орж эцгийнхээ зэмлэдэг түмэн зөвийг сэтгэлийн гүнээс ухааран дахин эхэр татан уйллаа. Борис тэр хоёрын харилцаанд ямар нэг юм дутагдаад, тэр хоёрыг ямар нэг юм тусгаарлаад, холбоо хэлхээг нь юу ч юм бэ нэг зүйл найдвартай биш зуурдын санагдуулаад байдаг байв. Ирина Борисын төлөвлөгөөнд, хүсэл мөрөөдөл нь биелнэ гэдэгт итгэхийг хүсдэг боловч итгэж нэг л чаддаггүйгээр үл барам, энээ тэрээ юм ярихад нь худлаа хэлээд байгаа юм биш биз гэж эргэлздэг байлаа. Үнэхээр л «Дорнодын тамхи» пүүсийн ерөнхий магадлагч төв контортоо сард арван хоёр мянган левийн цалинтай ажилд авъя гээд байгаа юм бол «Никотиан» пүүст хоргодоод байхын хэрэг юу байдаг бил ээ? Яагаад хүн бүхэн түүнд тийм амархан хуурчихаар тэнэг мулгуу санагддаг юм бол! Тийм хялбархан л бөөн мөнгөтэй болчихдог юм гэж үү? Борис үнэндээ ядарч, турж, хонхийж, цонхийж тамхины өлөн тоосноос болж хачин эвгүй ханиалгах болжээ. Тийм байтлаа л төлөвлөгөөнөөсөө огт салахгүй, хамаг юм ашигтайгаар эргэнэ гэж найдсаар сэтгэл санаандаа хилийн чанадад хэд хэдэн салбартай лут том үйлдвэр сүндэрлүүлсээр л байв. Үүндээ болоод улам бүр алтны хэнээ туссан юм уу, ухаан солиорсон эрэлч хайгуулч хүн шиг хагартлаа баяжихын хүслэн болдог боловч өчүүхэн төдий ч үр бүтээл олохгүй шаналан тарчилж буй хөөрхий нэг ядуу хүний байдалтай болж байлаа. Түүний хувьд мөнгө гэдэг чухам юу вэ? Юу ч байдаг юм бэ бүү мэд, юунд ч хэрэглэдэг юм бэ бүү мэд, ямар нэг зүйл байж мэдэх боловч хүмүүсийн толгой дээр сандайлах, ядуу зүдүү явсныхаа өшөөг авахтай л яриангүй холбоотой зүйл болохоороо түүнийг далдын хүчээр даллан дуудна. Иринаг үнсэж байхдаа хүртэл хүйтэн харцтай хоёр нүд нь түүнийг амьдрал, хайр дурлалаас хөндийрүүлэн салгагч тэр алс холын, үл үзэгдэгч ирээдүй өөд ширтээд байх шиг санагдана. 

	Ирина гэнэт өөрийгөө басамжлуулж доромжлуулсан гэж бодлоо. Аав ээж хоёрынх яриангүй зөв. Түүнтэй дахиад уулзахгүй нь дээр үү дээ? Софияд очоод яваандаа тэгсхийгээд мартагдах байлгүй. Гэтэл нүүр царайг нь дахиад хэзээ ч харахгүй шүү дээ гэж бодохоор туйлын хэцүү санагдана. Ирина түүнтэй бунхны тэнд хамт өнгөрүүлсэн мөчөө дурсан бодов... Өндөр өндөр цаст уулсын ноён оргил нүд гялбам гялалзаж, эргэн тойронд нохойн хошуу, долоогоно цэцэглэн, өтгөн өвстэй ойн цоорхой шар цэцгээр хучигдсан хаврын сайхан цаг байж билээ. Агаар тэнгэр нэг л сайхан бүлээн дулаан, алтлаг, нэг л сайхан баяр баясгалантай агаад тэр хоёрыг энхрийлэн таалахуй, Борисын хүйтэн цэвдэг байр байдал гэнэт алга болж, усгал сайхан болоод өөрийг нь үнсэн таалж эхэлж билээ. Үнэндээ ч надад хайртай, ажил төрөл, нэр төрсөг зан, хүсэл мөрөөдөл аль алин нь ч түүнд өгч чадахааргүй ямар нэгэн зүйл надаас олох нь олсон хүн. Бүсгүй ийнхүү эргэцүүлэн бодоод дахин уйлав. 

	Ирина хотод цагийн харанга хангинан жингэнэх дуугаар сэхээ орлоо. Бористой очиж уулзахаар явах цаг болчихжээ. Тэр хоёр үд дунд хүн сэлүүн байдаг, талбайгаас холгүйхэнд орших нэгэн жижиг гуанзанд уулзахаар тохирсон ажээ. Ирина хувцас хунараа өмсөөд, бэтгэрсээр гэрээс гарлаа. 

	 

	 

	Наймдугаар сар шувтрах шахаж, гадаа аанай л бас халуун шатаж байгаа үе боловч нарны ёлгор гэрэлд өвс ногоо өнгө зүс алдаад намар хаяанд орсны анхны шинж мэдэгдэнэ. Гудамжны хуайс жижиг жижиг шар навчаа гунигтайяа гээж, горхины ус залхуу хүргэм хоржигноно. Хаа нэгтэйд азарган тахиа байсхийгээд л орилно. Шохойдсон, шохойдоогүй шавар байшингийн нүүрэн талаар дүүжлээстэй саяхан хураасан тамхины гогцоонуудын согтууруулам нялуун үнэр, хашаан дотуур алаглах өнгө өнгийн цэцгийн анхилам үнэртэй нийлж хамар цоргино. 

	Ирина хүн амьтангүй хоосон гудамжны явган замаар яаралгүй явах агаад эндхийн өнцөг булан, хашаа байшин дор бүрийдээ засмал замд орж, тэндээс цаашлах нарийхан жимээр бунхан өөд өгсөх гэж яг энэ гудамжаар уухилж аахилан, аз жаргал төгс гүйх шахаж явдаг байсан өдрүүдийг нь санагдуулна. Гэтэл харин өнгөрсөн юм бүгдээ дурсан дурсах тусам нь өвч сэтгэл улам бүр үймрэн шанална. Эцгийн нь ширүүн дориун үг, ээжийн нь сургамж зөвлөгөө холилдон хутгалдана. Харамсаж гомдох, хайрын сэтгэл хоёр тулалдана. Ирина Борисоос хагацах хэрэгтэйгээ ойлгож байсан боловч энэ нь ямар ч боломжгүй зүйл мэт санагдана. 

	Элдэв бодолд шаналсан бүсгүй боржин чулуу дэвсмэл талбай хөндлөн гарч, гуанзанд орлоо. Сэрүүхэн, харанхуй агаад ваниль9 үнэртэнэ. Тасалгааны гүнд сууж байсан эр эм хос зовсон янзтай хоёр тийш болов. Цагаан хормогч унжуулсан эзэн хэзээ язааныхаараа лангууны цаана зүүрмэглэнэ. Лангуун дээр нь баклава хэмээх бялуу, хөдөөгийнхний хийдэг өнгө өнгийн боов өрсөн тавиур таваг харагдана. Өрөөний хананд эх оронч байгууллагуудын хуанли, боовны мастерын эрхийн бичиг, үндэсний хөл бөмбөгийн багийнхны гэрэл зураг өлгөөтэй ажээ. 

	Борис нэг жижиг ширээнээ өмнөө зайрмаг сүүтэй дийз тавьчихсан нөгөөх л ноднингийн хуучин муу өмд цамцтайгаа сууж харагдав. Ирина Борисын дэргэд очиж суугаад гарыг нь чангаар атгав. Хүчлэн тогтоож явсан нулимс нь бөмбөрлөө. 

	— Яагаа вэ? хэмээн Борис гайхав. 

	— Аав цөмийг нь мэджээ. 

	Борис инээмсэглэсэн боловч Чакыр орж ирээд мултарч салахын аргагүй тор нөмрүүлээд авсан юм шиг эвгүй хачин болов. Ингээд тун тайван байгаа дүр үзүүлж:

	— Тийм байж!.. Тэгээд яагаа вэ, мэдээ л биз гэв. 

	— Юу яагаа вэ гэж?.. Ирина өөдөөс нь нулимс мэлтэлзсэн нүдээрээ зэмлэнгүй харна. 

	— Галт тэргэн доогуур орж үхэх хэрэг болж байна уу?

	Борисын ширүүн дуу хажуугаас нь нэвт шувт хатгаад авах шиг болж, Ирина биеэ барив. Ингээд нам дуугаар, 

	— Тоглоом хийсний хэрэггүй. Тэгэхийн оронд... 

	Ирина «Тэгэхийн оронд цааш хэрхэхээ ярилцъя» гэж хэлэх гэсэн боловч дуугүй болов. Ярих гэхэд нь ямар нэг юм саад болно. Ирина түүнд шууд: «Чи бид хоёрын уулзаж учирдгийг аав мэдчихжээ. Ингэхлээр чи, бид хоёр одоохон суулгүй болохгүй» гэж хэлж яахин чадах билээ дээ? Ингэж хэлж яасан ч чадахааргүй бүсгүй билээ. 

	Борис бүсгүйн тээнэгэлзэж байгааг тааж мэдээд, түүнийг нь ашиглах гэж бодохдоо, 

	— Би тоглоогүй байна. Дахиад уулзахаа больсон маань дээр биз дээ гэж бодож байна гэв. 

	Иринатай тогтсон холбоо нь түүнд тээр болж, уг явдал бүүр газар авч балаг тарьж мэднэ хэмээн болгоомжилж аль хэдийнээс холбоогоо таслах санаа сууж явсан учир аятайхан цаг нэгэнт иржээ. 

	— Бүүр болих гэж үү?.. хэмээн Ирина гайхан шивнэв. 

	— Тийм ээ, бүүр... Ер нь чи, бид хоёр мөнх ингэж байх биш дээ. Чамд бүүр эхлээд л энэ талаар үг цухуйлгаж байсан. Чи битгий ингэж хар л даа. 

	— Борис оо!.. гэж Ирина бэтгэрэн дуу алдав. 

	Уйлж хайлж шившигтэй юм болох вий гэж айсан цаадах нь эелдгээр:

	— Чи сургууль соёл гээд л София руу яваад өгнө, би эндээ үлдэх хэрэгтэй, гэснээ ширүүнээр... 

	— Нулимсаа татаж үз, хүн амьтан харж байна! Битгий тэнэглэ! гэв. 

	Тэгээд дуугүй хэсэг байснаа:

	— Ингээд хоёр гурван жилдээ би хөл дээрээ бүрэн босно... Тэр цагтаа л болно биз... Түүнээс биш одоохондоо би амлаж чадахгүй. Яагаад гэдгийг чи өөрөө ойлгож байгаа биз дээ? гэв. 

	Ирина дуу шуугүй, өмнөх ширээ рүүгээ гунигтайяа гөлрөх агаад шаналан цөхөрч, үйлийн үрийг үг дуугүй, хүлцэнгүй дагахаар сэтгэл шулуудсандаа болоод нулимс нь ч татарчээ. Тийм дээ, ойлгож байна. Энэ маань өмч хөрөнгө ч гэж арвитай юмгүйг хэлэх үү, ихэс дээдсийн ертөнц лүгээ холбоо сүлбээ ч үгүй, тосгоны нэг муу бүсгүйгээс болж хүнд толгой мэдүүлж, боломж бололцоогоо хязгаарлуулахгүй юм сан гэж бодож байгаа юм байж. Тэгээд ч бас ухаан жолоогүй тэр төлөвлөгөөндөө хааяа манай энд эр нөхөр, эцэгтэйгээ ч юм уу нууц янагтайгаа лимузин машинаар ирдэг гоё ганган хүүхнүүдийг ч бас төлөвлөдөг байж мэднэ. Гэхдээ нүүр царайгаар ч гэсэн, ааш зангаараа ч гэсэн эрх танхил тэр хүүхнүүдийн сэтгэлд яаж тохирох вэ. Ирина тэгээд дуугүй байж чадсангүй гунигтайхан:

	— Тамхины ажлаар хөөцөлддөг юм гэхэд чамд мөнгө маш их хэрэгтэй шүү дээ гэв. 

	— Мөнгө би олно хэмээн Борис бардам хариулав. 

	— Хаанаас?

	— Хорших хүн олно, аль эсхүл баталгаатай зээллэг авна... Үйлдвэрчдэд бэлэн бие тамхи худалдсан хойно төлж болдог юм... Ер нь бололцоо ч мундахгүй л дээ. 

	Борис яарсан янзтай ханын цаг өөд хяламхийгээд, хуруугаараа ширээ цохиж эхлэв. Тэгэхэд нь Ирина бүдэгхэн дуугаар, 

	— Ядаж эцсийн удаа нэг уулзахгүй юм уу? гэж асуухад Борис мөрөө хавчиж, их уриалган:

	— Болно гэж зөвшөөрөв. 

	— Бунхныхаа тэнд үү?

	— Тэгье л дээ, бунхны тэнд. 

	— Чи одоо юундаа яараад байгаа юм бэ?

	— Агуулах руу очих ажилтай. Эзэд маань маргааш ирэх учир юм болгоныг нь зэхэж бэлдэх хэрэгтэй. 

	Ирина гунигтайхан инээмсэглэв. Борис ердөө л хоёр гурван жилийн дараа сая саяар нь мөнгө хүүдийлнэ гэж боддог бололтой. Ер нь тэгээд ийм ухаан жолоогүй хүсэлд автагдсаныг нь харахад хөөрхийлөлтэй. Харин чухамхүү ийм байдал нь Иринаг түүнд улам хайртай сэтгэлтэй болгоно. 

	— Чи тэгээд бүгдийг нь зэхэж бэлтгэх хэрэг үү?

	— Өөр хэн байх вэ дээ?

	— Захирлын чинь хийх ажил шүү дээ. 

	— Пээ, захирал уу даа? гээд, Борис зэвүүнээр инээмсэглэн, — Түүний чинь хамаг ажлыг Баташки бид хоёр хийдэг юм. Тэгээд ч бас тэр маань өнөөдөр хаана ч гэлээ үг хэлнэ гээд л яваад өгсөн, эздийн ирэхийг мэдээ ч үгүй яваа байх гэв. 

	Ирина хөмсөг атируулав. Генерал Марков бол Чакырын ивээлт хүн гэж тооцогддог бөгөөд тэдний тамхийг байнга «Никотиан» пүүсийн төлөөнөөс худалдаж авдаг хүн нь билээ. 

	— Чи түүнд ямар нэг аргаар мэдэгдэхгүй бол болохгүй шүү хэмээн бүсгүй зэмлэнгүй хэлэв. 

	— «Түүнд» гэж хэнд тэр вэ?

	— Генералд. 

	Борис огт тоосон шинжгүй:

	— Энэ бол миний үүрэгт ажил биш... тэгээд ч ер нь санаа зовох хэрэггүй. Генерал энд байсан байгаагүй Спиридоновт ялгаагүй. Марков бол түүний пүүсийн эндхийн салбарын чимэг зүүлтээс цаашгүй амьтан. Спиридонов юу хийхээ өөрөө мэддэг хүн гэв. 

	Спиридонов гэдэг нэрийг Ирина бүр бага байхдаа дуулсан билээ. Энэ нэрийг сонсмогц яагаад ч тэр юм бэ, айх зэвүүцэх сэтгэл төрдөг байлаа. Спиридонов болон түүний хилийн чанад дахь ажил явдлаас эндэх нутгийн их юм шалтгаалдаг байв. Тамхи хэдийгээс эхлэн худалдаж авах, агуулах хэдийд хаахыг Спиридонов л мэднэ. Боловсруулаагүй тамхины үнэ, ямрыг авах, ямрыг голох, өдрийн ажлын хөлс тэр бүхнийг Спиридонов л тодорхойлж, олон мянган айл өрхийг өлсгөлөн байлгах уу, өл хоолтой байлгах уу гэдгийг тэр л шийднэ. Спиридоновын л ажил явдлаас болж, төлөөлөгчид ардын хуралд эсэргүүцэл оруулж, ажил хаялт гэнэт өрнөн, ажилчид цагдаа нар мөргөлдөж аавын нь амь нас аюулд ордог байлаа. Энэ нэрийг сая ч дуулаад Иринагийн дотор зэвүүцэх сэтгэл төржээ. 

	Зайрмаг сүүгээ гунигтай, дуу шуугүй идэж дуусаад гэнэт:

	— Спиридонов тэгээд чамайг тоож үзнэ байх гэж бодож байна уу? хэмээн асуухад нь, Борис:

	— Мэдэхгүй л дээ. Тоож үздэггүй юм гэлээ гэхэд «Никотиан» пүүс л хохирно биз. Тэгвэл нь би «Дорнодын тамхи» пүүсийн төв конторт очоод л ажилд орчихно доо гэв. 

	Ирина гунигтайгаар санаа алдав. «Дорнодын тамхи» пүүсийн ерөнхий мэргэжилтнийг төв контортоо очиж ажилд ор гэж байна хэмээн онгирч байсан нь оргүй ч зүйл биш байж мэдэх нь ээ дээ гэж бодлоо. 

	 

	Исээгч ажилтай Шишкогийн охин Лила Лавелтай болзсон болзоондоо явахаар бэлтгэнэ. Тэр хоёр ингэж ховорхон уулздаг байлаа. Лила «Родоп» пүүсийн агуулахад хураагчаар ажилладаг бөгөөд өнөөдөр Павелтай уулзана тээд ажилдаа явсангүй. 

	Цорын ганц өрөө нь жижигхэн, гэрэл гэгээ муутай бүгчим халуун ажээ. Зуны өдрийн нар намхан дээвэр нэвт төөнөх бөгөөд бяцхан хоёр цонх дэлгээстэй хэр нь тун бага салхи орно. Ус шүршиж, цэмбийтэл шүүрдсэн шороогоороо шалнаас чийгтэй шавар үнэртэнэ. Тасалгааны гурав хуваасны нэг хэсгийг дээр нь ямааны арьс хаясан модон ор эзэлсэн, үлдсэн зайд нь хувцасны шүүгээ, гэр орноороо сууж хооллож цайлдаг хоёр мухар сандал, хадаас шаантаг болсон хуучин ширээ байрлуулжээ. 

	Дундаас нь доош цоохор даавуун хөшиг унжуулсан нээлттэй цонхоор Лилагийн ээж, айлынхаа авгайтай ярилцаж байгаа нь дуулдана. Тэрээр ид ажлын үеэр Шишко дахиад л ажлаасаа халагдаж орхих юм «Цагаан далай10» пүүсийн мастертай муудалцсан гэнэ хэмээн зовлон жаргал тоочно. Лила өчигдөр «Родоп» пүүсийн агуулахад аавыгаа ажилд оруулахаар ярилцаж дөнгөжээ. «Родоп» пүүсийн эндэх салбарын захирал сайхан зантай үедээ ажилчин хүүхнүүдийн, тэр тусмаа аятайхан царайтай нэгийнх нь хүсэлт гуйлтыг анхааралтай нь аргагүй сонсдог хүн ажээ. Лилагийн гуйхад сэтгэл уярч, аавыг нь ажилд авна гэж амлажээ. Лила олон зүйлээр түүний сайхан аашийг хөдөлгөж чадахуйц боловч энэхэн үед тийм зүйл санаанд нь ч орсонгүй. 

	Бүсгүй үүдээ онгойлгож, хашаа руу харсан үүдний жижиг пин рүү шагайн:

	— Аав аа, нааш ир! гэж дуудав. 

	Шишко энэ үеэр хотоос үүрч авчирсан хоёр зуухаа засаад гадаанаа сууж байлаа. Ажлаас халагдмагц хуучин муусайн төмөр цуглуулж, төв гудамжинд засварын жижиг газартай хүргэнийхээ багажаас авчирч төмрийнхөө ажлаар оролддог болсон нь энэ билээ. Шишко бол боловсрол мэдлэггүй боловч хотынхоо коммунистууд дотроо нэрд гарсан хүн ажээ. Тэр бол намын гишүүд хотоос зайдуу ойн чөлөөнд цугларч, өөрсдийн сахилга бат, биеийн тамирын дасгалуудыг амжилттай сайн сурснаараа хотынхонд гайхагдаж байсан бүр «нягтчуудын11» үеэс аваад нэрд гарсан хүн юм. Чадал, тэнхээ луттай залуу Шишко тэр дундаасаа биеийн тамирын дасгалд гарамгай байв. Нам тэр хүч чадлыг нь баячуудын эсрэг чиглүүлж, өөрийг нь шантаршгүй зориг хатуужилтай болгон хүмүүжүүлж байлаа. Ажил хаялт зохион байгуулах авьяас чадвараараа хотын бүх коммунистуудад гайхагддаг байсан Шишко нэг удаагийн ажил хаялтын үеэр цагдаа нартай үзэлцэж өрөөсөн нүдгүй болжээ

	Халуунд гадаа юм хийсээр байгаад хөлс нь цуварсан Шишко гэртээ орж ирэв. Зулай нь халзан, дүгрэг улаан царайтай хүн байлаа. «Нягтчуудын» хурал зөвлөгөөн дээр нөхөд нь гайхан шагширдаг байсан мөр, цээжин биеийн нь булчин одоо ч гэсэн өдий төдий нарийн нөхөөс болсон муу цамцны цаанаас овойж товойно. 

	Ингээд охиноо:

	— Аав аа, би явлаа гэхэд нь сэтгэл зовсон янзтай:

	— Хаашаа? Ямар хэргээр? гэв. 

	Сэтгэл түгшсэн байдал царайд нь тодров. Эцэг, охин хоёрын хоорондын ярианд энэ «хэрэг» гэдэг нь намын нууц нөхөдтэй уулзах, аль эсхүл намын даалгавар биелүүлэх гэсэн үг байдаг байлаа. 

	— Павел Моревтой уулзах хэрэг байна. 

	Шишкогийн сэтгэл уужрав. Павел Морев бол мужийн намын хорооны гишүүн хүн боловч Софияд ил суудаг байжээ. 

	— Мэнд дамжуулж, хотын намын хорооны агуулахын байгууллагаа хариуцсан хүн хэтэрхий дээгүүр овоо хараа онилж байна. «Цагаан далай» пүүсийн нөхдийг жаахан сахилга бат мэддэг болгох хэрэгтэй, тэр ер нь тактик мэддэг улс уу, үгүй улс уу? Бүгдээрээ цагдаагийн газрын хараанд шахам байж намайг ажлаас халах гэлээ гэж, тэгэхдээ хэчнээн шургуу эсэргүүцсэн гээч. Тэглээ ч гэсэн ямар ашиг байх вэ дээ, халж л орхих шүү дээ. Надад яах вэ, энэ хоёр гар байна, өлсөж үхэхгүй тэснэ байх... гээрэй гэв. 

	Шишко ингээд эв хавгүй, лут том хоёр гараа охин руугаа сунгав. Амьсгаа давхацдаг нь нас ахих тусам их болж яваа Шишко оволзтол уухилна. 

	— Тэгээд бид эсэргүүцэхгүй яах хэрэг вэ? Хонь шиг номхон хараад сууцгааж байх хэрэг үү? гэж охиноо асуухад, Шишко татгалзан:

	— Тэгж ч бас болохгүй! Өөрсдөө ч бид аанай бас анархистуудын замаар орох гэж байна. Цаад мастер чинь намын бүх идэвхтнийг ажлаас нь хөөж, бидний хийсэн бүтээсэн хамаг зүйл талаар өнгөрч байна. Чи ч гэсэн мастерууд руу сав хийвэл асдаг болж. Хэдийд хэрэгтэй, хэдийд хэрэггүй цаг үе гэж байдаг юм гэв. 

	— Бид юу хийх хэрэгтэйгээ мэддэг улс хэмээн Лилаг бардам хэлэхэд, эцэг нь:

	— Энэ ч харин юу л бол? Та нар бас юм мэдэхгүй л байна. Ер нь залуучууд та нар сүүлийн үед өөрсдийгөө нэг л их сүрхий улс гэж боддог болж... гэв. 

	— Та нарын л алдааг засаж залруулж байгаа нь тэр. 

	— Уухай бас чи чинь бүүр ингэж ярьдаг болсон уу? хэмээн Шишко хөмсөг атируулсан боловч сайхан зантай хэвээр:, — Павел Морев чамд ингэж сургадаг болсон бол түүндээ ингэж байна гэж хэлээрэй, хөгшчүүл бид ч гэсэн олон түмний энэ намын чинь үндэс суурийг тавих, ажил хаях тэмцэл, бослого өрнүүлэхээс өгсүүлээд... багагүй юм хийсэн улс. 

	— Павел Морев ч ингэж л боддог байх. Харин энэ чинь буруу. 

	— Чи чинь бүүр цаадхадаа хүртэл зааж сургадаг болсон уу?

	Шишко охиноо ууртай хэр нь сэтгэл хангалуун ширтэнэ. Өөрийн бие боловсрол мэдлэг гэхээр юмгүй боловч харин нам түүнийг боловсрол мэдлэгтэй хүнийг үнэлдэг болгон хүмүүжүүлсэн билээ. Чакыр охиноо гуйж гувшаад байхад нь гэр, ахуйн сургуульд оруулна гэж удтал зүтгэсэн бол, Шишко Лилагаа яаж ийж байгаад гимнази төгсүүлэх юм сан гэж хамаг чадлаараа чармайсан хүн билээ. Лила нь харин сургуулиа төгсгөж чадсангүй, маркс-ленинч бүлгэмд оролцсоны учир долоодугаар ангиас хөөгджээ. 

	Лила бол гоолиг өндөр нуруутай, шулуухан хүрэн хар гэзэг, цэнхэрдүү нүд, цэвэрхэн царайтай бүсгүй бөгөөд түүний хурц ширүүн харц багш нарын сэтгэлд хүйт оруулдаг байлаа. Иймээс ч тэд Лилад муу байдаг бөгөөд нэгэн удаа латин хэлний хичээл дээр Редингот юунаас ч болсон юм бэ, Лилад уурлаж түүнийг шуламс гэж нэрлэжээ. Гэтэл энэ бол тэгш сайхан мөртэй, тэвхгэр өндөр цээжтэй, тэгшхэн шулуухан шилбэтэй, тийм ч муугүй шуламс билээ. Оройд киноны гадуур цугларч, наран цэцгийн самар цөмөн аятайхан бүсгүйчүүлийн ар өврөөс ширтэгч нутгийн хүүхэнч харчуул түүнийг хотын хамгийн аятайхан охидын нэг гэлцэнэ. Тэгэхдээ хавьтаж ойртохын аргагүй, хачин муухай зантай яг л шар зөгий шиг гэнэ. 

	Лила бол даржин ядуу амьдралын хэцүү бэрх болгоныг биеэрээ үзсэн бүсгүй. Шороогоороо шалтай, нэг муу бяцхан тасалгаанд баяр баясалгүй бага нас нь өнгөрч, хийх ажил олдохоо больдог өвлийн урт саруудад эцэг нь арай чамай гэж талхны мөнгө олдог, гимназид ганц охиноо суралцуулах гэж байнга өр шир тавьдаг, өөрийн бие өл хоол муутай, өвлийн дулаан хувцасгүй, бороо цасанд уранхай муу шаахайтай явдгийг хэлэх үү тавдугаар цагийн хичээлээс хойш тамир тэнхээ алдран сульдана. 

	Лила бас намын ажлын хүнд бэрхийг өөрийн биеэр мэддэг билээ. Марксч-ленинч бүлгэмийн талаар багш нар зогсоо зайгүй асууж байцаана, шөнийн цагаар ухуулах хуудас тарааж явахдаа урван тэрслэгчдээс айж, намын нууц нөхөдтэй уулзахдаа хамаг биеийн нь хүйтэн хөлс дааварлан, хэрэв баригдаж гэмээж нь эрүү шүүлт тулгуулахаас айна. 

	Лила өөрийн эсэргүүцэн тэмцэж буй бөгөөд үнэн голоосоо үзэн яддаг тэр ертөнцийн бузар булай бүхнийг, тамхины пүүсүүд аавыг нь хахуулдан элсүүлэх гэж ямар ч бүтэлгүй оролддогийг, өөрийг нь нэг цагдаа урван тэрслэгч, нууц янагаа болгох гэж гэнэн төлөвлөгөө боловсруулсныг, эздийн ханах цадахаа мэддэггүй ховдог шунахай сэтгэлийг, зарц нарын нь тэнэг мулгуу, урвамтгай шарвамтгайг сайн мэддэг байлаа. 

	Бүсгүй энэ бүхнээс гадна өдий төдий юм мэддэг болсон бөгөөд иймээс ч үзэсгэлэн гоолиг дээр нь ямар нэг ширүүн догшин хүйтэн, эрс шийдмэг байр байдал нэмэгдсэн ажээ. 

	Ингээд аав нь:

	— За сайн яваарай! Би ажлаа хийлгүй болохгүй гэв. 

	Шишко орой болохоос өмнө хоёр зуухаа засаад, хот орж эздэд нь аваачиж өгч хөлс мөнгөө авахаар яарч байлаа. Тэгэхэд нь Лила яаруу сандруу:

	— Аав аа, хүлээ! Танд би нэг юм хэлэх гэсэн юм сан гэв. 

	— Хэл ээ, хэл! хэмээн Шишко инээмсэглэн, — Шаахайдаа зан тавиулах мөнгө л биз? Аав нь өнөө орой олж ирнэ гэсэнд, 

	— Үгүй, мөнгө биш гээд... Лилагийн үл ялих сэвхтэй царай улайж ягаарсан боловч нүдэнд нь зоримог харц гялалзаад, — Танд би өөр нэг юм хэлэх гэсэн юм... Павел Морев бид хоёр... тэр бид хоёр сэтгэлтэй болсон... гэв. 

	— Юү?.. хэмээн Шишкогийн хоолой сөөнгөтөв. Ямар нэгэн хүн цочир дэлсээд авсан юм шиг духны нь арьс жигтэйхэн үрчийж, хөмсөг нь дээш сөхөгдөв. 

	— Тийм ээ, бид хоёр хайр сэтгэлтэй улс. Үүнийг минь таныг мэдэж аваг гэж бодсон юм хэмээн Лила их л тайван ярив. 

	Шишкогийн цээжнээс ямар нэг цухалдсан чимээ өөрийн эрхгүй гарч, сэтгэл их үймэрсэндээ болоод улам ч уухилан амьсгаадна. Саяны дуулсан сонссон зүйл намын ажил санаандгүй баларснаас ч хавьгүй илүү сэтгэл санааг нь үймрүүлжээ. Павел Лила хоёр агуулахын дэргэдэх ил бүлэг хариуцан хамт ажилладаг гэж Шишко сайн мэдэх боловч тэр хоёрын харилцааг иймэрхүү маягтай болчих юм гэж ёстой зүүдлээ ч үгүй явлаа. Намын ажил хэрэг гэдэг бол зугаа цэнгэл биш. Хувийн ямар ч ажил төрлийг намын ажил хэрэг лүгээ хольж хэрхэвч үл таарна. Гэнэтхэн Павел Моревт уур нь хүрэв. Нүүр нь улам ч минчийж, уруул нь чичрэв. Лилагаа заамдаж аваад, зэгсэн сайн болгож тавиад хотын намын хорооны аль нэг ахлах ажилтанд очиж Павел Моревын байр байдлыг тоочмоор санагдлаа. 

	Лила ямар ч ширүүн салхи шуурганд гулзаймгүй зулзаган мод шиг цэх шулуун зогсож байлаа. 

	— Та яав аа? Намайг барьж авч зодох нь уу? Өөрөөс чинь юу ч нуудаггүй хэлдэг гэж тэр үү? хэмээн Лилаг зэмлэнгүй асуухад Шишко, 

	— Намын нэр бузарлана гэнэ ээ? гээд, бөглүүхэн санаа алдав. 

	— Намын нэр төр яаж бузарласан хэрэг вэ? Би хэн нэг хүнийг илчлээ юу? Миний гэм буруугаас болж намын ажил хэрэг балраа юу?

	— Чи байр байдлаараа бузарлаж байна. 

	— Та ямар инээдэмтэй юм ярина вэ? Бид хоёр намынхаа ажлыг хаяад гэрлэх гэж байгаа хэрэг биш шүү дээ. Аль эсхүл та, биднийг хар ламд очиж адис хүртэх хэрэгтэй болно гэж бодож байна уу? Тийм бол та өөрөө сүмд очиж, одоо болтол надад адис хүртээлгээгүй нүгэл хилэнцээ ариутгуулаарай л даа. 

	— Энэ талаар яриагүй байна! хэмээн Шишко уурлаж, ширээ шаав. 

	— Тэгээд та юуны тухай яриад байгаа хүн бэ?

	— Чиний саяын хэлдгийн чинь тухай. Бидний үед ингэдэггүй байсан юм. 

	— Та нар тухайн үедээ дуртай цагтаа л гэрлэдэг байсан шүү дээ. Тэгэхэд чинь өнөөгийнх шиг ч хөрөнгөтөн байгаагүй, өнөөгийнх шиг Улсыг батлан хамгаалах хууль12 ч байгаагүй. Одоо бол биднийг хаашаа л бол тагнуулч дагаад алхуулахгүй байна. 

	— Тийм л байгаа бол дан ганц намын ажлаар хөөцөлддөг байвал бараа биз. 

	— Мөн дөө!

	Шишко гүнээ санаа алдан, сандал дээр лагхийн суугаад ширээ тохойлдов. Тэрээр охин нь нэгэнт том болж толгой даасан хүн учир амьдралд нь хөндлөнгөөс оролцох эрхгүй болсноо ухаарлаа. Лила нь өвлийн ёозгүй өдрүүдэд өглөөд унд хоолгүй хичээлдээ гүйж, оройд шөнө дүл болтол хичээлээ давтаж сууж арга буюу ядуу хоосны эрхээр амралтаа тамхины агуулахад ажил хийж өнгөрөөдөг байсан тэр үеийн юм Шишкогийн бодолд урган үзэгдэв... Охин нь бусад ажилчдын охидын нэг адил ажил хийж олсон хэдэн мөнгөөрөө гоёж гоодон, кино үзэх юм уу, оройн цагаар гол гудамжаар зугаалах зэрэг ялихгүй тэр баяр баясгаланг ч эдэлж үзээгүй билээ. Охин нь ёстой л сахил хүртсэн чавганц шиг байдаг бөгөөд Шишко ч түүнийгээ бага залуу бүсгүй биш, ахимаг насны авгай шиг иймэрхүү л амьдарч байх ёстой юм шиг бодож санах юмгүй өдий хүрчээ. Охиноо өчүүхэн боловч баярлуулан баясгаж чадахааргүй хоосон ядуу төрсөндөө сая гэнэт гэмшив. Охиныхоо байр байдлыг зөвтгөх ч чадалгүй, буруутгах ч чадалгүй, арга тасраад арчаагүй хоцорсноо одоо л мэдлээ. Ингээд яах ч учраа олохоо болиод суудлаас өндийж ширүүн хар алгаараа духаа арчин, үүд рүү зүглэв. Үрчлээ суусан өрөөсөн хацрыг нь даган хэдэн дусал нулимс бөмбөрнө. Лила араас нь:

	— Аав минь, санаагаа бүү зовоо гэв. 

	Шишко санаа алдсан боловч нэлээд тайвнаар:

	— Аав нь юундаа санаа зовох вэ? Чи бол одоо миний мэдлийн хүн биш, намын мэдлийн хүн. Нам л чиний минь замыг зааж чиглүүлэг гэв. 

	 

	 

	Лила гэрээс гарч, ажилчны хорооллын наранд халж улайссан шороо тоостой нарийн гудамжаар орж нарсан ой руу чиглэв. Уг шугуй хотын цэцэрлэгийн цаад талаас эхлэн уулын бэл өөд үргэлжлэх бөгөөд Павел тэр хоёр тэнд очиж уулздаг байлаа. Бүсгүй аавтайгаа ярилцсандаа сэтгэл хангалуун явна. «Өвгөн» сэтгэл нь үймэрч, зэгсэн гомдож гонсойсон боловч охиндоо бүрэн итгэдэг нь мэдэгдлээ. Үүнээс өөр ч юм Лилад хэрэг байсангүй. Ингээд хувийн амьдрал нь хойш тавигдаж, цаг ямагт бодож явдаг тэр нэгэн зүйлээ Лила дахиад л эргэцүүлэн бодож эхлэв. Энэ бол сэтгэл санааг нь байнга зовоодог, шийдвэрлэгдээгүй хэд хэдэн асуудал, тухайлбал намын чиг бодлогын тухай, удирдах нөхдийн хоорондын санал зөрөлдөөний тухай, тамхины аж үйлдвэрийн ажилчдын хотын хэмжээний ажил хаялтад бэлтгэх тухай асуудал байв. Эдгээр асуудал чухам хэрхэн яаж шийдвэрлэгдэхээс ажилчдын дунд зохиох Лилагийн өдөр тутмын ажил шалтгаалах билээ. Павел уулзахдаа юм болгоны тухай ярих боловч үйл явдал цааш ямар янзтай өрнөхийг өөрөө ч сайн мэдэхгүй учир хааш яашхан, хагас дутуу л ярина. Ажилчид улам бүр дарлагдаж мөлжигдсөөр, гэтэл удирдлага онолын талаар маргалдаж, бие биесээ явцуурах үзэл баримталж байна гэж зэмлэн цаг дэмий гарздаад л байдаг Павел мужийн намын хорооны гишүүн бөгөөд үйл ажиллагааны хуучин арга барилыг орхихын төлөө тэмцэнэ. Лила доороос үүсэх санал зөрөлдөөнөөс айгаад, Павелын үзэл санааг хуваалцдаггүй байлаа. Бараг таримал мод, зүлэг ногоо гэх юмгүй ажилчны хорооллын бяцхан байшин, чулуун хэрмийн ялихгүй сүүдэр бараадан явж буй бүсгүй зарим нөхдийн зөрүүдийг нь дэндүүг харамсан бодно. 

	Нарсан ойд очих Лилагийн зам хотын төв дундуур өнгөрөн гарна. Лила талбай дундуур өнгөрч, яг явган хүний замд орох үедээ тэр үеэр «Спорт» хэмээх гуанзнаас гарч, Бористой баяр хөөргүйхэн уулзаж салаад харих гэж явсан Иринаг харлаа. Лила тэр хоёр нэг ангид суралцаж байсан боловч мэндлэх төдий өнгөрдөг байжээ. Ер нь тэр хоёрыг иймэрхүү цэрвүү хүйтэн харилцаатай болгосон өдий төдий зүйл бий билээ. Лила одоогоос хоёр жилийн өмнө Иринаг марксч-ленинч бүлгэмд сонирхолтой болгох гэж оролдоод ямар ч бүтэл олсонгүй. Тэгэхэд цагдаагийн тэр охин түүнийг багш нарт ховлоогүй боловч бүлгэмд орохоос эрс татгалзсан ажээ. Түүнд хоёрын хооронд аж амьдрал, сайхан хүсэл мөрөөдөл нь саад болжээ. Лила сая Иринагийн хажуугаар огт хайхралгүй өнгөрсөн тул нүдээ улайтал уйлсан явсныг нь ч ажигласангүй. 

	Иринаг харснаасаа болоод Борис санаанд нь оров. Лила түүнийг бүүр гимназид байхаасаа аваад үзэж чаддаггүй билээ. Борис ядуу зүдүү залуу боловч эцгийнхээ харгис үзэл санааг яг хуваалцдаг агаад одоо бүүр «Никотиан» пүүсийн түшмэдийн дотор хамгийн элэггүй нь болж хувирчээ. Мастер Баташки хүртэл Борисыг бодвол ажилчидтай арай дээр харилцана. Ингэхэд ер нь Павел, Бористой уулзаж ярилцан, ухуулж сэнхрүүлэх гээд үзвэл яасан юм бол! Заа даа бараг ч дэмий биз дээ. Ах дүү улс гэхэд аль хэзээнээс аваад ёстой л хонь, чоно хоёр доо. Рединготын хүүхдүүд яасан тэнгэр, газар шиг өөр өөр улс вэ? Павел нь коммунист Борис нь харгис этгээд ремсист13 Стефан нь зүгээр залуу боловч заримдаа Лилагийн сэтгэлд тохирдоггүй байлаа. Тэр бол дэвэргэн зантай, биеэ тоосон, заримдаа зүүний, заримдаа барууны хэлбэрэл рүү халтирчихсан байдаг, тэгээд бас өөрөөсөө бусдын үгийг юман чинээ боддоггүй, гимназиас хөөгдсөнөөсөө хойш бүүр ч биеэ тоож гүйцжээ. Гэтэл Лила бол гимназиас хөөгдөж, коммунист залуучуудын эвлэлийн бүрэлдэхүүнд багтдаг боловч хотынхоо Ажилчин залуучуудын эвлэлийн удирдлагад санаархдаггүй билээ. Стефаны ийм сагсуу зан байдал ажил хэрэг амархан баллаж мэдэх билээ. 

	Лилагийн үймрэн бухимдсан бодол дахин Ирина руу эргэсэн боловч тэр даруй Динкод шилжив. Динко ч гэсэн бас л биш. Үзэл санааны хувьд бат найдвартай ремсист Динко үеэл дүү бүсгүйдээ нэг л хачин битүүхэн, амь гол бөхтэй, шаналгаатай хайр сэтгэлтэй, үүнийг нь болиулах гэж Лила оролдож ядсан билээ. Динко гимнази онцсайн төгссөн бөгөөд цагдаагийн газарт хараахан сэжиглэгдээгүй байгаа учир хотын намын хорооны нэг хүн түүнд цэргийн бага дарга бэлтгэдэг сургуульд орох санаа авхуулжээ. Цэргийн боловсрол мэдлэгтэй хүн намд хэрэгтэй байлаа. Ийнхүү шийдсэн нь Лилагийн санаанд тохирсон боловч бас л Динкогийн талаар зовсоор билээ. Динкогийн зүрх сэтгэлийн гүнд Лилагийн эрх нөлөөнд яаж ч оролдовч ордоггүй түгжээтэй, харанхуй бяцхан булан бий ажээ. 

	Ах дүү хоёр нь коммунист байхад энэ Борис Морев ёстой өөдгүй, бузар амьтан гэж бодохоос сэтгэл санаа гонсойсон Лила санаа алдав. Павел гэж бас үзэл суртлын аюултай маргаанд улам шигдээд байдаг, Стефан гэж нэг иймэрхүү муухай ааш зантай залуу, Динко ухаантай, цагаан санаатай боловч мэдэх чадах юм юу ч үгүй, тэгээд бас өөрийг нь огт тоож үздэггүй Иринад унаж үхээд байдаг. Энэ бүхэн Лилагийн голыг харлуулна. Хүмүүсийн хоорондын харилцаа гэдэг ер нь ямар ч нарийн, яасан ч ээдрээтэй зүйл байдаг юм бэ? Энэ бүгдийг ер нь байгаа байгаа чигээр нь тусгаж өөрийн дур зоргоор ажиллах хэрэгтэй болж байна уу?

	Хотын цэцэрлэгт чимээ аниргүй, бараг хүн амьтангүй тэгэхдээ яг л хотод шиг бүгчим халуун байв. Нарсан ойн зүгээс намуухан зөөлөн салхи сэвэлзэх бөгөөд өдөржингөө тамхины агуулахын хортой муухай үнэр танарт утуулж нар салхины бараа харахын хүслэн болдог Лила, сэтгэл тун тааламжтай цээж дүүрэн амьсгална. Зуны нам гүм, налгар сайхан өдөр, цэлмэг хөх тэнгэр, нарсан ойн анхилам сайхан үнэр, алаг цэцгийн мандал энэ бүхэн бүсгүйн сэтгэлд баяр баясгалан төрүүлэхийн зэрэгцээгээр Павелын хайр сэтгэлээс гадна ямар нэг зүйл дутагдан үгүйлэгдэхийн уйтгар гуньхрал төрүүлнэ. Оройд энэ цэцэрлэгийн модот гудамжаар инээж баясалдан, тэврэлцэн үнсэлцэж харагддаг янаг амраг залуу хосуудын бүхнийг умартах жаргал цэнгэлийг бүрэн дүүрэн эдлэх хувь зохиол Павел тэр хоёрт байхгүй юм шиг бодогдоно. Тэмцлийн хууль ийм ажээ. Энэ хууль Павел Лила хоёрын хэн хэнийг цаг ямагт аюулаар заналхийлж, санаа сэтгэлийг нь түгшүүлэн зовоох бөгөөд тэр хоёрыг эрс шийдмэг хянуур няхуур болгожээ. 

	Энд тэндгүй, өтгөн саглагар чинар мод, хуайсын сүүдэрт тавьсан урт урт сандал дээр хийх юмгүй завхуулууд эвшээлгэж намрын шалгалтад бэлтгэж буй гимназийнхан хичээл давтан сууцгаана. Тэд дэргэдүүрээ Лилаг өнгөрөхөд хойноос нь талимааран гөлөрч анхаарал нь сарнихад уншиж байсан зүйлээ самуурч удтал мунгинана. 

	Лила тэднийг анзаарсан ч үгүй, яриа хөөрөө өдлөө гэж зэвүүцсэн ч үгүй. Харин эрээн мяраан зангиа зүүсэн, шинэхэн шар шаахайтай нэг хүн сэтгэлийг нь сэрдхийлгэв. Энэ хүнийг цагдаагийн газрын тагнуулч гэж Лилад агуулахын нөхөд сануулсан билээ. Энэ бол нуруу өндөр, зэвүүн гийлгэн нүд, бэлцгэр нүүртэй хүн байв. Гар нь тун эв хавгүй бөгөөд өгөрийн үнсэн саарал арьстай ясархаг том, махчин амьтны савар шиг санагдав. Лилаг өмнүүрээ өнгөрөх үед сонин уншиж байсан тэр хүн, толгой өндийлгөж, гунигтай хэр нь хорсолтой харцаар хэсэг ширтэв. Гэвч тэр даруй сонин руугаа тонгойж таг чиг болов. Лилагийн сэтгэл бага зэрэг уужирлаа. Үл таних энэ тагнуулч хотод саяхан ирсэн учир, эндхийн хүн амьтан, байр байдалтай одоогоос л хам хум танилцаж буй бололтой. Лила тэр хүнийг араасаа харж байгаа эсэхийг шалгаж түргэн зуур эргэж харав. Тагнуулч хажуугаараа хараад, сониноо уншсаар л ажээ. Лила сэтгэл уужирч, санаа алдсан боловч нарсан ойн наад талын жимээр орж, Павелын тухай бодож эхлэхдээ л сая нэг санаа бүрмөсөн амрав. 

	Лила дарлагдсан ядуусын ертөнцөөс төрөн гарч, өөр шигээ боловсролтой амраг ханийн хүсэл мөрөөдөл болсон сэхээтэн бүсгүйн дүрэлзсэн хайр сэтгэлээр Павелд дурлажээ. Уруул ам нийлүүлэн удтал озолдож байснаа, хоёр биеийн нь амьдралд хайр дурлалаас нь өөр бас нэг чухал зүйл байдгийг гэнэт ухаарсан бүсгүй эхлэн сандарч:

	— За яриад бай! гэхэд нь Павел амьсгаадан инээмсэглэж:

	— Чи минь хайр дурлалд хүртэл явцуурхагч үзэлтэн юм аа даа гээд, бүсгүйг дахин тэврэн авч үнсэв. Павел намын ажлаар хотод ирэхдээ л хааяа нэг Лилатай уулздагийг хэлэх үү, уулзаагүй удаад ийнхүү үнсэж суухад бүсгүйн чихэл зөөлөн хоёр хөх, халуун бүлээн уруул, цэнхэрхэн нүдний нь цогтой сэргэлэн харц ер нь юм болгон л сэтгэл зүрхэнд нь янаг амрагийн дөл бадраадаг билээ. 

	Павел бол нуруугаар Лилагаас өндөр бөгөөд, царай зүсээр Бористой зэгсэн төстэй, хар нүдтэй, толийсон хар үстэй улаавтар шар туяатай арьстай ажээ. Гэвч түүний нүүр царайд дүүгийнх шигээ охидын зүрхийг гижигддэг хүүхэмсэг уран гоё хэлбэр, угийн хямсгар хүйтэн байдалгүй билээ. Павел бол хянган хамартай, эртний Карфагений дайчин эрийн хүдэр эрэлхэг царайтай залуу. Энгүүний байр байдлыг эрхэмлэж үздэг нь түүнийг өнгөтэй өөдтэй явах бололцоотой хэр нь хуучин муу хувцас хунартай, сахал үсээ хусуулахгүй явдаг явцуурхагчдын маягаас авран хэлтрүүлжээ. Павел зуны цайвар өнгийн аятайхан хувцас дотуур цэвэрхэн цамц өмссөн байв. 

	Лила түүний гараас арайхийн мултарч:

	— За тэгээд сонин сайхан юу байна? гэв

	Төр хоёр ойн чөлөөний алс гүн дэх өмхөрч муудсан модон сандал дээр зэрэгцэн сууна. Энэ бол амраг хосуудын ганц нэгээрээ, бас гэм хоргүй гайхлууд хааяа ирдэг бараг зэлүүд газар байлаа. Одоо энд тэр хоёроос өөр нэг ч хүн байсангүй. 

	Павел янжуураа асаагаад:

	— Маргаан улам хурцдаж байна. Лукан намайг мужийн хорооны бүрэлдэхүүнээс хөөх санал оруулсан гэж ярив. 

	— Тэгээд юу болсон бэ? хэмээн Лила сэтгэл түгшүүртэй болов. 

	— Юу болох вэ дээ. Санал хураалтаар л тэр санал нь баларсан. Хоёр долоо хоногийн өмнө Витош ууланд мужийн бага хурал хуралдаж, тэр хурал дээр Лукан Төв Хорооны бие төлөөлөгчөөр очсон. Түүний үзэл бодлыг би зүйл бүрчлэн бут ниргэж, Коминтерноос хамаг холбоогоо тасалсан гэж буруушаасан. 

	— Тэр хүнийг чи үнэн голоосоо л үзэж чаддаггүй юм аа даа!

	— Тийм ээ, үнэн голоосоо. 

	— Аавтай хамт ажиллаж байсан юм гэнэ билээ... Уг нь шударга сайн хүн байх шүү. 

	— Шударга нь шударга, тэгэхдээ мэдэх чадахаар бага, ухаан жолоогүй зөрүүд амьтан... Би чамд болон эндхийн нөхдөд найдаж байгаа болохоороо л ингэж ярьж байна. Мужийн хорооны бүрэлдэхүүнээс хөөгдсөн ч анхан шатны байгууллагын ажил хийж, өөрийнхөө үзэл санааг л хамгаална даа. Иймэрхүү тэнэг балай юмыг хойшид тэвчиж сууж чадахгүй... Бид зүүний үзэлтнүүд, хувьсгалч романтикт зоог барьж байгаагаас өөр хийж байгаа юм алга. 

	— Бага хурал дээр энэ бүхнээ цөмийг нь хэлсэн үү?

	— Тэгсэн. 

	Лила бодлогоширсон янзтай инээмсэглэнэ. Тэгэхэд нь Павел:

	— Чи юуг нь ингэж их сонирхоод байгаа юм бэ? гэж асуув. 

	— Юуг нь юу байх вэ дээ. Лукан бүгд хурал дээр чамайг иймэрхүү ганц ч үг хэлүүлэхгүй байж дөнгөх учраас л энэ. 

	— Тэр ч гайгүй юм биз ээ! Павелын хоолойд уур хилэн хорсол тодрон, — Шийдвэрийг нь биелүүлэх нэг ч хүн олдохоо байвал Төв Хороо тэр аяараа байсны хэрэг юү байна. Чиг бодлогыг хилийн чанад дахь товчоо14, Коминтерн хоёр дээрээс эхлэн өөрчилж чадахгүйд хүрэхэд бид доороос эхлэн өөрчилнө гэв. 

	— Ажилчдыг л намд итгэхийг нь болиулж орхив доо... Маргаанч онолчдын ор нэр олон хороотой байснаас алдаатай чиг бодлого баримталдаг нэгдмэл нэг удирдлагатай байсан нь дээр. 

	— Алдаатай чиг бодлого баримталдаг тийм нэгдмэл удирдлага гэж байхгүй! хэмээн Павел эрс татгалзаад, — Манай намын хамаг хүч чадал үүнд л байгаа юм. Явцуурах чиг бодлого манай намыг мухардуулж ажилчин олон түмнээс бүрмөсөн тасран хөндийрөхөд хүргэнэ. Хэрэв ингэвэл удирдлага задарч өөр хоорондоо тэмцэлдэж эхэлнэ гэв. 

	— Тэмцэл одоо ч бүүр аюултай болоод байна шүү дээ. Та нарыг ингэж маргалдаад бие биесийг зэмлэж зүхээд байвал чинь намын эсрэг бүлэг гээд удирдах ажлаас хална. Эцсийн бүлэгт та нар гар хумхин суух болно. Гэтэл эндхийн байдал улам нарийн төвөгтэй болж байдаг. Ажилчид ямар ч бэлтгэлгүй аяндаа хөдөлж эхэлдэг. Энэ чинь намд хамгийн аюултай цохилт болох шүү дээ. Намын анхан шатны байгууллагын ажилтан бид нар юугаа хийх, хэнийхээ үгийг дуулах хэрэг вэ? Би яах, юу хийх хэрэгтэй болж байна?

	— Удирдлага дотроо үзэл санааны талаар тэмцэлдэх нь зайлшгүй. Харин бас намын ажилтнууд намын сахилга батыг заавал сахиж биелүүлэх ёстой. Танай хотын хороо орон даяар тамхины үйлдвэрийн бүх ажилчдын ажил хаялтын талаарх Төв Хорооны удирдамжийг л биелүүлэх ёстой. Харин түүнийг хэрхэн яаж биелүүлэх вэ гэдэг бол тусдаа асуудал. Чиний үүрэг бол уг асуудлын талаар хотын хороо байр сууриа тодорхойлтол тэсвэрлэн хүлээх хэрэгтэй гэдгийг ажилчдад сэнхрүүлэн ойлгуулах явдал мөн. 

	— Ингэж ярих ч амархан л хэрэг, харин та нарыг тэнд хэлэлцэж ярилцсаар байтал чинь ажилчид тэсэхээ болино шүү дээ. Эзэд, тэдний гар хөл бологчид ажилчдыг дарлан доромжилж байна. Өчигдөр «Цагаан далай» пүүсийн агуулахын мастер ажлын цагаар ажилчдыг бие засах гэж гарахыг нь ч хориглосон байна. Аав тэгэхэд нь дургүйцэж эсэргүүцээд, ажлаасаа халагдсан байна билээ. Агуулахынхан тэр аяараа үймрэн хямарч мастераа жанчсан учир цагдаа дуудсан юм байх. Өнөөдөр тэндхийн намын бүх идэвхтнийг ажлаас нь халсан гэнэ... Харин чи энэ бүгдийг яаж мэдэх вэ дээ! Арваад хоногийн өмнө манай агуулахын охидыг хуурч аваачих гэсэн нэг янхны газрын хэл амыг цагдаагийн газар булзааруулаад өнгөрөөснийг ч чи яаж мэдэх вэ. 

	Лила царай нь улайчихсан чанга чанга ярих бөгөөд нүдэнд нь уур хорсол илэрнэ. Павел бахдалтай ширтэн инээмсэглэнэ. 

	— Чи юунд нь инээгээд байгаа юм бэ? хэмээн Лила эгдүүцэв. 

	— Чамайг хараад байхад аятайхан болохоор чинь л инээж байна. 

	— Чамайг ингэж хэлэх үггүй, хий дэмий тоглоом тохуу хийхэд би бүүр тэсэж ядах юм. 

	— Тоглоом хийнэ гэдэг чинь зарим үед яах учраа олохоо больсон хүний сэтгэлийг тайтгаруулах цорын ганц арга болж өгдөг юм шүү. 

	— Чи тоглоом хийхийн оронд яаж учрыг нь олохыг л бод. Бид гэдэг улс хутганы ирэн дээр зогсож байна. 

	— Би учрыг нь олдгоо олоод байна. Энэ бол намын нэр төрд хал хоргүй ухаалаг ганц арга. Хэд хоноод л та нар ажил хаялтад бэлтгэх тухай удирдамж хүлээж авах болно. 

	— Чухам хэний чиг бодлогоор, чинийхээр үү, Луканыхаар уу? хэмээн Лила тохуурхав. 

	— Луканыхаар л байлгүй яах вэ дээ. Энэ чинь ямар ч утга учиргүй, болхи бүдүүлэг чиг бодлого! Байгаа хүчээ тооцож үзээгүй, ямар ч холбоотонгүй, нийт ажилчдыг эвлэлдүүлэн нэгтгэх өргөн бааз суурьгүйгээр ажил хаяна гэсэн чинь юү гэсэн үг вэ... Ямар ч зорилгогүй ийм ажил хаялт намын боловсон хүчнийг баллаж сүйтгэхээс цаашгүй... гэж Павел дахин ширүүлэв. 

	— Чи надад битгий ухуулаад бай! Чиний энэ үгийг би хэдэн зуу дахин сонсож байна. Тэгээд бид социал-демократууд шиг арга эвээр, хянуур болгоомжтой ажиллах хэрэг үү? Энэ чинь шал дэмий. 

	— Битгий тэнэглээд бай! хэмээн Павел уурлаад гар зангидан өвдгөө дэлсэв. 

	— Битгий хашхир! Чи бид хоёр намын ажил ярилцаж байна шүү хэмээн Лила инээнэ. 

	— Дүлий улсад дуулдахаар л хашхирах хэрэгтэй. 

	— Чи үүний оронд юу хийх гэж бодож байгаагаа тодорхойхон шиг ярь. 

	— Хилийн чанад дахь товчооноос мужийн хорооны хэсэг нөхөд бидэнд хотдоо большевикуудын шалгарсан аргаар ажил хаялт зохион өрнүүлэх үүрэг өгсөн... Бидний энэ туршлагын үр дүнг та нар тамхины үйлдвэрийн бусад төвийн ажил хаялтын үр дүнтэй харшуулж үзэх хэрэг. 

	— Энэ чинь тэгээд, Луканы, чиний ийм хоёр өөр замаар ажил хаялт зохион явуулна гэсэн үг үү? Тактикийн эв нэгдэл гэдэг чинь үүнийг хэлдэг хэрэг үү? Сонин л юм байна даа! Чиний саяхны нөгөө ухаалаг арга зам гэдэг чинь тэгээд энэ болж байна уу?

	Павел үнэн голоос гуйх янзтай:

	— Битгий даажигнаад, уур хүргээд байгаач! Бид миний бодож төлөвлөж байгаагаар л зохион байгуулах гэж байгаа хэрэг. Хотын хороо зохих шийдвэр гаргана... Би эндхийн нөхдөд л найдаж байна гэж чамд түрүүхэнд хэлсэн шүү дээ. 

	Лила өөдөөс нь шинжин харна. 

	— Найдна гэдэг нэг хэрэг, харин тэд чамайг дагах уу үгүй юу гэдэг бол өөр хэрэг. 

	— Хүмүүсийн бодож санаж байгааг би мэдэж байна. Чамд ч бас найдаж байна. 

	— Надад уу? хэмээн Лила гайхав. 

	— Тийм ээ, чамд. Ажилчидтай хамгийн ойр дотно харилцаатай чамд хэн хэнээс ч илүү найдаж болох шүү дээ. 

	— Яагаад чи надад ингэж найддаг бил ээ?

	— Яагаад гэвэл чи надад хайртай. Намайг хэн хэнээс илүү сайн ойлгоход энэ чинь чамд туслах шүү дээ. 

	— Би чамд хайртай боловч өөрөөр бодож болно шүү дээ. Би чинь өөрийнхөөрөө бодож сэтгэх эрхтэй хүн шүү дээ. 

	Тоглоомын чанартай хэлсэн боловч энэ үг нь дэндүү ширүүдэж, хоёр биеийн нь харилцааны хамгийн эмзэг газар туссаныг Лила сая ойлгов. 

	Тэгэхэд нь Павел хүйтнээр:

	— Чи тэгээд юу гэж боддог хүн бэ? гэв. 

	Павелын дуу гэнэт хүйтэрч, саяхны нь элэгсэг дотно байдал арилахыг мэдсэн Лилагийн зүрх шимширлээ. 

	Ингээд тэрээр Павелын гар дээр гараа тавьж элэгсэг боловч их л ултай, аажмаар:

	— Би чиний байр байдлыг намын эсрэг гэж бодож байна. Үнэн чанартаа намын эсрэг биш боловч, одоогийн эндэх нөхцөлд тохирохгүй болохоороо л тэр. Тактикийн хувьд намын жанжин шугамд харшилж байна. Яагаад гэвэл бид үүнээс урьд ажил хаях тэмцлийг шал өөр замаар бэлтгэн явуулж байсан. Хилийн чанад дахь товчоо юу ч гэж хэлж байж мэднэ. Тэр чинь эндхийн нөхцөл байдлыг огт мэдэхгүй. Заалт удирдамж сэлт нь намын идэвхтнүүдийг төөрөлдүүлж, ажилчдыг намын дээд удирдлагад итгэдэггүй болгож байна... гэв. 

	Павел яриаг нь эрээ цээргүй таслан:

	— Ингэж итгэдэггүй болгох... чинь аль хэдийн хилийн чанад дахь товчоо биш, харин Лукан хийсэн юм. Чи юу ч мэдэхгүй байж дэмий юм бүү ярь. Чи тэмцлийн өөрийн байгаа өчүүхэн хэсэг хүрээнээс хальж гараагүй, боловсорч гүйцээгүй байна. Чи ач холбогдол ихтэй өөр бусад зүйлийг ойлгохгүй, тэмцлийн өөр бусад хэсгийг хэрэгсэж үзэхгүй байна. Тэмцэл гэдэг чинь тийм амархан биш, өдий төдий асуудалтай холбоотой байдаг юм. Тэмцэл гэдгийг чинь жирийн нэг бүдүүвчээр, юм мэдэхгүй, хөөрхий ажилчдын толгойг эргүүлж байгаа Луканы тэр аар саархан лоозонгийн дагуу өрнүүлж болдоггүй зүйл гэв. 

	— Чи тэгээд намайг юу ч мэддэггүй амьтан гэж байгаа хэрэг үү? хэмээн Лила муухан инээмсэглэв. 

	— Яалаа гэж! Харин чи юм мэддэг болохоороо л тусгүй байна хэмээн Павелын дууны байдал бүүр ч зэвүүтэй болон, — Харин чи намын шилдэг идэвхтэн хүний шинж чанарыг төгөлдөр хадгалсан болохоороо л тусгүй байна! Намын хүний өндөр үүрэг хариуцлага болох намын сахилга батын нэр барьж, яг хэрэгтэй цаг үед явцуурхах тэнэг үзлээсээ хагацаж чадахгүй байгаа өдий төдий нөхдийг замаас нь гаргаж мэдэх чинь тусгүй байна! Хамгийн гол нь чи сэтгэлийнхээ гүнд миний үзэл санааг зөв зүйтэй гэж зөвшөөрч байгаа хэр нь яагаад ч юм бэ итгэж чадахгүй эргэлзээд байгаа чинь харамсалтай байна гэв. 

	— Итгэж чадахгүй! Юунд итгэж чадахгүй байна гэж! гэхэд нь Лилагийн дуу алс холын цуурай мэт бүдэг бөглүүхэн сонстов. 

	— Тийм ээ, аль ч сэхээтэн хүнд итгэж чадахгүй эргэлзээд байгаа чинь. Лукан л ажилчдыг ийм болгож байна шүү дээ! Чи саяхан хэллээ шүү дээ... Чиний байр байдал намын эсрэг чиглэж байна... чи оппортунист, чи хэн ч гэлээ дээ! Битгий гомд! Би чамайг юм мэддэггүй гэж хэлээгүй байна! Би чамайг хортой аюултай төлөвлөгөөгөө хэрэгжүүлэхдээ ашиглах гээгүй байна. Надаас жаахан болгоомжилж бай л даа?.. 

	— Би тэгээд толгойгоо даан бодож боловсруулах эрхгүй хэрэг үү? хэмээн Лила гомдолтой дуугарав. 

	— Мөн дөө! Бидний арваад жил толгойгоо эргүүлсэн асуудлыг чи ганцаараа толгой дааж шийдвэрлэдэг болсон уу? Чамайг тийм эрхгүй гэсэн хүн алга! Юу л бодно бодож л бай. Чиний тусламж ч надад хэрэггүй. 

	Павел дуугүй болж, духайн сууна. Нойрмоглон дүнсийх шугуйн анир чимээгүйн дунд нарсны холтос тоншиж буй тоншуулын дуу л тог тог сонсогдоно. Давирхайн үнэр хамар цоргиж хаа нэгтээ холын холд дэвхрэг чихэнд чийртэй чийр чийр гэнэ. Нарсны мөчир хоорондуур цэлмэг хөх тэнгэр харагдах боловч Лилаг баярлуулахгүй болжээ. Санаандгүй гунигт дарагдсан зүрх нь цохилохоо больж, Павел тэр хоёрын харилцаа нэг л биш болж, тэгэхдээ бүүр ингэж амархан биш болж байгаа нь хачин гайхалтай санагдана. Ингээд Лила:

	— Надтай, очиж очиж надтай ингэж харилцана гэж байх уу, чи сайн л бод! Би чамайг надад намаа юу юунаас ч илүүд үздэгт минь, хэцүү төвөгтэй асуудлуудыг өөрийн ухаан бодлоор шийдвэрлэдэгт минь л хайртай хүн гэж боддог байсан юм даа гэв. 

	— Тийм л хэвээрээ байхгүй юу дээ, чамд саад хийсэн хэн ч алга. 

	Павелын дууны өнгө тун хүйтэн цэвдэг болсон нь Лилаг цочоов. Павел өвдгөө тохойлдон тонгойн суух бөгөөд газар ширтэн янжуураа сорно. Түүний урт хоёр хөл, өргөн мөр, бараан царай, гялалзсан хар үснээ агуулагдах далдын ямар нэг хүчний эрхшээлээр Лила өөрийн мэдэлгүй сугадаж аваад, 

	— Жаахан явах уу? гэв. 

	Павел хүйтнээр ердөө л:

	— Үгүй гэв. 

	Лила гараа шалмаг угз татан авч, гойд юм болоогүй мэт тайвнаар:

	— За тэгвэл эхлээд би явъя. Хэзээ уулзах вэ? гэсэнд Павел хааш яашхан:

	— Мэдэхгүй л дээ гэнэ. 

	Лила үс гэзгээ тухтай засаж янзлав. Цэнхэрдүүхэн хоёр нүдэнд нь хүлцэнгүй, гунигтай харц тодорно. Ингэж салж явахынхаа өмнө ажил төрлийн байдалтайгаар:

	— «Никотиан» пүүсийн агуулахын ажилчид дунд Макс Эшкенази гэгч нэг шинэ хүн үзэгдэх болж... Түүнийг чи таних уу?.. гэж асуув. 

	— Танина. 

	— Хаанахын, ямаршуу хүн бэ?

	— Их ухаантай, шударга сайн хүн

	Лила дахин хэсэг зогсов. Ямар нэгэн зүйл эргэцүүлэн бодож буй бололтой хөмсөг нь хөдөлнө. 

	Тэгж байснаа гэнэт:

	— Тун базаахгүй л хүн шиг бодогдоод байх юм гэхэд нь Павел

	— Луканы сэтгэлд таалагддаггүй хүн чамд базаахгүй санагдах нь аргагүй шүү дээ гэж егөөдөв. 

	 

	 

	Борис Иринагаас салаад тосгоны санхүүгийн газар луу хамаг ажлаа орхин ирсэн уг хэргээ сая нэг тийш болгосон хойноо хотын доод, тамхины агуулахууд орших хэсэг рүү чиглэв. Гадаа нэг их халуун ч биш болов. Дэн буудлын хашаа, архины мухлаг, дархны газар, морин тэрэгний тоногийн газар төмрийн дэлгүүр бүхий худалдааны захын өмнүүр өнгөрч явахад бямба гараг бүрийд тариачид, еврей худалдаачид хоолойгоо сөөтөл хашхиралдаж байдаг эндхийн дэн буудлын хашаанаас адууны баас шээс, архины мухлагийн хашаанаас архи дарсны исгэлэн үнэр ханхална. Төмрийн дэлгүүрийн өмнөх мод, төмөр хүрз, хадаастай хайрцаг, байвантай шуудай дунд хуучин муу тоорцогтой цагаан сахалтай еврей өвөгчүүл сууж харагдах бөгөөд эрихээ имрэн гасалж байгааг нь харахад аливаа бусад буян үйлдэгчдээс өөр ажээ. Цонхигор, туранхай, сульдаа өвчинд баригдсан жаалууд нь мухлагт үйлчилнэ. Еврейн сүмийн хажуугийн кино гардаг газрын хонх Буффало Биллийн баатарлаг үйлсийн тухай цуврал үзүүлэхээр амлан жингэнэж дуудна. Борис давхийн цочив. Ганцхан жилийн өмнө түүнийг эндхийн билет худалдагчийн ажил хийвэл хий гэж байсан бол харин одоо «Дорнодын тамхи» пүүсийн төв контор уриад байдаг гээч. Ердөө л жил өнгөрсөн боловч Борис бахь байдгаараа хоцорсонгүйгээр барахгүй түүнд «алтан шар» тамхи улам ч ихийг амлах болжээ. 

	Ингээд тэрээр худалдааны захын өмнүүр өнгөрч, хотын хамгийн ядуу зүдүү хэсгийн давчуухан, ой гутам үнэр танартай гудамжаар голын зүг эргэв. Хотын энэ хэсэгт мод зүлэг бараг байхгүй бөгөөд ганц дан, бяцхан шавар байшингууд хариугүй муудаа ичиж зовон бие биедээ хулгаж наалдах мэт. Муухай үнэр ханх тавих муу усны шуудуу дундуур нь зурайх давчуухан хашаа хороон дотор амьдралын хүнд бэрхэд үүртэж өөр хоорондоо уралцахад бэлхэн хүүхнүүд орж гарч харагдана. Хар бор ажилд дарагдсан энэ хүүхнүүдэд хүнтэй аятай найрсаг харилцахыг зааж сургасан нэг ч хүнгүйн дээр ядуу хоосны туйлд хүрч ядарч зүдэрсэндээ болоод ийм ярдаг ширүүн зантай болчихсон хэрэг ажээ. Гудамжинд тоглож буй дан цамцтай шалдан хүүхдүүд шороон дунд өнхрөн туранхай хонгоо гялалзуулна. Овоо том боловч, эрүүл ариун цусаа тамхины агуулахад очиж амьдаар соруулах тэр насанд арайхан хүрээгүй жаалууд нь данхай тоглож, барилцаж авах нь холгүй маргалдана. Хэн ч энэ хүүхдүүдэд хүн гэдэг хэчнээн сайн сайхан амьтан болохыг үзүүлж мэдүүлээгүй бөгөөд эд бүүр балчир багаасаа эхлээд ийм муухай ааш зантай болсон ажээ. 

	Борис хотын ой гутам энэ хэсгийг сая нэг өнгөрч, агуулах руу очлоо. Энэ бол олон зуун саяын үнэтэй, өдий төдий давхар асар том барилгууд билээ. Орчин үгийн маягаар өө багатай, жижиг дөрвөлжин цонхтой барьсан энэ барилгууд тэднийг босгосон баячуул шиг нэг л хүйтэн цэвдэг, нүнжиггүй царайлна. «Никотиан» пүүсийн агуулах холоос харахад эрт цагийн ямар нэг махчин амьтан мэт бөгөөд нүсэр том биеэрээ хажуу хавийнхаа бусад пүүсийг няц дарах гэж буй мэт санагдана. Хашааны хоёр хавтастай, том төмөр хаалганы хажуугийн ханан дээр нь алтан шар үсгээр

	 

	ТАМХИ ГАДААДАД ГАРГАХ ХУВЬ НИЙЛҮҮЛСЭН «НИКОТИАН» НИЙГЭМЛЭГ

	 

	гэсэн хаяг харагдана. 

	Цааш капиталист энэ хэмжээ дамжаагүй дээрэм тонуулд ганзага нийлүүлдэг банк, хоршоолол, үйлдвэрийн газруудын нэр ус ярайна. Борис хаалга сахин зогсож буй македон нутгийн манаач хүнтэй хайнгуудхан мэндлээд, урт боловч нэг их өргөн биш хашаанд орлоо. Дэргэдүүр нь ажилд орж яваа ажилчид, боловсруулж исгэсэн тамхи ачсан ачааны машин цуварна. Энэ хаалгаар грекийн худалдаачдын тэмээн хөсөг цувж эндэх нутгийн тамхийг өмнө зүг цагаан тэнгисийн зогсоол руу тээдэг байсан удаатай билээ. Өнгөрсөн зууны үлгэр домог шиг байр байдлыг санагдуулагч тэр тэмээн жин энд үзэгдэхээ больж, оронд нь «Никотиан» пүүсийн машин тэрэг ирээд удаж байгаа хэрэг. Спиридонов тамхины баячуулын дотроос хамгийн түрүүнд гадаадынхантай холбоо тогтоох болгарын тамхийг грек худалдаачдын гар харахгүй болгосон хүн гэж ханхар явдаг байлаа. Харин тэглээ гээд тамхи тариалагчид, түүнийг арчилж янзалдаг ажилчид хэн хэнд нь ч аз жаргал ирсэн нь огтхон ч үгүй билээ. 

	Үр жимсний моднууд ургаж, өнгө өнгийн цэцэг алагласан цэцэрлэг, агуулахын хашаа хоёрыг өндөр бөгөөд урт хэрэм тусгаарлана. Цэцэрлэгийн цаад талаас төмөр утсан тороор хашаалсан ойн чөлөө залгах бөгөөд замын хоёр талаар зурайх зулзаган улиангарыг их л арчлан аригладаг ажээ. Цэцэрлэгт ажилчдыг оруулдаггүй, тэнд зөвхөн захирал «Никотиан» пүүсийн захиргааныхан зугаацан сэлгүүцнэ. Цэцэрлэг, ойн чөлөө хоёрын дунд хэрд рококо маягийн хоёр давхар байшин харагдаж байгаа нь Спиридоновын хуучин сууц бөгөөд түлхүүрийг нь одоо мөнгөний нярав хадгалдаг бүлгээ. Доторхыг нь хуучны байдлаар бодлогогүйхэн төхөөрч төвхнүүлсэн энэ байшинд пүүсийн эзэн болон ерөнхий мэргэжилтэн шинэ бараа шалгаж үзэхээр хот орж ирэхдээ, ирсэн хойноо уулын гол горхиноос монтоохой загас авлаж яваад буцаж ирсэн хойноо зочид гийчидтэйгээ амардаг байлаа. 

	Борис хашааны гүн дэх конторын боржин чулуун шат өгсөн цэцэрлэгийн хаалганы өөдөөс харсан жижиг хаалга онгойлгов. Агуулахын нөгөө хэсгийн урт, гэрэл гэгээ муутай гудамжаар тасаг цехэд ажил хийж буй хүмүүсийн дүнгэнээн, өдий төдий салхивчийн хүржигнэх чимээ сонсогдон, тамхины үнэр танар сэнгэнэнэ. Захирлын өрөө онгорхой, хүн амьтангүй хоосон байгааг бодвоос худалдааны талын ажилд шилжсэн бэлтгэл генерал алба ажилдаа хараахан ирээгүй ажээ. Мөнгөний нярав, нягтлан бодогч хоёр захирлыг эзгүйчлэн машины бичээч хүүхний өрөөнд орж цэцэн мэргэнээ үзэлцэж байв. Бичээч хүүхэн тамхи эв дүйгүй сорж, тоглоом тохуу хийсэн үгэнд эгдүүтэй инээдээрээ хариулж байгаад, Борисыг орж очиход тэр гурвын дэмий яриа тасалдаж, таг чиг боллоо. Бичээч хүүхэн, мөнгөний нярав, нягтлан бодогч гурав хэн хэн нь Борист дургүй ажээ. Хэрэгсэж үздэггүйд нь бүсгүй түүнийг зэвүүцэх бөгөөд цаад хоёр нь бол түүний ажил төрөлд атаархдаг байлаа. Ингээд хачин эвгүй нам жим оргиж байтал, нярав

	— Ноён мэргэжилтэн гуайн бие лагшин тунгалаг биз дээ? хэмээн хэзээ хэзээнийхээ хорон үгээр төнхөв. 

	Эгдүүтэй, залирхаг харцтай, улаан хүзүүлсэн нүдэнд хүйтэн царайтай нярав бол генералын дүү хүүхний хүүхэд бөгөөд тамхины худалдаанд их ирээдүйтэй хүн гэж тооцогддог байлаа. Техникийн талын бага сага юм мэддэг болсон тэрээр аль хэдийнээс аваад мастерыг тамхи худалдаж авах ажлаас зайлуулж өөрөө гардан ажиллах, ядаж түүнтэй хамтарч нууцгайгаар идэж завших санаа өвөрлөж орхисон ажээ. Тэрээр өөрийгөө хэтэрхий тоодог бөгөөд авга ахыгаа Спиридоновт нөлөө үзүүлж чадахыг мэддэг боловч Борисын хичээнгүй зүтгэлд тун их зэвүү нь хүрдэг байв. 

	Тэгэхэд нь Борис:

	— Намайг ч үнэндээ мэргэжилтэн бол гээд байгаа шүү, чи минь л харин насаараа конторын мухар сахисан долигонуур амьтан хэвээр хоцорно байх гэв. 

	Ингээд хүрэн даалимбан халаадаа авч өмсөөд, өрөөнөөс намбатайхан гарч одов. 

	Борис гарч, хаалга хаагдахад бичээч хүүхэн урамтай нь аргагүйгээр:

	— Чамайг ч цаадах чинь ёстой нэг хэллээ дээ? гэв. 

	Нярав чүдэнз зурж янжуураа асаасан боловч ууртаа болоод, асаж байгаа чүдэнзээ алдаж шинэ өмдөө золтой л шатаасангүй. Багтарч унатлаа уурлаж, минчийж улайгаад:

	— Хар муу солиот!.. Яг эцэг шүү... Ажлаас нь халж орхи гэж өнөө орой л захиралд хэлэмз! гэж занав. 

	Борис бичээчийн өрөөнөөс гарч, саяны ам мурийснаа санаж инээмсэглэн, тамхи боловсруулж буй цех рүү орохоор харанхуй гудам руу зүглэв. Тэрээр өөрийг нь захирал, түшмэд, мастер, ажилчид хэн хүнгүй үзэн ядавч замд нь торж тээглэж чадаагүйг лавтай мэдэж байлаа. Авьяас чадалтай, өрөвдөх сэтгэлгүй ширүүн дориун, хүйтэн цэвдэг хүн болохыг нь тэд дор бүрийдээ л мэддэг ажээ. Түүний урьдаас хэлсэн болгон ёсоороо болж, санаачилсан бүхэн нь амжилттай бүтэж хэлсэн хийсэн болгон нь оновчтой, ухаалаг байдаг байлаа. Захирал эхлээд санал болгосон зүйлүүдийг нь няцааж байсан боловч сүүлдээ өөртөө алдар нэрийг нь зээлдэх гэж амьдралд хэрэгжүүлдэг болжээ. Мастерууд уурлаж аашлах боловч тэрүүхэндээ олигтойхон ажиллахыг хичээнэ. Ажилчид түүнийг үзэн ядах боловч үгийг нь дагана. Борис ер нь л тамхины арилжаанд одтой төрсөн юм шиг санагддаг байлаа. Тэрээр үнэндээ жирийн улс амьтан шиг хайрлана өрөвдөнө гэдгийг мэддэггүй боловч энэ бол тамхины арилжаанд шаардагддаггүй зүйл билээ. Баяжих чинээжихийн хатуу ширүүн хууль чухамхүү тийм хүмүүсийг түүж тэтгэн өргөмжилдөг юм. 

	Эцсийн бүлэгт тэрээр хэн болох нь танигдаж, агуулахын хар бор ажил, тамхины ухаан балартуулам үнэр, уушги муутгаж цус бага болгодог хортой муухай хумхи тоосноос хоёр яс хагацжээ. Борис тамхи боловсруулах арга ажиллагааг бүрэн эзэмшиж мэдлээ. Одоо санасан бодсоноо хэрэгжүүлж хувийн ажлаа бодоход ч болохтой болов. Гэтэл ийм нэгэн санаа төрнө. Килограмм тамхинаас хоёр гуравхан лев хожиж, лут мундаг баячуудад өчүүхэн бараа нийлүүлдэг дорой амьтан байхын хэрэг юу бил ээ? Тэвчээртэйхэн хэсэг ажиллавал хэдхэн жилийн дараа л арав хорь дахин хожихтой худалдаачин болж болох биш үү? Цөөн тооны боловч, бүхнийг захирах эрх чадалтай агаад олон улсын холбоо сүлбээтэй баячуудын тоонд орох зам «Никотиан» пүүсийг дайрч гардаг байлаа. 

	Тамхи боловсруулж буй цехүүдийн нэг рүү ороход хоёр чихээ хөвөнгөөр таглуулсан юм шиг дөжрөөд агаар олигтой цэвэршүүлж огт хүч хүрэлцдэггүй салхивчийн сэнснүүд эцэж туйлдсан мэт хүнгэнэх чимээ сонсогдоно. Тамхины шаравтар хүрэн тоос хэзээ язааныхаараа ажилчдын толгой дээгүүр хорт утаа адил суунаглах бөгөөд өрөөнд ороод очмогц л хамар ам нүд, хоолой, үс, уушги хувцасны хуниас ер юм болгонд нэвчин шингээд гадаа гарсан хойно ч амар салдаггүй энэ утаа хий шиг хорт, нарийн хумхи тун зэвүүтэй, хорон муухай үнэр нь гоц, давирхайрхуу болж байгаад хар тамхи шиг эхлээд анхилам сайхан атлаа дорхноо хамар хоолой хатаан хорсгож, толгой тархи мансууруулам муухай билээ. Үүнээс гадна өөр нэг муухай, тэгэхдээ тийм их гэм хоргүй үнэр утах нь зуны бүгчим халуун энэ өдөр ажлын ширээний дэргэдээс уяатай юм шиг үл холдох бөгөөд, халууцаж бүгчимдэж хар хөлс нь цуварсан хүмүүсийн ядарч туйлдсан, туранхай хэрзгэр биеийн хөлс, уурын үнэр ажээ. Эндхийн хэвлийдээ өвчин эмгэгт нэрвэгдсэн үр хүүхэд төрүүлэх хувь тавилантай давхар эмэгтэйчүүд, өвлийн хэдэн сарыг ажилгүй яасхийж өнгөрөөх бодолд дарагдан уруу дорой царайтай эрэгтэйчүүд, хонхийж цонхийсон охид, хойч ирээдүйгүй залуус ажиллана. Эд нар бол «Никотиан» пүүст эрүүл мэндээ худалдаж л өлсгөлөн зовлонгоос амиа аргацаадаг бөгөөд элдэв бодол санаашралд автсан, баяр баясгалангүй улс юм. Зарим нэг хүний боддогоор бол хөдөлмөрлөх чадал хүчээ чөлөөтэй худалддаг эдгээр хүмүүс дор бүрийдээ л уур уцаар болоод сүрьеэ өвчинд нэрвэгдэж хахаж ханиалган тамхины хор нэвт шингэсэн бохир муухай алчуураар хөлсөө арчин арчин, толгой өндийлгөх сэхээгүй ажиллаж харагдана. Олон хүний хатанги шар хуруу гар хорт тамхины навчийг хурдан шалмаг ялгаж, багц багц болгон хурааж, хэсэг хэсгээр нь баглана. Удаан сууснаас болж хөшиж чилсэн өвдгөө хэсэг зуур боловч тэнийлгэмээр санагдана. Тамхины нарийн тоос зай завсаргүй нэвчсэн уушги цэвэр агаарын хүслэн болно. Ядарч туйлдсан царай, бөлцийж улайсан нүдтэй энэ олон хүн дор бүрийдээ л ажлын адаг төгсгөлгүй юм шиг санагдах урт өдөр ашгүй нэг дууссаныг дохиолон жингэнэх хонхны дууг тэсэж ядан хүлээнэ. 

	Энэ маань тэгээд бас тамхи боловсруулж янзлах асуудал ажилчид, эздийн хооронд нэг их хэл ам гаргадаггүй байсан цаг шүү дээ. Тамхи «өргөн пасталаар15» боловсруулах тул хавар эрт эхэлж ажилгүйдэх хугацааг ялимгүй боловч нааш саах боломж олгодог байлаа. Хөдөө, энд тэндээс баглаа баглаагаар нь тээвэрлэж авчирсан тамхийг «актармаж» гэдэг ажилчид, задлах бөгөөд эд нар бол тамхины навчийг сайн муугаар нь ангилдаг ялгагчид юм. Ийнхүү ялгасан хэсгүүдийг хавтгай модон дээр тавьж «базар16» луу мастерт буюу түүний туслагчид шилжүүлнэ. Хийдэг ажил нь ийм болоод ч мастер гэгддэг тэр хүн, ялгасан навчийг сайн муугаар нь төрөлжүүлэн том том бухал болгох далимд актармаж нарын аль зэрэг ялгасныг шалгаж үзээд, уг бухлуудаа ажлын вандангуудад, өөрөөр хэлбэл «тезгях» тус бүрд хуваарилна. Ажлын вандан тус бүр дээр нэжгээд «чистачка» буюу ялгагч, гурав гурван «пасталжийк» буюу хураагч ажиллах бөгөөд тэр гурав нь «зүүн талын», «баруун талын» «капакчийк» гэж дор бүрийдээ нэртэй билээ. «Капакчийк» нь бас дотроо «зүүн талын» «баруун талын» гэж ялгагдана. Ялгагч нь «базараас» ирсэн навчийг ялгаад, «зүүн» «баруун» хоёр талын хураагч, «зүүн», «баруун» талын капакчийдийнх гэж дөрвөн хэсэг болгон хураана. Хураагчид нь ялгагчийн хуваарилсан навчийг «зүүн баг» «баруун баг», «зүүн капак» «баруун капак» болгон бухалдана. Ийнхүү бухалдсан навчаа «денкчи» буюу баглагчид шилжүүлэхэд, тэрээр дахин шалгаж, буруу хураасан навч дайралдваас түүнийг зохих байранд нь болгоно. Ингээд гараас гарсан хэсгүүдийг, хана, ёроолыг нь зотонгоор зөөллөж доторлосон тусгай хайрцагт «сара» эгнээгээр тэгэхдээ «баруун» багц, «баруун» капакийг баруун гар талд нь «зүүний хүүдийг» зүүн гар талд нь ангилан хайрцаглана. Хайрцагласан навчийг исээх тасаг руу шилжүүлнэ. 

	Анх харахад хамгийн хялбар хөнгөн санагдах энэ ажил чухам дээрээ тийм ч амаргүй ажил байлаа. Навч болгоныг заалгаж зааварлуулаагүй хүн огт ажиглаж мэдэхээргүй нарийн шинжээр нь ялгана гэдэг ихээхэн хүч чармайлт шаарддаг бөгөөд олз ашгаа улам нэмэгдүүлэхийн үүднээс есөн шидийн аргаар ялимгүй хээл хахууль атгуулж, ажлын хөлсийг хийснээр олгох явдлыг хориглосон хуулиудын гадна гарчихсан байдаг пүүсийн эздийн боддогоор бол тун их хөлс мөнгөтэй ажил билээ. Гэтэл тамхины нарийн тоос хорт үнэр ажилчдын мах цусыг амьдаар нь сорж, эрүүл мэндийг нь доройтуулахын дээр өдрийнхөө хөлсийг ганц левээр ч болсон ахиулахын түүс болж аль болохоор их юм хийх юм сан гэдэг өөрсдийн нь хүсэл чармайлт сэтгэл мэдрэлийг нь ядрааж цуцаана. Ажилчин болгоны алдаа дутагдал, амжилт бүтээлийг тусгай дэвтэрт тэмдэглэх тул байсхийгээд л актармаж нар, мастерын туслагчтай ялгагч нар мастертай, хураагч нар баглагчтай маргалдаж зөрөлдөнө. Ажилчин болгонд тийм дэвтэр хөтлөх ажлыг Борис санаачилжээ. Гэдсээ тэжээхийн төлөөний энэ тэмцэл эрэгтэйчүүдийг ширүүн дориун ааш зантай, эмэгтэйчүүдийг хэрүүлч ярдаг болгожээ. Хараал уруул тавилцах тэдний дуу ууртай ширүүн сонсогдоно. Эцсийн бүлэгт цөм л иймээ тиймээ үг хэл гаргаж зүрхэлдэггүй, хамгийн дорд ажилтай хураагчид руу л дайрна. Гэтэл хөөрхийсийг өндөр үнэтэй «каба кулак» навч гэмтээвэл ажлаас хална хэмээн мастер загнана. Тэд уйлаан майлаан болж, хатанги шар хуруугаараа тамхины навч болгоомжтой барилах боловч түдэлгүй ажил удааширч, өдрийнхөө хөлсөн дээр илүү баглааны шагнал авахыг хичээгч баглагч нар хэл ам гаргаж, бөөн шуугиан дэгдээх нь тэр. 

	Гэхдээ харин ядарч, зүдрэхийн туйлд хүрч, хийрхүү болсон энэ олон хүн шуудайд хийсэн эвэр, туурай шиг эв түнжингүй мэт санагдах боловч үнэн хэрэг дээрээ бол тийм биш, тун ч эвтэй зүйтэй улс билээ. Ийм эв зүйтэй нь мастерын уур омог хэтэрсэн юм уу, өөрсдийн нь хэн нэг тамхины хорт уур үнэрт муужирч унасан үед л мэдэгдэнэ. Мастер тэнэг зан гаргаж, ажилчин бүсгүйчүүдийн аль нэгийг эвгүй муухайгаар харааж гэмээж нь бусад бүсгүйчүүл суудлаас босон харайж мастер луу уурссан барс адил ухасхийн дайрна. Тэд өөр хоорондоо ам мурийж аль нэг нь нөгөөгөө гомдоолоо гэхэд тэсвэрлэн өнгөрөөх боловч харин эзэд тэднийг аялдан дагалдагч хэн боловч дайрч доромжилбол зүгээр өнгөрөөхийг хэрхэвч үл хүснэ. Бүгчим халуунаас болж нэгний нь ухаан балартлаа гэхэд илүүдэл чийг, хэтэрхий хуурай агаарын аль алинаас нь тамхины гэмтэж муудах нь ямар хамаатай юм бэ, цонх онгойлгохыг шаардан ууртай сүртэйеэ хашхиралдана. Энэ олон хүний эв зүйтэй нь ажил хаясан өдрүүд, ажилгүйдэх өвлийн өлсгөлөн хоосон саруудад бүүр ч тодорхой илэрнэ. Тийм үед нөгөө ширүүн дориун хэрүүлч ярдаг улс маань бие биесээ хайрлан халамжилж, харилцан туслалцана. Харин тэднийг ийм эв зүйтэй халуун дотно улс гэж эзэд, тэдний гар хөл бологчид хэн нь ч сэжиг авдаггүй байжээ. 

	Борисыг тасагт орж очиход явган хэрүүл, шивэр авир яриа нам болов. Тун саяхан нэг хүнийг байн байн загнаж «базар» дээрээ сууж байсан мастерын туслагч гэнэт тун ажилсаг дүр үзүүлж, ажилчдыг зүхэн хашхичиж гарав. Энэ муусайн гөлөгнүүд залхуураад хөдөлж өгдөггүй шүү. Пүүсийн хоол зүгээр суугаад л цусалж байна. Эзнийг удахгүй муугаа үзэж модоо барихад хүргэх гэж байгаа улс... хэмээн загнана. Энэ бол дөчөөд насны, бие жижиг, сахал самбаагүй, үс өтгөн, тайган юм шиг гонгинуур дуутай хүн. Ажилчид, үгийг нь үл тоомсорлоно. Иймэрхүү үг хашхичиж байгаа нь дайсагнагч хоёр талын аль алинд нүүр засаж налигнадаг энэ хүний гэм биш зан гэдгийг ажилчид ч, Борис ч сайн мэднэ. Энэ бол ажилчдад болохоороо эздийг зэмлэж, эзэд тэдний гар хөл бологсдын нүүрэн дээр бол ажилчдыг аль муухайгаар харааж зүхэж байдаг хүн. Энэ бол эздийн уурлаж хилэгнэх, аливаа хов жив, ажилчдын ажил хаялт, ажилгүйдэх аливаа юм юмнаас цаг ямагт айж сэтгэл түгшүүртэй явдаг хүн. Өөдгүй долигонуур энэ амьтан эрхэлсэн ажил төрлөө сайн мэддэг болов чиг цаг ямагт улс амьтны үг чагнаж, муу санаа сэжиглэл сэлтээ захиралд «дотночлон» хэлдэг зантай. Борисын хүйтэн цэвдэг, сэхүүн сэрдүү зантайг тэрээр өөрийнхөөрөө ухан сэтгэж, энэ бол хэн яаж ажиллаж байгааг хянаж байх үүрэгтэй, эздийн тагнуул мөн гэж лавтай боджээ. Иймээс ч ингэж хичээнгүй зүтгэлтэй хүний дүр үзүүлж байгаа хэрэг юм. Тэрээр гонгиносон дуугаар ажилчдыг аль муухайгаар хараан загнана. Харин одоо түүний өөдөөс нэг ч хүн үл дуугарна. Ажилчид, модон сандал, сүрэл жинтүү дээрээ тухлан сууж, тамхины навч хичээнгүйлэн ялгаж байгаа харагдана. Хачин нам жим оргиж, салхивчийн сэнс хүнгэнэн, «базар» луу хавтгай модтой навч зөөж буй актармаж нарын хөлийн чимээ сонсогдоно. Борис орж ирсэн явдал хүмүүсийг ийнхүү хэлгүй юм шиг болгожээ. Энэ муу шар завжилсан зулбадай юухан шуухныг андана гэж байхгүй, савсхийвэл тэмдэглэлийн дэвтрээ гарган бичиж аваад л захиралд очиж цөмийг нь тоочно. Тэгээд л хөөрхий чинь ажил хайнгууд, удаан хийсэн хүн болгоныг дор нь л халж орхино шүү дээ. Хорон муухай үг хэлтэй түүний өмнөөс ам нээж зүрхэлдэг хүнгүй билээ. 

	Борис тасаг дотуур явж тамхины улаавтар өнгөт навчин бухлуудыг хянуур харж ажиглана. Ингээд баглагч нарын дэргэд ирэв. Тэдний дунд урьд өмнө үзэгдэж харагдаагүй нэг хүн байхад гайхлаа. Гуч, дөчийн хооронд насны, цайвар үстэй, цулцгар болж ирээд сэвхтэй нүүртэй тэр хүн дуу шуугүй, гавшгай түргэн ажиллана. 

	— Нэр хэн гэдэг бил ээ? хэмээн Борисын асуухад ажилчин сүүлчийн эгнээг өрж дуусаад, толгой яаралгүй өндийлгөв. Борисын хурц харцтай тулгарсан хүрэндүү нүдний нь харц харамсангуй байдалтай болов. Тэр хүн цаг хожих гэж бодсон бололтой тайвнаар, 

	— Хэнийх, минийх үү? гэв. 

	— Өөр хэнийх байгааж дээ?

	— Макс Эшкенази гэдэг. 

	— Хаанаас ирсэн бэ?

	— Софиягаас

	— Ямар пүүст ажиллаж байсан бэ?

	— «Жебелэд»

	Гар хуруу нь эвдэрч эвэршсэн боловч харцыг нь харахад боловсролтой хүн гэдэг нь илт байв. Ажилчдын дунд коммунист ухуулагчид тархсан тухай тамхины пүүсүүдийн тагнуулын газраас нууц мэдээ ирээд сар болж байна. Тэгтэл бас ажилчид цалин хөлс бага байна гэж ам амандаа, үр ашиггүй үглэж ундууцаж байдгаа болиод, цаанаа л нэг хачин дуу шуугүй болчихсон байлаа. Гэтэл энэ бол ажилчид ажил хаяхаар бэлтгэж байгаагийн шинж тэмдэг яриангүй мөн билээ. 

	— Чи тэгээд ямар хэргээр энд ирсэн хүн бэ? хэмээн Борисын асуухад, баглагч, тэнэг гэм хоргүй хүний царай гаргаж энэхүү энгийн асуудал сэтгэлийг нь их л уяруулсан янзтай инээмсэглэн

	— Би гэдэг чинь эндхийн нэг бүсгүйд сэтгэл санаа явчихсан хүн дээ гэж тайлбарлав. 

	— Хэн чамайг манай агуулахад ажилд оруулсан бэ?

	— Ерөнхий мэргэжилтэн Костов гуай. 

	Борис «зэгсэн сайн хамгаалалт олж дээ!» хэмээн егөөдөн бодоод, тэмдэглэлийн дэвтрээ гарган Макс Эшкенази гэж бичиж хойно нь «сэжигтэй этгээд» гэсэн чагт тэмдэг тавив. Ажилчны хүрэндүү хоёр нүд, тэмдэглэлийн дэвтэр лүү зэвүүн хүйтнээр ширтэнэ. 

	— Ажлаа хий. 

	Борис тэндээс хажуугийн тасаг руу орлоо. Энд гимназиас хөөгдсөн, марксч-ленинч бүлгэмийн удирдагчид цөм хуралдаж байгаа улс шиг нэг вандан дээр ажилладаг байв. «Эзэн хаан», «эх орон» гэдэг хоёр үг бол шоронгийн эрүүгийн гэмт хэрэгтний тасгаар орон гэр хийсэн хулгайч нарт хүртэл юм бодогдуулж чадна гэж үздэг захирал, энэ нусгай жаалуудыг ажилд авч ёстой нэг тэнэглэхийн цаагуур тэнэглэсэн юм. Гимназиас хөөгдөгсдийн хувийн хэргийг сөхөөд үзэхэд «олигтой иргэн» болох найдлага тун бага байсаар атал генералын өгөөмөр эх оронч өвчин хөдөлж ердөө л маргааш нь тэднийг цөмийг нь «Никотиан» пүүсийн агуулахад ажилд авсан юм. Энэ муусайн тэнэг жаалууд шоронгийн хадаас болох байснаа тэгж нэг юм мултраад, одоо дахиад л коммунист халдвар тарааж байна. Эднээс болж энэ пүүс мөн ч баларна биз дээ. Өөр нэг зүйл Борисын уурыг улам ч их хүргэж байв. Энэ новшнууд дунд төрсөн дүү Стефан нь байж байдаг. «Никотиан» пүүст ажиллаж амжилтад хүрэхэд нь Борист саад хийхийг хичээдэг захирал, бусад түшмэд, ахлах мастер ер нь энэ өөдгүй муухай тонуулчдын гарт хамгийн аятайхан зэвсэг болж өгч байгаа зүйл бол чухам энэ билээ. Коммунист дүүтэй байна гэдэг бол гэр бүлийн нэр төрийг гутаасан, амжилт ололт олох аливаа бүх боломжийг нь таслагч хусаад ч арилахгүй хар толбо шүү дээ. 

	Ах дүү хоёр бие биесээ хүйтнээр ширтэнэ. Стефан арван долоо хүрч яваа бөгөөд Рединготын гурван хүүгийн хамгийн царай зүстэй нь гэгддэг билээ. Энэ бол нуруу өндөр, бие туранхай, үс тас хар, бордуу аятайхан зөв царайтай хүү. Түүний өмнөөс хараад сууж буй, овгордуу шанаа, шантгардуу хамар, доогтой харах ногоовтор сэргэлэн нүдтэй бүсгүй бол аанай бас гимназиас хөөгдсөн бөгөөд төмөр замын ажилчин айлын охин. Үүнээс өгсүүлээд бусад охид, залуус цөм нуруугаар Стефанаас намхан боловч тоомсор хэнэггүй хардгаараа түүнээс дутах юм алга. 

	Борисыг ширээний тушаа хүрч ирэхэд, цөм л дуу шуу хураан ажилдаа хичээнгүйлэн шамдав. Гэхдээ цаанаа л нэг өдсөн, цаанаа л нэг учиртай харагдана. Цөм нэг хүн шиг цэх шулуухан болчихсон нүүр царай нь нэг л даажигнасан, эрэмгий байдалтай бөгөөд хөдөлж байгаа нь хүртэл эрс огцом ажээ. Энэ бүгд нь ялгаж байгаа үнэт зүйлийнхээ нэр сүрийг гутааж байх шиг санагдана. Залуу ажилчид «базараас» очиж навч авчрах юм уу, ялгасан навчаа савлагч нарт аваачиж өгөхдөө «Энэ ажлаар чинь баяжиж таргална гэж шийдсэн улс нь бид биш шүү» гэсэн янзтай, толгой гэдийлгэчихсэн, хэнэггүй инээмсэглэн явна. 

	Энэ бүгдийг хараад Борисын хор шар буцалж «өөдгүй золигууд!» гэж бодов. Тамхины эзэн болж гэмээж нь эднийг залхаан цээрлүүлэх ямар ямар арга хэмжээ төрөөс шаардахаа сэтгэлдээ боловсруулав. Энэ залуу маань яах ч аргагүй ядуу хоосон байж иймэрхүү юм бодож боловсруулахтай байдаг байна шүү. 

	Төмөр замын ажилчны охин гэнэт:

	— Ялгагч аа!.. Та яагаад гэмтсэн навч баруун тийш нь хийгээд байгаа юм бэ? гэж зандрав. 

	Ингээд хугархай нэг навч авч, ялгагчаар ажиллаж байсан Стефан руу сарвайв. Бүсгүйн дууны өнгө байдал, «та» гэсэн нь бусдыгаа инээлгэх гэсэн зорилготой нь илт, доогтой байлаа. Хэд хэдэн хүн инээлдэв. Стефан гэмтэлтэй навчийг шүүрэн авч, «зүүн капак» руу шидэв. 

	Тэгэхэд нь нөгөө бүсгүй:

	— Ухамсартайхан л ажиллаарай! гэснээ, дуугаа гэнэт өөр болгож, яг мастерын туслагч шиг гонгинон, — Та нар пүүсийн хоол зүгээр цусалж байна! гэв. 

	Өөр нэг хүн хажуугаас нь:

	— Муусайн хар гөлөгнүүд! хэмээн занав. 

	Залуучууд инээлдэж тасгаар нэг шуугиан дэгдэв. Борисын нүүр, ууртаа болоод татавсхийж:

	— Чимээгүй байцгаа! Өөдгүй хар золигууд минь! хэмээн бархирав. 

	Тэгэхэд нь нөгөө охин!

	— Таны бодож байгаагаар бол мастер гуай тун их хүмүүжилтэй хүн юм биз дээ? гэж ёжлов. 

	— Та нар л өөрсдөө уурыг нь хүргээд, тэгж хараал хэлүүлж байхгүй юу! Та нар ер нь яасан муухай амьтад гэгч вэ?

	Хэсэг нам жим болоод байтал, Стефан гэнэт ах руугаа хандаж:

	— Чиний минь сайн сайхан ингэхэд ер нь дэндээд байх шиг байна шүү!.. Чамайг чинь энэ пүүсийн хувь нийлүүлэгч гол хүн юм уу гэж андуурч болохоор байна гэв. 

	Борис дүү рүүгээ ойртон дэлсээд авах нь уу гэмээр болсон боловч, гэнэт зогтусав. Стефан вандангийн нөгөө талд сууж байсан тул халдаж хүрэхийн эрхгүй тоомсоргүй харагдана. Ах дүү хоёр бие биесийг хорсолтой, савсхийвэл барилцаад авахад хэн хэн нь бэлэн зэлэн ширтэнэ. 

	Ингэж байснаа, Борис эхлэн:

	— Танхай хар муу золиг! Цагдан сэргийлэхэд хавтаст хэрэг чинь байж байгааг мартаагүй биз? хэмээн шүд зуун занав. 

	— Яалаа гэж мартах вэ?

	— Уухайс чи бас дахиад л?.. 

	— Очиж мэдүүл мэдүүл!

	Хэрүүл шуугиан дэгдэхээс зайлсхийхийн түүс болсон Борис ууртаа уухилж, амьсгаадан исээх тасаг руу явж орлоо. 

	«Исээх» гэдэг нь тамхийг исээлэгт бэлтгэх ажлыг хэлдэг бөгөөд энэ нь ялгахаас дутуугүй чухал ач холбогдолтой зүйл билээ. Тамхи исээхдээ баглаануудыг «таф» нь зохих хэмжээнд байхаар, өөрөөр хэлбэл зохих хэмжээний чийг татаж түүнийгээ алдахгүй хадгалахуйцаар хөндлөн, босоо «хажуулдуулж» янз бүрээр байрлуулна. Чийгтэй баглаануудыг дээд давхарт хуурайг нь доод юм уу, суурийн давхарт хийнэ. Исээлт буруу хийгдвээс тамхи нэг бол ялзарч хөгцрөх юм уу, эсхүл хэт хатна. Ийм болсон тамхийг «алдагдал» гэдэг бөгөөд тамхины чанар муудаж сэвсгэр хөнгөн, болно. «Алдагдал» тамхи тэр аяараа үнэ алдах удаа ч тохиолдоно. Түргэн исдэг тамхи бол эвэрч бүлээснэ. Тэгвэл «тарак» буюу олсон баглааг сулруулах юм уу, эсхүл баглаагаа бүгдийг нь задалж «текерлык» хэмээх дүгрэг модон дээр навч навчаар нь тараан дэлгэж хатаана. Бусад баглаа «алабур» хийх буюу сольж байрлуулна. Үүнд доод талд байсан баглаануудыг дээш нь, дээд талд байсныг доош нь, тэгэхдээ аль зэрэг чийгтэй байгааг нь харгалзан сольж байрлуулна. Зохих цаг хугацааг нь хашир сайн ажилчид л тодорхойлж мэддэг энэ бүх арга ажиллагааг исээгч нар гүйцэтгэдэг бөгөөд тэднийг ахлагч исээгч удирдана. Исээх тасагт өлөн тоос бага боловч тамхины үнэр танар бүүр ч хурц, бүүр ч согтууруулам билээ. Гаднаас орсон агаар тамхины чийглэгийг их, бага болгож мэдэх учир салхивч огт байдаггүй бөгөөд гаднаасаа хаалт мод, дотроосоо зузаан хөшигтэй жижиг дөрвөлжин цонхнуудыг нь хүртэл өдрийн дүнд тусгай цагаар онгойлгоно. Бүдэгхэн цахилгаан гэрэлтэй энэхүү асар том байранд өдий төдий мянган килээр нь тамхи исээнэ. Исээж байгаа баглаануудаас элдэв үнэр үнэртэх бөгөөд хамгийн сайн үнэрч хүн л давирхайн төрлийн бодисууд, эфирийн тосны анхилам үнэр дундаас хөгцийн эхүүн муухай үнэрийг ялгаж мэдэх билээ. Никотиноос ямар ч үнэр үл үнэртэнэ. Түүний үл үзэгдэгч хор гол төлөв ялгах тасагт хэргээ бүтээдэг учир исээгчдэд аюул хөнөөл нь бага тусдаг ажээ. Гэхдээ л тэдний ажил ч гэсэн хал бал ихтэй. Эхний үед нэг исээгч хүнд гурав дөрвөн зуун баглаа итгэмжилдэг байжээ. Гэтэл исээх арга ажиллагаа нарийсаад ирэхэд баглааны талаар нэг их санаа зовдог нь гайгүй болж, харин илүү зардал удаж «кайме» буюу боловсорсон тамхины дундаж үнийг ахиулахгүйн тулд нэг исээгчийн баглааны тоог яваанд нь хоёр мянга хүртэл олон болгожээ. Ингээд ирэхэд исээгч даамал пүүсийн их олз ашгийн төлөөнөөс эрүүл биеэ хайрлахгүй зүтгэдэг ажилчдыг үлдээж, илүүдсэн ажилчдыг халж, мэдлийн доорх хүмүүсээ цөөрүүлэх болжээ. 

	Борис давхруудаар эргэж тойрч үзээд, тэмдэглэлийн дэвтрээ гарган, исээгч даамлын энэ өдөр халахаар төлөвлөж байсан дөрвөн ажилчны нэрийг дарав. Спиридоновыг ирэхэд агуулах нь нэг ч илүү ажилчин байх ёсгүй байлаа. 

	
ГУРАВДУГААР БҮЛЭГ

	— Хэдтэй явж байна? хэмээн Зарагийн асуухад, жолооны ар талд сууж яваа эр баргил дуугаар:

	— Хурд хэмжүүр хар л даа? Цагт ерэн километр явж байна... Юухан ч биш гэнэ

	— Догь!.. Зуу хүргээч. 

	— Аав минь битгий тэнэглээд бай хэмээн Мария гэнэт хориглов. 

	Түүний энэ үг салхины шуугианд сайн дуулдаагүй боловч Спиридонов охиныхоо уурлаж байгааг мэдээд тэр даруй хурд хасав. Хурд хэмжүүрийн зүү годхийн эргэж, тавийн тоо заалаа. Ийм сайхан дардан замаар ингэж сажилна гэсэн чинь юу гэсэн үг вэ!

	— Мария, чи айгаад байгаа юм уу? гэх Зарагийн усгал дуу урам хугарсан янзтай сонсогдов. 

	Зарагийн дуу усгал зөөлөн, уянгалсан чихэнд чимэгтэй сайхан бөгөөд дэргэд нь Мариягийн дуу эрс тэс, хахир чанга санагдана. 

	Зара инээмсэглэсээр эргэж харав. Түүний царай бор, татвар эмийн царай зүс л иймэрхүү байдаг байх гэж бодогдуулна. Гоо үзэсгэлэнтэй, чийрэг бор, хөнгөмсөг байрын энэ царай бүсгүйн өөрийн нь уншдаг цорын ганц ном «Zadys Home Journal17» сэтгүүлийн нүүрэн дээрх хүүхний толгойнх шиг өнгөлөг, цог золбоолог ажээ. Цэнхэр өнгийн алчуураар толгойгоо тойруулан ороосон нь ягаахан уруул, хацрыг нь улам ч өнгөлөг туяатай, өмссөн гоё хувцас хунарыг нь улам ч сайхан болгон харагдуулна. Хүрмэн цамцны нь энгэр дээр Стамбул хотын америк коллежийн тэмдэг байх ёстой боловч ардын хурлын төлөөлөгч явсан хүний энэ охин бол тиймэрхүү тэмдэг мэтийн дэмий зүйл хэрэглэхгүйгээр бүсгүй билээ. Тэрхүү алдарт коллежийг төгссөний нь тэмдэг бус, зөвхөн өөрийн нь байр байдал гэрчлэх ёстой байлаа. Зарагийн дууны өнгөнд Марияг хүйтэн муухай царайлав гэж гуньхарсан Спирдоновт тоглоом цаашаа үргэлжилнэ гэж сануулсан байдал тодорхой байв. 

	Бүсгүй уг тоглоомоо ямар нэг хэрэг явдал тохиолдож саад хийчихдэг ч бол уу хэмээн найдан удтал эргэлзсэний эцэст эхэлсэн боловч хоёр өдрийн өмнө ийнхүү хамт явахыг зөвшөөрч, эргэлтгүй шийджээ. «Бүх юм ёсоороо л болж байна» хэмээн сэтгэл таагүй хэр нь хангалуун бодоод, заавал л ёсоороо болох ёстой гэж шийдэв. Спиридоновын нас жар шахаж яваа хэдий боловч эрүүл чийрэг биетэй энэ эрийн хянган хамар, ховдог шувдаг харцтай, өргөн нүүр нь сүрлэг сайхан. Харин энэ хүн маань тэгээд Мариягийн эцэг шүү дээ! гээд бодоход л даанч нэг тиймэрхүү санагдана. Хамгийн балай юм чинь л энэ дээ!

	Зара гэр орныхоо байр байдлыг сэтгэл түгшин бодоод, үүнээс өөр арга зам байхгүй гэж гэнэт эрс шийдлээ. Эцгийн нь өр шир улам бүр ихсээд л байдаг. Гэтэл түүний авдаг пүнлүү, сүүлчийнхээ өнгөтэй өөдтэйгөө борлуулж олсон хэдэн мөнгө нь хээнцэр дэгжин охины нь зуны хувцас хунарт л чүүтэй чайтай хүрдэг. Зара, өөдтэйхөн залуу олж суух найдлага нэгэнт тасраад, өөр арга зам хайдаг болжээ. Түүний боддогоор бол «өөдтэйхөн залуу» гэдэг бол хөрөнгө чинээтэй, хөгжөөнтэй шуугиантай болж ирээд жижиг хөрөнгөтний ёсорхог хязгаарлагдмал байдлаас чөлөөтэй хүн байх ёстой байлаа. Гэтэл сүүлийн үед тиймэрхүү эрчүүл тун их ухаан сууж царайлаг залуухан хэр нь хөрөнгө мөнгөөр хөл алдаж яваа охидтой янаглаж зугаална уу гэхээс биш яг нийлчхэж болохгүй гэж хаширладаг болжээ. 

	Мария найз бүсгүйнхээ хэлснийг, хэрэг явдал хэрхэн яаж шувтрахыг сайн мэдсэн хүний ёсоор хүлцэнгүй дөлгөөн хүлээж аваад, ердөө л:

	— Аавтай машин барьж явахад нь сээтгэнэх хэрэггүй гэв. 

	Энэ удаа түүний үг тун тодхон дуулдав. Зарагийн царай гэмшсэн, бага зэрэг айсан янзтай хувьсхийж, Спиридонов харин охиныхоо үнэн голоос уурлаж байгаа, ердөө л нэг гоочилж байгаа алин болохыг дуу шууны нь өнгө байдлаар ялган мэдэх гэж бүтэлгүй хичээнэ. Мария юу ч гэсэн нэг их тэнэг амьтан биш шүү гэдгээ ойлгуулах гэснийг нь ямар ч байсан ойлгов. Зара ч үүнийг нь ойлгоод, өөрийгөө тун их буруутайд бодов. Очиж очиж Марияг хуурах гэж оролдоод юу хийх вэ дээ. 

	Ингээд Зара дахин эргэж;

	— Чи минь намайг аавтайгаа хардаад л байна уу даа? гэв. 

	— Үгүй үгүй, машинаа онхолдуулчих вий л гэж айж байна. Нэг удаа онхолдуулчихсан юм шүү. 

	— Чи үнэхээр уурлаж байна уу?

	— Үгүй үгүй. Гэхдээ л юмыг яаж мэдэх вэ зүгээр шиг явуул. 

	— Хөөрхий муу аавыг чинь хоёулаа жаахан зугаацуулъя. 

	Нас дээр тарч яваа боловч царайлаг энэ дээрэмчин эр хэзээ ч уйдаж залхаж үзээгүй хэр нь саяны үг аятайхан шалтаг байлаа. Тэр гурав гурвуулаа англиар ярьж байв. Гурвуулын нь оюун санааны бүтэц нь ч англи байр байдалтай, өөрөөр хэлбэл ёс мэддэг сүрхий улс болох гэж хичээдэг муу аргатай хүмүүс билээ. Одоо ч гэсэн дээ, өөрсдийгөө хуурахад бэлэн ажээ. Мария толгой дохино. Энэ бол, тийм шүү ажил төрөл гээд толгой өндийх сөхөөгүй байдаг хөөрхийг зугаацуулж цэнгүүлэхэд зүгээр, үүнд харин үнэмшиж болох юм гэсэн дохио байлаа. Мариягийн хувьд бол бузар булай хэрэг явдлыг үзээгүй хараагүй хүн болж, Зараг эцэгтэйгээ сээтгэнээд 

	байгааг, эцгийнх нь нууц амраг болчхоод байгааг мэдээгүй хүн болж л явах хэрэгтэй байв. Энэ нь ч гэсэн тэр гурвын гурвуулын нь хувьд шившигтэй зүйл билээ. Мария ярвайж, задгай машин дээр тамхи татах онц биш байдаг боловч тамхиныхаа жижиг мөнгөн хайрцгийг гаргаж ирэв. Хажууд нь сууж явсан жолооч тун түргэн янжуурыг нь асааж өглөө. Жолооч чүдэнзнийхээ галыг салхинд цохиулахгүйг хичээж, алгаараа хаацайлан нөмөрлөж их л хүндлэнгүй янзтай амархан асаана. Харин энэ удаад жолоочийн нүдэнд, хэрэв сая Зарагийн тамхийг асааж өгсөн бол яриангүй гялалзах байсан бөгөөд шивэгчин хүүхнүүдийн сэтгэл зүрхийг гижигддэг нөгөө жоготой ховдог харц тодорсонгүй. Мария бол баян эцгийн хөрөнгө мөнгөнөөс өөр юугаараа ч эрчүүлийн анхаарал татаж, сэтгэл хөдөлгөдөггүй бүсгүй байлаа. 

	Энэ бүсгүй эцгээ дуурайн төрсөн боловч эцгийн нь нүүр царайд дээрэмчин эрийн тэсвэр зориг, эрх дархтай эзэрхэг зан байдал тодордог бол түүний хүрэн бор нүд, бараг цусгүй нимгэн уруул бороотой бүрхэг өдөр шиг уйтгар гуниг төрүүлнэ. Оо энгэсэг бараг тавьдаггүй болохоор улам ч тийм санагдана. Мария аанай л бас содон өнгөтэй алчуураар толгойгоо ороосон нь цонхигор цайвар царай, үнсэн саарал үс гэзэгний нь өнгийг улам дарна. Ганц авахаар юм гэвэл урт, шулуухан цэх хоёр хөл нь боловч анхаарал татахгүй бөгөөд хавтгай цээж, эрэгтэй хүүхдийнх шиг хүйтэн цэвдэг ааш байдал нь харчуулын дурыг дор нь дарна. 

	Мария янжуурын утаа сорон, гал цоггүй, гунигтай харцаар уудам талыг ширтэн явна. Өглөөний сэрүүн өнгөрч, зуны бүгчим халуун өдөр дүнсийлээ. Суурины ойр орчим энд тэндгүй тариа цохих машины хөдөлгүүр нэгэн ая шуухитнана. Нүүр царай нь хүрэн хар болтлоо нар салхинд түлэгдсэн, чийрс малгайтай эрчүүл юүж юүж тариа авч хаялна. Бороо хур үзэлгүй удаж гандан шарласан бэлчээрт хонин сүрэг налайж, уранхай ноорхой хувцастай жаалууд барзгар модоо тулж дардан замаар гулсаж байгаа юм шиг жирийх суудлын машин, дээр нь яваа улсыг ширтэн зогсоно. Тэдний ноход, машины зүг ухасхийн хөөх боловч түдэлгүй гүйцэхээ больж, удан удтал ууртайгаар хуцан боргоож хоцорно. 

	Мария сая Заратай ярилцаад сэтгэл нь амсхийв. Одоо л нэг арга оллоо! Зарагийн ингэж сээтгэнээд байгааг ердийн нэг ямар ч гэм буруугүй, яах вэ дээ ядарч чилсэн хүнийг л хөгжөөж саатуулах гэж бодсон аальгүй зан юм шиг бодоод явах хэрэгтэй юм. Одоо үеийнхээ бүсгүйг аавын нь мөрөнд толгой түрүүгээ наан эрхэлж байгааг, тэр хоёрын өөр хоорондоо тохуу хийлцэж байгаа маягтайгаар хэл авалцаж явааг нэг их юманд тоох хэрэггүй юм. Мария ингээд, эхийнхээ нууц амрагийг юм бодож санахгүй өнгөрөөхдөө хэрэглэдэг байсан өөр нэг аятайхан аргаа дурсан бодов. Тэр хүн бол торгон цэргийн отрядын дарга, ёстой хүүхэлдэй, улаан мундир өмсгөж орхисон цацагт хяруул шиг амьтан билээ. Мария тэр хүнд үнэн голоос дургүй боловч өөрт нь санаатай ирдэг юм гэж улс амьтанд бодогдуулахын тулд тал засах хэрэгтэй болдог байлаа. Өөр бас нэг арга нь бол түүнийг өөрийг нь ярдаг муухай ааш зан гаргахаас авардаг байв. Юу гэвэл өөрийгөө аятайхан зүс царайтай гэж боддог хүн болж явах л хэрэгтэй байлаа. Хайр сэтгэлээ илэрхийлсэн харчуул гэдэг захаас аван замаар нэг юм шиг, цөмд нь л үнэмшиж байна гэж хариу өчих боловч ердөө өөрөө л эрд гарахаасаа эргэлзээд байгаа хүн болж биеэ хуурна. Өөр ч бас нэг арга хэрэг болдог байлаа. Юу гэвэл Мария хөгжмөөр хоол олж иддэг хүмүүсийн үнэн зүрхний юм шиг бялдуучлалтай тулгарахдаа, өөрийгөө тэргүүн зэргийн хөгжимч хүн гэж боддог дүр үзүүлдэг байв. Тав дахь арга нь ядуухан үеийн охидынхоо бардам занг номхотгох юм уу, хүн амьтнаас хөндий жожиг гэж улс амьтанд хэлэгдэхгүй шиг байхад нь хэрэг болдог байлаа. Мариягийн хамаг бүх амьдрал эргэн тойрныхоо хүмүүсийн өөдгүй, ой гутам зан чанар, тэнэг мулгууг өөрөөсөө хааж халхлахад нь хэрэг болдог өдий төдий аргаар дүүрэн байлаа. Ингээд тэр олон арга нь санаанд орж, гэнэт тэр бүгдийг тэвчиж өнгөрөөсөөр байгаад хачин их эцэж ядарсан юм шиг санагдав. Гэхдээ ийнхүү эцэж ядарсан нь тэр бүгдэд дургүй нь хүрч, тэр бүгдийн өөдөөс эсэргүүцэн боссон хэрэг огт биш байлаа. Мария ердөө амрах, сэтгэлийн дарамт зовлонгоос хэсэг зуурхан боловч хагацах сан гэж хүснэ. Ганцаархнаа, хэний ч үзэж харалгүй, хэнд ч үзэгдэж харагдалгүй амьдрах сан гэж бодогдоно. Амралтын том том газраар цуглардаг элдэв шалдав хүн амьтангүйгээр, бүжгийн газруудгүйгээр, хаймар дугуй, бензин тосны үнэр шингэсэн София хотын үнэр танар үнэрлэхгүйгээр, ердийн нэг байдалтай аравхан өдөр ч гэсэн явж үзэх сэн гэж бодогдоно. Намуун салхи үлээж, нарсны орой шуугин эргэн тойрны юм сарны гунигтай ногоовтор туяанд гэрэлтсэн нам тайван орой төгөлдөр баян хуур дарж суух сан гэж бодно. Мария Чамкорид18 байдаг зусландаа очиж ийнхүү амар тайван сууж болох боловч тэнд одоо ээж нь нөгөөх мөнгөн саатай мундирт «цацагт хяруултайгаа» жаргаж байгаа билээ. Мария тэр хоёрын тав тухыг алдагдуулахгүйг бодно. Эх охин хоёр хэн хэнийхээ ажил явдалд саад хийхгүй гэж дотор дотроо аанай бас аргаа хэрэглэн тохиролцсон билээ. 

	Мария эцгийнхээ ухаан, хүний дотор ороод гардаг авьяасыг нь тэр чигээр нь, аминч зангаас нь бага зэргийг, түүгээр ч барахгүй шулан мөлжигч зан чанараас ялимгүй хуулан төржээ. Харин ганц л гэм нь эцэг шигээ тийм нэг золбоолог төрсөнгүй. Мария ухаантай тулдаа эх шигээ тэгж элдэв дэмий балай юмаар өөрийгөө бузарладаггүй байлаа. Мария бол ууртай ярдаг ч биш, учиргүй сайхан ааш зантай ч биш билээ. Бага балчраасаа аваад хүний юу бодож санаж байгааг тоочиж мэддэг, юмны учир зүйг ойлгодог болсон нь түүнийг ёс суртахууны хувьд сул мах болгожээ. Үнэн хэрэг дээрээ сайн сайхан муу муухай гэж байхгүй юм, иймээс ч аливаа зүйлийг сайн муу гэж ялгахын хэрэггүй гэж ягштал боддог болжээ. Нэг үгээр хэлэхэд нүдийг нь гялбуулж ядраагаад байгаа гэрэл өөд хэнэггүй гөлөрдөг болжээ. Мария бол аз жаргалтай ч биш зовуурь зүдүүртэй ч биш хоёрын хооронд гурвын дунд амьдралтай бүсгүй байв. Би гэж өөрөө өнгө зүс ч үгүй, хэнд ч хэрэггүй нэг зүйл хэмээн үе үе гүн ухаантан хүний тоомжиргүй сэтгэлээр боддог байлаа. 

	Моторын дуу сүнгэнэж, хурд хэмжүүрийн зүү ерийн тоо руу годхийн эргэв. Пьер аавыг хурдлахын эз дахин хатгажээ. Спиридоновыг гэр орныхон, пүүсийн албан хаагчид цөм ингэж нэрлэдэг билээ. Бага залууд хамгийн сэжигтэй сэвтэй газрууд руу хөтөлж хагартлаа баяжихад нь тус болсон нөгөө амгайвчгүй айхтар занг нь Зара гижигдэж орхижээ. Пьер аав судас хатуурсан, зүрхний булчингийн ажиллагаа муу, сүүлчийн удаагийн таталтаар баруун талын зовхи хөдлөхөө больсноо ч дахиад мартжээ. Мария урагш өцийж хурд хэмжүүр лүү хяламхийв. Зүү нь зуугийн тоо зааж байлаа. Хурдалснаас машины их бие доргин чичирч, чихний үзүүрт салхи исгэрэн, замын хажуугаарх мод сөөг салхинд хөөгдөх мэт жирэлзэн хоцорно. Аав нь ухаан жолоо алджээ!.. Мария ширүүхэн зандрахаар завдсан боловч саяхан бодож олсон аргыг бодоод, юу ч дуугарсангүй. Тэрээр осол аюул болно байх гэж айсангүй. Аавынхаа ингэж хүүхэд шиг аашилж байгаад, Зара дахиад л толгойг нь эргүүлж эхэлсэнд л гол нь гонсойно. Зара аавтай нь урагшаа Салоник руу, магад үгүй Афин руу явах гэж байгаа, ер нь Софияд юм уу Варнад байснаас явсан нь ч дээр дээ. Тэр хоёрыг Грек рүү яваад өгөх юм бол би хотод хоцорч багадаа байснаа муухан мэдэх агуулах тэндэх байшиндаа очиж хэсэг зуур боловч амар заяа үзнэ. 

	Зара аав руу нь ойртон сууж мөрийг нь ялимгүй шөргөв. Тэгснээ гэнэт айсан юм шиг хазайсхийн холдов. Тэрээр ингэж нялганаж явааг минь Мария ар талаас харж байгаа байх гэж гэнэт сэхээ авчээ. Мария ч үнэндээ үүнийг нь мэджээ. Гэвч юу ч мэдээгүй дүр үзүүлж, уурлах нь байтугай, үерхдэг бүсгүйгээ өрөвдөх сэтгэл төрлөө. Зара хөөрхий минь зах зээл дээр худалдагдахаар ирээд байгаа, тэр хүнд энэ хүнд очно гэж шилж сонгох өчүүхэн ч эрх мэдэлгүй боол шиг санагдав. Мөнгө нь хүрсэн хэн дуртай хүн л худалдаад авч орхих шүү дээ. Цэнхэр алчуур, Варнад байж хүрэн бор болсон царай, том алаг нүд энэ бүгд үзэсгэлэнтэй дээрээ цаана л нэг галтай цогтой, эмзэг онгон, эмгэнэлтэй өрөвдөлтэй, эзнээ эрж байгаа боол хүүхний байдалтай болгожээ. Яах хэрэг вэ? Хөөрхийд мөнгө өгч тусалдаг юм уу? Аль эсхүл дотночлон ярилцаж бардам загнаж, байдаг юмаа үрж байхаа больж үз, тав алхах газар такси машин болж, жилийн дөрвөн улиралд жигтэйхэн олон хувцас сольж байдгаа больж үз гэж зөвлөдөг юм бил үү. Заа даа яриад туслаад ч хэрэг болох юм биш дээ. Зара бол орчин тойрныхоо амьдралд автагдсан олиггүй хөнгөн хийсвэр зантай амьтан. Хөнгөн хийсвэр дээрээ хөрөнгө мөнгөгүйг хэлэх үү, үүнээсээ л болоод ингэж замаа алдаж завхайрч нэр нүүрээ барж байгаа хүн. Сар болох уу үгүй юу бас нэг хөгшин баян дагаад л давхиж явах шүү дээ. Хөрөнгө чинээтэй л бол хэн байсан ч энэнд маань ямар хамаа байх билээ. 

	Мария ингэж бодовч үерхдэг бүсгүйгээ өрөвдөж хайрлана. Амьдралын энэ шинэ замдаа хал үзэж хашир суугаагүй хөөрхий минь манай аавыг ер нь ямаршуу хүн гэж эндүүрч явга бол оо? Гэвч Пьер аавыг олигтойхон шинжиж мэдсэн хүн одоохондоо хэн ч үгүй бөгөөд тэр тусмаа энэ талаар хүүхнүүд дээрэлхэх юмаар бага байлаа. Пьер гав нууц амраг хонгоруудаа хамгийн элбэг дэлбэг загнахдаа л, тэгэхдээ янагийн явдал дуусаагүй байх хугацаандаа л тэр шүү дээ хямд хөлс үнэтэй гурван өрөө сууц, их биш мөнгө өгдөг хүн. Харин энэ нь хагартлаа баяжсан түүний хувьд бол юухан ч биш шүү дээ. Гэтэл хөөрхий муу Зара Пьер ааваас арай их юм хүртэхээр тэгж гойд авьяастай годолзож илж таалж чадах юм гэж үү дээ? Хөөрхий минь, ямар эцгээсээ шинэ плать хийлгэх мөнгө нэхэж байгаатай адил биш дээ. 

	Мария ингэж бодоод, гунигтай инээмсэглэв. Энэ бүгд бол нэр нүүрэнд муухай улс амьтны ам хэлний зугаа зайлшгүй болох зүйл. Тэгэхлээр чинь Зара хаанаасаа мөнгө олоод байдаг болсон, юунаас болоод Спиридоновыг дагаж гүйдэг болоов гэх хүмүүсийг аргалах бас нэг арга бодож олох хэрэгтэй болж байна. Нарийн бичгийн дарга нь болсон юм гэхэд болох талтай боловч ямар хүн үнэмшиж өгөх билээ дээ?

	Мария дахиад л эцэж туйлдаж эхлэх шиг санагдаж энэ тухай бодохоо болив. Пьер аав хурдаа сааруулав. Зам одоо улаавтар элсээр хучигдсан доворхог талд орлоо. Тарианы талбай шувтарч хортой ногоон өнгийн тамхины тариалан эхлэв. 

	Машин хот руу ойртож явлаа. 

	 

	 

	Пьер аавыг ирэхэд бага зэрэг сандарцгаасан боловч түдэлгүй нам тайван болов. Эзэн агуулахынхаа ажил явдлыг өчүүхэн ч сонирхож асуусангүй. Тэрээр наашаа ердөө л зугаалахаар ирсэн бололтой. Түүнтэй хамт охин нь үерхдэг бүсгүйтэйгээ явааг бодвоос ийм таамаглал оносон ажээ. Тамхи «ургаагаар» нь худалдан авч эхэлнэ байх гэж зовж байсан бусад пүүсийнхний сэтгэл ч түдэлгүй уужрав. Пьер аав цорын ганц ахлах мастер Баташки лугаа хоёр гурван үг солиод, мөнгөний нярав нягтлан бодогч хоёрыг хяламхийгээгүйгээр ч барахгүй генералын эзгүй байгааг ч анзаарсангүй. Ингээд хоёр охинтой ойн цоорхойгоор зугаалж, бага залуугийнхаа инээдэмтэй сонин явдлаас тэр хоёрт ярьж хэсэг явав. Гадаа халуун шатсан учир гурвуулаа арван нэгэн цагийн үед агуулахын хажуугийн байшиндаа орцгоожээ. Жолооч, конторын цэвэрлэгч эмэгтэй хоёр явж, хотын хамгийн дээд зэргийн зоогийн газраас хоол авчирч тэдэнд барилаа. 

	Энэ завсар тус агуулахын тамхи исээх тасагт ер бишийн хэрэг явдал үүслээ. Албан ажилдаа оройтож ирээд, эзэнтэй уулзаж ярилцах завшаан алдагдуулсан энэ удаагийн балай тохиолдолд уур нь хүрсэн генерал, ач болох хүнээсээ Борисын зан авирын талаар түгшүүртэй мэдээ авч баргар царайлан сууна. Ингээд тэр хоёр хурдан гарч, Борисын баглаануудыг үзэж, ямар нэг тооцоо хийж байгаа исээх тасагт орж очив. Шуудхан л ярилцаж гарав. Генерал Борисыг ажлаас халсан гэж мэдэгдлээ. Хамт ажилладаг нөхдөө дайрч доромжилж, конторын дотор зохихгүй зан авир гаргах толгойтой хүн нэг ч байх ёсгүй. «Никотиан» бол эрх тушаалын хойноос хөөцөлдөгчид бус, харин төлөв томоотой, шударга сайн хүн ажилладаг газар. Үүнд дургүйцсэн хэн боловч тэр, өөдгүй муусайн юмнуудыг өөгшүүлж эрх тушаал ахиулж байдаг хөнгөн хийсвэр дарга даамалтай тийм л газраа очиж ажиллах хэрэгтэй. 

	Борис харин тэгэхэд нь тайвнаар:

	— Өөдгүй амьтад гэдэг чинь ёстой л та нар гээд, зэвүүцэн, инээмсэглэж ажлаа орхин гарч одов. 

	 

	 

	Энэ бол хорин жилийн өмнө, Пьер аав «Никотиан» пүүс хоёрын арилжаа наймааны ажлын анхны том амжилтын дараагаар агуулахтай нэгэн зэрэг баригдсан байшин билээ. Дотор талыг нь гэвэл нэгэнт баяжсан хот газрын жирийн хүүхнүүдийн нэг Спиридонова авхайн санаа сэтгэлд тохируулж, гадаадаас захиалж ирүүлсэн гоёмсог бөгөөд үнэтэй эдлэлээр төвхнүүлжээ. Сийлмэл хээ хуар гаргаж алтадсан модон эдлэл, том толь, улаан хүрэн өнгийн хамба хилэн болсныг нь харахад дэндүү бийлэг, бодлогогүй загнажээ. Нутгийн зураачдын тусгүй муусайн зураг хөрөг хадсан байхаас гадна цас шиг цагаан Спиридонова авхайн франц хэл үздэг байсан хүүхнүүдийн өрөөнд эрээн мяраан ваар сав, шал дэмий хаалт хөшиг, Швейцар орны байдал харуулсан зурагтай стереоскоп хэмээх дуран авай сэлт харагдана. Энэ бол сая саяар тоолох бэлтэй баян хүний тэгэхдээ хөдөөгийн баян хүний орон байшин мөн болох нь аргагүй л нүдэнд тусна. «Никотиан» пүүс тамхины бүх төвийг гартаа оруулж, Пьер аав хачин их баяжсанаар барахгүй Берлин хотын «Адлон» зочид буудлынхан хүртэл ирэх явах, элбэг дэлбэг загнахыг нь мэддэг болж, тэднийх Софияд нүүж иржээ. Гэхдээ төрөлх тосгон дахь энэ байшингаа дархлан үлдээсэн учир тэр нь одоо тэдний хангалуун сайхан боловч хариугүй болхи хэдий ч гэсэн хавьгүй ариун цагаан өнгөрсөн амьдралын нь хөшөө дурсгал болон үлджээ. 

	Пьер аав эмч нар хатуу хориглосон боловч хоолон дээрээ дарс балгаж, бүүр ч яриа хөөрөөтэй болов. Зара ч улам зоригтой болж байв. Ингэхэд энэ хоёр маань бас нарийн бичгийн дарга, эзэн хоёрын байр байдал үзүүлэх гэж санаа сүвэгчилчихсэн байдаг байна шүү хэмээн бодсон Мария их л гайхав. Пьер аав ийм санаагаа болгоомжтой нь аргагүй цухуйлгасныг Зара ум хумгүй өлгөж авлаа. Тэрээр халуун хоол халбага халбагаар үмхэх зуур:

	— Тоглоом ч биш, ер нь би таны нарийн бичгийн дарга болъё гэж бодож байна шүү гэхэд Пьер аав инээмсэглэн:

	— Мария л зөвшөөрвөл бололгүй дээ гэв. 

	— Мария миний хувьд муу юм хэлэхгүй л байх. 

	— Тийм ээ, чи бол олон хэл мэднэ. Ер нь болох л санаа байна хэмээн Мария аль болохоор хэнэггүй ярих гэж хичээвч дуу нь түрүүчийн хэвээр сөөнгөтөв. 

	— Тэгвэл туршаад үздэг хэрэг. Грек рүү намайг аваад яв хэмээн Зара санал гаргав. 

	Тун зохимжгүй энэ үг Пьер аавыг хүртэл эвгүйрхүүлэв. 

	— Хонгор минь! Аав чинь ч яах юм бил ээ? хэмээн тэр дуу алдав. 

	— Аавд би утасдаад хэлчихнэ. 

	— Гэтэл бас чамд гадаадын паспорт байхгүй. 

	— Жолоочийг София руу явуулаад авчихна биз. 

	Мария Зарагийн төлөөнөөс ичих шиг болж царай нь улайв. Үерхдэг бүсгүйн нь шал тэнэг тэвдүү зан хамгийн аятайхан аргыг нь хүртэл баллажээ. Зарад аль хэдийнээ паспорт авчихсан, чемоданд нь оройн цагаар өмсөх чисчүү плать костюмаас өгсүүлээд, халуун дулаан уур амьсгалтай нутагт хэрэг болох энээ тэрээ юм бүхэн зэхээстэй байгаа гэдгийг Мария сайн мэдэж байв. Афин орох ажилтай гэж аав нь ярьсан. Зара, Мария хоёр ердөө л хот ортол зугаалах болж байдаг, саяны ярьсан энэ бүхэн бол тэр хоёрын Грек рүү хоёулхнаа явах гэж урьдаас ярилцаж төлөвлөснийг нь нуун хаацайлах ёстой тэнэг тоглоом төдий зүйл байлаа. Аливаа арга заль сэлтэд ижил дасал болсон Марияд хүртэл эгдүүтэй санагдав. Гэвч уг тоглоомыг эцэст нь хүргэх л хэрэгтэй болов

	Пьер аав Зарагийн хэлснийг эргэцүүлэн бодож байгаа хүний дүр үзүүлэн. 

	— Жолооч ч нэг л өдрийн дотор хоёр паспорт аваад ирнэ шүү дээ гэнэ. 

	Хоёр паспорт аа!.. Аавыгаа нэг биш, хоёр паспорт гэж ярихад Мария өөрийг нь шал тэнэг амьтан шиг бодож байгааг нь мэдээд уурлан:

	— Байзнаарай, та минь. Энэ чинь нэг л паспортын тухай ярьж байгаа хэрэг шүү дээ, тийм биз дээ гэв. 

	— Яагаад, нэг гэж? хэмээн Пьер аав царайгаа зэвүүцэж байгаа янзтай болгон, — Та хоёулаа надтай явна шүү дээ гэв. 

	Ингээд охин руугаа асуусан маягтай харж, юу гэхийг нь сэтгэл түгшин хүлээнэ. Мария гэнэт санаагаа өөрчлөөд хамт явна гэвэл яана? Түүнээс гадна бас ямар нэг инээд хүрэм, үр ашиггүй хүний оронцогт хавчигдахдаа тиймэрхүү арга хэрэглэлгүй болохгүй гэж үзэж байгаа, ядаж төрсөн охиноо хүндэтгэж байгаа хуурамч царай гаргана. 

	Мария хүйтнээр:

	— Би та нартай явахгүй гэв. 

	 

	 

	Пьер аав хоолны дараагаар Мариягийн өрөөнд хажуулав. Энэ өрөөний цонх улиангар шугуйн чөлөө рүү хардаг ажээ. Дарс балгачихсандаа болоод зүрх нь дэлсэж эхлэв. Энэ бол зовуурьтай, муухай өвчин бөгөөд эмч нар нарийн чанд журам тогтоож эмчилдэг тул Пьер аавын уур, зэвүүг хүргэнэ. Зүрхний булчингийн өвчин зүгээр болгочхож чадахгүй эмч байгаад юу хийх вэ дээ... хэмээн бодож үгийг нь огт тоохгүй тэгэхээс тэгэх гэж бүдүүн янжуур татна. Хэдийгээр хачин санагдавч тамхи татахад зүрх нь тайвшрах болж, өвчин нь намдах тул Пьер аав эмч нарыг юу ч мэддэггүй малууд хэмээн ягштал бодно. Пьер аав зүүрмэглэж эхлэв. 

	Зара Мария хоёр эцэг, эх хоёрынхоо хамаг залуу насаа өнгөрөөсөн өрөөнд орж хоёр хүний өргөн орон дээр зэрэгцэн хэвтлээ. Цонх өглөөнөөс аваад нээлттэй боловч хөгц, хүн амьтан байгаагүй удаж эзгүйрсэн үнэр танар арилаагүй л байв. Тэр дундаас бас хоёр бүсгүйн хувцас хунарт шингэсэн «Лориган» нэртэй үнэртэй ус, лаванда цэцгийн анхилам үнэр сэнгэнэнэ. Шаргавтар бүдэг гэрэлтэй тасалгаанд алтан хүрээтэй толь, хуучны хийцтэй модон эдлэл ёлтолзон гялалзана. Тасалгааны булангийн жижиг ширээн дээр дотроо бурхантай гүнгэрваа, эр эм хоёрын орны толгойн дээхэнтэйд Амур, Психей хоёрын хөрөг хадаатай байна. 

	Мария хана руу нүүрээ харуулан, бага ахуйнхаа байр байдлыг гуниглан бодож, унтахыг хичээн хэвтэнэ. Зара ч аанай нэг адил зүүрмэглэх гэж оролдон, цонхны шил мөргөн бодол санааг нь үймүүлэгч хэдгэнийн дууг чагнана. Афинд очоод элдэв гоё сайхан юм худалдан авч болно. Гадаадын хээнцэр дэгжин харчуултай, тэр тусмаа английн жуулчидтай дайралдвал ч цаг аятайхан өнгөрөөж болно... Хэдгэнийн жунгинан залхуу хүргэх дуу тасалдлагаагүй дуугарах бөгөөд сайхан бодол мөрөөдөлдөө бүүр ч мансууран зүүрмэглэх Зара энэ тэр юмыг улам улмаар ялгаж мэдэхээ больж байв. Гэтэл гэнэт орны пүрш овсхийж сэрлээ. 

	Мария өндийгөөд жинтүү дээр хоёр гараараа тохойлдчихсон янжуур татаж байв. Бага ахуйнхаа байр байдлыг дурсан хэвтэхэд олон жил сэтгэл санааг нь зовоосон уйтгар гуниг хэсэг зуур мартагджээ. Тэгснээ бахь байдаг уйтгар гуниг ямар ч шалтгаан гэх юмгүйгээр өөрөө л аяндаа эзэмдэн авч, эргэн тойрон нь эл хуль, нам гүм, эвгүй хоосон хачин цэлгэр оргив. 

	Мариягийн байр байдал гэнэт ингэж хувиран өөрчлөгддөгийг Зара коллежид хамт сурч байхаасаа мэдэх билээ. 

	— Чи унтаагүй юу? хэмээн Зара асуув. 

	— Үгүй

	Мариягийн дуу ууртай сонсогдов. 

	Зара «сэжиглэж байна» гэж бодов. Ингээд дуу шуугүй болцгоож, Зарад тэсэж байх хэцүүхэн боллоо. Мария түүн рүү харамсал илэрхий харцаар хяламхийв. Энэхэн зуур хэн хэн нь л илэн далангүй ярилцъя гэж бодсон боловч тэрхэн дороо л займраад явчхав. 

	Ингээд Зара:

	— Энэ маань ер нь аятай байх байх даг шүү? гэв. 

	— Юу тэр вэ?

	— Аавтай чинь ингэж сээтэн хаях гээд, Зара «Заа чи битгий гэмгүй царайлаад бай» гэж бодов. 

	— Тийм ээ, сэтгэл санааг нь жаахан сэргээх ч зүгээр л байгаа юм гээд. Мария «Чи ч мөн муухай амьтан юм!» гэж бодов. 

	— Би ч гэсэн тэгж л бодож байгаа юм. 

	— Гэхдээ л та хоёрын хэн хэн чинь төлөв даруухан байх хэрэгтэй. 

	— Пээ! Тэгэлгүй яах вэ дээ, хонгор минь! 

	Зара бас өндийж, зандан модон орны толгой налан хажуулдаад, янжуур асаав. Үерхдэг хоёр бүсгүй яг бодож санаж байгаагаа хэн хэн нь үл цухуйлгах боловч ийнхүү ярилцана. 

	Хэсэг дуугүй байснаа, Зара:

	— Би чамайг уурлаад байна гэж бодсон шүү гэв. 

	— Яалаа гэж уурлах бил ээ? «Худлаа битгий гомдсон царайлаад бай»

	— Аавтай чинь Грек явах гэлээ гэж. 

	— Энэ бол та нарын л хэрэг. 

	— Чи яагаад бидэнтэй явахгүй гээд байгаа юм бэ?

	— Халуунаас айж байна. 

	— Машин дээр явахад юу нь халууцах юм бэ?

	— Тийм нь ч тийм л дээ, би жаахан бодъё гээд. Мария (Битгий хоёр нүүр гаргаад бай. Тэгэх тусам чинь хамт яваад хамаг ажлыг чинь баллаж орхиё) гэж бодов. 

	— Би чамайг хамт яваасай гэж тун их хүсэж байна. Яагаад гэвэл, Пьер аавтай чинь хоёулхнаа явж байх эвгүй юм. 

	— Пээ. Нээрэн үү дээ... хэмээн Мария инээд алдаад, «Чамд бас нэг баг авч явах хэрэгтэй байна уу!» гэж бодов. 

	— Нээрэн байлгүй яах вэ, хонгор минь!.. гээд Зара «Чи л гэж ганцаараа нэр нүүрээ бодох эрхтэй биш шүү дээ!» гэж бодно. 

	— Одоо яая гэх вэ дээ... Хол явна гэхээс л дургүй хүрээд байна. «Надад тэгж чиний нэр нүүрийг бодож халуун наранд шарагдаж хар хөлсөө цувруулж явах хүсэл даан ч алга». 

	Зара байр байдлыг их л эргэцүүлэн бодож үзнэ. 

	— За тийм байж. Хэрэв чамайг явахгүй үлдлээ гэхэд бид дараа хамт явцгаасан л гэж ярина биз. 

	— Хэнд тэр вэ?

	— Хүн болгонд

	Ингээд дуугүй болцгоов. Мария янжуураа татаж дуусаад орноос бууж хувцаслаж эхлэв. 

	— Чи хаачихна вэ?

	— Мод руу оръё, байшинд дэндүү бүгчим байна. 

	— Хамт явъя. 

	— Больж үз... Намайг ганцаарыг минь хэсэг байлгаач гэж гуйя. 

	Мария, орны бүтээлэг авч, гадагш гарлаа. Өөдөөс нь тамхи, каучук, бензиний үнэр ханхийв. Жолооч цэцэрлэгийн хашааны сүүдэрт машинаа зогсоочихсон, өөрөө вандан сандал дээр дээдсийн дотроос гаралтай айхавтар сүрхий нэг гэмт хэрэгтний адал явдлын тухай сонирхолтой роман уншин суух бөгөөд хажууханд нь хуучин муу хувцастай нэг залуу харагдав. Мария шугуйн цоорхой тийш очихын тулд тэр хоёрын дэргэдүүр өнгөрөх ёстой байлаа. Бүсгүйг дөхөж очиход жолооч босон харайж тун найрсгаар мэхийж, нөгөө залуу харин боссонгүй, ердөө л толгой үл мэдэг дохив. Энэ бол цайвар, аятайхан боловч тоомжиргүй маягийн царай, хурц хар нүдтэй залуу байхыг Мария ажиглаж амжлаа. Тас жимийсэн нимгэн хоёр уруулд нь тодрох хүйтэн цэвдэг, тоомжиргүй шинж байдал бүсгүйг тун их гайхуулав. Ингээд залуугийн нүүр царайг дахин нэг харахын хүсэл төрж, толгой гэдрэг эргүүлэхэд нь араас нь ширтэж байсан залуугийн харц гэнэт даажигнасан байдалтай болов. Энэ залуу өөрийг нь заавал ингэж эргэж харна гэж лавтай мэдэж байсан юм шиг санагдсанд бүсгүй алхаагаа түргэсгэн шугуйн цоорхой хүрч, өвс ногоон дээр гишгэнгүүтээ л энэ бүхнийг сая мартлаа. 

	Үдийн халууны эрч буурч уулсын зүгээс сэрхрээ татан холгүйхэнд боргилсон түргэн урсгалт голын ус шоржигнон шуугина. Сахлаг, өндөр ургасан сэргэг өвс ногоон дунд өнгө ялгаран шаргалтах холтсон цэцгүүд дээр шүрэн хорхой өдий төдийгөөрөө улаан алаглан мөлхөнө. Нойрмоглон дүнсийх анир чимээгүйн дунд хаана ч юм бэ илжиг орилох нь сонсогдоно. 

	Мария сүүдэртэй аятайхан газар хайж, цоорхойг нэг тойрч байшингаасаа холгүйд багавтар шид мод оллоо. Бүтээлгээ ногоон дээр дэлгэж дэвсээд толгой салаавчлан сунаж хэвтэв. Дахиад л бага ахуйн нь юм санаанд нь ургаж ирлээ. Тулах оройгүй хөх тэнгэр хязгаар төгсгөлгүй дэвсгэр болон хувирч түүн дээр гэрэлт сайхан дүрүүд, уйтгар гунигийн хар бараан сүүдэр лүгээ өнгө харшлан тодорно. За тэр Мария тавхан настай цайвар үстэй юм болгоныг сонирхсон нүдтэй, булбарай жаал охин нэг бол хүүхдийн өрөөнд баахан тоглоом дэлгэчихсэн сууна, эсхүл сонор соргог асрагч хүүхний хараанд шугуйн цоорхойгоор гүйж явна. Өхөөрдмөөр хөөрхөн энэ амьтныг сэтгэлийн өвчинд нэрвэгдсэн ийм бухимдуу нэг бүсгүй болж хувирах юм гэж хэн санах билээ дээ. Эмч домч нар мэддэггүйдээ ч тэр юм уу, дургүйдээ ч тэр юм уу тийм ийм гэж нэр хэлдэггүй уг өвчин нь улам бүр газар авна. Заа тэр ээж нь сүү шиг цагаан царайтай гунхсан сайхан хүүхэн. Одоогоос хорин жилийн тэртээ уралдааны морь унаж түрүүлсэн хүнд мөнгөн цом барьдаг торгон цэргийн дарга нарын дотор нууцгай амраг эрж хайдаг болчхоогүй байхдаа одоогийнх шигээ мулгуу болоогүй, ийм сайхан ээж байж билээ. За тэр Пьер аав нь дуурь бүжгийн жүжигчин хүүхнүүд эргүүлж тэдэнд орон байр худалдан авч өгдөг болохоосоо өмнө дөнгөж баяжин хөрөнгөжиж байхдаа бол хэчнээн эрэмгий чадамгай сайхан аав байлаа даа. За тэр, тамхи ачсан тэмээнүүд. Марияг өөрийг нь үлгэрийн оронд авчирсан өмнө зүгийн тэр хачин сонин амьтад, тэднийг хөтөлж тууж явдаг өргөн суран бүс, гозгор улаан малгайтай толгойн өнгө өнгийн ороолттой турк хүмүүс. За тэр ээжээ дагаж орж ирдэг танил хүүхдүүд. Тэдний нэг өрөөсөн хөл нь мэдээгүй болчихсон, гунигтай царайтай хөөрхөн жаал. Зарц хүүхэн нь тэргэнд суулгаад л түрж явдаг сан. Хөөрхий тэр хүү хоолойн сахуугаар өвчилж түдэлгүй үхсэн сэн. Мария, тэр хүүд сайн байсан билээ. Тийнхүү дотно сайн байснаа дурсан бодоход өвч сэтгэл өег зөөлөн болж бүлээцнэ. Бодоод байх тусам гэрэлтэй сайхан бага ахуйнх нь юм болгон одоо аз жаргалын ариун тунгалаг тэнгис далайд хөвөн хөвсөөр холдон одож байгаа мэт санагдана. Ингээд нэг мэдсэн чинь дугхийж орхисон байлаа. 

	Марияг сэрэхэд сүүдэр зайлаад явчихсан байсан тул нар улаан нүүр дээрээс нь тусах ажээ. Мария босож бүтээлгээ сүүдэр дагуулж дэвсээд, дахин хэвтэв. Тэнгэрт олон тагтаа нисэн голын ус эгшиглэн шуугьж, сэргэг өвс ногооны анхилам үнэр хамар цоргино. Бага ахуйн нь гэгээн сайхан дүрүүд, тэгэхдээ харин одоо уйтгар гуниг нэвт шингээснээр Мариягийн сэтгэлд дахин тодрон ургав. Тэгснээ тэд нь аяндаа алга болж ердөө л дан ганц уйтгар гуниг нь үлдэн хоцроход Мария дахиад л нөгөө сэтгэлийн үл танигдах өвчиндөө автаж бухимдан шаналж эхэллээ. Ар зоогоор нь шоргоолж гүйгээд ч байгаа юм шиг, өрөөсөн хөлийн нь ул мэдээ алдсан юм шиг мэнэрч, зүүн талын дээд зовхи нь хүнд гэгчийн юм дүүжилчихсэн юм шиг болж, нүдээ нээхийн тулд зэгсэн хүчлэх хэрэгтэй байлаа. Өөрт нь байн байн тариа хийдэг эмч нар зөвлөлдөж байх үедээ тун хачин царайтай болчихсон байдгийг бүсгүй гэнэт санав. Тэгж тариад, эмнээд тус болсон юм өчүүхэн ч алга. Мария бас л Пьер аав шигээ эмч нарыг үзэн ядаж, хүн дэмий тарчлаахаас цаашгүй зальхай амьтад гэж боддог байлаа. 

	Мария гунигтай, уртаар харин тэгэхдээ арга тасарсан янзтайгаар санаа алдав. Энд байхад яах вэ дээ аятайхан санагдана. Ядаж л Зара, аав хоёрыг явсан хойно хэн ч дуулна сонсоно гэж эмээх юмгүйгээр өдөржин шөнөжингөө ч төгөлдөр хуураар хөгжимдөх болно. Харин хөглөдөг хүн олохгүй бол, хөг нь бүүр гарчихсан байна билээ. Энэ муу жижиг хотод хөглөдөг хүн байдаг бол уу, үгүй бол уу? Байдаггүй бол Софиягаас дуудахаас биш дээ. 

	Мария алтан нарны гэрэл туяарсан хөх мөнгөн тэнгэрт халин элэн лха тэнгэр гэмээр нисэх олон тагтааг ширтэн хэсэг зуур хэвтлээ. Ингээд босож, бүтээлгээ эвхэж бариад гэрийн зүг гэлдрэв. Цэцэрлэг дундуур өнгөрч яваад ажиглаваас жолооч машинаараа хаашаа ч юм бэ явсан, нөгөө хуучин муу хувцастай залуу түрүүчийнхээ янзаар л сууж харагдав. Юу хэрэгтэй юм бол оо? Цэцэрлэгт ингээд л суугаад байдаг яасан янзын амьтан бэ? Эздийг ирсэн байхад цэцэрлэгт хэн ч орох эрхгүй ажээ. Энэ залуу чухамхүү сонирхлыг нь татаж байгаа болоод л ингэж зэвүүг нь хүргээд байгааг Мария өөрөө ойлгосонгүй. Залуугийн хурц сэргэлэн харцтай хар нүд түрүүчийнх шигээ чанх өөдөөс нь туссан хэвээр, тэгэхдээ одоо даажигнасан биш, харин ямар нэг зүйл асуух гэсэн янзтай байлаа. Гэнэт босож, өөдөөс нь чиглээд ирж явааг нь бодвоос яриангүй тийм байж таарав. Мария, өөрийн эрхгүй алхаагаа сулрууллаа. Ингээд өмнөөсөө ирж яваа түүнийг сайтар ажиглаж амжив. Дэндүү хүйтэн дэндүү эрс шийдмэг царайг нь нүдэнд дулаахан гэж хэлэхэд арай ч болохгүй ажээ. Гэхдээ зэвүүн муухай, мулгуу тэнэг, этгээд хэрсүүд биш, харин ямар нэг хүч чадал агуулсан, өршөөж уучлах шинжгүй эрс тэс бусад хүнийг хулхийг нь буулгаж доор нь эрхэндээ оруулахаар ган болд шиг зоригтой хүний нүүр царай байлаа. Хачин гайхмаар хэдий боловч урьд өмнө их л үзэж харж байсан царай зүс шиг санагдав. Гэтэл урьд өмнө огт үзэж хараагүй харин уулзаж учрах гэж хүсдэг, хүлээдэг, эрж хайдаг байсан тэр хүний нүүр царай яг мөн болохыг Мария гэнэт ойлгов!.. Ингээд бүсгүй түүнээс харц буруулах гэж бодсон боловч чадсангүй. 

	Борис түрүүлэн ам нээж:

	— Спиридонов гуайтай уулзах хэрэг байна гэв. 

	— Та тэгээд л хүлээгээд суусан юм уу? хэмээн Мария сөргөөн асуув. 

	— Тийм ээ. Харин боссон эсэхийг нь мэдэхгүй байна. 

	— Боссон байх магадгүй. Таван цаг болчхоод байна. 

	— Надад ярилцах юм байна. 

	— Аав таныг таних уу?

	— Танихгүй. Гэхдээ би пүүст нь ажиллаж байсан хүн. Захирал нь гэж нэг юм өнөө өглөө намайг ажлаас халсан. Энэ талаар хэдэн үг хэлэх гэсэн юм. 

	Мария хүмүүсийн юу бодож санаж байгааг дорхноо тааж мэддэг, нүүр царайн үл мэдэг хувирах, харц, дуу хоолойн нь байр байдлаар хэн, ямар хүн болохыг нь гадарладаг байлаа. Эргэн тойрныхоо хүмүүсийн цаг үргэлжийн муу арга мэхийг тэвчиж өнгөрөөдөг байх олиггүй шаардлагатай тулгарсаар байгаад ийм авьяас чадвартай болсон ажээ. За энэ залууг ажлаас халчихжээ. Харин яриа, нүүр царайных нь байр байдлыг харахад ажилд муу, залхуу хойргоосоо юм уу, аль эсхүл ямар нэг муу арга заль хэрэглээд халагдсан шинж огт алга. Харин биеэ тоосон, хэн хүнд захирагдаж суухааргүй, пүүсийн доод албан тушаалын ажил хийж байхааргүй авьяас чадвартайгаа сайн мэддэг бололтой. Ийм хуучин муу хувцас хунартай, ингэж тэвчээртэй хүлээж суугааг нь бодоход яриангүй тийм доод тушаалын ажил хийдэг байсан ажээ. Хэн ямар хүн болохоо сайн мэддэг нь нүүр царайнд нь илт бөгөөд ийм байдал дээд дарга нарт нь яаж л таалагдаа аж дээ. Харин чухамхүү ийм байдал нь түүнийг ажил төрөл дээрээ айхавтар сүрхий хэрэг тарьсан байх гэж хардагдаж сэрдэгдэхээс хэлтрүүлж, хатан зоригтой, хүйтэн ширүүн шинж тодорсон нүүр царайг нь галтай цогтой болгожээ. «Халагдсан» гэдэг үг өрөвдөх сэтгэл Марияд төрүүлсэн боловч сая гэнэт урган төрсөн ямар нэг арга ухаан, хүүхэн хүний ямар нэг сэрэлд захирагдаж, мөс шиг хүйтэн энэ царай өчүүхэн ч юм бодогдуулаагүй юм шиг дүр үзүүлнэ. Энэ залууд тус хүргэх хүсэл оргилохын зэрэгцээгээр энээ тэрээ юм ярилцах сан гэж хорхой нь гозолзоно. Сэтгэл санаа бухимдсаар байгаад иймэрхүү юманд дургүй болчихсон бүсгүй гэнэт ингэхийн хүсэлд автагдсанаа их л гайхав. Пүүст нь ажилладаг хөдөөгийн нэг муу танихгүй залуу ингэтлээ их сонирхол татна гэж үү? Энэ залууг аль нэг талаараа ер бишийн ховор сайхан хүн гэж боддог юм гэхэд даан ч инээд хүрмээр байлаа. 

	Мария ингээд:

	— Энэ тухай тантай ярилцахыг аав зөвшөөрөх эсэхийг мэдэхгүй байна. Цаадах чинь ажилчдын талаарх аливаа бүх асуудлыг шийдэх эрхийг захирлууддаа олгосон хүн шүү дээ гэв. 

	Залуу ийнхүү юм болгоныг нарийн ширийн мэддэг бөгөөд тун хайхрамжгүй хандаж байгаа явдалд нь гайхсан мэт харна. Өширхсөн гунигтай хүйтэн харц хоёр нүдэнд нь тодров. 

	— Миний ярих гэж байгаа зүйл бол юуны өмнө пүүсийн эрх ашгийн асуудал. Харин миний халагдсан тухайд гэвэл өөр хэрэг хэмээн залуу хүйтнээр тайлбарлав. 

	«Мөн дөө!.. Чи чинь надад ердөө л ингээд өширхөөд гардаг хэрэг үү. Зэгсэн омголон сээрдүү эр байх нь ээ. Харин чи намайг эцэг шигээ хүн гэж битгий бодоорой... Пүүсийн эрх ашиг чамд туслах эсэхийг минь шийдвэрлэнэ гэж битгий бодоорой. Би чинь ч чиний бодож байгаа шиг тийм хүн биш шүү» хэмээн Мария бодов. 

	— Тэгвэл захиралд очиж хэлэхгүй юу хэмээн хайхрамжгүй зөвлөв. 

	— Захирал чинь харин намайг халсан гэж танд хэлсэн шүү дээ. 

	— Өө, тийм... Тун тоогүй байна даа. 

	— Тоогүйрхээд байх юм ердөө ч алга. Би ердөө л одоо ч гэсэн өөр пүүст очоод, хавьгүй дээгүүр ажилд орчихно хэмээн, бүсгүйн тоомсоргүй царайлаад байхад уур нь хүрсэн залуугийн дуу гэнэт ширүүсжээ. 

	«Омголон эр байна. Налигнаж бусдаас илүү гарахаар зүйлээрээ хүүхнүүдэд сайрхах гэж боддоггүй л юм байна» гэж Мария бодоод, гайхсан янзтай:

	— Та тэгээд тэр ажилдаа орохгүй яасан юм бэ? хэмээн асуув. 

	— Яах вэ дээ, эхлээд танай пүүсийн эрх ашигт хэрэгтэй юухан шуухныг дуулгаж, хуучин ажлаа хийе юү л гэж бодсон юм. 

	— Та тэгээд юу дуулгах гэсэн юм бэ?

	— Танд энэ сонирхолтой зүйл биш. 

	«Чи намайг яаж ч тус болж чадахгүй гэж бодож байна уу? Чадах нь уу, үгүй юу харамз» хэмээн Мария бодно. 

	— Манай аав таны үгийг сонсохыг ч хүсэхгүй байлгүй дээ. Салбар агуулахуудын ажил төрлийг ердөө л захирал нь хариуцдаг юм. Тэгээд ч бас аав тэдний ажил хэрэгт хөндлөнгөөс хуруу дүрдэггүй хүн

	— Энэ бол гойд чухал зүйл. 

	— Манай аав өөрийн тогтоосон дэглэм зарчмаас огт гаждаггүй хүн. 

	— Ямар ч гэсэн уулзах гээд үзье. 

	— Бүтэл олно байх гэж хэлж чадахгүй нь байна. 

	Залуу ингээд «Чи бол ёстой л баян хүний охин, зөрүүд, эрх танхил, биеэ тоосон амьтан байна!.. Харин чи өөрийгөө аятайхан, гоё сайхан хүүхэн гэж боддог бол тэр дэмий байх шүү» гэж хэлэх гэсэн янзтай инээмсэглэв. Тэгснээ царай нь гэнэт барайлаа. Бодож төлөвлөсөн нь биелэхгүй болчхож магадгүй санагдана. Спиридоновт тодорхой сайн тайлбарлахгүй бол юу ч бүтэхгүй гэсэн үг шүү. Түүнд өөрийнхөө халагдсан тухай биш, Баташкийн хулгай зэлгийн тухай биш, захирлаас өгсүүлээд бусад албан хаагчдын залхуу хойргын тухай биш, харин ердөө л «Никотиан» пүүсийн бүх агуулахад нэгэн зэрэг «тонг19» нэвтрүүлэх талаар ярих хэрэгтэй, Энэ бол үндсэн өөрчлөлт гаргах зүйл. Энэ бол маш их олз ашиг өгөхөөс гадна германы зах зээл дээр ганцаараа жанжлах боломж олгох зүйл. Борисын хамаг халаас, өвөр түрий элдэв янзын хүснэгт, тооцоо гаргасан цаас, өөрчлөлт хийхэд юу юу хийхийг бодож үзэн тамхи худалдаж авах, боловсруулах, гэрээ хэлэлцээр байгуулах зэрэг гол гол ажлыг дэс дараалан товчхон тодорхойлсон тэмдэглэл сэлтээр пиг дүүрсэн байлаа. Борис бас ажилчид, өрсөлдөгчид, улс төрийн зүтгэлтнүүд, эдийн засгийн байгууллагуудын зүгээс тулгарч мэдэх аливаа бүх эсэргүүцлийг харгалзан үзэж, түүнийг аргацаах арга замыг хүртэл боловсруулжээ. Энэхүү төлөвлөгөөг боловсруулахад «Никотиан» пүүсийн бүх мэргэжилтэн оролцож дээ гэж бодмоор байлаа. Борис олон шөнө нойргүй хонож, хамаг ухаан бодлоо зарцуулан, хортой муухай тоос шороо бужигнасан агуулахад өдөржингөө ажил хийж ядарч ирснийхээ дараа толгой эргэм олон тоотой ноцолдож тооцоо гарган сууж байж энэ төлөвлөгөөг боловсруулсан билээ. Гэтэл «Никотиан» пүүсийн ерөнхий захирал лут мундаг хүнд урьд өмнө үзэж хараа ч үгүй өчүүхэн нэг муу ажлаас халагдсан залуу бүтэшгүй ийм төлөвлөгөөгөө танилцуулах гээд очиход хоёр гурван үг солих зай зав гарна гэж үү дээ? Охины нь хэлдэг ч ортой болж мэднэ байх шүү. Аугаа тэр хүнд амралт ажил хэрэг шиг нь чухал зүйл байж болох шүү дээ. Тийм бол тэгээд л өнгөрөө шүү дээ. Бодож төлөвлөснөө нэгд нэгэнгүй бичиж, машиндуулаад түүнийгээ мөнх хөдөлгүүрийн ч юм уу, дэлхий дахиныг эдийн засгийн хямралаас аврах төсөл зохиож томчуулд илгээдэг хэнээтэй улс шиг бол пүүсийн захиргаанд, эсхүл ерөнхий захирлын гэр лүү илгээхээс өөр арга замгүй болно гэсэн үг. Гэтэл ингэж гэмээж нь Борисыг бас л нэг тийм хэнээтэй амьтан гэж хэлэх шүү дээ. Ингэхлээр чинь цорын ганц найдлага муутайхан, юу гэвэл Спиридоновыг машиндаа суухаар гарч иртэл нь хүлээх арга үлдсэн хэрэг. Гэтэл томчуул яг ийм үеэр бүүр ч хайнгууд, ийшээ тийшээ явах гэж яарсан, тэгээд ч ядуу зүдүү улс, тэнэг мангуу, хэнээтэй хийтэй юмнуудад улам ч дургүй нь хүрч зугтахаас холгүй байдаг. Энэ ч бас л тус болохгүй нь байна. Борис зорьсон зам нь хэчнээн саад бартаатайг ердөө л сая ойлгож ухаарсан хэр нь итгэл санаа бас тасарсангүй. Өөр боломж өөр бусад пүүс гэж бий юм чинь оролдоод үздэг л хэрэг. 

	Залуугийн царайд «Чи ч гэсэн, чиний аав ч гэсэн ялгаагүй их зантайгаас цаашгүй тэнэг улс байна. Гэхдээ ямар ч байлаа надад пад алга. Гол нь би санаандаа л хүрэх ёстой» гэж хэлэх гэсэн янзтай уурлаж, зэвүүцэнгүй шинж тодрохыг нь Мария ажиж мэдэв. Залуугийн юу бодож төлөвлөж байгааг Мария мэдэхгүй байлаа. Яаж мэдэх вэ дээ. Түүний хувьд энэ залуу бол ажилд минь эргүүлж аваач гэж гуйж байгаа өчүүхэн дорд муу хүн шүү дээ. Ажил ховор байгаа өнөө үед ажлаас халагдана гэдэг бол энэ залуугийн хувьд олон сар өдрөөр идэх өмсөхөөр гачигдаж, гуйлга гуйж олон айлын босго элээнэ гэсэн үг боловч нэр нүүрэнд нь өчүүхэн ч хал болохгүй аятайхан ганц үгээр, тэр ч байтугай аятайхан ганц харцаар тусламж гуйх гэж боддог ч үгүй байна шүү. Энэ нэвт шувт төөнөсөн, хүйтэн хоёр хар нүд үү, нэг л омогтой нэг л доогтой, гуйж царайчлах бүү хэл харин гуядаж шавхуурдаж мэдэх шүү. Мария энэ залуу дахиад л урьд өмнө уулзаж учирч байсан, өөрийг нь эргүүлж, чи гоё сайхан аятайхан бүсгүй, авьяастай бүсгүй гэж налигнаж долигонодог боловч бүтэл ололгүй хоцордог байсан хуурамч харчуул болгоноос нь шал өөр хүн санагдав. Ингээд түрүүчийн хачин сонин, халуу дүүгүүлсэн хүсэлдээ дахин автаж, хүсэж хүлээдэг, тэр хүн нь ганцаархнаа уйтгарлаж бухимдаж суухдаа мөрөөсөл болдог тэр хүн нь чухам яг л ийм авхаалж цогтой, хатан зоригтой эр баймаар санагдана. Гэхдээ Мария үнэхээр тийм хүнтэй учирсан эсэхээ сайн мэдэхгүй эргэлзэнэ. Сайхан царай гаргаж байгаад самбаатайхан хуурчих гэж оролддог хүн даанч олон дайралдсан даа. Мария, энэ залуугийн зан чанарыг ер нь сайн шалгаад үзье гэж бодлоо. Надад чи таалагдаж байна гэсэн дохио өгөөд орхимогц налигнаж долигоноод, азаа үзээд алдах гэсэн зүрхтэй хүсэл нь зүгшрээд ирж ч мэднэ. Тийм харчуул бишгүй л дайралддаг байсан. Энэ бол миний өөрийн нэр төрд бага зэрэг халтай боловч ганц цохилтоор л засан залруулчхаж болох зүйл. Үзээд л алддаг хэрэг. 

	Толгойгоо өргөсөнд, тэр хоёрын харц яг мөргөлдлөө. Ийнхүү хэн хэний бодол санааг тайлан мэдэх гэж оролдох мэт хэсэг зуур ширтэлцэв. Тэгж байсаар Мария инээмсэглэв. Тэрээр ийнхүү хүрэндүү нүд, цусгүй цайвар уруулаараа үл мэдэг, тамиргүй доройхон боловч жоготой инээх нь тун ховор бөгөөд энэхүү инээмсэглэл нь бороотой өдрийн үүлний сиймхийгээр нарны туниагүй гэрэл тусаж байгаатай эгээ ялгаагүй билээ. Ийнхүү инээсэн нь: «Хамаг юм надаас л шалтгаална даа» гэсэн янзтай байлаа. Мария ингэж хэсэг байзнаад, харцаараа «чи бол надад таалагдаж мэдэх ер бишийн хүн юм байна» гэж нэмэн дохиолов. Хэсэг хүлээсэн боловч энэ удаагийн дохио нь ч бас л хариу авсангүй. Залуу халдаж халгахын аргагүй тайван ширтэнэ. Одоо бол түүний харц уурласан ч биш, даажигнасан ч биш, хүүхэнд таалагдсанаа мэдэж баяр хөөр болсон ч биш, ердөө л цочромгүй, гайхаш алдуулмаар даамай, даанч тааж мэдэхийн аргагүй ажээ. Мария «Яадгийг минь үзэх гэж арга сүвэгчлээд байна» хэмээн бодоод, дүүрсэн хэрэг гэж шийдэн зоригтойгоор:

	— Таны тухай би аавтайгаа ярья л даа гэв. 

	— Тэг тэг. Уулзаж ярилцъя гэж бодож магадгүй. 

	Түрүүчийн доогтой байдал ч байдаггүй, түүний ингэж инээж сайхан зан гаргалаа гэж ч хөөрсөн баярласан шинж тэмдэг ч байдаггүй, ингэсний нь учрыг ойлгосонгүй тэнэг амьтан гэж өөрийгөө үзэж байгаагийн шинж тэмдэг ч байдаггүй, залуугийн харцанд зусардаж тал зассан, өөрөө эхэлж сээтэн хаясан бүсгүйн бүтэлгүй оролдлогыг далимдуулъя гэж хүссэн шинж өчүүхэн ч алга байлаа. Цэвэрхэн намбатай мөртөө хайнгуудхан мэхийснээс өөр яадаг ч үгүй байна шүү. 

	Мария шат өөд шалмаг өгсөж, гэртээ орлоо. Ухаан бодол мангуурч, сэтгэлийн зовлонд нэрвэгдсэндээ болоод одоо болтол ажиглаж мэддэггүй явсан амьдралын хамаг сайн сайхан бүхэн сая гэнэт өмнө нь дэлгэгдсэн мэт санагдан сэтгэл нь тун их догдолно. 

	 

	 

	Таазанд нь гөлтгөнөн хээ хуар гаргаж, энэ тэр буланд нь том том толь, гантиг ширээ тавьсан үүдний энэ тасалгаанд Мария бага ахуйдаа байсхийгээд л тэгэхдээ өмнөхөнд нь гадаа, шугуйн цоорхой цэцэрлэг, хашаан дотор шинэ шинэ зүйл хүн амьтан, үйл явдал үзэж харсандаа цаг ямагт баяр хөөртэй орж ирдэг байж билээ. Одоо ч гэсэн яг л тийм баяр хөөртэй, дөнгөж сая үзэж харсан шинэ зүйлээ аавдаа ярихын хүслэн болж, хүүхэд ахуйнхаа занг гаргаж хоолны өрөө рүү гүйж ормоор санагдав. Гэвч тэр даруй биеэ барилаа. Багын тэр юм болгон, эцэг хоёр нь хоорондоо хорин дөрвөн жилийн хугацаагаар тусгаарлагдаж шал өөр болсон хэрэг шүү дээ. Эцэг нь юу гэсэн бүгдийг нь биелүүлэхэд бэлэн зэлэн янзаараа байгаа байж болох боловч одоо харин охиныхоо бодол санааг яаж ойлгох вэ дээ! Хооллох өрөөнөөс англи үгнүүд хачин эвгүй, хазгай буруу хэлж буй эцгийн баргил дуу, түдэлгүй сээтэн хаялцагч хүнийхээ буруу хазгай хэлснийг засаж залруулан үг болгоныг уртаар уянгалуулан дуудаж байгаа Зарагийн сайхан дуу сонсогдов. Тэр хоёр зугаатай сайхнаар цаг өнгөрөөгөөд, Марияг ч хүлээлгүй цайлж байгаа нь энэ ажээ. Энэ нь Марияд тун бүдүүлэг, эрээ цээргүй явдал мэт санагдав. Гэлээ ч гэсэн Мария хооллох өрөө рүү орж тэр хоёртой өдрийн мэнд хөгжилтэйеэ солилцох зуураа Зарагийн ширээний бүтээлэг дээр тавиад санаандгүй мартсан час халуунаараа байгаа цахилгаан данхыг авч төмөр тавиур дээр тавив. Тэгэхэд нь Зара, ердөө сая тавиад авах гэж байсан юм гэж худал хэлэн, эв хавгүй өршөөл гуйв. Зара хурц цэнхэр өнгийн халаад өмсжээ. Хөдлөх бүр урд хормой нь задалзаж, гуя хэнхдэг нь гялалзана. Иймэрхүү юмны бараагаар бие сэтгэл нь хачин болж буй бололтой Пьер аав юу ч хараагүй дүр үзүүлнэ. Тэрээр одоо хачин сайхан ааш зантай, түрүүхэнд охиноо дэргэдээ байхад айхгүй боловч аягүйрхэж, бүтүүхэндээ зэвүү нь хүрч байсан бол одоо Афин руу хамт явахгүй үлдэнэ гэж нэгэнт шийдсэнд нь баярлан суулаа. Мариягийн нь хоёр хацар ягааран туяарч байв. Мария ийм сэргэлэн цовоо хөгжилтэй байна гэдэг бол тун ховор зүйл бил ээ?

	Пьер аав

	— За ямар байна даа?.. Шугуйн цоорхойд амарч хэвтэх аятайхан санагдсан бололтой байх чинь... Худалдааны төлөөлөгчдийн газрын тэр нэг золиг шиг францтай уулзах гэж Афин орох ажилгүй сэн бол хэний манаагүй л эндээ хэсэг амрах сан... гэнэ. 

	Афинд элэнцгийнхээ франц хүнтэй уулзах хэрэг байх вэ дээ. Тэгээд бас Заратай зугаалахын хүсэл болж, Гамбург орж голландын нэг худалдаачинтай уулзах чухал хэрэгтэйгээ ч хойшлуулсан бус уу. Мария ингэж худал хэлж байгааг нь нэг их юманд тоосонгүй ердөө л

	— Тантай уулзах хэрэгтэй нэг залуу цэцэрлэгт суугаад байна. Түргэхэн уулзаж үз гэв. 

	— Юун, ямар залуу?.. 

	Ийм цаг үеэр тухыг нь алдуулна гэдэг тун булай хэрэг мэт Пьер аавд санагдав. 

	— Агуулахад ажиллаж байгаад халагдсан юм байх. 

	— Яасан залхуутай юм бэ. Иймэрхүү шалихгүй юмаар хөөцөлдөж байх зав алга хэмээн Спиридонов хайхрахгүй царайлав. 

	— Тэр залуугийн хувьд ажлаас халагдана гэдэг тийм шалихгүй юм огт биш. Олоохон уулзаж, ажилд нь эргүүлж оруул гэж би хүсэх байна хэмээн Мария дахин шаардав. 

	Гэнэт иймэрхүү юмтай тулгарсан Пьер аав, Зара хоёр аль ч учраа олохгүй гайхлаа. Мария амьдралдаа анх удаа ингэж дуу чангаруулж, ямар нэг юм шаардаж байгаа нь энэ билээ. Эрхлэх маяглах гэдэг иймээ тиймээ юм хэзээний мэддэггүй Мария маань гэнэт ингэлээ! Ариг нямбай, ухаантай, тохитой томоотой охинтойдоо Пьер аав хэнд ч гэсэн сайрхаж чадахаар билээ. Мария бол хэзээ ч эвгүй муухай аашилдаггүй, хэв ёсноос гаждаггүй, хүн болгонтой л хүйтэвтэр боловч найрсаг зөв харилцаатай бүсгүй билээ. Марияд бас бодож санаж явах юм байдаг ч байж болох боловч тас нууна. Өнгө зүсгүй, анир чимээгүй зэрэглээ шиг санагддаг энэ бүсгүйг улс амьтанд бишрэн хүндэтгэх сэтгэл бага зэрэг гуниг төрүүлдэг байлаа. Түүний хэн нэг хүнтэй сээтгэнэж байхыг, хэтэрхий эвгүй муухай загнах юм уу аль нэг хүнд царай өгч байхыг үзсэн хүн ганц ч байхгүй билээ. Иймээс ч гэнэт ингэж, цаанаа л нэг няхуур хүсэж шаардаж байгаа нь хачин гайхалтай, ер бишийн зүйл санагдана. 

	Пьер аав нь аанай л яах учраа олоогүй хэвээр:

	— Тэр залуу чинь тэгээд хаана байна? гэнэ. 

	— Цэцэрлэгт хүлээж байгаа. Нааш нь урьж оруулж болно шүү дээ. Харваас төлөв томоотой байрын залуу байна билээ. 

	Хурц ухаантай зарим хүмүүс Марияг өөрийг нь эргүүлээгүйгээр барахгүй, эргүүлэх ч гэж бодоогүй байсан ямар нэг хүнтэй санаандгүй суучихна гэлцдэг байв. Хүний олхиогүй сул талыг андахгүй сайн мэддэг Пьер аав нь ч тэр хурц ухаантнуудын нэг байлаа. Мария маань ингэхэд... Үгүй яах вэ дээ? Байг гэх газар алга. Харин ийм амархан түргэн юм байх гэж байдаг аа хэмээн Пьер аав гайхна. Энэ хүүхнүүд ер нь харчуулын чухам юунд нь болдог, юугаар нь тэднийг шилж сонгодог улс юм бол оо? Пьер аав харин зүс үзээгүй энэ азтай эр лав нөгөөх Мариягийн хүлээн авалтад хийл, морин хийлийн гэр барьчихсан ирдэг хөгжмийн ертөнцийнхөн гэгчдийн л аль нэг нь, хэнд ч хэрэгцээгүй, хийрхүү биеэ тоочихсон хүн байгаа биз гэж бодож байлаа. Тэрээр энэ хүмүүсийг хайрлаж өрөвддөг ч үгүй, хажиглаж хасдаг ч үгүй, ердөө л залхуутай, гэм хоргүй өт хорхойнууд гэж үздэг байв. Харин амьдрал охиныг нь өөрөөс нь хөндийрүүлэн, тэр хоёрыг хар элэгтэй улс шиг болгосон явдалд Пьер аавын сэтгэл бага зэрэг гонсойно. Чин сэтгэлийн угаас тус хүргэхэд бэлэн байхад охин минь ингэж хамаа намбаагүй шаарддаг байна шүү. Хөөрхий муу Мария минь!.. Пьер аав амьдралын нь байр байдлыг охин нь сайшаадаггүйг мэдэх боловч харин түүнтэйгээ ингэтлээ өштөн болчихсон байх юм гэж огт санадаггүй байлаа. Аль эсхүл би ер нь тийм булай амьтан юм уу? Арай л үгүй дээ. Мария минь яавал ч яаж л байг. Би зөвшөөрнө. Пьер аав ийнхүү бодож суухдаа өөрөө Заратай гэм үйлдсэндээ бантаад л ийм уужим сэтгэл гаргаж байгаагаа ухаарч мэдсэнгүй. Мария арга эрж хайж байдгаа больё, улс амьтан юу л гэж боддог байна үүнээс хойш надад пад алга хэмээн шийдсэнийг ч бүүр ухаарч ойлгосонгүй. 

	Ийнхүү мэлрэг өвчин тусчихсан юм шиг Пьер аав, Зара хоёр өөрийг нь ширтэж хэсэг дуу шуугүй байж байтал Мария гэнэт, тэсэж ядсан байдалтай, 

	— За тэгээд дуудаач! Дорд хүнтэй хамт сууж аяга цай уулаа гээд та бид гуравт таталддаг өвчин тусчихгүй л байлгүй гэв. 

	Нээрэн ч тийм... Мариягийн тус хүргэх гэж хүсэж байгаа тэр залуу дорд хүн байсандаа ямар хамаа байна. Пьер аав «нээрэн ч ямар хамаа байна» гэж бодоод жаахан гайхав. Ингээд босож, нээлттэй цонх руу очив. Ядуу зүдүү боловч зэгсэн зүгээр залуу, цэцэрлэгийн нэг жавдан дээр сууж харагдлаа. 

	Пьер аав түүнийг нөхөрсгөөр,

	— Хөөе, залуу!.. Чи намайг хүлээж байгаа юм уу? Тийм бол ороод ир ээ гэв. 

	Угаас ажигч гярхай төрснийг хэлэх үү, арилжаа наймаа олон жил гүйлгэж хашир суусан Пьер аав, хэн хүнийг харангуутаа л гол нурууг нь баараггүй тааж мэддэг хүн билээ. Сонжууч зан нь хөдөлж, сайн дураараа гүйж гарсан Зарагийн хамт Борисыг орж ирмэгц нь зориг самбаатай залуу болохыг нь гадарлав. Энэ бол түүний эхний таамаглал бөгөөд түдэлгүй бас сүрхий ухаантай залуу бололтой гэсэн сэтгэл төрөв. Залуу ч бас ямар янзтай байвал зохихоо орж ирмэгцээ ухаарч мэдсэн бололтой бөгөөд ер бишээр найрсаг угтсан явдалд өчүүхэн ч балмагдаж сандарсан шинжгүй байлаа. Тэрээр Мария руу харж инээмсэглэх төдийхнөөр талархал илэрхийлээд, ердөө л ерөнхий захирал гуайтай уулзах хэрэгтэй орж ирсэн тул хоёр охиныг байна ч гэж анзаарсан шинжгүй царайлав. Энэ ер нь тун хянуур болгоомжтой, сүрхий хар залийн хөрөнгө байх нь гэж Пьер аав бодлоо. Иймэрхүү хүмүүсийг иймээ тиймээ ярианы далимаар шинжин гоочилж л болдог боловч чухам юу бодож санаж байгааг нь уудалж мэдэхийн аргагүй билээ. Тэгтэл бас энэ хурц харцтай хоёр нүд юухан шуухныг андахгүй ганц ажигласнаа тэр даруй л юу ч үзэж мэдээгүй юм шиг болчхож чадахаар ажээ. Ёстой нэг покер20 тоглож баймаар, ёстой л нэг зальтай баймаар, ёстой л нэг худалдааны гэрээ хэлэлцээ хийж баймаар юм уу, сэмхэн бэлтгэж байгаад гэнэт араар нь тавьж баймаар нүд байна даа. Харин энэ маань ажилд аль зэрэг юм бол? Хүний залхуу хойрго зан чанар ч аливаа бусад гэм согогийн нэг адил нүүр царайд нь ул мөрөө үлдээсэн байдаг гэж Пьер аав мэдэх билээ. Харин энэ гайхлын нүүрний хэлбэр нь гүжирмэг, шийдмэг, харц нь тун зөрүүд ялимгүй жимийсэн уруул нь хямсгар ажээ. Түүний биеэс ханхлах тамхины навчны хурц үнэр, охидын хувцас хунараас сэнгэнэх «Логиган» хэмээх үнэртэй усны анхилам үнэр лүгээ холилдоно. Толгойтой үс, арьс маханд нь агуулахын үнэр танар нэвт шингэснийг бодоход тамхи боловсруулдаг тасагт өглөөнөөс аваад үдэш болтол байдаг хүн юм байна гэж бодмоор. Эцэст энэ бол аятайхан зүс царайтай, сүрхий зүгээр нэг үгээр хэлэхэд цэвэрхэн сайхан хувцас хунар өмсчхөөд, «Адлон» зочид буудалд байрлаж, гадаадынхантай уулзаж байхад болохоор залуу байлаа. 

	Зара наалинхай дуугаар

	— Цай уух уу? гэнэ. 

	Түүний сонжууч харц танихгүй залуугийн хөдөлгөөн бүрийг алдахгүй ажиглана. Эхлээд би хараагүй байдаг хачин юм даа? Одоо яая гэх вэ Мариягийнх л болж. Чухам ийм учраас тун найрсаг сайхан хандалгүй болохгүй гэж Зара бодно. 

	Пьер аав санд мэнд өлгөн авч:

	— Уулгүй яах вэ?.. Хамтдаа ууж идэцгээе гэв. 

	Мария Борис руу нүдний булангаар хяламхийв. Одоо даанч нэг сэтгэл нь догдолсон, миний ач тусад талархан эвгүйрхсэн шинж тэмдэг мэдэгддэг байгаа даа гэж горьдон ийнхүү харсан боловч нөгөөх л хэнэггүй, хүйтэн нүүрийг үзлээ. Ямар хүн гэж ийм байдаг хэрэг вэ? Нэг бол ийм их ичимтгий, аль эсхүл мэдээгээ алдчихсан, ердөө л нэг тэнэг мангуу амьтан юм уу? Нэг бол түрүүлж өдөөд байгааг нь мэдээгүй дүр үзүүлж эмэгтэй хүний нэр төрийг бодож чаддаг эр гэдэг ийм байдаг юм бол уу? Аль эсхүл ингэж хэнэггүй царайлаад байвал бүүр ч их амжилт олно гэдгийг мэдсэн ичгүүргүй шунаг эд юм уу? Нүүр царайгаар нь чухам ямар хүн болохыг нь ойлгож мэдэхийн аргагүй ажээ. Тэрээр хамт хооллож цайлъя гэсэн урилгыг хүндлэн хүлээж авсан боловч ерөнхий захирал гуай хоол ундаа хойш тавилгүй гүйцээе гэж бодсондоо л болохоос биш өөрийг нь гэж сүйд майд болж буй хэрэг биш гэдгийг яриангүй ойлгож байгаа хүний янзтай жишиггүй царайлна. 

	Борисыг:

	— Та нарт саад болох байх гэж айж байна гэхэд нь Зара:

	— Та битгий нэрэлх л дээ хэмээн цовоо хэлэв. 

	Тэгэхэд нь Борис:

	— Та нарт би ичгүүр сонжуургүй амьтан санагдаж байж болох юм. Харин би пүүсийн ч хувьд, өөрийнхөө ч хувьд тун чухал хэргээр ирсэн юм гэв. 

	Зара цай аягалах зуураа хөгжилтэйгөөр:

	— Ажил хэргээ азнаж үз. Та ер нь «Никотиан» пүүст ажиллаад ажиллаад ахиж чадахааргүй хүн байна гэв. 

	— Яагаад тэр вэ?

	— Яагаад юу байх вэ дээ. Та бол энэ пүүсийнхээ эзний авгай хүүхнүүдэд талтай сайн занг ашиглаж чадахааргүй хүн юм. 

	— Харин ч чадаж байгаа юм биш үү гээд Борис Пьер аав руу зэрэв харав. 

	Пьер аав инээмсэглэж

	— Үгүй шүү, залуу минь, үгүй!.. Манай пүүс авгай хүүхнүүдэд ажил хэргээ шийдүүлэхдээ ч арай хүрээгүй байгаа юм шүү гэв. 

	— Тийм ч байх гэж бодсон юм

	— Арай ч хэтэрхий өөртөө эрэмшиж байгаа юм биш үү? Ингэж ярих юм бол ч бид хамаг ажил явдлыг чинь баллачихна гэж мэдээрэй, хэмээн Зараг дуу алдахад, сэтгэлд нь Борис улам бүр таалагдаж буй Пьер аав:

	— Эдний үгийг битгий тоо! гээд, — Та ямар сургууль соёл төгссөн бэ? гэж асуув. 

	— Ердөө л гимнази. 

	— Тийм тусмаа сайн. Дээд боловсролтой улс гэдэг чинь их төлөв тамхины ажлыг бэртэгчин ажил гэж боддог болохоороо холуур дүүлдэг юм. 

	— Шал тэнэг амьтад

	— Тийм шүү. Та манай пүүст ямар ажил хийж байсан хүн бэ?

	— Ажилгүй сэхээтнүүдийн дагалднаар ороод байсан. 

	— Удсан уу?

	— Жил болсон

	— Арга ажиллагаа ч мэддэг болоо биз дээ?

	— Мэддэг л болсон гэж бодож байна шүү дээ

	— Таныг яалаа гэж халсан юм бэ?

	— Нэг шал балай, үл шалих зүйлээр шалтаг зааж. Нэг хүнтэй түр тар хийлээ гэж тэр

	— Мө-ө мөн!

	Пьер аав сэтгэл тааламжтай гайхна. Ямар нэг осол эндэл гаргасан ч юм уу, өөдгүй бузар хэрэг үйлдэж ажлаас халаглаад одоо өөрийгөө цагаатгах гэж элдвээр оролдож буй хүний учир нь ойлгогдохгүй үг яриа сонсоно гэж бодож байсан чинь үгүй байна шүү!

	Пьер аав тэгээд сайшаасан байдалтай. 

	— Та чинь бас түр тар хийж чаддаг хүн байх нь ээ? Хэнтэйгээ тэгж түр тар хийсэн хэрэг вэ? Ажилчдын аль нэгтэй нь л биз дээ? гэж асууна. 

	— Үгүй... Захирлын ач, мөнгөний няравтай. 

	Пьер аав залууг их л сонирхон ажиглаж

	— Ухай!.. ойлгомжтой. Тэгээд л захирлын уур хүрсэн хэрэг биз дээ. Харин та мөнгөний нярвыг яалаа гэж гомдоосон хэрэг вэ? гэв. 

	— Ердөө л хувийн чанартай асуудлаар түр тар хийсэн юм. Тэр намайг юм л бол "ноёнтон ерөнхий мэргэжилтэн гуай" гэж даажигнадаг болчихсон хүн гэж Борис тоомсоргүй тайлбарлав. 

	Пьер аав инээд алдаж:

	— Ойлгомжтой байна. Таны ажилч хичээнгүйд дургүй нь хүрдэг юм байж л дээ. Цаадах чинь Баташкийн орыг эзлэх гэж их хүсдэг хүн байгаа юм. Харин би тэр мастераа яасан ч халахгүй л дээ. Баташки аргатай зальтай, луйварчин ч гэсэн дээд зэргийн техникч гэхэд нь,

	— Би ч гэсэн тэгж боддог гэж Борис бататгав. 

	— Та ялимгүй маргаснаар шалтаг зааж халсан гэсэн байх аа? Тэр бас өөр шалтгаан байх нь бололтойёо доо!

	Борис хоёр бүсгүйн залхууг хүргэж байгаа бол уу? гэж айсан янзтай тэдэн рүү харснаа, толгой дохиж найрсгаар:

	— Өршөөгөөрэй гэв. 

	Тэгэхэд нь Мария

	— Зүгээр зүгээр, зоволгүй ярь гэв. 

	Борис эхлээд агуулахад ажилд ороогүй байхдаа тамхины ажил төрөл сонирхох болсон тухайгаа товч ярив. «Никотиан» пүүст ажилд орвол ахих өөдлөх их боломж олдох юм гэж бодсоноо ч нууж хаалгүй ярилаа. Дараа нь захирлаас өгсүүлээд бусад албан хаагчид, мастеруудын дор бүрийн араншин байдал ажил төрлийг яг голоор нь үнэлж товч тодорхой ярив. Тэд дутагдал гаргачхаад, яавал ийм алдаанаасаа зайлсхийж болохыг зааж хэлдгээс нь болж өөрт нь муу болжээ. Борис тэгээд тус салбарын ажлын зохион байгуулалт, тамхи худалдаж авах, боловсруулах ажлыг сайжруулах талаар сүүлийн үед юу юу хийгдсэнийг дэс дараалан ярив. Энэ бүгд бол түүний өөрийн нь санаачилсан зүйл билээ. Ингээд захирал, мастерууд тэр бүгдийг өөрсдөө хийчихсэн болгосныг тайван бөгөөд даруухнаар зэмлэв. Тэгтэл бас тамхийг тариалагчдаас хүлээн авч үнэ өртгийг нь олгох ажилд нэг л эмх замбараа алдаж буйг Борис хэнэг ч үгүй хулгайлж байгаа хэрэг гэж хэлэв. Ингээд үнэмшихгүй байж мэднэ гэж бодоод, үүнийг зэгсэн сайн нотлоод өгөх гарын үсэг бүхий баримт гаргаж үзүүллээ. Зарим албан хаагчид өөрсдөө хумсалж хулгайлахаас гадна хэн хэнийхээ нэр төрийг дарга нарын өмнө гутаахын тулд айлган сүрдүүлэх арга зам хайдаг болжээ. Энэ нь тамхи боловсруулах ажлын чанарт яриангүй муугаар нөлөөлж байлаа. Исээх тасагт ороод үзсэн ч төд төдөн дугаартай баглаанууд гэмтэлтэй байгаа гэж Борис тоочив. Хатуухан гараар чангахан шиг барихгүй болохгүй. Борис чадах бүхнээ хийх гэж эрмэлздэг боловч өмнөөс нь эсэргүүцэж, өшиж, эцсийн бүлэгт ажлаас нь халжээ. 

	Борис бодож санаж байснаа ийнхүү тайван, даруу, ойлгомжтой тодорхойгоор, их төлөв улайм цайм буюу шалгаж магадлахад хялбархан өдий төдий нотолгоо гаргаж ярилаа. Ийнхүү ярихдаа уран нарийн тодорхойлж, ухаантай сайхан үгс хавчуулах тул хоёр бүсгүйн инээдийг хүргэж хөгжөөнө. Пьер аав харин Борисын харц, нүүр царай, хөдөлгөөн бүрийг анхааралтай ширтэн хөшөө шиг буурьтай суурьтай, хөдлөхгүй сууна. Тэрээр аль эртнээс аваад хүсэж мөрөөдсөн, гэхдээ харин залуучууд ажлаа алдан, дан ганц цэнгэл жаргал хөөх болсон өнөө үед хэрэгжүүлж болохгүй юм гэж боддог нээлтээ яг өнөөдөр нээснээ улам сайн ойлгож байлаа. Энэхүү нээлт нь өөрийн нь ч хувьд «Никотиан» пүүсийн нь ч хувьд нэгэн адил чухал зүйл билээ. Энэ завсар Борис биеэ тоосон хүн гэж санагдахгүйг хичээн нэг үе буурьтай суурьтай, нэг үе хөгжилтэй зугаатай ярьсаар л байлаа. Ингээд яриагаа аажмаар тонгын тухай болгож, улмаар тамхи боловсруулах ажлыг яавал германы зах зээлийн шаардлагад нэн сайн нийцүүлж болох талаар бодож санаж байгаа зарим зүйлээ тун эвтэйхэн ярилаа. Ийнхүү бодож санаж байгаа нь алгуур сайтар бодож боловсруулсан гайхалтай нарийн төлөвлөгөө болон хувирч, Борис түүнийхээ иш үндэстэйг өдий төдий тооцоо, хүснэгтээр батлан тайлбарлав. 

	Пьер аав мэл гайхчихсан сууна. Ийм ойлгомжтой тодорхой чадамгай ярьдаг хүн пүүсийн нь хамгийн авьяас чадвартай ажилтнууд, захирлууд дотор нэг ч үгүй билээ. Тамхи тарьж ургуулах, түүнийг боловсруулж, худалдан борлуулах бүхэл бүтэн үйлдвэрлэлийн энэ арга ажиллагааг ингэж нарийн ширийн яв цав нэлэнхийд нь бодож боловсруулдаг ухаантай хүн ер дайралдаагүй билээ. Пүүсийн бүх салбар нэгэн зэрэг нэн даруй тонго хэмээх аргыг нэвтрүүлж өрсөлдөөний нөхцөлийг ашиглан германы зах зээл дээр ганцаараа давамгайлан гарч, асар их олз олж болно гэж бодох хялбар хэрэг л дээ. Харин нарийн тодорхой төлөвлөгөө боловсруулж, хэрэгжүүлэх үе шат болгонд нь яв цав хугацаа тогтоон алдаж хожиж яаж ч мэдэх анзаарахын аргагүй харьцааг илрүүлж, тэднийг базаж нэгтгэн, хожоотой болгоныг нь авч саад төвгийг туулан давна гэдэг, эцсийн бүлэгт амжилт олж бүрэн болох юм гэсэн дүгнэлт хийнэ гэдэг бол зөвхөн Пьер аав өөрөө юм уу, аль эсхүл өмнө нь сууж байгаа шиг ийм залуу эрчим чадал төгс хүн л хийж чадвал чадах зүйл билээ. Тонго нэвтрүүлбэл тамхины ажилд том эргэлт гарах талаар Пьер аав сүүлийн үед байн байн боддог байсан боловч биелэх нөхцөлгүй зүйл гэж үздэг байлаа. Энэхүү бодолд нь уйтгартай аар саар ажлаар хөөцөлдөх шаардлага, магад ч үгүй нас хэвийх анхны шинж тэмдэг орж байгаагаас болоод ч тэр байж мэдэх аливаа юманд хайнгууд хандах зан байдал нь саад болдог байв. Пүүсийн нь ерөнхий мэргэжилтэн Костов ч гэсэн тэр нас явж, хөл хүндтэй болж байгаа хүн. Ийм их юм бодож боловсруулдаг юм гэлээ гэхэд хүн амьтны нүд чихнээс тун далд, цөхрөлтгүй сууж махран зүтгэж байж л гүйцэлдүүлж таарах шүү дээ? Германы зэвүү хүрэм нарийн нямбай пүүсийнхэнтэй гэрээ хэлэлцээр болж байж л гүйцэлдүүлэх шүү дээ. Пьер аав бас байн байсаар хэмжээ дамжаагүй их баяжих хүслээс уйддаг болжээ. Гурван зуун сая бэлтэй болчихсон хүн түүнийгээ, тэр тусмаа ажил явдал орохоор байвал гурван зуун хорин сая болгоё гэж нэг их улайрахгүй биз ээ. Үнэндээ ч Пьер аав аль хэдийнээс эхлээд уйдаж ядран, амьдралын сайн сайхныг үзэж амарч жаргахын мөрөөсөл болж, ерөнхий магадлагчийнхаа адилаар загасчлах, машинаар давхих, залуу хүүхэн эргүүлэх ажилд дур татагджээ. Пүүс тун олзтой омогтой тэгэхдээ л өөр их ололт амжилт өөд тэмүүлэх юмгүй, ердөө л нэг өөрийнхөө хүчээр гэлдэрч байгаа чадал хүч сайтай, баараггүй том машин шиг алгуур удаан сүр бараатай ажиллана. Пьер аав одоо тэрхүү машины дэргэд янжуур зуучихсан, хоёр гараа элгэндээ зөрүүлээд зогсож байгаа ажиглагч мэт болж хувирчээ. Тэрээр хааяа нэг эрэг шураг чангалж байгаа юм шиг захирлуудыг халж солин, энд тэнд нь товч дарж байгаа юм шиг районы магадлагч нарыг гэнэтийн тушаалаар бангадах юм уу төрийн зүтгэлтнүүдийн өвөр түрий рүү хээл хахууль цутгаж машиныхаа ажиллагааг хөнгөвчилнө. Харин одоо аль эрт мартагдсан айхтар сүрхий зан араншин нь гэнэт сэргэж, үүрэндээ унтаж байгаад амтлаг зөөлөн зуушны үнэр авсан хөгшин чоно шиг сэхээ орлоо. Энэ залуугийн гялалзсан харц, дуу хоолой нь нэг л ид шидтэй ажээ. Энэ залууг хяраад яг ийм хөвчилсөн ган нум сум шиг шийдвэр зоригтой, яг ийм хурц ухаантай, хүйтэн дотуур тамиртай алт мөнгө атгадаа оруулах туйлгүй хүсэл эрмэлзэлтэй залуухан явсан үе нь санагдаад явчхав. 

	Борис тамхины тухай түүнийг тун сайн мэддэг, хаанах нутгийн тамхи сайн, хаанахынх мууг ч анддаггүй хүний шинжтэй ярилаа. Ингээд ажилчдыг цэвэрлэж, пүүстээ хамгийн хүч чадалтай, хамгийн сайн ажиллаж их хөлс авдаг хүмүүсийг шилж үлдээх хэрэгтэй гэсэн санаа цухуйлгав. Тамхи худалдаж авдаг агентуудын дотроос хамгийн үнэнчийг нь, өөрөөр хэлбэл тамхи тариалагчдын дунд элдэв үг яриа тарааж, тэгснээрээ тэднийг бусад пүүсээс хөндийрүүлж, тамхины үнэ цэнийг буулгаж чаддаг нэн базаахгүй хэдийг нь л шилж үлдээх хэрэгтэй ажээ. Тэгээд бас энэ жил тамхи худалдаж авах ажлыг гэнэт, яг халуун намраар эхэлж, өрсөлдөгч бусад пүүсийг хамраар нь газар хатгуулах гэсэн санал гарав. Тэрээр бас тонго нэвтрүүлэх ажлыг тун их бодож боловсруулжээ. Машиныг хэнд ч мэдэгдэхгүй нууцгайгаар зэхэж бэлдээд, хүмүүсийг шилж авч далдуур сургах хэрэгтэй. Энэхүү шинэ үр ашигтай арга ажилчдын олонхыг идэх хоолноос нь салгах учир ажил хаялт зайлшгүй гарна. Иймээс зүүний этгээдүүд лүгээ эрчимтэй тэмцэл хийж тонгын талаар засгийн газар, цагдаа, хэвлэл, эх оронч байгууллагуудын анхаарлыг хандуулж, ажилчдын дундаас сэжигтэй улсыг цаг тухайд нь илрүүлж, баривчилж байдаг хөлсний тагнуул буюу өөрийн хүмүүстэй болох хэрэгтэй. Борис бас бус зүйлийн талаар бодож санаж байгаагаа тун ойлгомжтой гайхалтай сайхан ярьсан тул хоёр бүсгүй ч ангайтлаа чагнажээ. 

	Пьер аав түрүүний хэвээр, нүүр өөд нь анхааралтай ширтэн, хөшсөн юм шиг суух бөгөөд хааяа нэг хайрцагтай тамхи руугаа гар явуулна. Яасан ухаантай сэргэлэн, яасан авхаалжтай соргог, яасан эрэмгий зоримог, айхавтар хар дамшиг вэ!.. Пьер аав энэ залуугийн бодож боловсруулсан төлөвлөгөөг ингэтлээ их бишрэн гайхаж буй хэрэг биш байлаа. Төлөвлөгөө ч яах вэ биелж ч мэднэ, өрсөлдөгч бусад пүүсийн арга саамаас болоод биелэхгүй ч байж мэднэ. Германчууд бол хожим хойчийг бодож юуны өмнө улс төр, дараа нь худалдаа гэдэг улс. Тэд засгийн газар дахь тоглоомынхоо ямар нэг этгээдийн толгойг аль болохоор өөрсдөө ашигтайгаар эргүүлж байхад нь тус болохоор байж гэмээж нь өргөн пасталыг тонгоос илүүд үзэх улс. Үүнийг Борис мэдэхгүй байна, яаж ч мэдэх билээ дээ. Пьер аавыг зөвхөн өдий төдий зүйлийг нэгд нэгэнгүй ойлгож мэддэг авьяас чадал эрэмгий зориг, харцанд нь илт тодорч байгаа баяжихын шунал ингэтэл нь их гайхуулжээ. Энэхүү шуналыг нь ямар ч хүүхэн ямар ч хөгжөөн цэнгэл, ямар ч завхайрал унтрааж чадахгүй нь мэдээж. Жинхэнэ залуу халуун насны нь ид ирмүүн амьдрал чухамхүү үүнд л хөтлөгдөх болно. Дараа нь?.. Дараа нь яах вэ дээ. Над шиг л эцэж ядраад, нас хэвийж, Зара шиг нэг ийм бүсгүй олоод цэнгэнэ биз. Хүмүүсийн амьдрал үүнээс өөрөөр эргэнэ гэж байхгүй хэмээн Пьер аав яв цав бодож байлаа. 

	Борисын царайг ажиглан ийнхүү бодож суутал нь сэтгэл нь аяндаа тайвширлаа. Амьдралд элдвээр шаналгах энхэл донхол юм байхгүй юм шиг, нас дээр гараад ирэхлээр пүүс минь хөөрхий болж өлөн чононуудын хоол болох бол уу гэж санаа зовох юмгүй болж орхив. Алтаар бөөлждөг аварга том «Никотиан» пүүсийнхээ амийг даатгаад, санаа амар харж суух хүнээ Пьер аав сая л нэг ийнхүү олдог байжээ. 

	Борисыг ярьж дуусахад, Марияд унтаж байгаад сэрсэн юм шиг санагдав. Зара тун сонжуурхан нэг үе залууг, нэг үе үеийнхээ бүсгүйг сэлгүүлэн харна. Одоо л нэг юм болж байх шиг байна... Аяга цай ууж суух зуураа авгай хүүхнүүдэд ярьж айхавтар их гайхуулах юмтай болсон байна! Мария тэр залуутай санаандгүй дайралдаад Пьер аавтайгаа уулзуулсан тухай, тэгсэн чинь ухаантай, сайхан тэр залуу удаж түдсэн ч үгүй хамаг хэргээ бүтээж орхисон тухай ярьж гардаг хэрэг. Харин ийнхүү ярих болгонд аягүй нэг зүйл санагдаад болж өгөхгүй л байх байхдаа гэж Зара ойлгов. Тэрээр хөрөнгө чинээ гэдэг хэчнээн их хүч чадалтай байдгийг, өвөр хоосон бол өөрөө хэчнээн ч гоё сайхан, залуу байгаад, гоё сайхан улс амьтантай нийлээд хэрэггүйг урьд өмнө ингэж нарийн сайн мэддэггүй байжээ. 

	Пьер аав ямар нэг юм бодсон янзтай ширээний бүтээлэг рүү хэсэг ширтэж сууснаа гараа өргөж Борисын мөрөн дээр тавиад:

	— За залуу минь... энэ бүгд чинь тун сайн байна... Таны энэ төлөвлөгөө тун сайн бодож боловсруулсан сайхан төлөвлөгөө байна. Гэхдээ бид хэрэгжүүлж дөнгөдөг эсэх маань л юу бол. Германчууд гэдэг чинь ёстой л айхтар малууд. Яачихсан улс тэгж өнөөдөр нэг пүүстэй маргааш өөр нэгтэй сүйд майд болж байдаг хэрэг юм бэ бүү мэд. Гэхдээ энэ бүхэн ч яамай хэвтэнэ. Хамгийн гол нь л би таныг мэдэж авлаа. Одоо та манай пүүсийн захиргаанд ерөнхий мэргэжилтний туслагчаар ажиллах болно. Энэ ер нь юу гэсэн үг болохыг та ойлгож байна уу? Би хэлж байгаа болохоор маш их юм гэсэн үг... гээд, янжуураа асааж: 

	— Маргааш би Афин руу яваад хоёр долоо хоногоос эргэж ирнэ... Энэ хугацаанд та тавтай сайхан амарч, юу л хийнэ дуртай зүйлээ хийж бай. Та бол өнөөдрөөс эхлээд «Никотиан» пүүсийн захиргаанаас цалин авна. Би өнөө орой Костовт захиа бичнэ. Тэр маань одоогоор бас Швейцар хавьд л давхиж яваа байх... Арваад хоногоос Софияд ирнэ, тэгэхэд нь та захиагаа аваад очиж уулзаарай. Костов маань туслагчтай болгож өгч үз гээд л аль эртнээс үглээд байдаг болчихсон хүн. Таныг би танихгүй. Гэвч би хүний харц, ярьж байгаа байдлаар нь л үнэлж сурсан хүн... Та бол харц зөвтэй, яриа сайхантай хүн байна. Санаа бодлоо нуух гэж хичээхдээ ч хүртэл аятайхан ярьж байна. Хөмсөг атируулаад юу хийх вэ?.. Энэ бол илүү зүйл түнш минь!.. Би таны юу бодож байгааг ч мэдэж байна. Та бол дээшээ ахих, олон улсын харилцаа холбоотой болох, бие дааж ажиллах юм сан гэдэг бодолтой хүн юм байна... Сайн байна, би таныг цаг нь боллоо гэж үзмэгцээ дэмжиж тусална. Харин миний нүүрнээс далдуур энэ талаар юу ч хийж, ямар ч арга заль хэрэглэж л болохгүй. Тэгвэл чинь би таныг ердийн нэг мастерын ажилд орох боломжгүй болтол чинь баллачхаж чадна. Та миний ярьж байгааг ойлгож байгаа биз дээ! Та бол ухаантай хүн, ойлгож ч байлгүй яах вэ дээ... 

	Пьер аав цааш нь амжилтын эх сурвалж болох тохитой томоотой байдал, эрчим чадал, ажилч хичээнгүй чанар, баясал цэнгэл, төлөв даруу амьдралын тухай, хамгийн утга учиргүй юм бол мөнгө хамаагүй үрдэг явдал гэдгийг ярив... Ярьж байгаа сайн сайхан, ариун цагаан үйлсийнхээ үлэмж хэсгийг өөрийн амьдралаар үлгэр дуурайлал үзүүлж чадахааргүй Пьер аав бас ухаантай, сэтгэхүйн зүйч хүний ёсоор өөр бусад өдий төдий юмны талаар дурсав. 

	Борис сэтгэл догдолсондоо нүүр царайд нь ягаан ягаан толбо тодорлоо. Би биш, миний ач тус биш, харин Пьер аав «Никотиан» пүүс хоёр л ийнхүү сэтгэлийг нь догдлуулав гэж мэдсэн Мария гуниглан бодно. Би бол бүрхэг өдрийн тэнгэр шиг өнгө зүс гэрэл гэгээ ч үгүй, юугаар ч тэгж хүний сэтгэл зүрх догдлуулах юм билээ дээ. Гэлээ ч гэсэн Мария дотроо юунд ч юм бэ аминдаа баярлаж аз жаргалтай гэхэд бараг болохоор санагдан, Борист

	— Таны цай бүүр зөөгширчхөж, аль вэ халууныг хийж өгье гэв. 

	 

	 

	Борис тэднийхээс гарахдаа тун их ядарснаа мэдлээ. Сэтгэл юутай ихээр догдолж түүнийгээ хоёр бүсгүй, Спиридонов гурваас нуух гэж хэчнээн ч хүч чадал зарцуулав даа. Эргэн тойрны нь юм бүгд өчүүхэн жижиг, аахар шаахар болсон мэт санагдав. Энэ хашаа энэ агуулах, энэ исээх тасгийн үүдэн дээр зогсоогоод баглаа баглах тамхи ачиж байгаа ачааны машин энэ бүгд юухан юм бэ? Энэ бүгд өдий төдий сая килограмм тамхи бүхий «Никотиан» пүүсийн асар их хөрөнгө зөөрийн өчүүхэн ердөө л үл шалих хэсэг шүү дээ. Эндхийн захирал мастер, конторын албан түшмэд бол цөм чигчийн чинээ амьтад, София хот дахь пүүсийн захиргаанаас Борисын буулгасан тушаал заавар сэлтийг үг дуугүй налигнан биелүүлэх өчүүхэн жижиг улс шүү дээ. Ямар нэг далдын хүч өөрийг нь юм бүхний дээр гаргаж, бүхнийг захирах хэмжээгүй эрх дархтай болгосон мэт санагдана. Агуулахаас багшран цуварч буй үй олон ажилчид бие биесийг тохойгоор ёворч, өөрийн нь зүг харцгаан: «Харж байгаа биз, «Никотиан» пүүсийн ерөнхий мэргэжилтний туслагч явж байна! Хараанд нь орчхов доо!» гэлцэж байх мэт санагдана. Энэ бүхэн тэгээд байж боломгүй, тааламжтай сайхан санагдана. Гэтэл харин Спиридоновын баргил дуу сонсогдсоор, Мариягийн хувцас хунарын анхилам сайхан үнэр сэнгэнэсээр л байлаа. Тэрээр иймэрхүү явдал тохиолдох юм гэж ёстой зүүдлээ ч үгүй явдаг байж билээ. Шургуу махран ажиллаж, чимээгүйхэн байж байгаад хэт нь нэг өөдөлнө дөө гэж боддог байсан чинь харин гэнэт ингэж суга үсэрч бараг «Никотиан» пүүсийн чанх оройд гарчихдаг хэрэг байгаа даа. Ер нь еврей Коэн германы папирос тамхины концерны захирал Кнортой галт тэргэн дотор санаандгүй учирч ярилцаад л суга үсэрсэн юм гэдэг. Гитлерийг засгийн эрхэнд гарч ирсний дараагаар Коэн германы тамхины концернтой холбоо сүлбээ тасалж, өөрийн пүүстэй болоод, одоо худалдааны төлөөлөгчдийн газруудаас сая саяар нь хүүдийлж байна. Бас «Жебел» пүүсийн эзэн армян Торосян, «Дорнодын тамхи» пүүсийн захирал Барутчиев хоёр ч удаж түдэлгүй гэнэт өөдөлсөн улс. Хамгийн гол нь цаг үеийг алдахгүй, боломж бүхнийг ашиглах хэрэгтэй юм. Ингэхэд Борис харин тэр болгоныг ашиглахын дээдээр ашиглаж байгаа хүн билээ. 

	Ажилчид араас нь гүйцэж хажуугаар нь бөөн бөөнөөрөө яаруу сандруу, бачимдуу ууртай, чанга чанга ярилцан өнгөрнө. Тэдний яриа хөөрөө, шаахайны нь модон улнуудын таг таг хийх чимээ яршигтай нэг дуу шуугиан болж чихэнд хадна. Борис гэнэт ар талдаа танил болж ирээд өширхсөн маягийн:

	— Энэ чинь та юу?.. Юугаа хийгээд үүгээр түүгээр сэлгүүцээд яваа юм бэ? гэх дуу сонсов. 

	Энэ бол захирал, биеийн тамирын цайвар өнгийн хувцастай тарган цатгалан, үсээ хусуулсан, улаан царайтай хүний дуу байлаа. Борис өөдөөс нь харсан боловч юу ч хэлсэнгүй. 

	— Танд үг хэлж байна шүү!.. Таныг хэрэв маргааш энэ хашаанд харах юм бол манаачид хэлээд чирч гаргуулна гэж мэдээрэй!.. 

	Борис зэвүүцэн инээмсэглэв. 

	—      Дуулаа биз?... хэмээн бэлтгэл генерал хөмхий зуун сөөнгөтөв. 

	Ингээд ууртаа минчийж хөхрөн, шалавхан зайлав.  Тэрээр гэртээ болоод цэргийн хуаранд хаана ч гэсэн хүмүүсийг айлгаж байх сургуультай болчихсон хүн шүү дээ. Захирал шар айргийн "Булиар" мухлаг руу яарлаа. Тэнд түүнийг танилууд нь хүлээж байжээ. 

	Түдэлгүй Борисын араас ахлах мастер Баташки гүйцэж ирээд, хөлстэй том алгаа мөрөн дээр нь найрсгаар тавьж:

	— Чи чинь юу л болоод байна?.. Эзэнтэй иймээ тиймээ гэлцээд л байх шиг байв аа даа? гэв. 

	— Тэр дэмий, Баташки минь хэмээн Борис хүйтэн хариулав. 

	— Тийм байх аа? Надад худлаа хэлээд юу хийнэ...  Зальтай хүн бишгүйг л үзлээ!.. Чи тэгээд эзнийд хоёр цаг суухдаа юу олж долоов доо. Би гуравдугаар давхраас бүгдийг нь харсан. 

	— Тийм бол амаа хамхиж байсан чинь дээр байх шүү. 

	Борисын инээмсэглэнгүй, зальхай янзын царай гэнэт буурьтай болов. 

	Тэгэхэд нь Баташки

	— Нэг ч хүнд ярихгүй. Ер нь тун чухал зүйл ярилцсан юм биз дээ?.. Чамд нэг юм хэлье!.. Ингэхэд ер нь чи, бид хоёр аятайхан аргыг нь олоод байж болох юм биш үү?.. Жаахан жаахан тамхи комиссын худалдаагаар ч юм уу, өөр ямар нэг замаар... Ойлгож байна уу? гэнэ. 

	— Битгий дэмийрээд бай. Би чамд түнш биш хэмээн Борис яриаг нь таслав. 

	— Ээ дээ, чи мөн өдий байна даа... Одоохондоо юу ч мэдэхгүй байна. Сурах нь сурна, гэхдээ харин яагаа ч үгүй байна. Аяга архи уухгүй юу? хэмээн Баташки тал засав. 

	— Үгүй замаараа тонил. 

	— За заа!.. Харин би чамд хэзээ ч гэсэн тусална... үүнийг санаж яваарай. 

	Ингээд саравчтай малгай тавьж, хөлс хир болсон цамц өмссөн пагдгар бүдүүн Баташки Борисоос эвгүйрхсэн байдалтай түрүүлж явлаа. 

	 

	 

	Рединготынхэн хотын захдуу гимназиас холгүйхэнд орших жижиг, муу байшинд суудаг бөгөөд сууцныхаа хөлсийг тогтмол төлдөггүй учир латин хэлний багш, байшингийн эзэн хоёр түүнээс болж байнга түр тар хийдэг байлаа. Энэ бол ганц давхар, шавар шохой нь холцорч, дээвэр нь сарьсан багваахайн далавч шиг салбайчихсан хариугүй муу байшин билээ. 

	Борис өвс ногоо битүү ургасан, чулуу дэвсмэл хашаанд явж ороход, гал тогооны тосгуураас гоожиж, яг гадаа хаалганы тэрхэнд тогтоол болж орхисон угаадасны үнэр өмнөөс нь ханхийв. Байшинд нь ус дамжуулах хоолой угаас байхгүй ажээ. Ядуу зүдүү амьдралд дассан эднийхэн энэхүү тогтоол дээгүүр хэнэггүй харайж үсрэн гардаг бөгөөд түүнийг дарж арилгах санаа хэнд нь ч төрдөггүй байлаа. Энэ байшингийн дотоод тух тохьгүй болгоныг бодоход энэ угаадасны тогтоол ч бас нэг их бохир муухай зүйл биш билээ. Борис байшиндаа орохын өмнө тосгуурын хорчийж хонхойсон хоолойг хараад, гэр орны байдал туйлын гунигтай, ядуу доройг бодлоо. Эх нь гал зуухны өрөөнд юм хийж, Редингот Степаны орон дээр оймс, хантаазтай хэвтээд сонин уншиж байлаа. Борис хаалга нь дэлгээтэй өрөөнд эцгийнхээ хэзээний мэддэг байр байдлаараа хэвтэж байгааг харав. Редингот холын хараа муу учир сониноо яг нүүрэн дээрээ барьсан хэвтэх бөгөөд урт хоёр хөл нь орны хөл дээр илүү гаран ёрдойно. Халзан зулайтай, хүйтэн царайтай, урт нарийхан үхээнц байрын энэ хүн бүх л насаараа гимназийн сурагчдад латин хэлний адармаатай, үг өгүүлбэр цээжлүүлэхийн зэрэгцээгээр эрт дээр үеийн юм болгоныг жигшин зэвүүцэх сэтгэл өөрийн эрхгүй төрүүлнэ. 

	Тэрээр Борисын орж ирэхийг хараад, сониноо хойш тавьж ёжтойгоор

	— Заа яав?.. Спиридонов чамайг тэгээд хүлээж аваа юу? гэж асуув. 

	Эцгийнхээ цаг үргэлжийн даажигнасан өнгөтэй дуунд эгдүү нь хүрсэн Борис хүйтнээр, 

	— Хүлээж авсан гэв. 

	Редингот бол бусад хүн, бусад багш нар, гимназийн сурагчид, түүгээр ч барахгүй гэр орныхондоо цаг үргэлж дээрэлхэж өө сэв эрж явдгаараа хотдоо нэртэй хүн билээ. Түүний хувьд орчлонгийн юм бүхэнд цөмд нь луйвар залийн, муу санааны сүг сүнс шүглэчихсэн юм шиг, хүн болгон л ганц өөрийг нь ямар ч зорилгогүй хэр нь хуурч мэхлэх нүдийг нь хуурах гэж бодож явдаг юм шиг санагдана. Тэрээр нэгдүгээрт ядуу хоосондоо болоод хоёрдугаарт орчин цагийн ертөнцийг жигшин зэвүүцдэгтээ болоод ийм хачин зожиг зантай болчихсон хүн юм. Эрэлхэг зоригтой, аятай тустай улс эрт цагт л байснаас биш одоо үед ганц ч байхгүй гэж ягштал боддог энэ хүн Ромын түүх судраас ой тойндоо хадгалж явдаг өдий төдий агуу их үйл явдлуудаараа гимназийн сурагчдыг хичээлийн жил эхлэхэд юм уу, аль эсхүл сургууль төгссөн гэрчилгээ гардуулах үед ганц сайн дайрч авдаг ажээ. Багш хүний ядуу даржин амьдралын эрхшээлээр сээрдүү зан нь дарагдах боловч латины зохиогчдын алдар суу авах юмгүй хачин ёсорхог болгожээ. Энэ бол ухаантай боловч өчүүхэн бага цалин авч өсвөрийн үеийнхнийг эртний буян хишигтэй хүмүүсийг дуурайлгаж хүмүүжүүлэхийг шаарддаг системийн эрхшээлд орж эвдэрч гүйцсэн хүн байлаа. Иргэнийхээ үүргийг хүн хүнээс ангид ойлгодог нь нэгэн гайхалтай зүйлээр бүхэнд тодорхой болжээ. Юу гэвэл тэрээр өөрийн биеэр очиж гунигтай боловч эрс шийдвэртэй шаардаж байгаад төрсөн хүүгээ зүүний үзэлтэй гэж гимназиас хөөлгөсөн нь яамныханд хүртэл юм бодогдуулжээ. 

	Борис өрөөнд орж үүдийг нь хаав. Редингот харин түүний Спиридоновтой ярилцсан яриаг сонсох гэж сонирхсоор л байлаа. Тэрээр орноос бууж, сайхан зантай нийцтэй болж Борисын өрөөний үүдийг татав. Борис бол хагартлаа баяжихын дон болсон амьтан боловч ах, дүү хоёроосоо ухаантай, ядаж л зүүний үзэл санаагаар хөөцөлддөггүй хүү нь билээ. 

	— Чамайг тэгээд хүлээж авсан хэрэг үү.. ? гээд, Редингот өрөвдсөн, даажигнасан хоёрын хооронд зэрэвхэн харав. Ажилгүй дэмий сууна гэдэг бол тусгүй хэрэг боловч хармаандаа сохор ч зоосгүй хэвтэж хагартлаа баяжих гэж санаархана гэдэг бол тэнэг бөгөөд инээдэмтэй хэрэг хэмээн бодно. 

	— Хүлээн авч, хоёр цаг гаруй ярилцсан гээд, Борис янжуураа асаав. 

	Редингот аанай л бас доогтойгоор:

	— Пээ!.. Мөн ч тухтай ярилцжээ!.. гэнэ. 

	— Тийм ээ, тухтай ярилцсан

	Ингээд зэвүүхэн харахад нь ядуу зүдүү байдал, доорд албан тушаалтайдаа болоод үүрээ зөөж байгаа шоргоолжных шиг үг дуугүй, хөөрхийлөлтэй хөдөлмөрөөс ядаж хоёр яс хагацах өөр амьдралд найдах найдлага бүрэн тасарсан эцгийн нь гал цоггүй, ууртай хорноор хардаг танил хоёр нүд өөдөөс нь ширтэнэ. Редингот хүүгийнхээ юу бодож байгааг мэдэн, тэнэг ухаан гүйцэшгүй цэцэн мэргэн амьтны төв түвшин байдал нүүрэнд нь тодров. 

	Борис хүйтнээр

	— Би «Никотиан» пүүстээ байх болно гэв. 

	Редингот үүнээс өөр үг дуулна гэж бодоогүй боловч даажигнасан янзтайгаар:

	— Ердөө л үү дээ? гэв. 

	— Чиний бодсоноор бол энэ чинь бүүр их юм шүү хэмээн Борис ширүүлэв. 

	— Чиний хувьд ч тийм

	— Яагаад тэр вэ? Би тийм ямар ч хэрэгцээгүй хүн үү?

	— Чи бол ердөө л хоосон зөгнөгч амьтан хэмээн Редингот эгдүүтэй айлдав. 

	— Чи өөрөө ямар амьтан бэ? гэж Борис гэнэт дүрэлзэв. 

	— Ямар ч байлаа гэсэн та нар л арай миний зэрэгт хүрэхгүй дэг. 

	Судас хатуурсандаа болоод даамжирсан сайрхах олиггүй өвчин нь хөдөлсөн Редингот саяныхаа хэлсэн үгэнд сэтгэл хөдөлж гунигтай боловч тааламжтай болов. Ингээд аминдаа өөрийгөө буянтай боловч бурхнаас өөдгүй, муу үр хүүхдийн заяатай төрсөн азгүй civis romanus21 хүн лүгээ адилтган бодлоо. 

	Борис ууртайгаар:

	— Чи бол өөдгүй нэг муу багш!.. Ёстой нэг муу өөдгүй адгийн, солиорсон амьтан... Чи ядуу доройдоо болоод, хүний инээд доог болсоор байгаад дүйнгэрчихсэн болохоороо биднийг нэг нүдээр ч үзэж чаддаггүй, тав арван үг тайван сольж ч чаддаггүй хүн... Өчүүхэн бага цалин, өнгөрсөн жил хүзүүндээ нэг муу одон шуу юм зүүчихсэндээ болоод цацагт хяруул шиг их зан гаргаж ханхалзахаас өөр юу ч мэдэхгүй тэнэг минь... Чи ийм л хүн шүү дээ!.. Иймээс ч чамайг үр хүүхэд бид чинь үзэж чадахаа больсон юм. Иймээс ч бид гурав зам замаа харсан гэж бархирав. 

	— Тэгээд л коммунист, өөдгүй та нар агуулахын хар ажилчин болцгоосон юм биз дээ!.. 

	— Чам шиг усан тэнэг болчихсоноос өөр юу ч болсон дээр байх шүү. 

	— Дуугаа тат! хэмээн Редингот дуу алдав. 

	— Тэсэхээрээ л нэг тэслээ... 

	— Чамайг би гэрээсээ хөөгөөд гаргаж орхино гэж мэдээрэй!

	— Тэртэй тэргүй зайлаад өгнө. 

	— Одоохон зайл!

	Редингот хаалга тасхийтэл хамхин гарч одов. 

	Энэ бол хагарч холцорсон овон гүдэн туурга, Борисыг балчир бага байхаас нь аваад сэтгэл санааг нь хяхан хашиж, баяр хөөр үзүүлээгүй өдий хүргэсэн намхан налчгар муу таазтай бараг хөндий хоосон өрөө байлаа. Өрөөнд хуучин муу модон ор, сониноор бүтээсэн ширээ, хувцасны өлгүүрээс өөр юмгүй ажээ. Төмөр сараалж татсан, будаг нь холцорсон тааз модтой жижиг цонхоор гадаа хашаан доторх шавар шалбаагийн муухай үнэр орж ирнэ. Бусад өрөө тасалгаа яг л ийм ядуу зүдүү, гайхаш барагдам хөндий хоосон ажээ. Эдний бүхий л хуучин муу новш ганц тэргэнд багтахаар ажээ. Редингот багшийн авдаг хамаг цалин, хоол унд, хувцас хунар, эм тан гээд л таарна. Хэрэгтэй ч байлаа гэсэн тийм гэрийн эдлэл хэрэглэл авах мөнгө хаа байх билээ. 

	Борис ганцаараа үлдээд, аанай «Никотианы» тухай бодол болсон хэвээр орон дээр суув. Хөгшин эцэгтэйгээ ам мурийлаа гээд юу ч эс бодож санана. Шалтгаансаад байхаар юмгүй иймэрхүү хэрүүл Рединготын гэрт бараг тасардаггүй байжээ. Ядуу зүдүү амьдралын эрхшээлээр элдэв юм дутагдаж гачигдан үүнээс болж үр хүүхэд нь эцэгтээ, эцэг нь тэдэндээ уурлаж уцаарлана. Энэ гэрт цорын ганц эх нь л сонсох чихгүй, хэлэх амгүй юм шиг шударга эмэгтэй бөгөөд түүнийг зэмлэх зүрхтэй хүн нэг ч үгүй билээ. 

	Гал зуухны өрөөнд халбага, таваг харжигнана. Ээж нь хоол зэхэж байлаа. Стефан ч хүрч ирлээ. Түдэлгүй дөрвүүлээ гал зуухны давчуухан өрөөнд цугларч бие биесийг дайсагнасан хэдэн улс дуу шуу ч үгүй духайн сууцгаав. Эднийд байнга эд материалын юм уу, аль эсхүл өөр ямар нэг тохь алдах явдал тасардаггүй бөгөөд энэ нь хэн хэний нь уруу дорой царайтуулна. Ердөө л ганц өдөр, тухайлбал Рединготын одон шагнуулсан өдөр овоо хөөр хөгжөөнтэй, дуутай шуутай байсан бөгөөд бас лонх дарс худалдаж авсан байжээ. Гэхдээ л дуутай шуутай хүн ганц Редингот өөрөө байв. Хүүхдүүд нь эцгийнхээ хуучин муу цамцны энгэр дээрх гэгээрлийн яамны төлөөлөгчийн зүүсэн жижиг гялгар төмөр лүү зэвүүтэй харж суужээ. 

	Эх нь гэж нуруу өндөр, бие туранхай, эрт өтөлж үс нь ялимгүй буурал сууж, зовхи нь үрчлээтэж яваа авгай билээ. Ядуу зүдүү амьдрал, Рединготын арга нь олдохгүй ааш зантай олон жил эрэлхэг тулалдсан энэ авгайн царай хулчиймаар дөлгөөн тайван ажээ. Латин хэлний багш ч зөвхөн ганц түүний өөдөөс л онцын шалтгаангүй иймээ тиймээ гэж зүрхэлдэггүй байлаа. Эцэг, хүүхдүүдийн гардуулсан хэдхэн мөнгийг нь гамтай зарцуулж, зохих зүйлд нь хүргэж чаддаг хүн ганц түүнийг гэж мэддэг юм шиг дуу шуугүй, хүйтэнхэн хүндэлнэ. Аанай тийм дуу шуугүй, хүйтнээр хайрлаж өрөвдөнө. Рединготын зан авир гэр орныхондоо цөмд нь зовуурьтай бөгөөд шаналгаатай. Ээж нь үхрийн жигнэсэн хүйтэн мах эр нөхөр, хүүхдүүддээ хувааж нимгэн нимгэн хэрчээд, өөртөө хэдэн төмс, хэсэгхэн гоймон үлдээв. 

	Тэгэхэд Борис

	— Өөртөө мах авахгүй яав? гэв. 

	— Ээжийн нь зүрх дэлсээд, мах идэж болохгүй. 

	Юун мах идэж болохгүй байх вэ, тэднийг л цадталаа идэг гэж бодсондоо ийм шалтаг олжээ. Борис өөрийнхөө хувиас талыг нь хэрчиж эхийнхээ тавагт хүчээр хийв. Тэрээр ээж нь тэртээ тэргүй идэхгүй, харин хойш нь хийж, өдөр хоног өнгөрөх тутам турж, олигтой хоол унд хэрэгтэй болоод байгаа Стефанд өглөөний нь цайнд өгнө гэдгийг мэдэж байлаа. 

	Дахиад л дуу шуугүй болцгоов. Редингот удаан, тун тухтай, нэг л ихэмсэг идэж ууж сууна. Тэрээр, Бористой түр тар хийснийхээ дараа ийнхүү эвлэршгүй, дуу шуугүй сүртэй байдалдаа оржээ. Үе үе хөмсөг зангидаж, ямар ч хэрэгцээгүй байж уруул тас жимийнэ. Ийнхүү хүн бүхний дуу шууг улам хураалгаж суух нь түүнд ганц тааламжтай зүйл байлаа. Стефан шалавхан идэж дуусаад, эндээс гарч зооринд нуусан Лениний нэг номоо нууцгайхан уншиж гүйцээхээр хөөрхөн толгойгоо байдгаар нь тонгойлгож, бөөн мах нухна. 

	Борис идэж дуусаад, янжуур гаргаж асаав. Эцэгтэйгээ тун саяхан үг зөрөөд дэргэд нь тамхи татна гэдэг бүр ч булай зүйл байлаа. 

	Ээж нь халбага, таваг хурааж эхлэв. Тэрээр алгуур тайван, дуу шуугүй хөдлөх бөгөөд Рединготын муухай зан авиртайд нэгэн адил дургүй нь хүрдэг боловч ялих шалихгүйгээр илэрсэн үед нь бол нэг их юманд боддоггүй дуу шуугүй тэвчиж өнгөрөөдөг байлаа. Нөхрийн нь тэнэг адраатай ааш зан доройтож яваа бие, өдий олон жил өрх гэр толгойлж үнэхээр эрэлхэг хөдөлмөрлөж байгаа юухан боловч сэтгэл санааг нь цочоохоо больжээ. Харин мөнгө маань сардаа хүрдэг бол уу, Стефан минь ингээд тураад байх нь уу, Борис минь «Никотианд» олигтой ажил төрөлд ордог бол уу, Павел минь улс төрийн тэмцэлд улам толгой шургуулаад байх нь уу гэж л санаа нь зовно. 

	Стефан ердөө л ганц эх рүүгээ баяртай харж, толгой сэжээд гарч явав. Редингот хантаазныхаа хармаанаас чүдэнз гаргаж нямбайлан байж нарийсгаад шүдээ чигчийлж эхлэв. Ийнхүү хэсэг байзнав. Дараа нь эхнэртэйгээ ямар нэг даатгалын бичиг баримтын тухай ярилцаж байснаа, орондоо орохоор бослоо. Тэрээр эрт урьдын цэцэн мэргэн хүмүүсийн жишээгээр эрт унтаж, эрт босдог байлаа. 

	Борис ээжтэйгээ хоёулхнаа үлдээд:

	— Өнөөдөр би их амжилттай гэв. Ээж нь:

	— Чиний хувьд ч би айхгүй байна гэнэ. 

	— Тийм ээ... Надад итгэдэг цорын ганц хүн л та байсан юм. Спиридонов өнөөдөр надад юу гэж хэлсэн гэж санаж байна? хэмээхэд нь Борисын хоолой чичгэнэв. 

	— Яаж мэдэх вэ дээ гэснээ, ээж нь дэндүү зоригтой нэр авахгүйн тулд ердөө л, — Чамайг минь контортоо ажилд авна гээ юу? гэж асуув. 

	— Би ерөнхий мэргэжилтний туслагч болсон. Энэ чинь юу гэсэн үг вэ, мэдэж байна уу?

	Ээж нь юм хэлсэнгүй, хоёр нүдэнд нь нулимс гүйлгэнэв. 

	 

	 

	Борис дараагийн хэдэн өдрийг гэртээ, өглөөнөөс аваад орой болтол тонг нэвтрүүлэх, тамхи худалдаж авах ажлыг өөрчлөн зохион байгуулах, боловсруулдаг ажилчдыг нэн үр бүтээлтэй ажиллуулах төлөвлөгөө зохиож өнгөрөөв. Тэр бүхнээ илтгэл маягтайгаар бичих бөгөөд хожим Спиридонов үүнийг нь үндэслэн пүүсийнхээ бүх салбарын захирлуудад ерөнхий заавар өгөх болно. Сэдэж санаачилсан юм болгон нь пүүсийн удирдлагыг төвлөрүүлж, районы болон салбаруудын захирал нэг бүрийн ажилд тавих хяналт шалгалтыг хялбарчлахад чиглэсэн нийцтэй бөгөөд бүхэл бүтэн нэг төлөвлөгөө болон хувирлаа. Ийнхүү хяналт шалгалтыг хялбарчилснаар тариачдаас тамхи худалдаж авах ажлыг захирлууд өөрсдөө залхуураад жижиг пүүсүүдэд дам хариуцуулж нууцаар хумсалж хороодог явдлыг арилгах байлаа. Ингэснээр хөдөлмөрийн бүтээмж асар их нэмэгдүүлэх боломж нээгдэж тамхи боловсруулах зардлыг ихээхэн хэмжээгээр хорогдуулж болох болно. Өнөө болтол тус пүүс хуучныхаар, тэр ч байтугай «Дорнодынхны арга барилаар» ажиллаж ирсэн бол одоо ажил хэргээ баруун европынхны үйлдвэрийн газруудын арга барилаар явуулдаг болгохыг Борис шаардаж байв. Ажлын хариуцлагыг итгэж найдах биш айлгаж сүрдүүлэх замаар дээшлүүлж, автомат хяналт шалгалт тогтоосон уг арга барилыг Борис өөрөө германы гарын авлагаар нарийн тодорхой судалжээ. Борис ингээд, агуулахаас бичгийн машин авч илтгэлээ, сийрүүлж эхлэв. 

	Нэг орой Стефан

	— Аль вэ би туслах уу? гэв. 

	Тэрээр Борисын ажил явдал бүтэлтэй болж байгааг ээжээсээ дуулжээ. Тэгэхэд нь Борис хүйтнээр:

	— Хэрэггүй гэв. 

	— Ядаж дуудуулаад машиндвал түргэн байхгүй юу

	— Би чамд итгэхгүй байна. 

	— Чиний минь хэнээ бас л арилаагүй хэвээрээ шив дээ. 

	— Чи бол итгэлгүй хүн. 

	— Чинийхээр бол «итгэлтэй сайн хүн» гэдэг чинь хэн бэ?

	— Хэн ч байж болно. Харин коммунистууд л биш. 

	— Тэд чинь тэгээд тамхины наймаачид байх нь уу?.. 

	Ингээд ахынхаа уурлаж байгааг далимдуулан ширээ рүү ойртон очиж, гар бичмэлийн эхний хэдэн мөрийг уншив. Үүнийг нь мэдсэн Борис улаан галзуу туссан юм шиг босон харайв. 

	Тэрээр байдаг тэнхээгээрээ, 

	— Зайл хар муу новш!.. хэмээн бархирав. 

	Стефан, хөмсөг зангидан:

	— Мэдэх гэснээ мэдсээн. Та нар тонг нэвтрүүлэх гэж байх шив дээ гэв. 

	Борис ухасхийж, Стефаны гадаа гэртгүй өмсдөг ганц муу цамцны энгэрээс базаж авлаа. Өгөршсөн муу даавуу шажигнан урагдав. 

	Тэгэхэд нь Стефан

	— Болиорой. Наадахаас чинь өөр өмсөх юм надад байхгүй гэв. 

	— Заяа чинь тэр дээ. Хэн нэг хүнд үг дурссан байвал чинь шоронгийн тав болгоно гэж мэдээрэй хэмээн Борис хорсолтой занав. 

	Ах дүү хоёр ийнхүү бие биесийг сэглэхэд бэлхэн ярдаг ноход шиг өөд өөдөөсөө ширтэн хэсэг зогссон боловч гэнэт Стефаны дуу суларч гунигтайгаар, 

	— Больж үз! гэв

	Борис түүнийг үүд рүү ширүүхэн түлхэж орхилоо. 

	
ДӨРӨВДҮГЭЭР БҮЛЭГ

	Зуны нарны зурвас хурц гэрэл тасалгааны цонхоор орж, Макс Эшкеназын нүүр дээр нь тусан нойрноос нь сэрээв. Дахиад дугхийх гэж оролдсон боловч нойр нь хүрсэнгүйд, сурсан зангаараа хэвтэртээ янжуур асаав. Энэ бол урьд өмнийн амьдралаас нь ганцаараа мартагдаагүй хоцорсон заyшил нь байлаа. 

	Болгар даяар талаар нэг тархсан еврей овогтны нэг өрх ядуу айлын хүүхэд билээ. Төрөл садны нь зарим нь төмөрчин, зарим нь банкны эзэд ажээ. Харин бас төмөрчин, банкны эзэн хоёрын завсар хооронд өмгөөлөгч, эмч, раввин22 жижиг худалдаачин гээд өдий төдий хүмүүс бий бөгөөд цөмөөрөө л Эшкенази гэдэг овогтой ажээ. Макс бол төмөрчин суурьтай, банкны эзэн оройтой нийгмийн энэ цацын хамгийн ёроолын байр эзлэх хүн билээ. Төмөрчин шиг ядуу, зүдүү, раввин шиг ухаантай энэ хүн эмч, өмгөөлөгч, жижиг худалдаачдаас бол элдэв арга барилгүйгээрээ л ялгаатай ажээ. Түүнд олон баяны нэг юмыг ултай сайн боддоггүй нэгэн Эшкенази мөнгө өгч Германд явуулж худалдааны сургууль хийлгэсэн боловч Макс харин мэдлэг боловсролоо самбаатай ашиглаж баяжихын оронд Спиноза, Маркс нарын сургаалыг толгой өндийлгөх завгүй судлан, улмаар гүн ухаанд шигдсээр төмөрчний бахь байдаг байрандаа эргээд орчихсон ажээ. Ингээд хэд хэдэн ч үйлдвэрийн газраас хөөгдөхөд нь баян ах дүүс нь толгой сэгсэрч замаа алдсан сэхээтэн хэмээн тоохоо больжээ. Макс харин тэднийг санаа сэтгэлийн хувьд юу ч үгүй хоосон улс гэж үзэх учир тэрүүнд нь хорсож өширхсөнгүй. Гэхдээ тэдний бузар булай, арчаагүй панз наймаачдын амьдрал байдалд зэвүүцэж, нааш нь ажлаар илгээсэн намдаа улам ч хайртай болжээ

	Макс одоо тамхины пүүсийн агуулахад ажиллаж, үүгээр түүгээр саравчтай малгай, жуулчдын жирийн нэг муу хүрэм хуучин өмдтэй явж харагдана

	Янжуураа татаж дуусаад, босож хувцаслан, сахлаа хусаад гэрийн эзэгтэйн гал зууханд очиж нүүр гараа угаахаар доош буув. Хяхарч чахарч, яйжганасан модон шатаар уруудаж явахад нь өмнөөс нь ургамлын тос, еврей айлын хэв заншлын дагавар болсон бохир заваан байр байдлын эвгүй үнэр ханхална. 

	Гэрийн эзэн Яко бол эрээн мяраан эмээл хийж тариачдад худалддаг эмээлч хүн бөгөөд ууган хүү нь эцгийн хийдэг ажлыг удам залгаж үлдэх хэтийн санаа өвөрлөж, ажил төрөлд нь тусална. Удаах хүү нь Софияд ямар нэг чинээлэг садныхаа бөс даавууны дэлгүүрт ажилладаг, отгон хүү нь сүлбээр зүү дамлан борлуулж арилжаа наймааны анхны мэдэгдэхүүн бие даан судалж буй ажээ. Эднийх бас нэг охинтой бөгөөд нэрийг нь Рашель гэнэ. Яко тэр охиноо тойвшаадаг хэр нь нэгдүгээрт нэр нүүрээ бодоод, хоёрдугаарт аль болохоор бага гарлага гаргаж байх гэж бодоод ядуу еврей нарын нэг адил тамхины агуулахад ажилчнаар өгдөггүй байлаа. Энэ бол сэвх болсон цайвар царайтай утас шиг нарийхан, арван долоотой охин байв. Хэзээ ямагт цэцэгтэй цоохор даавуун оодгор плать өмсөнө. Яко хэзээ нэг цагт инж гэж нэг юм бэлтгэх хэрэгтэй болно хэмээн гол нь гонсойдог байлаа. 

	Максыг гал зуухны өрөөнд орж очиход Рашель цочин айж толгой гилжийлгэн гүйж гарлаа. Түүний эх тарган цатгалан, эрх мэдэлтэй Ребека авгай, дотор нь өчигдөр орой хоол идээд угаагаагүй орхисон тавгууд овоолсон модон тэвшний дэргэд хувинтай ус авчирч тавив. Ус дамжуулах хоолой тавиулна гэвэл илүү зарлага шаардагдах учир Якогийнх тийм хоолой зоолой байдаггүй байлаа. Ус яах вэ, эх охин хоёр сүмийн гадаах худгаас зөөгөөд байна. 

	Макс авгайгаас итали, турк үг холилдоод учрыг нь алдуулж орхин төрөлх эртний испани хэлээр нь:

	— Ээж минь, танайх хэзээ усан хоолой тавиулах айл вэ гэж асуусанд, Ребека хэнэг ч үгүй. 

	— Манайд усан хоолойны хэрэг байхгүй гэнэ. 

	Эдийн засгийн аливаа асуудлын хувьд бол эр нөхөртэйгөө санаа яг нийлдэг байв. 

	Макс хувинтай усан дотор хог хөвж байгааг үзээд аягүйцэн, 

	— Бохир усаар гар нүүр угааж байна гэдэг тун эвгүй байх юм. Ер нь цэвэрхэн шиг байвал та нарт ч өөрсдөд чинь хэрэгтэй шүү дээ. Еврей нар өдий төдийгөөрөө гэдэсний хижиг өвчнөөр үхсэнийг мэднэ шүү дээгэв. 

	— Мэднэ ээ. Доктор Пинкас ч ингэж л ярьдаг юм. Харин тэр хижгээр чинь би болоод миний нөхөр, манай хүүхдүүдийн хэн нь ч үхээгүй, Пинкас докторынх баян тарган, гэртээ халуун ус, өдий төдий цорготой хэр нь өнгөрсөн жил охин нь хижиг тусаж үхсэн. 

	Макс ариун цэврийн товч ерөнхий лекц уншъя гэж бодоод

	— Энэ чинь Ребека минь, санамсаргүй тохиолдол... хэмээн эхлэх гэтэл нь еврей авгай дорхноо үгийг нь тасалж

	— Санамсаргүй тохиолдол ч биш шүү. Би хижиг өвчин усаар дамжиж тусдаг гэж настайчуулаас дуулж мэдсэн хүн. Хижгээр үхэхгүй л гэж бодвол сүмийн гадаах худгаас ус авч ууж угааж бай. Иймээс ч бид усан хоолой хэрэглэдэггүй юм гэв. 

	Ребека хэлсэн үгэндээ нэг их итгэхгүй байгаа хэр нь маргахын хувьд гайхалтай авьяастай билээ. Макс түүний испани бүсгүйнх шиг хүрэн хар нүдэнд цэц булаалдахаас буцахгүй байгаагийн хүйтэн харц тодорч буйг ажиглаад, ариун цэврийнхээ лекцийг дараа болтол хойшлуулсан нь дээр гэж шийдэв. 

	— Ус хийгээд өгөөч! хэмээн гуйхад нь Ребека:

	— Чамд ус хийж өгч байх хүн алга аа гэж татгалзав. 

	Богино ханцуйтай, нимгэн дотуур цамцтай, Максын хүрэн шар үстэй бугуй, хэнхдэг ил харагдах тул Ребекад тун эвгүй санагдана. 

	— Дэмийр! Ус хийгээд өгөхөд яагаад байна?

	— Би чиний зарц биш

	— Би чамайг зарцлах гэж хэзээ ч боддоггүй. Ус хийгээд өгөхгүй юу л гэж гуйж байна. 

	— Чи тийм л их тухтай тохитой байх гэж боддог юм бол банкны эзэн Эшкеназийнд ажиллаж байхгүй яах гэж больсон юм бэ? Пинкас докторынх шиг ус гоождог цорготой, ваар тосгууртай өрөөнийхөө хөлс өгч байхгүй юу. 

	Макс давхийн аягүйрхэж, 

	— Банкны эзэн Эшкеназийг чи тийм сайн таньдаг юм уу? гэв. 

	— Танихгүй яах вэ дээ. Чи банкны эзэн Эшкеназийнд ажил хийж байгаад, коммунист болж хөөгдсөн шүү дээ! гэж Ребека зэвүүтэй хэлэв. 

	— Дэмий юм битгий ярь... Хэн чамд ингэж хэлэв. 

	— Раввин

	— Тэр Раввиндаа очиж хар муу худалч гэж хэл. Тэр намайг өөр хүнтэй андуурч байгаа юм байлгүй дээ. 

	— Чамайг тэр хэнтэй ч андуураагүй. Чи бол яриангүй коммунист яагаад гэвэл чи сүмд ганц ч ордоггүй... Чи бол удам төрлийнхөндөө хөөгдмөл золгүй амьтан. 

	— Тийм биш ээ, Ребека минь... Би бол ердөө л нэг та нар шиг ядуу еврей. Хэрэв би урьд өмнө банкны эзнийд ажил хийж байсан сан бол одоо яалаа гэж ингэж тамхины агуулахад ажиллаж байх вэ дээ? Тэр бол ёстой л солиорсон хүн байж таарна биз дээ!

	— Тийм ээ, чи минь ч үнэндээ солиорсон хүн шүү дээ гэж Ребека гунигтай батлан хэлэв. 

	Ингээд сэжигтэй харцаар хяламхийснээ хаалга чимээтэй шидэн гарч одов. 

	Макс амандаа орсон хогийг тургин байж нүүр гараа угаана. Энэ зуураа гимназиас хөөгдөөд, «Никотиан» пүүсийн агуулахад ажил хийж буй залуусын тухай бодлоо. Энэ Стефаныг олигтойхон шинжиж үзэх хэрэгтэй юм. Энэ хүү тун зоригтой ажил гүйцэтгэсэн байдаг. Гэтэл ах нь пүүст их л амжилт ололттой байгаа гэж ярилцаад байдаг хоёр гал ус шиг эсрэг тэсрэг байлаа. 

	Макс гар нүүрээ арчаад, ийнхүү Стефаны тухай бодсоор суудаг жижиг өрөө өөдөө өгсөв. Гар нүүрээ угааж байх хооронд нь Рашель ундыг нь авчирч ширээн дээрх Орос, герман, франц номуудын дунд тавьсан байлаа. Өглөөний нь зоог сууцны хөлсөнд ордог аяга сүү, зүсэм талх билээ. Сүү худалдагч авгай нарын шингэлчихсэн тэр сүүг ариг нямбай Ребека дахиад бас шингэлж орхисон байх л даа. 

	Макс өглөөнийхөө хоолыг идээд, хотын цэцэрлэг рүү очихоор гарлаа. Зуны сэрүүхэн өглөөний тунгалаг агаарт баяр ёслолын хонх хангинан жингэнэнэ. Хотын цамхагт цаг дээр тагтаа хүг хүг дуугарна. Нэгдлийн усны машин гол гудамжаар ус шүршиж харагдана. Гоёж гангалсан залуус зарим нь хотын цэцэрлэг рүү, зарим нь хотын хажуугийн нарсан ой руу яарцгаана. Сонины газраас гэнэт уранхай ноорхой хувцастай жаалууд зад тавин гарч, торноос мултарсан бор шувууд шиг тал бүрдээ амандаа хашхиралдан гүйлдэв. 

	Макс хотын цэцэрлэг рүү очдог хоёр талаар нь хуайс тарьсан гол гудамжаар орлоо. Хээнцэр гоё хувцасласан олон хүнийг хараад хуучин сайн сайхан амьдралаа харамсах өчүүхэн ч сэтгэл төрсөнгүй. Тэрхэн зуур зураачийн газар, тосон будгийн үнэр, хүйтэн цэвдэг, улиг домог болон хөшсөн урлагийнхаа гүн ухааны үндэснүүдийг хамгаалдаг нэг хүүхний эрт цагийн еврей гоо үзэсгэлэн, сэтгэлд нь зурсхийснээ, тэр даруй замхарч алга болов. 

	Шилэн эдлэлийн мухлагийн дэргэдүүр өнгөрөх зуураа нарны гэрэлд гэрэлтсэн цонхны доторх толинд өөрийгөө харав. Урьдын Макс Эшкенази одоо хуучин муу саравчтай малгай, цоохор цамц, ноорхой өмдтэй, шар үстэй өөдгүй дорой амьтан болж гүйцжээ. Өдөрт тамхины агуулахад ажил хийж, шөнөд нь ном шагайсаар байгаад нүдний доод зовхи, завж хацрын нь мах шуурч үрчийж хорчийгоод хөгшин царайтай болжээ. Хоёр сарын өмнө еврей нарыг үзэн ядагч бүлэг этгээд үүдэн шүдийг нь булга дэлсэж орхисон учир ам ангайлгахад нь хоосон улаан буйл онгойж харагдав. Гэвч толинд санаандгүй, өөрийгөө харсан Макс сэтгэл, зүрх нь дургүйцэж холдсон тэрхүү арчаагүй, хар амиа бодсон хангалуун дээрэнгүй ертөнцөөс дээр гарснаа мэдлээ. Сэтгэлд нь гэнэт ургаж ирсэн эмэгтэйн ариун гэгээн дүр хүртэл тэр даруй хөрж хөшин, ядуу зүдүүгийн туйлыг үзсэн ард түмэн нь хүндэтгэхээ байсан бусад өдий төдий хүний үнэргүй, хэнд ч хэрэггүй эзэн ноёдын эгээ нэг адил болчихжээ. 

	 

	 

	Стефан цэцэрлэгийн доторх усан оргилуурын өмнө Максыг хүлээж ядан сууна. Шар толгойт тэр баглагчийн өндөр бие тосгоны гангачуулын дунд сая нэг харагдав. Максын урт хоёр гар хавчгар нарийхан мөрөндөө хиймэл, залгаастай юм уу гэмээр савчина. 

	— Энд хүн олон байна. Шугуй руу жаахан орох уу? хэмээн Макс асуув. Стефан өөдөөс нь гайхан харлаа. Еврей хүн хэзээ язааны биеэ барьсан байдлаа орхиж хамаг юмаа дэлгэх гэж шийдэж буй мэт санагдав. Ингээд тэр хоёр модот гудамж даган нарсан шугуйн зүг хэсэг зуур дуугүй явлаа. Таг чиг оргисон байдалд сэтгэл шаналсан Стефан тэссэнгүй шуудхан:

	— Чиний хэлдэг үнэн байж таарах нь ээ, пүүсүүд үнэхээр тонг нэвтрүүлэх гэж бэлтгэж байна гэв. 

	— Чи хэнээс дуулаа вэ? хэмээн Макс тайван асуув. 

	— Ахаас

	— Цаадах чинь өөрөө тэгж хэлээ юү?

	— Үгүй. Би бичиж байгаа илтгэлийг нь уншсан. Намайг уншиж байна гэж мэдээд хачин их уурласан. 

	— Үгүй ер нь, чи яаж уншсан хэрэг вэ? хэмээн баглагч сэжигтэйхэн асуув. 

	— Яах вэ... Дэлсээд авна гэж мэдэж байсан боловч араас нь өнгийгөөд хэдэн мөр уншиж амжсан. Дэлсээд авна байх гэсэн чинь харин ч гайгүй, цамцыг минь ураад өнгөрсөн. Хар л даа!.. 

	Ээжийн нь нөхөөс тавьж өгсөн хуучин муу цамцыг Макс анхааралтай харна. 

	— Бүгд ойлгомжтой. Цаадуул чинь хэнд ч мэдэгдэхгүй гэж хичээж байгаа байж л дээ гэхэд нь, Стефан зориг орж,

	— Энэ талаар тэгээд чи юу гэж бодож байна? гэж асуув. 

	— Пүүсүүд тонг нэвтрүүлэх сонирхолтой байгаа бололтой гэж бодож байна. 

	— Тэр ч яриангүй л дээ. Тонг нэвтрүүлбэл зардал багасна. Харин ажил тасалдах үеэр урьд өмнөхөөс хоёр дахин олон ажилчин өлсөж зовдог болно доо гэж Стефаныг хэлэхэд, Максын царай бахь байдаг тоомсоргүй янзтайгаар гэнэт

	— Эхлээд ингэж бодогдоно л доо. Харин улс ажилгүйчүүдэд даатгал олгох тухай хууль боловсруулж байгаа. Манай тамхийг Герман улам их авдаг болно. Тонг гэдэг чинь ч эрүүл ахуйн шаардлага нэлээд хангах механикжсан арга байгаа юм. Пүүсүүд урьд урьдынхаас их тамхи аваад боловсруулж улмаар гадаадад гаргадаг болно. Ажилтай байх хугацаа ч уртсаж магадгүй... Иймээс тонг ер нь ажилчдад ч ашигтай болж мэднэ. Эцсийн бүлэгт гэхэд ажилчид хөдөлмөрийг оновчтой болгохыг эсэргүүцэж таарахгүй шүү дээ гэхэд нь, 

	— Тийм дээ гэж Стефан зөвшөөрөв. 

	Энэ яриа нь ямар ч ашиг тус өгсөнгүй. Макс хүүгийн уур нь хүрсэндээ улайсан нүүр лүү сэтгэл хангамжтай хяламхийгээд янжуураа тайвнаар асаав. «Аав тагнуул байх шүү. Пүүс, цагдаагийн газар хоёрын аль нэгний тагнуул байж таарна» гэж Стефан сэтгэл түгшинэ. Ингэж сэжиглэхийн зэрэгцээгээр, айхавтар хянуур болгоомжтой, хашир суусан сайн хүн байж ч болох юм гэж тэр дорхноо эргэлзэв. Максын сэтгэл хангамжтай, инээвхийлэнгүй харцыг харахад сүүлчийн энэ бодол баттай санагдах боловч Стефан чухам ямар хүн болохыг нь тааж ядан сэтгэл шаналж байлаа. Дахиад хэдэн зүйл асууж болох байсан учир эхлэлтийг нь тавьж,

	— Гэлээ ч гэсэн улс даатгалын фондын мөнгийг аанай л бас ажилчдын хармаанаас гаргуулах юм чинь цалин хөлс сохор ч зоосоор нэмэгдэхгүй гэсэн үг шүү дээ. Тэр тэтгэвэр гэдэг чинь ажилгүйдэх үеэр бидэнд тал засан аргалахаар хэрэглэх гэж одоо биднээс гувчиж байгаа хэдхэн зоос биз дээ. Улсын бүх эрхийг капиталистууд атгаж байгаа юм чинь тэд олз ашигтай ганц зоосны л хохиролтой байвал ухарч буцна аа, хол байна гэв. 

	— Чи наагуур бодож байна гэж Макс татгалзав. 

	Мань хоёрын харц тулгарав. Стефан хажуугийнхаа хүний харцанд түрүүчийн инээвхийлсэн, цайлган залирхаг байдал хослон буйг ажиглав. Гэхдээ харин тоглоом улам бүр шаналгаатай болж, Стефан хөмсөг зангидав. Түүний энэ байдал нь баглагч ажилчны бахыг хангаж байгаа бололтой. 

	— Чи намайг тагнуул гэж бодож байна уу? хэмээн Макс инээмсэглэв. 

	— Тагнуул биш гэдгийг чинь ч мэдэж л байна. Ингэж бие биеэсээ бишүүрхээд байдгаа больё тэгэх үү?

	— Би ч бүүр түрүүнээс хойш больчихсон гэж бодож байна шүү. 

	— Тэгвэл бүүр үнэн голоос ярилцъя

	— Чи өөрөө үнэнээсээ ярьж байгаа хэрэг үү?

	— Өршөөж үз, би чинь чамайг тэнэгдүү юм уу гэж бодож эхэлсэн юм. 

	— Зүгээр хэмээн баглагч ажилчин тэвчээртэй царайлав. 

	— Би чамайг эхлээд л мэдсэн юм. Чи бол социал-демократ царай гаргадаг анархист хүн. Хэдий тийм боловч бид зарим асуудлын хувьд зөвшин тохиролцож болно. 

	— Тийм үү, үгүй юу?

	Макс еврей нарыг үзэн ядагчдын байгуулсан гавьяаны ул мөр болсон шүдгүй улаан буйлаа гарган амаа ангайж хөхрөн

	— Чи өөрөө бол хэн бэ дээ? гэж асуув. 

	Цэнхэрдүү бор нүдний нь харц гэнэт төв болов. 

	— Хэн болохыг минь чи мэднэ шүү дээ. Би коммунист намын талыг баримталдаг. Гимназид байхаасаа эхлээд ажилласан. Хориотой ном зохиол тарааж, бүлгэм удирдаж байгаад мэдэгдэж хөөгдсөн. Хөөгдөхийг минь ч манай аав л хийсэн юм. Латин хэлний багш... Солиорчихсон... хоцрогдсон амьтан байдаг юм. 

	— Мэднэ мэднэ. 

	— Тэгвэл чи чинь миний байр байдлыг сонирхсон байх нь ээ?

	— Яагаад үгүй байх вэ дээ?

	— Ингэхэд чи анархист биз дээ? хэмээн Стефан дахин асуув. 

	— Биш ээ, ярь ярь

	— Алсын бодлогогүй адгийн муу амьтан бол чи намайг чадъя гэвэл чадах л байх. Гэлээ ч гэсэн би чамд хэлэх юмаа хэлнэ. Чамайг пүүсийн юм уу, цагдаагийн газрын тагнуул л лав биш гэж бодож байна. Өнгөрсөн долоо хоногт Анчны байрны гадаа уулзахдаа герман ном барьж явахыг чинь хараад «Герман хэл мэддэг, иймэрхүү яриа хөөрөөтэй хүн арай ч цагдаагийн газрын хөлсний хүн болтлоо дор орохгүй дэг» гэж бодсон юм. 

	— Дор орсон байж ч болно. Зарим сэхээтэй ажилчид фашистуудын нөлөөнд автагдчихсан л байна шүү дээ. 

	— Тэр ч тийм л юм биз. Харин би чадуулдаг ч бай, чамтай ам хэлээ ололцох гээд оролдоод үзье гэж хэлсэн шүү дээ. За тэгээд, би гимназиас хөөгдсөнийхөө дараа ажилчдын дунд ухуулга хийж эхэлсэн, ноднин жилийн майн баяраар ууланд бага хурал зохион хуралдуулсан юм. Эргэж ирэхэд минь майн нэгний хорооныхон цөм баривчлагдсан байв. Түдэлгүй шүүх ажил эхэлж би шоронд морилсон... 

	Стефан сэтгэл догдолсондоо болоод дуу нь цангинана. 

	Макс харин хэнэггүйгээр, 

	— Энэ чинь юухан ч биш гэв. 

	Стефан эгдүүцэн инээмсэглэв. 

	Баглагч ажилчин бага зэрэг биеэ тоосон санагджээ. 

	Гэтэл Макс улмаар

	— Энэ чинь үнэндээ юухан ч биш. Софияд манай гурван нөхдийг шүүлгүйгээр шууд буудаж орхисон гэхэд Стефан давхийн цочиж цухалдан амьсгаадав. Хэдэн өдөр шаналгасан ээдрээ ингэж тайлагддаг байжээ. 

	Макс ингэж хэлээд малгайгаа авсанд, хөлөрч норсон цайвар үс нь зэс утсаар хийсэн юм шиг наранд гялалзана. Тэр хоёр модот гудамжнаас хажуу тийш гарч, хар хүрэн хөвд дээгүүр явсаар нарсан ойн гүн рүү орлоо. 

	— Чи тэгээд надтай өдий болтол уулзаж ярилцахгүй юугаа хийж байсан хүн бэ? хэмээн Стефан асуухад, Макс

	— Юуны өмнө зарим нэг зүйл тодруулах хэрэгтэй байсан юм, энд сууцгаая гэв. 

	Ингээд хоёулаа нарсны хатсан шилмүүсэн дэвсгэр дээр хөл жийн суулаа. Максын үг яриа, хөдөлж барьж байгаа байдал гэнэт эрс тэс, захирангуй болох шиг Стефанд санагдав. Харин Макс өөртэй нь уулзаж ярилцалгүй өдий болсныг бодохоос Стефаны дургүй хүрч, 

	— Чи тэгээд надад итгэхгүй байсан хэрэг үү? Намайг харж хянаж бай гэж хотын намын хороо чамд даалгасан юм биз дээ!.. Аль эсхүл чи өөрийгөө илрүүлчих байх гэж надаас айгаад байсан хэрэг үү хэмээн гомдолтойгоор асуув. 

	Баглагч ажилчин мөрөн дээр нь нөхөрсгөөр алгадан:

	— Байз гэм, залуу минь... Надад чамаас айж эмээсэн юм огт байхгүй. Энэ чинь олон мянган ажилчдын хувь заяатай холбоотой зүйл. Гэтэл чи бол туршлагатай боловч гимназид сурч байснаас цаашгүй хүн шүү дээ. Би ердөө л болгоомжилж байсан юм. Ахыг чинь «Никотиан» пүүст гэнэт амжилт олсноос хойш чамайг ёс суртахууны хувьд аль хэр тогтвортой хүн юм бол гэж ажиглах минь аргагүй биз дээ? гэхэд нь Стефан:

	— Тийм байх, ажигла ажигла! гэв.

	— Бид чамайг сайн хүн гэдэгт эргэлзэхгүй байна. Гэтэл ах чинь амжилт олохын нууцыг нээж олжээ. Дагалдан ажилчин байснаа гэнэт ерөнхий мэргэжилтний туслахаар дэвшиж орхисон байна шүү дээ. Ёстой л гайхалтай хэрэг чинь энэ биз дээ?.. Үүний хамаг учир Спиридоновын ганц охинд байгаа юм гэж улс амьтны ярилцдаг нь ортой бол ах чинь цаашаа улам ахина. Ах чинь «Никотиан» пүүсийг тэр аяар нь залгиж ч мэднэ... Тэгвэл энэ чинь чамд ч гэсэн сайхан зам нээнэ шүү дээ. 

	— Чи тэгж бодож байна уу?.. хэмээн Стефаны царай ууртаа час улаан болов. 

	Тэгэхэд нь баглагч ажилчин тайвнаар, 

	— Одоохондоо над юу гэж ч бодсон юм алга. Өөрөөр хэлбэл өдий төдий зүйлээс зөвхөн ганцыг нь л өлгөж авч байна... Чамайг бидэнд сэтгэл санаа хувиргахад хүргэж мэдэх цорын ганц ялихгүй нэг зүйлийг л өлгөж авч байна. Тэмцлийн хүрд эргэлдэж, мянга мянган босогчид биднийг ширтэн харж, олон арван нөхдийн амь нас хутганы ирэн дээр болсон үед иймэрхүү зүйлийг бид бодож үзэх л хэрэгтэй болно. Бид бол удирдан дагуулах уураг тархи учраас юм болгоныг урьдаас зөгнөн хардаг байх ёстой. Миний ярьж байгааг ойлгож байна уу? гэхэд, Стефан бөглүүхэн дуугаар, 

	— Ойлгож байна гэв. 

	Ингээд хэн хэн нь юм дуугарсангүй. Ойд нарсны шилмүүс салхинд сэрчигнэн, хотын цэцэрлэгийн зүгээс хөгжөөн баясгалант дуу бүдэг сонсогдоно. 

	Хэсэг болсноо Стефан:

	— Та нар тэгээд яах гэж бодож байгаа хэрэг вэ? хэмээн асуусанд, Макс яаралгүйгээр, 

	— Бид чамд ямар ч ажил хариуцуулахаа больё гэж шийдсэн гэв. 

	— Та нар намайг мэдэхгүй байна... Би цагдаагийн газар гар бууны бөгсөөр толгой руугаа нүдүүлж байхдаа ч нэг ч үг хэлээгүй. 

	Зэвүү нь хүрсэн Стефаны хоолой чичирч, хархан хоёр нүд нь ууртай гялалзав. 

	Тэгэхэд нь Макс хэсэг дуугүй байснаа, 

	— Бид чамайг яриангүй сайн нөхөр гэдгийг мэдэж байна. Харин чамайг ганц жил амруулъя гэж шийдсэн хэрэг. Үүнд чи гомдох ёсгүй. Энэ хугацаанд чи биеэ боловсруулж, ирээдүйнхээ талаар юм бодож болох шүү дээ. Бид бол хар сохроор хашхирч гуугладаг хэдэн хүнээс бүрдсэн явцуу бүлгийнхэн биш, бид бол гарз хохирол үзэхээс буцахгүй гэж сайн дураараа шийдсэн эрх чөлөөт хүмүүсийн байгууллагынхан. Ямар ч гарз хохирол үзэж мэднэ. Намын зүтгэлтэн хүний ажил төрөл ямар байдгийг чи өөрөө юу эс андах вэ... Хулгайч шиг хүн амьтнаас далдирч цэрвэж явах, тэгээд аягүйдвэл эрүү шүүлт, буун сум хоёрын аль алинтай уулзаж мэднэ. Ер нь тэгэхдээ баригдахаас чинь өмнө чиний биед хүрч гэмээж нь, алуурч ар дагз руу чинь шигтгээд өгч гэмээж нь буун сум нь хавьгүй дээр зүйл. Эргэн тойронд чинь амьдрал буцалж, чи тэр дундуур уйтгар гунигт баригдсан, өнгө зүс ч үгүй сүүдэр шиг л явж байх шүү дээ. Эргэн тойронд чинь бусад хүн янаглан амраглаж, айл гэрээ босгон, авгай хүүхэдтэй болж байхад чиний амьдрал эзгүй хаясан дэнгийн гэрэл шиг тэрүүхэндээ л ёлтолзож явах болно. Заримдаа чи ганцаардаж санаа сэтгэл сарнин хачин их үймэрнэ. Тийм үедээ авгай хүүхэдтэй болж тэднийгээ үнсэн таалж суух сан, соёлын үр шимээс амтлан баярлах сан гэж бодогдох боловч тэр цаг нэгэнт өнгөрөөд явчих сан байх вий... Уурсаж хилэгнэсэн улаан галзуу эзэд баядын ертөнц хаа явсан газар чинь мөрдөн мөшгөөд л байх вий. Энэ бүхэн, дүү минь тун хэцүү. Олон нөхдийн ингэж байхыг би нүдээр үзсэн хүн. 

	Макс дуугүй болов. Уулын салхи дахин сэвэлзэж, нарсны мөчир сэрчигнэнэ. Цэцэрлэгийн зүгээс «Травиата23» тоглож байгаа цэргийн найрал хөгжмийн аялгуу сонсогдоно. Баглагч ажилчин хэсэг азнаж байснаа цааш ингэж ярив. 

	— Энэ нэг жил чамд хүч чадлаа шалгаж үзэх боломж олгоно... Хэрэв хүсвэл ахынхаа араас дагаж болно. Тэгвэл ч чамайг амар жимэр, тарган цатгалан амьдрал угтана. Бид хүнийг хүчээр баатар болгодог улс биш. Бид бол бас хань хамсаатан байсан хүмүүстээ өшөө хонзон өвөрлөдөг бүлэг дээрэмчид биш. Бид бол дарлагдсан бүх ард түмний эрхийг хамгаалан тэмцэгчид бөгөөд бидний талд энэ дэлхийн ядуучуудын зүрх цохилж байгаа юм. Тийм ядуучууд түг түм билээ. Харин чи хорхой хөдөлгөх аливаа юмны өмнө бие сэтгэлээ тэвчин барьж чадвал үүрд бидэнтэй хамт явах болно. Тэгвэл чи нохойнхоос долоон дор амьдралд хэлмэгдэхгүй, алуурчдаас айхгүй, гань бие хүний ганцаардмал бэрх амьдралаас бэрхшээхгүй болно... Энэ дэлхий эх орон чинь нам өрх гэр чинь болно. 

	Стефан гэнэт яриаг нь таслан:

	— Бүхэл бүтэн нэг жилээр хөл хорино гэдэг чинь хэтэрхий удаан хугацаа биш үү? Би эхлээд л Борисын замаар ороогүй бол, хэзээ ч орохгүй... Та нар надад одоо итгэхгүй байгаа юм чинь хэзээ ч итгэхгүй шүү дээ гэв. 

	Максын дуу түрүүчийнх шигээ ширүүн болж

	— Байз гэм, дүү минь!.. Хэргийн учир итгэх итгэхгүйд ч биш, бас туршлагад байгаа юм шүү дээ... Тамхины аж үйлдвэрийн ажилчдын ихэнх нь эмэгтэйчүүд, цаадуулынхаа өдөр болгон хараал урсгаж, бие биеийнхээ хэдэн хялгаснаас зулгаалцаж байгааг хараа биз дээ? Эд чинь тус орны хамгийн хүний үнэргүйгээр мөлжигдөж байгаа үнэхээр үгээгүй хоосон улс. Ихэнх нь өөрсдийн хүч чадлыг ухаарч яагаа ч үгүй, юунд ч итгэж үнэмшихгүй улс... Гэтэл энэ нь эзэд баядад л ашигтай зүйл. Уур хилэн бадарсан, цөхрөнгөө барсан, харанхуй бүдүүлэг бөгөөд ухамсар суух яагаа ч үгүй эрэгтэй эмэгтэй энэ үерийн ус шиг өдий төдий олон хүнийг чинь нам зохион байгуулж, агуу их ажил хаялтад бэлтгэх ёстой. Тэгвэл энэ чинь маш хүнд ажил. Үүний тулд нөхцөл байдлыг судалж, арга зам нарийвчлан боловсруулж, тун болгоомжтой хөдлөх хэрэгтэй. Гэтэл энэ бол чиний дааж давах зүйл биш. Арай л нас чинь бага, цус чинь шингэн байна. Чи бол сайндаж тамхины аль нэг агуулах дээр ухуулан таниулах ажил удирдаж чадна. Хэрэв ямар нэг алдаа гаргадаг юм гэлээ ч гэсэн тэр чинь нийт хотын хэмжээний ажил хаялтын ерөнхий төлөвлөгөөг тасалдуулахгүй гэв. 

	Стефан шийдэмгийгээр, 

	— Би «Никотиан» пүүсийн агуулахад үлдэнэ гэсэнд, Макс юм хэлэлгүй, цэлмэг хөх тэнгэр сиймийн харагдах нарсны оройг бодлогоширсон янзтай ширтэж байснаа, 

	— Болно, ер нь тэг! Бид чамтай холбоо барина гэв. 

	Ингээд тэр хоёр хэсэг ярилцаад босож, битүү нарстай толгойн орой өөд цэвэр агаар цээж дүүрэн амьсгалан өгслөө. Хоёулаа үе үе зогсож, «Никотианы» долоо хоногийн дотор уушгиар нь дүүргэсэн тамхины хумхыг цээжний гүнээс ховхлон гаргаж ханиалгана. Толгойн бэлийн жимээр бууж явахад нь Спиридоновын машин сүмийн зүг замаар давхиж харагдлаа. Зарагийн бор царайтай хээнцэр толгой алчуураар битүү ороолттой, Спиридонов саравчтай саарал малгай тавьж хар шилтэй саравч зүүжээ. Ар талын суудалд Мария Борис хоёр хөгжилтэй ярилцаж явна. 

	Макс инээвхийлэн

	— Ах чинь аз нь гозойсон эр юм аа гэв. 

	Сүүлийн хэдэн өдөр «Никотиан» пүүсийн салбарт хотын тамхины бүх ажилчдын сэтгэл догдлуулсан хэд хэдэн үйл явдал болов. Пьер аав Афин руу явах хугацаагаа хойшлуулж, Борисыг буцааж ажилд авлаа гэж захирал огцрох өргөдөл гаргажээ. Ийнхүү сүр далайлгаж, худалдаачдад юм бодогдуулна гэж бодсон генерал эндүүрч гэнэджээ. Пьер аав санаанд ч үгүй генералын огцрох хүсэлтийг зөвшөөрч оронд нь ахлах мастер Баташкийг томилов. Тэгэхэд нь генерал, үүнээс чинь болж Бэлтгэл дарга нарын эвлэл сүйд болно гэж мэдээрэй хэмээн сүрдүүлэв. Гэтэл иймэрхүү сүрдүүлэг Пьер аавын уурыг хүргэхээс цаашгүй бөгөөд тэрээр манай пүүсийн ажил хэрэг бэлтгэл дарга нарт падгүй гэж шууд мэдэгдэв. Энэ талаар тамхины агуулахын ажилчид цуглардаг хөнгөн зуушны газраар бөөн яриа дэгдэв. Уг үйл явдлын хамаг нарийн учрыг мэдэх цорын ганц хүн болох Баташки учир нь олдохгүй үг дуу цөөнтэй байх бүлгээ. Тэрээр их л сүрхий хүний байдалтайгаар

	— Мэдэхгүй юм даа. Юуг нь ч мэдэхгүй байна... Борис л лав том хүн болсон гэнэ. 

	Тэгэхэд нь сонжууч хүмүүс

	— Одоо тэгээд юу хийж байна даа? гэж асууж шалгаана. 

	— Өглөөнөөс аваад орой болтол юу ч юм бэ нэг юм бодож тооцоолоод л байх юм. 

	— Манай бага Редингот ч гараад өгч ээ!.. Эздийн машинаар давхисаар л байна уу?

	— Мэдэхгүй л дээ. Түүний юу хийж, яаж явдгийг хэн мэдэх вэ. 

	Баташки ингээд тун их юм мэдэж байгаа хэр нь ярих дургүй байдалтайгаар өөр зүйл ярих гэж яарна. Тамхины агуулахын ажилчид аажмаар Борисыг бага Редингот гэдгээ больж, эцэгтэй нь хүртэл малгай авч, их л хүндэтгэн мэндэлдэг болов. Хүүг нь хүмүүс үнэхээр «Никотиан» пүүстээ том хүн гэж тооцдог болсныг лавтай мэдсэн латин хэлний багш ч хөнгөн хоолны гуанзаар орж гарч, хүмүүсийн баяр хүргэхэд өөдөөс нь хэнэггүйгээр, 

	— Би Бористоо итгэдэг байсан юм... Манай хүүхдүүдийн ганц олигтой нь байгаа юм гэнэ. 

	Борисын ололт амжилтын тухай шагшаан шуугиан Чакырынхны сонорт ч хүрчээ. Чакыр нэгэн орой тамхины гогцоо хурааж байх зуураа, охиндоо, 

	— Бага Редингот Спиридоновын охинтой гэрлэж байгаа гэлцэх шив дээ? гэв. 

	Ирина дуулдахтай үгүйтэй

	— Тийм юм байлгүй гэсэнд, хэсгийн цагдаа

	— Чамд сургамж болог гэсэнд, Ирина хариу дуугарсангүй. 

	Ирина өрөө рүүгээ явж орсон боловч энэ удаа уйлж хайлсангүй. Түүний хамаг бие сэтгэл хад мод шиг хатуу цул болсон мэт ажээ. 

	 

	 

	Спиридонов, Зара хоёр Афин орохоор явж Мария гэртээ Софиягаас дуудаж ирүүлсэн зарц хүүхэнтэйгээ үлдэж, Борис, дахиад л толгой өндийх завгүй ажиллаж эхлэв. Түүний санаанд шинэ шинэ зүйл урган орж ирнэ: Тэрээр одоо ерөнхий захирлын итгэл найдварыг хөсөрдүүлэхгүй биелүүлж, Афинаас буцаж ирэхэд нь пүүсийн бүх салбарт хэрэгжүүлэх гэж төлөвлөсөн болгоноо амжилттай хийж, ажил хэрэг дээр шалгаад байхаар хичээнгүйлэн мэрийнэ. Иймээс шинээр бодож төлөвлөсөн зүйлээ түр зуур хойш тавьжээ. Борисын санаачилсан зүйл болохоор нь л түрүүчийн захирал энээ тэрээ гэж эсэргүүцээд байсан нарийн ажиллагаат хар мугуйд Баташки харин шинэ даргад хичээнгүй сайн хүн болох гэж шургуу нэвтрүүлж эхлэв. Борис бас зарим дамжлагын ажилчдад шагнал олгож байхаар тогтоов. Хийснээр олдог хөлсөн дээр нь хэд гурван зоос нэмэхэд ажилчид улам ч зүтгэлтэй ажиллах болж, тамхи боловсруулах зардал хоёр дахин багаслаа. Борис бас зарим дамжлагын ажилчдын тоог цөөрүүлж, бусдын нь сахилга журмыг чангалж, зардлыг бас нэг дахин багасгав. Ингээд бусадтайгаа эн тэн ажиллаж чадахааргүй өвчтэй болон ажилд муу хүмүүсийг халснаараа уг зардлыг бас л хоёр дахин хорогдуулав. Ийнхүү тамхи боловсруулах зардал таван хувиар багаслаа. Урьд өмнө огт дуулдаагүй орлогын хууль гэгчээр, ядарч туйлдсан, тамхины хоронд хордсон ажилчид эцсийн хүчээ шавхан ажилладаг болов. Ажилчдын дотор элдэв үг яриа гардаг болж, зарим нь шагнал тогтоосныг илэн далангүй эсэргүүцэж эхлэв. Тэд «Хөдөлмөрийн хуулиар хатуу хориглосон байтал бид хийснээр хөлс мөнгө авах болж байх шив дээ» хэмээн иш үндэстэй татгалзана. Гэсэн хэдий боловч ийм үг яриа гаргасан гүн ухаантнуудын хоёр нь цагдаагийн газрын хараанд орж, түдэлгүй баривчлагдсан бөгөөд таван хүнийг ажлаас хөөсөн тул үлдсэн бусад нь айгаад ам хамхив. Ийнхүү хөдөлмөрийн хууль зүй дурдагчдыг агуулахаас хөөн цэвэрлэнгүүт тамхи боловсруулах зардал дахиад хоёр хувиар багассаныг Борис мэдлээ. Ингээд нийтдээ бүхэл бүтэн долоон хувиар хорогдов. Одоо ч Пьер аав шинэ мэргэжилтнийхээ анхны амжилтыг олж харах биз ээ. 

	Борис тэгээд шинэ ургац худалдаж авах төлөвлөгөөгөө нарийн ширийн болгох ажилд орлоо. Түүний энэ төлөвлөгөө үүнээс урьд өөр хэний ч ухаанд ороогүй өдий төдий шинэ зүйлтэй болжээ. Төлөвлөгөөний хамгийн гол зүйл нь «түргэн шуурхай, хавчин хяхах» чанараараа өрсөлдөгч бусад пүүсийг барьц алдуулах явдал боловч бас тамхи тариалагчдын эсрэг чиглэсэн зүйл ч багагүй байв. Үүнд тосгон сууриныхны дунд элдэв цуу үг яриа тарааж, тамхи хямд үнээр худалдаж авах хуурамч гэрээ энд тэндгүй байгуулдаг тусгай хөлсний этгээдүүдийн тоог олшруулахаар төлөвлөжээ. Дараа нь пүүс тэдгээр зальхай этгээдүүдээс өндөр үнээр худалдаж авдаг боловч тэдэнд хууртсан тариачдын олонх нь тамхиа борлуулж чадахгүй хоцрох вий гэж айхдаа харьцангуй хямд өгдөг ажээ. 

	Борисыг энэ бүх ажил төрлөөр хөөцөлдөж байх хооронд Мария хөгжмийн дэргэдээс холдохоо больжээ. Өдий төдий цагаар үргэлжлүүлэн зогсоо зайгүй хөгжимдөж, төгөлдөр баян хуурын эгшиг, салхивч сэнснүүдийн хүнгэнэх дуу лугаа холилдон нийлж, Борисын ажиллаж буй конторт бөглүүхэн сонсогдоно. Хөгжмийн эгшиг нэг үе гомдол мэдүүлэх адил бухимдангуй нам зөөлөн байснаа гэнэт эсэргүүцэн хилэгнэж байгаа мэт чангарч адтай болох агаад Мария энэ дуугаар цаг ямагт мөшгөн мөрдөж буй гарцаагүй хар үхлийг хөөн зайлуулахыг оролдож байгаа юм шиг санагдана. Мария хөгжмийн дэргэд хэдэн цаг суусны эцэст гадагш гарч, ойн чөлөөгөөр юм уу, цэцэрлэгт ганцаараа зугаалж яваа нь конторын цонхоор Борист харагддаг байв. Хүн хүнийг дотор нь ороод гарсан юм шиг ажиж мэддэг авьяас чадвартай төрсөн Борис ч Мария бол зугаагаа гаргах гэсэндээ ч энэ биш, агуулахын бузар булай тэсвэрлэж тэвчихийн аргагүй бодит байдалд болоод ч энэ биш ердөө л хөгжим сонирхдог, гуньж гутарсан хүний хачин амьдралтай болсон бүсгүй юм гэж түдэлгүй ойлгожээ. 

	Хорвоогийн хамаг болгоноос тасархай тэрхэн явцуу амьдралдаа Борисоос болж сэтгэл санаа нь догдолно. Мария ийнхүү сэтгэл догдлох болсноо өчүүхэн төдий ч цухуйлгалгүй өөрийнхөө л тэрүүхэн ганц биедээ тэвчин явах боловч бага зэрэг өөрөөр хувиргаж баяр баясгалангийн ундраа болгоно. Энэ бол гань ганцаархнаа бөгөөд уйтгар гуниг, архаг өвчин эмгэгт нэрвэгдсэн бүсгүйн амьдралын замд сая нэг заяасан барагтайхан, элч сул, баяр хөөр багатай хайр сэтгэл байлаа. Мария бол өөрийгөө хий дэмий хуурахааргүй ухаалаг төрсөн бүсгүй бөгөөд хүйтэн царайтай, учир нь үл олдох энэ хархүү надад нэгэн адил хайр сэтгэлтэй гэж боддоггүй боловч харин хүндэтгэдэг нь их юм шүү хэмээн санахаас бие сэтгэл нь тэнийдэг ажээ. Энэ залуугийн царайлаг цэвэрхэн төрсөн, ярьж хэлж байгаа нь нэг л аятайхан, өөрийн нь дур сэтгэлийг шүүрч авч ашиглах гэж бодохгүй байгаа нь илт байгаад Мария битүүхэндээ баярлана. Хайр сэтгэлтэйгээ илэрхийлж, хэнхдэг цээжээ дэлсдэг ойворгон амьтад өдий төдийг үзсэн билээ. Мария хэнд боловч янаг амрагийн дөл бадрааж чадахгүйгээ мэддэг боловч ядахдаа хүн намайг хуурамч сайхан зан гаргаж гомдоохгүй байгаасай гэж хүсдэг байлаа. Иймээс ч Борисын биеэ барьсан, хүйтэн цэвдэг зан байдал чухам аятайхан санагдана. 

	Мария нэг өглөө Борисыг контор луу явж байгааг цэцэрлэгийн хайсны завсраар хараад нааш ирээч гэсэн дохио өгөв. Энэ үеэр өөрөө цэцэрлэгт очиж ном унших санаатай явж байсан бөгөөд зуны цайвар плать өмсөн нүцгэн хөлдөө намхан өсгийтэй шаахай углаж, хар саравч хийсэн байв. Хамар дух нь наранд халаад улайжээ. Царайлаг хөөрхөн гэж хэлэхээргүй боловч энхрий хонгор, нүдэнд дулаан харагдана. Борисыг дөхөж ирэхэд судас нь цэнхэртэн харагдсан, савх шиг урт нарийхан цагаан хуруутай гараа сарвайж нөхөрсөг дотноор 

	— Ерөнхий мэргэжилтэн маань Софияд ирчихсэн, өчигдөр утасдаж байдаг шүү. Та түүнд аавын захиаг аваачиж өгөхөд болно байх гэв. 

	Ингээд, Борисыг

	— Танай аавыг ирсний дараа болсон минь дээр байх гэхэд нь Мария гайхан, 

	— Яагаад? гэв. 

	— Яах юу байх вэ дээ, Ноёнтон Костов миний тухай огт сонсоогүй учир яасан яршигтай хүн бэ гэж бодох байх. Шал танихгүй нэг амьтан хүрч ирээд л туслагч чинь би байна гээд унах юм бол танд ч эвгүй л байх шүү дээ. 

	— Тэр ч тийм л дээ! гээд, Мария инээд алдан, — Костов зэгсэн өвөрмөц хүн боловч аав түүнийг нь огт тоодоггүй юм гэв. 

	Ингээд хэсэг зуур юм бодож байснаа гэнэт

	— Аль эсхүл би өөрийг нь дуудаж ирүүлээд, таныг танилцуулчхаж болох юм... Аятайхан арга бодож олоо биз гэхэд нь Борис яаравчлан, 

	— Үгүй дээ, хэрэггүй. Алийн болгон танд төвөг удах вэ... Энэ хотынхон бараг нь л намайг таны ачаар «Никотиан» пүүст ахиж байна гэлцэх болж гэж бувтнав. 

	Мариягийн царай улайсан боловч түргэн зуур биеэ барьж хөгжилтэйгөөр, 

	— Аа, тийм үү?.. Та тэгээд нэр нүүрээ бодож байгаа юм биз дээ? гэсэнд, Борис

	— Тэр ч үгүй л дээ? Би ч яах вэ ичих нүүрэндээ илэг наасан залуу гэж энэ хотдоо нэртэй хүн харин таны л нэр байна гэхэд Мария, 

	— Миний хувьд санаа зовох хэрэггүй. Костов маргааш ирнэ. Захиагаа надад өгөөд орхи гэв. 

	Борис бүсгүйн өөдөөс сэтгэл бага зэрэг үймрэн ширтэх зуур, цүнхнээс захиа гаргав. Борисын харцанд анх удаа сэтгэл догдолсон байдал илрэхийг Мария ажигласан боловч уг байдал дорхноо л ул мөргүй арилав. 

	Мария тэгэхэд нь ердөө л:

	— Надад найдаж болно. Улс амьтан дэмий юм яривал ярьж л байг, тэгэх тусам нь манайд орж цай ууж байгаарай гэв. 

	Борис талархал илэрхийлж, хоёр гурван хэнэггүй боловч аятайхан үг бувтнав. Шанааны нь судас лугшина. Мария ойн чөлөөгөөр орж явахдаа баярласандаа болоод аяархан дуу аялна.

	Костов ирсэн явдал тамхи тариалагчдын сэтгэлийг дахин түгшүүлэв. Хэн нь ч юм бэ, бас л «Никотиан» пүүс тамхи «ургаагаар» нь худалдаж авах гэж байна гэсэн цуу тараасан бөгөөд Баташки үүнийг худал гэж няцаасан боловч эргэлзээтэй юм хэлсэн учир ердөө л хагас цагийн дараа «Жебел», «Родопын тамхи» хоёр пүүсийн захирал машиндаа үсрэн сууж тус тусын пүүсийн худалдан авагч агентуудыг яаруулахаар тосгон руу давхин оджээ. Харин тэгсэн чинь халуунд хий дэмий давхисандаа уур нь шатаж, хөлс тоос болсон буцаж иржээ. Сайн дөнгөсөндөө бах нь ханасан Баташки орой нь гуанзанд ёжтой, эгдүүтэйгээр инээд алдаж суув. Өнгөрсөн жил «Жебел» пүүсийн захиралд өөрөө аанай иймэрхүү дөнгүүлсэн билээ. 

	Энэ завсар Костов Швейцараас худалдаж авчирсан шинэ америк машинаа Марияд үзүүлж байв. Энэ тэр юмыг нь ажиллуулж, гэрлийг нь асааж, унтраан, мотор нь тун сайн ингэдэг тэгдэг хэмээн тайлбарлана. Костовын ярьж хөдөлж байгаа нь томоогүй хүүхэд шиг бөгөөд энэ нь Марияг сатааруулна. Энэ бол цэнхэр нүд, буурал суусан цайвар үс, гонзгойдуу улаан царайтай, тавиад насны нуруу өндөр, гоонь хүн байлаа. Хүрэн даавуу пижак гольфтой саарал өмд, биеийн тамирын сайхан шаахай өмсжээ. Гоолиг сайхан бие бялдартай энэ хүн хосгүй хээнцэр ганган, нэрэлхүү бөгөөд Мария үүнийг нь аль хэзээний анзаардаггүй билээ. Үнэндээ ч энэ хүн нялх балчир ахуйгаас нь өвөр дээрээ суулгаж өсгөсөн бөгөөд эцэгтэй нь эгээ ялгаагүй боловч хээнцэр ганганаа Марияд хүртэл гайхуулж байх их л дуртай билээ. 

	— Та тэгээд энэ машин хэдээр аваа вэ дээ? гэж Мария асуусанд, Костов санаа алдан, 

	— Дөрвөн зуун хорин мянгаар гэв. 

	— Таны хувьд юу ч биш байна аа. 

	— Мария минь!.. Ядуу муу амьтнаар яах гэж ингэж даажигнаж байдаг юм бэ?

	Мария инээд алдав. Пьер аав нь салбаруудынхаа захирлуудыг хоёр сарын нь цалингаар урамшуулахыг юуханд ч боддоггүй бөгөөд ерөнхий мэргэжилтэн жилд хагас саяар шагнал хүртдэгийг сайн мэдэх билээ. Гэтэл агуулахад ажилтай сүрьеэтсэн бүсгүйчүүл өдөрт хорин хоёрхон лев авдаг гэдгийг Мария мэддэггүй байлаа. 

	Ингээд Мария

	— Хооллох цаг болчихлоо гэв. 

	«Ядуу» хүн дуурийн театрын найз хүүхнүүдтэйгээ хотоос зайдуу гарч дотор нь цаг сайхан өнгөрөөх гоё машинаа дахин нэг хараад, Мариягийн араас байшингийн зүг гэлдрэв. Хоолны өрөө гэрэлтэй байлаа. Мария хамгийн догь хоол хий гэж зарц хүүхэнд тушаагаад, ширээ засаж янзлах ажилд өөрөө шамдан орлоо. Костов ширээн дээр өрсөн зүйлийг цэрвүүхэн нэг хараад Мариягийн халамж анхааралд сэтгэл тэнүүн болж, амт шимт, ая тух мэддэг охин шүү гэж үнэлэв. Энэ удаад ч ийнхүү үнэлээд, өөдөөс нь харан сууж, идэж уух зүйлтэй их л намбатай уулзлаа. «Никотиан» пүүсийн ерөнхий мэргэжилтэн эрхэмсэг хүн хооллож ундлахдаа ч хувцас хунар, гоё машин найз хүүхнүүддээ ханддаг шигээ намбатай ажээ. Хөдөөгийн зарим төрөл садан нь өнөө болтол хурган малгайнаас салаагүй тэгээд бас хооллох ундлахдаа завилан суудаг хэвээрээ боловч Костов өөрөө намбатай нямбайгаараа гойд хүн байлаа. Софиягаас хаанахын ч юм бэ, онцгой нэг лонх дарс авчирснаа задалж, яриа хөөрөө улам ч ихтэй болов. Шарсан махны дараагаар, үнэн голоос дуртай самартай боовоо идэхийн нь өмнөхөн Мария,

	— Би таныг Гармишд болох өвлийн уралдааны олон улсын ховооны бүрэлдэхүүнд сонгогдсон байсныг сониноос уншсан гэв. 

	— Яриангүй тийм... хэмээн, сэтгэл нь догдолсондоо «Никотиан» пүүсийн ерөнхий мэргэжилтний нүүр улайв. 

	— Тэгсэн, тэгсэн!.. Энэ чинь байна аа, Мария минь ноднингийн нөгөө чамтай танилцуулдаг Остерман гүн л өчүүхэн энэ алдар нэрийг Болгарт хайрласан юм шүү гэнэ. 

	Мария даруухан, эелдэг нь аргагүй инээмсэглэв. Остерман гүн австрийн худалдааны хэрэг эрхлэх газарт алба хаадаг гэж мэдэх билээ. Харин гүн, «Никотиан» пүүсээс австрийн худалдааны, хэрэг эрхлэх газарт арилжих тамхинаас далдуур хувь өг гэж өөдгүй зан гаргасныг Мария яахан мэдэх билээ. Түүнээс гадна бас олон улсын хооронд сонгогдсон Костов Гармишийн хамгийн том зочид буудалд дайлах цайлах хэрэг болж наад зах нь хагас сая мөнгө үрэх болсныг мэдэж байсан боловч «Никотиан» пүүсийн хар бор ажилчдын тал хувь нь өдөрт талх, саримсаг хоёроор хооллодгийг Мария яахан мэдэх билээ. 

	Костов хоолны дараагаар дахиад л Базельд дайлуулсан тухайгаа, сүрьеэгээр өвчилсөн ууган Барутчиевийн бие дорой байна, Торосян пүүсийнхээ салбаруудыг Стамбул Каваллад байгуулах гэж хүний ой тойнд багтамгүй том юм санаж байна гэх мэтийг ярив. Армян Торосян бараг зуун сая бэлтэй болсон хэр нь саянаас дөнгөж өөдөлж яваа хүн гэж тоологддог учир түүний талаар Костов тоомсоргүй ярина. Ингэж яриад, хэзээ язааныхаараа ядаргаа өвчин гэж янгуучлав. Ийнхүү Борисын тухай ярих тохиромжтой цаг болсонд, Мария хэнэггүй янзтайгаар, 

	— Аав танд туслагч олсон дог шүү гэв. 

	— Аа тийм үү? хэмээн Костов нүдээ түргэн түргэн чавчирна. 

	Тэрээр туслагчийн мөрөөсөл болоод удсан боловч тэнцэх хүн олддоггүй байлаа. Түүнд, ерөнхий мэргэжилтэн хүмүүст хосолсон байх нь ховор тохиолддог авьяас чадвартай үнэнч шударга туслагч хэрэгтэй билээ. 

	Мария тэгэхэд нь

	— Тийм ээ, энэ захиаг унш гэв. 

	Ингээд Борисын талаар Пьер аавын бичсэн захиаг гардуулав. Костов, хээнцэр гэрнээс эвэр хүрээтэй саравч гаргаж зүүгээд, захиаг их л анхааралтай уншив. Пьер аав Борисын бүх чанар чансааг тоочин бичээд, ямар ч байсан пүүсийн хоёр дахь мэргэжилтнээр ажиллуулахыг шууд тушааснаар барахгүй сард гучин мянган левийн пүнлүү тогтоосон байлаа. Костов захиаг буцааж нугалан, хөмсөг атируулж, 

	— Тэр ховор эрдэнэ чинь тэгээд хаана байна? гэв. 

	— Маргааш тантай уулзууламз. 

	— Үгүй, чи яаж таньдаг хэрэг вэ?

	— Танихаар барахгүй, би олсон юм чинь. 

	Костовын царай хачин, түгшүүртэй болж, 

	— Ерөөсөө ойлгохгүй нь, ямар учиртай юм болж байна яриач гэв. 

	— Би олсон юм хэмээн Мария давтан хэлээд, — Аав харин бүх талаас нь шинжиж танилцсан юм... Яг л мөрөөсөл болж явсан залуу чинь байх вий гэв.

	— Мария минь! хэмээн мэргэжилтэн бараг зэмлэнгүй дуугаар, — Би элдэв юмтай сээтэн хаялцдаггүйг чинь мэднэ.. , Ямар нэг өөдгүй тэнэг амьтанд толгойгоо эргүүлүүлэх хүн биш гэж боддог гэв. 

	Мария инээмсэглэн:

	— Тэнэг амьтан огт биш ээ гэснээ, дуугаа аяархан болгон, — Маргааш л хараарай л даа гэв. 

	Ерөнхий мэргэжилтэн цээжний бахтай болж яваа учир илүү зүйл байсан боловч сэтгэл хөдөлсөндөө болоод янжуур асаав. Борисын талаар өөр юм ярих хүсэлгүй байгаагаа Мария андашгүй мэдэгдсэн нь мэргэжилтний сэтгэлийг улам ч гижигдэв. 

	Мария тэгээд:

	— Танд би хөгжимдөж өгөх үү гэхэд Костов:

	— Яриан юу байх вэ, тэг тэг гэв. 

	Костов өөрөө хөгжимд дуртай боловч одоо юун хөгжим чагнахтай манатай. Ердөө л сая дуулж сонссон ер бишийн гайхалтай хачин зүйл сэтгэлийг нь эзэмдэн түгшүүлнэ. Тэрээр Мариягийн цус багатай цайвар царай, ар тийш нь толийлгон самнасан шаргал үс нимгэн уруул, гал цоггүй нүд сэлтийг өрөвдөх сэтгэлээр ажиглана. Охины зүүн талын зовхи нь баруунаасаа зүүн тийш бага зэрэг унжсан юм шиг санагдана. Хөдөлж барьж байгаа нь түргэн цочмог ажээ. Хэмжээгүй их кофе цай уучихсан хүн шиг нэг л хачин, өөрийн мэдэлгүй ширүүн дориун хөдөлнө. Мэдрэлийн системийн ажиллагаа нь нэг л ээдрээтэй, үүнийг нь ажиглахаас өмнө тааварлан мэдэж болох билээ. Харин учрыг нь нэгд нэгэнгүй мэддэг Костов бол уг байдлыг нь тааварлах, ажиглах аль алиныг хослуулдаг бөгөөд «Хөөрхий амьтан!» хэмээн дотроо өрөвдөнө. 

	Мария Шопены зохиосон нэг ая хөгжимдөж эхэлсэн боловч чадахгүй байгаагаа дорхноо мэдэв. Хуруу гар нь дуулгавраа алдаж, хэзээ язааны зовуурьт өвчин нь хөдөллөө. Уянга төгөлдөр уран эгшиг ухаан бодолд нь цуурайтах боловч хуруу хүрсэн даруулуудын дуу ердийн нэг хослол хөгөөс цаашгүй агаад баахан хөлс авдаг багшийн заасан, ямар ч утга уянгагүй хуурай дасгал давтаж байгаа юм шиг ажээ. Шопены зохиосон жинхэнэ ая чихнээ хадаж, сэтгэл зүрхэнд нь эгшиглэн түүнийг яаж хөгжимдөх ёстойг сайн мэдэж байгаа хэр нь улам бүр газар авч буй аймшигт муухай өвчнөөр хуруу гар нь эвлэхээ больж, хөгжимдөж чадахаа больжээ. Мария уяман өвчинд баригдаж гаргүй болсон зураач адил үүнийгээ мэдмэгц хөгжимдөхөө болиод, толгой гудайлган, гараараа нүүрээ дараад аяархан уйлж эхлэв. 

	Костов дэргэд нь очиж, дэмий л

	— Мария минь, тайвшир. Удахгүй зүгээр болно... Энэ намар сүүлчийн удаа тариад л зүгээр болох байх гэж эмч нар ярилцаж байгаа... хэмээн тайтгаруулна. 

	Харин хэчнээн ч тариа хийгээд бүсгүйд нэмэр болохгүйг Костов мэдэх билээ. 

	 

	 

	Маргааш нь Костов Борис хоёр агуулахын бүх газраар явж үзээд, конторт орж удтал ярилцав. Ерөнхий мэргэжилтэн үдийн хоолонд их л бодлогоширсон, дуу шуугүй ирэв. Ингээд ганц ч үг хэлэлгүй, ширээний ард суухад нь хүлээсэн янзтай ширтэж байсан Мария тэссэнгүй. 

	— За яав?.. гэж асуув. 

	Уг асуулт Борисын тухай бодлоос нь гэнэт салгасан мэт Костов давхийн цочиж, 

	— Ухаантай залуу байна!.. Ажил явдал сайн мэддэг, ер нь сүрхий хүн болж магадгүй залуу байна хэмээн хүйтэн хэлэв. 

	Мария урам хугарсан янзтай, 

	— Тэгээд л тэр гэж үү? гэхэд, мэргэжилтэн нэмж

	— Байр байдал тун аятайхан, царай зүсээр зүгээр залуу гээд муухан инээмсэглэв. 

	Мария дахиад л

	— Тэгээд л тэр үү? гэв. 

	Костов гэнэт ширүүнээр

	— Тэгээд бас мөс шиг хүйтэн залуу байна гэснээ, — Ингэхэд ер нь энэ залуугийн юү нь чамд аятайхан санагдсан хэрэг вэ? хэмээн асуув. 

	Мария намуухнаар, 

	— Юм болгон нь! гэв. 

	Костов дахиад л бүсгүйн эдгэх ямар ч найдлагагүй өвчний тухай бодож эхлэв. Харин тэгтэл Софияд байхад эргүүлээд байдаг байсан эрх дураараа хээнцэр ганган харчуулын аль нэгтэйг бодвол Бористой нөхөцсөн нь ч Марияд дээр юм шиг санагдав. 

	Костов үдийн хоолны дараахан машиндаа суугаад явлаа. 

	Оройхон хэрд Мария жаахан эргэлзэж байснаа Борисыг ирж цай уухгүй юу гэж утсаар урив. Ингээд зүс царай нь сэргэн өнгө орж, үзэсгэлэнтэй хөөрхөн гэж хэлэхэд бараг болохоор болов. 

	Бороотой байсан тул шугуйн чөлөө тийш харсан нээлттэй цонхоор хурын ус нойтон газар, хээрийн цэцгийн сайхан үнэр сэнгэнэнэ. Шиврээ борооны чийг үнэртсэн ханхай том байшиндаа ганцаархнаа агаад тэнгэр бүрхэг тул гэрэл гэгээ тасарч буй ийм үсэр зориглон шийдсэн саяны нь зүйл жигтэйхэн сайхан санагдав. 

	
ТАВДУГААР БҮЛЭГ

	Ирина гэрээс гарч, цагаа харснаа Анагаахын тэнхимийн байр чиглэн алхаа ширүүллээ. Анатомийн дадлагын хичээлтэй боловч хожимдож яваа нь энэ байлаа. Иринагийн суудаг байр Амьтны хүрээлэнгийн өөдөөс харсан хоршооллын утаа тортог суусан саарал байшин билээ. Чакыр охиноо София оруулж нэгэн түшмэл айлын илүү өрөөнд суулгажээ. Гэрийн эзэд нас залуу, хүүхэд шуухадгүй харуухан, аривгүй маягийн боловч тохитой томоотой хоёр байлаа. Хэсгийн цагдаа үүнийг харсан даруй гадарлаж, охиноо олигтой айлд байлгах тун чухал байсан тул эздийн хэлсэн бага биш хөлсийг олон үггүй зөвшөөрчээ. 

	Эрт намаршиж, манан гүдэн, бороо хур элбэгшив. Бараан хар тэнгэр эрх чөлөө олгогч эзэн хааны талбай дээрх өндөр өндөр байшин барилгын дээвэрт бараг шүргэм санагдаж, Иринаг хот орж ирэхэд том том далбагар ногоон навч налмаан зүүлт чимэгтэй харагдаж байсан Витош уул одоо өтгөн мананд халхлагджээ. Умард зүгээс сэнгэнэх хүйтэн салхи туулайн бөөрний алтан шар навч гудамж талбайгаар хуйлруулан хөөнө. Хөлсний болон хувийн лимузин машин чулуу дэвсмэл замаар гулсах адил дуу чимээгүй зөрөлдөнө. Бүрээ, бөмбөр болсон торгон цэргийн салаа харуулын халаа авахаар ордон чиглэн ярс ярс алхалж яваа харагдах бөгөөд салааны дарга, гайхан шинельтэй нэг эр цээжээ ихэмсэг тэвхийлгэн, ярвагар нүүрээ алгуур эргүүлж, цэргүүдийн олигтой алхаж гишгэж яваа эсэхийг үе үе харна. 

	Ирина их сургуулийн дэргэдүүр өнгөрч явахдаа хүний гуравдагч мэдрэлийн тоо томшгүй олон салбар, эрүүний дотор талын судаснуудыг санаандаа тоолж эхлэв. Дадлагын хичээл удирддаг багш энэ бүгдийг нэгд нэгэнгүй мэддэг байх хэрэгтэй гэж шаардана. 

	Ирина нэг талаар уг шаардлагыг бодож, нөгөө талаар мохсон хэр нь цаг үргэлж шаналган зовоодог уйтгар гуниг итгэл найдвар тасарсан, хөндий хоосон байдлыг мартагнахын тул ийнхүү ой ухаандаа бясалгана. София хотын аж байдал төсөөлөн боддог байснаас нь шал өөр ажээ!.. 

	Анагаах ухааны тэнхэм хуучин, гэрэл гэгээгүй дүнсгэр нэгэн муу байшинд байрладаг бөгөөд анатомийн танхим байдаг суурийн нь давхраас карбол хүчил, хүүр, формалиний эвгүй муухай үнэр ханхална. Ирина пальтогоо тайлж, цэвэрхэн цагаан халаад өмсөв. 

	Ирина ингэх болгондоо, анатомийн танхимд анх орж байснаа дурсан боддог байлаа. Энэ бол дээр нь зэвгэр бор өнгөтэй болсон хүүрүүд тавьж, цагаан даавуугаар бүтээсэн хориод ширээ байрлуулсан ёстой л шидлийн орон гэгч байв. Ширээ болгоны дээр ээлүүр бүхий дэнлүү өлгөсөн харагджээ. Тэгэхэд оюутнууд хөдөлгөөнгүй хэвтэх хүүрүүдийн бараагаар амьсгал хураан хоргон хулгаж байж билээ. Цагаан даавууны гаднаас хүний толгой, хөл хаанаа байгаа нь андашгүйгээс гадна зарим хүүрийн тавхай, гарын царвуунууд цухуйна. Яасан ч олон юм бэ?.. Ойрын төрөл төрөгсөд нь аваагүй юм уу, аль эсвэл Анагаах ухааны тэнхимд хэдхэн зоосоор худалдсан хөөрхий энэ хүүрүүд хэдийд ч юм бэ, амьд мэнд баясаж баярлаж, хайрлаж дурлаж, хорсож занаж явсан юм гэж үү дээ? Оюутнууд айн цэрвэж шивгэнэлдэх төдий ярилцана. Нэг бүсгүй тэгэхэд огиулж, Иринад бол амь нас гэдэг хачин хэврэг, үхэл гэдэг үнэхээр хүчтэй аймаар байж билээ. 

	Одоо бүүр санаанд орохгүй болсон Ирина танхимд орж ирээд, туслагч багштайгаа мэндлэв. Туслагч залуу шинэхэн ирсэн хүн учир оюутнуудтай хичээллэхдээ юм л бол ичиж эвгүйрхдэг байв. Үүнийг нь оюутнууд далимлуулаад, өөрсдөө зузаан зузаан ном үзэж ирээд, бараг байхгүй юм уу, нэг их хэрэггүй нарийн ширийн юм асууж даажигнана. Жинхэнэ багш бол харин тэр бүхнээр аль хэзээний тархиа дүүргэсэн хүн бөгөөд өсгийн ясны талаар бүтэн хоёр цагийн турш ярихдаа сийхгүйгээс гадна цусны судаснуудын хувилбарын тухайд гайхалтай нарийн мэддэг хүн байлаа. Харин энэхүү нарийн ширийн мэдлэгээ оюутнуудыг аль байдгаар тарчилган зовооход хэрэглэдэг болжээ. Анатоми судалсаар байгаад арчаагаа алдсан нүүр царай нь цаг ямагт гунигтай байдаг болчихсон энэ хүн дээд хүнийхээ хэлсэн болгоныг ёсчлон биелүүлж, шүүлэг авахдаа хүртэл асууж шалгаана. Шалгалт авах үеэр дадлагын хичээлд ирээдүйн эрдэмт хүний зангаар юухан шуухныг боловч асууж шалгаана. Шалгалт авах үеэр дадлагын хичээлд хэн таслалгүй суудаг байсан, хэн тасалдаг байсныг андахгүй мэддэг бөгөөд тасалдаг байсан хүнийг бол тамыг нь цайлгаж байж л сална. 

	Ирина өөрийнхөө бүлгийн оюутнуудын хүүртэй ноцолдож байгаа ширээ рүү явж очлоо. Бүлэг гэж байгаа нь ердөө л гурван хүн боловч эв түнжин маш муутай ажээ. Тэр гурвын нэг нь бусад хоёртоо их зантай гэж нүд үзүүрлэгддэг Ирина нэг нь ангидаа «зүүний» ганц сурталдагч гэж нэрд гарсан хөгжилтэй сэргэлэн Чингис, нөгөө нэг нь хичээл сургууль, улс төрийн хэрүүл шуугиан гэж дэмий үрж байхаар зугаалж цэнгэж явсан нь зүйргүй дээр гэж үздэг аятайхан царайтай амгалан тайван залуу Бимби юм. Бимбийн ганган дэгжин байр байдал хүн болгоны нүдэнд тусна. Царай зүсээр цэвэрхэн, бие бялдар сайхан, цайвар үстэй энэ залуу үнэтэй цэнтэй костюм пансан цамц л өмсдөг бөгөөд мягмар гарагийн орой бүрийд нэг их хөөрхөн, сайхан гээд байх юмгүй герман хүүхэн дагуулж «Рояль» кино театрт орно. Чингис бол харин нуруугаар нам ханхар өргөн цээжтэй, болхидуухан залуу бөгөөд тас хар үс монголжуу маягийн царай зүстэй болохоор Чингис гэдэг шинэ нэртэй болсон ажээ. 

	Иринаг ширээний дэргэд очиход Бимби хүүрийн толгойн хэсгийг тун хичээнгүйлэн өвчиж байгаа харагдав. Чингис бөхийгөөд хутга хаашаа, яаж хөдөлж байгааг сэтгэл түгшсэн янзтай ажиглаж байснаа гэнэт ууртайгаар, 

	— Боль! Трнгенминусын мандабүлер судас тастаж орхилоо! Чиний наад гар хурууны хөдөлж байгаа чинь яг л салга чавганцынх гэсэн үг юм... Энэ янзаараа бол ч чи дотрын юм уу мэдрэлийн эмчээс хэтэрч чадахгүй шүү гэв. 

	Бимби хутгаа орхиж, гэмшингүй инээмсэглэнэ. Тэгэхэд нь Чингис дахиад, 

	— Чи птеригондын булчингийн завсраар эрүүний судас байдаг гэж мэдэхгүй юу?.. Булчин ч мэдэхгүй байж мэдрэл цусны судсанд гар хүрнэ гэдэг чинь ёстой илүү зан! Хүүр эвдэж орхилоо гэнэ. 

	Бимби тамхилахаар гарав. Тэрээр булчин бүү хэл, ясны тухайд ч паг билээ. 

	Чингис Иринад,

	— Толгойтой үснээсээ нэг хялгас таслаад аль. Үс гэзгээ янзыг нь алдуулчхав, болгоомжтой тастаарай... Мөн дөө! Аль вэ нааш нь гэв. 

	Иринагийн тастаж өгсөн хялгасаар судасны хоёр үзүүрийг нийлүүлж, дадмаг боогоод

	— За унш! гэнэ. 

	Ирина сурах бичиг дэлгэж, чангаар уншиж эхэлсэн боловч толгойд тогтож шингэх юм ховорхон байлаа. Эргэн тойронд нь хашхиралдаж, инээлдэнэ. Маргааш Их Сургуулийн баярын өдөр бөгөөд анагаахын оюутнууд хэзээнээс аваад хууль цаазынхнаас ч илүү бужигнуулдаг улс билээ. Яагаа ч үгүй эрт сэтгэл хөөрч хөл нь хөнгөрч олон дэнлүүний хурц гэрэл туссан танхимд бөөн дуу шуугиан, инээд хөхрөлдөөн болж, энэ үеэр нь уг танхимыг ёстой л махчид орогнодог агуй гэмээр байв. Ахлах туслагч багш хэсэг зуур гарсан учир оюутнууд бөгс өндийснийг нь далимдуулж бие биесийг хөөн ширээний хоорондуур гүйлдэж эхлэв. 

	Иринаг

	— Та минь ээ! Энэ чинь арай дэндэж байгаа юм биш үү?.. гэхэд. Чингис хөмсөг зангидан,

	— Дэндэж байна! Үхсэн хүмүүс хэвтэж байхад хүндэтгэнэ гэдэг ч байдаггүй... Эмч улс биш, энгийн нэг наймаачид болох болоод л энэ байхгүй юу гэнэ. 

	Чингис дахиад л хүүрээ задалж эхлэв. Хэсэг дуугүй байснаа, 

	— Чи хэнтэй баяр үзэх вэ? гэхэд нь Ирина;

	— Корпорацынхантай гэв. 

	Ирина чухам яахаа шийдээгүй байсан боловч тэгэхээс тэгэх гэж ингэж хариулжээ. Корпорац бол улс төрийн хувьд зэгсэн төвийг сахисан оюутнуудыг нэгтгэдэг байгууллага байв. Чингис харин тэдгээр оюутныг ч гэсэн үзэж чаддаггүй билээ. Ивгээд тэрээр Иринаг ууртай ширтэн, 

	— Чи тэдэнтэй бүрмөсөн нийлсэн хэрэг үү? гэж асуув

	— Тэгсээн гэж Ирина хэнэггүй хариулав. 

	— Хар амиа бодсон хоёрын хооронд гурвын дунд юмнуудтай юу даа?.. Хойтон жил болоход ч айж эмээх юмгүйгээр «Ах дүүсийн холбоонд24» элсэх биз дээ гээд эгдүүтэй инээв. 

	— Үгүй дээ, чиний бах тавыг тэгж хангаад ч юу хийх вэ? Чи ер нь хачин амьтан юм... гэхэд нь Иринагийн дуунд зэвүүцсэн байдал тодров. 

	Чингис гэнэт нөхөрсгөөр

	— Би чамайг «Ах дүүсийн холбоонд» элсвэл элсэж ямар булай юм байдгийг нь нүдээрээ үзэг гэж бодсон юм. Тэгвэл ч чи аяндаа бидэнтэй нийлнэ байх гэв. 

	— Тэр ч харин хол байна даа. 

	— Нийлнэ л гэж бодож байна. Харин баян тарган хүнтэй суучихвал ч магадгүй дээ гээд, Чингис монголжуу сэргэлэн харцаараа Иринаг хяламхийв. 

	Ирина тэгэхэд нь:

	— Надаар оролдох чинь гүйцээ юм биш үү! гэв. 

	Ингээд урам нь хугарсан янзтай ярвайж, ном дэвтрээ цүнхэндээ хийж эхлэв. Энэ Чингис үү, улс төргүйгээр аятайхан шиг хоёр гурван үг солилцож чаддаггүй хүн. 

	Ахлах туслагч багш аанай орж ирээгүйг хэлэх үү, танхим дахь эх захгүй байдал танагаа алдсан тул Ирина гарахаар үүд рүү зүглэтэл араас нь Чингис дуудаж, огт хэнэггүйгээр:

	— Чи өөрөө уншихгүй бол сурахаа хоёр хоног хэрэглүүлээч гэв. 

	Ирина анатомийн сурахын дэд дэвтэр цүнхнээсээ гаргаж, маш сайн Герман атласын хамтаар өглөө. Чингисийн гялалзсан хоёр хар нүд сэтгэл сэргэсэн янзтай чавчирна. Ядуу зүдүүхэн амьдралтай Чингис сурах бичиг худалдаж авах мөнгөгүй учир бусад оюутан оройд амарч байх юм уу хичээл номоо давтаж байхад нэг ресторанд хоол зөөгчийн ажил хийдэг байлаа. Ирина баяртай маяртай ч байхгүй гарч одов. Сайхан атласт хамаг анхаарал нь хандсан Чингис ч үүний нь анзаарсангүй. 

	Бимби гудамнаа тамхи татан шуугьж, бужигнаж байгаа оюутнуудыг залхуу нь хүрсэн янзтай харж зогсоно. Тэрээр «Ах дүүсийн холбоонд» албан ёсны бүртгэлтэй боловч уг байгууллагынхаа бузар булай, улангассан хэрэг явдалд гар бие оролцдоггүй байлаа. Коммунистуудтай нүдэлдэж ясаа хэмхлүүлээд юугаа хийх вэ гэж бодно Софияд алба ажил өгнө. Герман руу үнэ төлбөргүй жуулчлуулна гэдэг амлалт дуулсан хар тэнэг амьтад л тэгж байвал барав. Тэд бол эх оронч улс болох гэж энэ дэлхийг ч нураачих шахаж байгаа улс. Харин Бимби мөнгө олох, тарган цатгалан амьдрах, гадаад орноор баахан хар борчуултай биш ганцаараа жуулчлах хавьгүй хөнгөн хялбар арга сүвэгчилж олсон хүн байв. 

	Бимби онигор, гярхай болж байгаад яагаад ч тэр юм бэ цаг ямагт нойрмог юм шиг явдаг нүдээрээ Иринагийн гоолиг өндөр биеийг хяламхийв. Хаана ч дагуулаад явж байхад болох бүсгүй чинь л ёстой энэ дээ. Тэгш сайхан шилбэтэй, боровтор хөрслөг царайтай, өндөр духтай нүүрний нь тэг аятайхан хянгадуу хамартай тэгээд бас цаг ямагт ороож янзалсан явдаг үс гэзэг нь гялалзсан хар ажээ. 

	Бимбийн ийнхүү ажиглаж байх завсар, Ирина хувцасны өлгүүрийн өмнө очиж халаадаа тайлав. Чингисийн хэлсэн үг, танхим дахь эх захаа алдсан үймээн шуугиан оюутнуудаа намжааж чаддаггүй толгой дээрээ гаргасан залуухан туслагч багш энэ бүхэн Иринагийн уурыг хүргэжээ. Уур нь сүүлдээ байнга шаналган зовоодог гүн уйтгар гуниг, ганцаардмал уй гашуу болж хувирав. Бористой зүйл дуусаад хоёр жилийн хугацаа өнгөрч буй боловч сэтгэл зүрхэнд нь суусан сэв арилаагүй л байлаа. Ирина, бол шаналж зовж байгаагаа мэдэгдэхээргүй бардам, хүлцээд өнгөрөхөөргүй хэтэрхий золбоолог, Борисыг яах вэ дээ гээд өршөөхөөргүй хартай хортой бүсгүй билээ. Ингээд ч тэр цаг ямагт зовон шаналж, гунин гансарч, уурлан хорсож, хайр сэтгэлээ хууруулж, омог бардам зангаа дайруулсандаа болоод улам бүр хажиг зожиг ааш зантай болж байв. 

	Пальтогоо өмсөх зуур, хэзээ язааныхаараа хэсэг уйтгарлан гуньхарч байтал нь Бимби хүрч ирэв. Ирина дотроо дургүй нь хүрнэ. Яагаад ч тэр юм бэ хөшүүн хойрго байрын энэ залуу, түүний мансуурсан харцтай онигор хоёр нүдийг харахаас зэвүү нь хүрдэг байжээ. Ингээд дөхөж ирэхэд нь ямар хэрэгтэй вэ гэсэн маягтай хүйтэн харцаар угтаж, налигнах дуртай занг нь хөндсөн боловч тэр даруй юунд ч ингэв дээ гэж бодов. Энэ залуу ер надад ямар гэм хийлээ дээ? Алийн болгон ч ингэж хажиг зожиг хачин ааш зантай явах бил ээ? Ангийнхан нь бүгд муухай ааштай, хажиг зожиг бүсгүй гэдэг болжээ. 

	Ирина хүлээхээс буцахгүй байгаа дүр үзүүлж, аятайхнаар,

	— Чи явах нь уу? гэв. 

	Бимби шуудхан:

	— Тэгье гэв. 

	Тэрээр явна гэж огт санаагүй байсан боловч шалавхан хувцас хунараа өмсөөд, бүдэг гэрэлтэй гудамнаа оронгуутаа их л төвөөр,

	— Чи маргааш театрт болох угтлагын хуралд очих уу? гэж асуув. 

	— Надад урилгын билет байхгүй. 

	— Чамд би «Ах дүүсийн холбооноос» авч өгье л дээ. 

	— Үгүй дээ. «Ах дүүсийн холбооны» юм надад хэрэггүй. 

	Бимби инээмсэглэн тэр даруй өөр нэг арга бодож олоод

	— Урилгын билетээс элчний газруудад тараадаг юм. Германы элчинд миний нэг таньдаг хүүхэн бий... Түүнтэй хамт лоожид сууцгаая, хар борчууд доод талдаа л чихэлдэж байна биз гэв. 

	Ирина ялимгүй гайхсан янзтай харж, 

	— Танил хүүхэнд чинь эвгүй санагдах байлгүй дээ гэсэнд Бимби, 

	— Зүгээр, Дитрих авхай тун сайхан ааштай хүүхэн. Тэр хүүхэнд чиний тухай би ярьсан ч тал бий шүү гэв. Юунаас болоод тэр бил ээ?

	— Манай ангид Германд очиж ажиллаж чадах нэг сайн сурлагатай бүсгүй байдаг гэж ярьсан юм. 

	Ирина инээмсэглэв. Сээтгэнэхийнхээ өмнө мөнгөөр аргадаа оруулах санаатай тэнэгдүү боловч гэм хоргүй, цайлган амьтан байна гэж бодоод хүйтнээр,

	— Гялайлаа. Юу ч гэсэн бодъё гэв. 

	— Бодоод байх юу байсан юм бэ? Дитрих авхайтан танилцвал хожим өөрт чинь зэгсэн их хэрэг болж мэднэ дээ. 

	Ингээд мань хоёр маргааш угтлагын хурал дээр уулзахаар болзож саллаа. 

	Ирина гэрийн зүг явав. Ганцаардмал, эл хуль оргисон уйтгар гуниг нь ялимгүй тайтгарлаа. Бимбитэй бага зэрэг сээтгэнээд үзэхэд тийм ч их муу биш зүйл санагдана. Бимби бол царайлаг гэвэл царайлаг, бусад оюутны нэгэн адил байнга биеийн тамир оролдвоос бие бялдар аятайхан л залуу. 

	Салхи намдаж, намрын саарал манан хот дээрээс нөмрөн хучив. Хүйтэн, чийг даасан хэр нь нам гүм байлаа. Гар үйлдвэрийнхний амардаг аль ямар гэгч баяр нь ч болсон хэрэг вэ гудамжаар хар бор ажилчид, зарц жаалууд үймэлдэж, зарим нь бие биесийг гоочлон хашхиралдаж, ханан хээтэй боов идэх нэг нь идэж, бэлхүүс дэлдэх нэг нь бэлхүүс дэлдэн их л ихэмсэг явж харагдана. Энэ даржин ядуу, эвдэрч хээгээ алдсан, эрх мэдэлгүй бөөн улс хөдөө, тосгоноос энд цугларсан бөгөөд нийгмийн хамгийн доод шатныхан болсон, хүнд хүчир хөдөлмөрт хөлс цувруулан зүтгэхээс өөр хожим хойчгүй, баярын өдөр гудамжаар дэмий сэлгүүцэхээс өөр баяр хөөргүй эдгээр доодсыг харахаас сэтгэлд гуниг бууна. Саарал байшин барилгуудын дээгүүр сүрэг хэрээ бужигнана. Манан будан дунд трамвайн хонх жингэнэнэ. Янхан хүүхнүүд цугларч, оюутнууд цөөнгүй шагайдаг үнэ хөлс хямдтай бүжиглэх танхимын зүгээс дагшаа хөгжмийн зэвүүн ая сонсогдоно. 

	Иринаг өрөөндөө ороход гал түлчихсэн халуу дүүгж байв. Гал зуухны өрөөнд гэрийн эзэн, эзэгтэй хоёрын дүнгэр дүнгэр ярилцах сонсогдоно. Энэ хоёр бол хачин нэг хэвийн амьдралтай, юм л бол хоол унд, худалдаж авсан юмныхаа тухай юм уу орон гэрийн ажил төрөл ярилцах бөгөөд байсхийгээд кино үзнэ. Хэнийхээ ч юм бэ бага сага хогшил хөрөнгө өв залгамжилж үлдэх учиртай, тэгээд түүнийгээ борлуулж нөхөр нь ангийн буу, эхнэр нь үстэй пальто худалдаж авахаар төлөвлөнө. Нөхөр нь германы нэг пүүст ажил хийдэг, бага зэрэг хартай, зах зээл, хоршоо дэлгүүрээр өөрөө гүйх бөгөөд залхуутай зан ааштайд нь ундууцан битүүхэндээ зэвүү нь хүрдэг эхнэр нь зангаа хувиргаж арай зүрхэлдэггүй байлаа. 

	Хэсэг зуурын дараа сонирхсондоо болж нүд нь орой дээрээ гарах шахсан гэрийн эзэгтэй. Иринагийн өрөөнд орж ирээд:

	— Хагас цагийн өмнөхөн чамайг нэг цэргийн сургуулийн ахлагч сураглаж ирсэн гэв. 

	— Цэргийн сургуулийн ахлагч аа? хэмээн Иринаг давтан асуухад, гэрийн эзэгтэй,

	— Тийм ээ, цайвар үстэй, царайлаг залуу. Ийм өргөн мөртэй! хэмээн гараа алдлав. Тэгэхэд нь Ирина:

	— Манай үеэл ах байх л даа. Хээгүй янзын хүн байгаа биз дээ? гэв. 

	— Үгүй шүү!.. Ярьж хөөрч байгаа нь тун аятайхан залуу байна билээ. Чамд зурвас үлдээсэн. 

	Динко гимназиа төгсөөд цэргийн бага дарга нар бэлтгэх сургуульд орсныг Ирина санав. Харин гимнази төгссөнөөс нь хойш уулзаагүй өдий хүрчээ. Ингээд түүний тухай бодож байтал нь аавын нь төрсөн тосгоны залхуутай төрөл саднууд санаанд нь орж ирлээ. Бямба гараг болгонд зах зээл гэсээр хот орж ирцгээхэд нь гэрээр дүүрэн саримсгийн үнэр утдаг байжээ. Тэд тэгэхдээ ядуу зүдүүдээ ч зөвхөн тэр биш, буудлын газарт хэд хэн лев өгөхөөсөө нарийлаад л тэднийхээр дараа болдог байв. Динко ч бас нэг адил дургүйг нь хүргэнэ. Тэрээр гар зулман муу цэмбэн хувцас, дурсан шаахайтай ном дэвтрээ эрээн даавуун уутанд хийж үүрээд гимназид явдаг байжээ. Харин төрөл садны нь нарийнаараа хатсан байдал, төрөлсөг цайлган сэтгэлээс илүү хувцас, хөдөөгийн хэл яриа дургүйг нь тэгтэл их хүргэдгийг Ирина өөрөө анзаардаггүй байжээ. 

	Ирина зурвасыг нь задалж уншив. Динко маргааш үдийн хоолны дараа ирж уулзъя гээд, гадуур хамт зугаалахгүй юу гэж гуйсан байлаа. Ирина эхлээд дургүй нь хүрсэн боловч гуйснаар нь болъё гэж шийдэв. 

	 

	 

	Дитрих авхай гэж сургааг мод шиг өндөр нарийхан, ус гүйлгэнэсэн нүдтэй, цанаар үргэлж зугаалсаар байгаад нүүр царай нь нар салхинд борлосон хүүхэн байлаа. Өвлийн улиралд хээр гадаа их явж, энгэсэг хэрэглэдэггүйгээс гадна энгийн нэг аятайхан хувцасладагтаа л энэ хүүхэн хачин муухай гэж хэлэгдэхийн аюулаас хэлтэрдэг ажээ. Энэ бол элчин сайдын яамны албаны хүн гэхээсээ илүү германы пүүсийн цалин хөлс сайтай машины бичээч гэмээр хүүхэн байв. Бяцхан бүрх малгай, цайвар саарал эдээр хийсэн хэлхгэр өргөн пальто түүхий каучук ултай, намхан өсгийтэй шаахай өмсөнө. Пальтоны нь энгэр дээр тэнгэрээс тэмдэгтэй дээд зэргийн хүн болохыг нь тунхаглах гэсэн мэт жижиг хас тэмдэг гялалзана. 

	Гуч орчим насны энэ хүүхэн болгар хэлээр ярих гэж шулганах агаад Бимбийн Иринаг танилцуулахад олны дунд ямар байр байдалтай байх ёстойг нарийн сайн мэддэг хүн болох гэж сүрхий дүр үзүүлэв. Иринатай танилцмагц, ам хамраа үдүүлчихсэн юм шиг дуу шуугүй уйтгартай хүн гэдэг нэр авахгүйн тулд тэнгэр муухай, сайхан байна гэж яриад цас орохгүй муу байна хэмээн гомдол илэрхийлсний эцэст хамтдаа театрт оръё гэж урив. Дитрих авхай аятайхан сайхан хувцасладаг хэр нь албаны чухал хүн байхаасаа илүү, элчнийхэнд илүүдсэн урилга ганцыг олж авсан жирийн нэг бичиг хэргийн ажилчин байж таарахыг Ирина түдэлгүй ойлгов. Ингээд театр луу явж байх зам зуур Иринагийн харц хүүхнийх лүгээ хоёр ч удаа мөргөлдөв. Герман хүүхний харц дандаа эль хуль, тийм байтлаа бас дарга нарынхаа дургүйг хүргэдэг байж таарам зөрүүд янзтай ажээ. Хүүхний хүйтэн, хөдөлгөөнгүй тогтуун харцтай хоёр нүд нь чийгийн улаан хорхой гэлтэй. 

	Театр дорхноо улс амьтнаар пиг дүүрэв. Ирина Дитрих авхай лугаа лоожийн нүүрэн талд Бимби хойно нь суулаа. 

	Гол танхимын эхний суудлуудыг угтлагын хуралд намбатай эхнэр хүүхнээ дагуулж ирсэн профессорууд эзэлжээ. Тэдний ар талд байнгын доцент нар, тэгээд хөлсний доцент нар, есөн шидийн туслагч багш нар, сүржин хүннү нэр устай холбоонуудын төлөөлөгчид хэргэм зэрэг хатуу баримтлан эрэмбэ дараалан суужээ. Профессоруудын эхнэр хүүхнүүдийн нэг хэсэг нь шавар бурхан шиг тоомжиргүй гөлрөн суух агаад нөгөө хэсэг нь нэр хүндээрээ өөрсдийг нь өнгөтэй зүстэй болгогч эр нөхрийнхөө багтраа өвчин, шээх эмгэгтэй болсон, бөөр муудсан тухай шивэр авир гэлцэнэ. Хэн нэг хүнийг доцент болгох асуудал дээр маргалдсан профессорууд өөр хоорондоо мэнд ус мэдэлцэх бүү хэл, хонь чоно хоёр шиг байхад нэг хэсэг нь бөөгнүүлээд гагнаж орхисон юм шиг эв түнжинтэй харагдана. Туслагч багш нар доцент нарт, доцент нар профессоруудад мэхэлзэж нахилзана. Их сургуулийн цаасан дээр бичигдээгүй энэхүү шат дарааллын дүрэм горим ёсоор бол уг шатаар дээш ахих хүсэлтэй тэр хүн өрөвдөж дэргэдээ авсан дээд хүндээ үнэнч шударга хэдэн жилийн турш хүлцэнгүй номхноор илтгэн харуулах ёстой ажээ. 

	Эхлээд захирал, нас дээр гарсан хэдий боловч эрдэм номын ажилд зүтгэх эрчим чадал дүүрэн декануудаа дагуулсаар тэгээд сайдууд, эцэст энгүүн хувцастай эзэн хаан залрав. Эзэн хааныг профессорууд алга ташин хүннү нэр устай холбоонуудын төлөөлөгчид «ура» хашхиран угтаж байтал хоёрдугаар эгнээний тагт дээр сууж байсан хүмүүс «Соёл гэгээрэл мандтугай» хэмээн хашхиралдаж, уг найрал дуу улам бүр сүртэй болов. «Ах дүүсийн холбоо» танхимд коммунистуудыг оруулаагүй юм чинь тэдний буруугаар ийм юм боллоо гэх газаргүй байв. Энэ бол Газар тариалангийнхан25 л ийм эв хавгүй явдал гаргажээ. Тэд соёл гэгээрэлд туйлын их дуртайгаа илэрхийлэх гээд эзэн хаанд дайсагнадаг, түүнд хүйтэн цэвдэг ханддагаа мэдэгдэв. Хэд хэдэн деканы халзан толгой бие бие рүүгээ эв хавгүй хазайсан боловч эзэн хаан нэн даруй суудлаа эзэлж энэ байдлаас шалавхан гарах арга зам олов. 

	Ирина, Бимби, Дитрих авхай гурвыг театраас гарч явахад «Крум», «Кардам», «Тервер»26 корпорацын нам бус, дуулгавартай оюутнууд «Ах дүүсийн холбооны» томчуулын удирдлагын дор хоёр эгнээ болон жагсаж хоорондуур нь эзэн хаан морилон гарч яваа харагдах агаад улс амьтан алга нижигнүүлнэ. Энэ үеэр ойр хавийн гудамжнаа коммунистууд, цагдаа нар муур хулгана болж байлаа. Коммунистууд нэг үе бутрав, тэгснээ дорхноо бөөгнөрөх боловч энэ удаад эзэн хааныг исгэрч элдэвлэж чадсангүй. 

	Гэхдээ л ийш тийш давхилдаж байгаа морь цагдаа нарыг харахад Дитрих авхайн сэтгэл санаа аягүйрхжээ. 

	Явган хүний замд орсон хойноо тэрээр,

	— Танайд ер нь коммунистууд тун олон юм аа даа хэмээн зэмлэнгүйгээр асуув. 

	— Танд л олон юм шиг санагдаж л дээ гэж Бимби үнэмшүүлэхийг оролдов. Хэд гуравхан мөртөө бөөн шуугиан дэгдээдэг юм. 

	— Тэгвэл танай засгийн газар тэр хэдхэн юмны учрыг нь олж яагаад чаддаггүй юм бэ. 

	— Удахгүй учрыг нь олно гэж Бимби хариулав. 

	Дитрих авхай юм асуух болгондоо ёс юм шиг заавал «ээ» гэх бөгөөд яах вэ дээ хэмээн байж ядаж байгаа, адайрлаж аальгүйтэж байгаа алин болох нь үл мэдэгдэх энэ байдал нь Бимбийн хүртэл дургүйг хүргэнэ. Берлин хотын хоол зөөгч хиам худалдагч хүүхнүүд иймэрхүү янзтай маягладгийг Бимби мэдэх билээ. Дитрих авхай боловсрол доройхонтой, зөрүүд базаахгүй зантай хүүхэн юм гэж Ирина бодов. Бимби хүүхнийг гэрт нь хүргэж өгье гэв. Герман хүүхэн Аксаковын гудамжнаа хоршооллын зэгсэн тохилог сайхан байшинд байр хөлслөн авсан ажээ. Гэртээ орохын өмнө Иринатай гар барьж, эгц өөдөөс нь ширтэж байж

	— Бямба гарагт ирнэ байх гэж хүлээгээд л сууна шүү дээ?.. гэв. 

	Ирина тэгэхэд нь сургууль дээр хичээллэнэ гэдэг шалтаг зааж, ирж чадахгүй гэв. Герман хүүхэн чийгийн улаан шиг нүдээрээ ууртай ширтэв. Чамаас болж хагас өдөр дэмий гарзадлаа хэмээн уурлаж байх шиг дүр үзүүлнэ. 

	 

	 

	Ирина Бимби хоёрыг эргэж эрх чөлөө олгогч эзэн хааны цэцэрлэгт талбай руу ирэхэд цас бударч байлаа. Ирина сэтгэл сэргэсэн янзтайгаар цасан ширхэг ширтэн явна. Дитрих авхайтай танилцсан нь Бимбийн цэвэрхэн царай зүс, өндөр гоолиг бие бялдрыг харахаас сэтгэл яагаад ч тэр юм бэ догдлон үймэрч явсныг нь болиулсан мэт санагдав. Бимби энэ герман хүүхэн хоёр олон талаар зайгүй, нягт холбоотой нь тодорхой байлаа. 

	Бимби хэсэг дуугүй явснаа ууртайгаар, 

	— Очиж чадахгүй гэсний хэрэггүй л байсан юм! гэв. Ирина инээд алдан, 

	— Яагаад гэв. 

	— Яагаад юу байх вэ дээ. Нэгдүгээрт эвгүй байхгүй юу... Хоёрдугаарт Дитрих авхай чамд тун их хэрэг болох байсан хүн аятайхан завшаан тохиолдоход ашиглаж чадахгүй юм. 

	— Чадахгүй дээ биш, хүсэхгүй дээ байж болно шүү дээ хэмээн Ирина үгийг нь залруулав. 

	— Энэ чинь бүүр ч тэнэг хэрэг. Яагаад хүсэхгүй байгаа юм бэ?

	— Яагаад гэвэл энэ чинь мэдлэг боловсрол юу ч үгүй, их зантайгаас цаашгүй амьтан байна. Иймэрхүү хүүхэнтэй үерхээд ямар ч ашиг гарахгүй. 

	— Чи эндүүрч байна!.. гээд Бимби янжуураа эв хавгүй асааж, — Цаадах чинь национал-сониалист хөдөлгөөнд их гавьяа байгуулсан хүүхэн... Элчний нарийн бичгийн дарга нар хүртэл тал засах гэж хичээдэг юм. Энэ хүүхэнтэй танилцаад авч гэмээж нь чи их сайхан улс дунд орно. Тэгээд бас... Тэгээд бас чи юу гэж бодож байна, хичээлээсээ гадуур хийгээд байхаар аятайхан ажил ч чамд олоод өгч мэднэ гэв. 

	— Ямар ажил?.. гэж Ирина их л гайхав. 

	— Жишээлэхэд, ямар нэг сонинд сурвалжлагч хийхгүй юу

	— Би чинь герман хэлэнд муу шүү дээ. 

	— Герман хэлний хэрэг байхгүй... Герман уншигчдын сонирхож байгаа ямар нэг сэдэв чамд өгнө. Тэгэхэд нь чи мэдээ сэлт цуглуулж байгаад л болгар хэлээрээ өгүүлэл маягтай болгоод бичих хэрэгтэй. Цаашдын ажил нь чамд ямар ч хамаагүй. Бусдыг Дитрих авхай өөрөө л болгож орхино. 

	— Үүнийг чинь тэгээд сурвалжилга гэдэг хэрэг үү?

	— Өөр юу гэх юм бэ?

	Ирина хариу дуугарсангүй

	Бимби гэнэт эгдүүтэй, албын хүчээр чанга чанга инээв. 

	— Мөн дөө! Чингис цаг ямагт толгойг чинь эргүүлсээр байгаад ийм болгож орхисон бий. Чиний бодож байгаагаар бол би Рилийн хийлийн тухай өгүүлэл бичиж, ямар нэг герман сэтгүүлд нийтлүүлдэг ч юм уу, германы соёлыг магтаж, германчуудыг манай холбоотон гэж нэрлэвэл германы тагнуул байж таарах нь уу? Тэгж таарах нь шив дээ? Аливаа зүйлийн багцааг мэдэж, юу бодож санаж яваагаа сайн тунгааж үз гэж зөвлөе! Коммунистууд ерөөсөө аятайхан хувцас хунартай, германчуудтай нөхөрлөдөг хүн толгойтой болгоныг урвагч гэж үздэг шүү дээ. Тэгтэл харин хэлэхээсээ хийх нь гэгчээр цаад Чингис шиг юмнууд чинь үү, Зөвлөлт Холбоот Улсын хөлсний тагнуулууд байж мэдэх вий. 

	Ирина бас л юу ч дуугарсангүй. Бимби сард хамгийн наана гэхэд арван мянган лев үрэн таран хийдэг бол Чингис хагас жил хичээлд суусан хөлсөө ч төлөх мөнгөгүй явдаг агаад оройн цагаар жирийн нэг зоогийн газар ажил хийдэг биш шүү гэхээс өөр зүйл Ирина үл бодно

	Бимби гэнэт

	— Баяртай!.. гэв

	Иринагийн дуугаа хураасанд уур нь хүрсэн тэрээр гараа сунгахчаан болов. Иринад харамсах сэтгэл төрөв. Гивлүүрийн адил нүүрний өмнүүр малгайлан бужигнаж байгаа цасан ширхгийн цаана Бимбийн царай ууртай ярвагар болсон харагдана. 

	Ирина түүний гарыг тавилгүй барьсаар гэмшсэн янзтайгаар. 

	— Байз гэм!.. Чи гомдож байна уу? Чамайг гомдоосондоо би их харамсаж байна гэвэл Бимби, 

	— Зүгээр. Улааны найз нөхөд сэтгэлийг чинь тайтгаруулна биз гэв.

	— Одоо харин чи тэнэгэрч эхлэх шив дээ? Надад найз нөхөд тэр тусмаа улааны нөхөд гээд байх ганц ч байхгүй.

	Бимби аанай бас их гомдсон хүний дүр үзүүлсээр боловч Иринагийн саяны үг сэтгэлд нь юм оруулав. 

	Цэцэрлэгт талбайгаар хүннү нэр устай холбоонуудын хэсэг оюутан шуугилдан өнгөрлөө. Тэд эзэн хааныг үдэж жагсаад, хоолойгоо сөөтөл «Ура» хашхирч сая л нэг юм буцаж яваа ажээ. Оюутнууд дор бүрийдээ гурван өнгийн тууз хадсан улаан малгайтай ажээ. Гэхдээ л морьт цагдаа нар тэдний хойноос сэжигтэй, хүйтнээр харна. Коммунистууд ч гэсэн туузгүй хэр нь улаан малгай заримдаа өмсөж өнгө зүсээ хувиргадаг байлаа. «Кардам хаан» холбооны фашист бүлэг эртний болгарынхныг дуурайлган адууны сүүлээр цацаг хийж тугийн оронд барьжээ. Инээд хүрэм элий балай ийм зүйл үйлдэхэд эх орончдын улсын нэгэн байгууллага толгой цохив. Тэдний тугийн баруун, зүүн хоёр талд өвлийн ноорхой муу пальтотой, зэвэрсэн сэлэм барьсан оюутнууд явж байв. Германы оюутнуудыг ийнхүү дуураймар болсныг нь харсан Бимби аминдаа ичив. Тэдний байр байдал харамсмаар, хөөрхийлөлтэй, инээдэмтэй харагдах боловч «Ах дүүсийн холбооныхон» ямар ч дэмий балай юм хийхээс сийхгүй толгойнууд билээ. 

	Бимби сэлэм барьсан тэр салбадайнуудаас нүүр буруулж Иринагаас ийнхүү асуув

	— Өнөө орой юу хийе гэж бодож байна?

	— Юу ч хийхээ мэдэхгүй л байна. Гадуур гарвал зүгээр сэн. 

	Бимби бүсгүй рүү тун сүртэй хяламхийв. Хүүхнүүдийн аргыг олох талаар туршлага ихтэй боловч хэтэрхий нэг янзаар ханддаг мань хүн Иринаг эрхэндээ орох нь гэж шууд бодоод ихэмсэг гэгчээр,

	— Хоёулаа «Болгарт» орох уу гэснээ эгдүүтэй инээмсэглэж, — Нэрээ гутаачихна гэж айж байвал ч юу хийх вэ гэв. 

	Ирина «Болгар» ресторанд орж үзэх сэн гэж их боддог боловч хамт орох хүн олддоггүй байсан учир Бимбийн хэлсэнд баярлав. Нэг орой гэрийн эзэдтэй киноноос тараад явж байхдаа тэр зоогийн газрын үүдэнд нимбэг шиг шар гэрэлтэй урт хар машин ирж зогсоод, дотроос эр, эм хос залуу гарч байсныг харжээ. Битүү каракуль дээлтэй, цайвар царай, зэвгэр шар үстэй хүүхний сувд зүүлт чимэг бүдэг гэрэл цацруулан гялалзана. Тэр хоёр өнөө орой бас ирж магадгүй юм шүү. Марияг ойроос харах юм сан гэж бодохоос Ирина шаналан уйтгарлах, шохоорхон сонирхох хосолно. 

	 

	 

	Ирина Бимби хоёр «Крум хаан» Холбооны хамгийн болдоггүй хэдэн залуу орой дахиж архидахаар шалавхан согтоогоо гаргах гэж сүйд майд болж байсан «Хышүүд27» гэдэг хөнгөн зуушны газар орж хам хум хооллов. Тэнхим болгоноос нийлсэн зэрлэг уур омог нь багтаж ядсан эдгээр булай амьтад архины халуунд эх оронч зан нь ид хөдөлчихжээ. Архичид энэ оройг яаж өнгөрүүлэх тухайгаа байдгаараа маргалдана. Хамгийн зоригтой зарим нь югославын элчний цонх хагалахын хүслэн болох агаад арай номой хэсэг нь еврейчүүдийг түйвээж сүм рүү нь дайрч барлана гэнэ. Гэтэл элчний газар, сүм хоёрын аль алиныг цагдаа нар чандлан хамгаалж байгаа болохоор хамаг хэрэг хамгаалах эзэнгүй хэдэн цонхоор дуусаж таарах байв.

	Иринаг гэртээ ирэхэд Динко аль хэдийнээ ирээд эзэдтэй кофе ууж суулаа. Динко цэргийн сургуульд хоёр жилийн нүүр үзэж, тэртээ тэргүй чийрэг залуу бие нь улам ч бялдар суужээ. Хажуугийн улсын толгой мөрөөр нь татахаар өндөр гоолиг бие цогцсыг нь харахад чадал, овсгоотой боксчин гэмээр. Тачир үлдээсэн үстэй нүүрний нь тэг байдал ром маягийн агаад Чакырынх шиг цайвар ногоон нүдтэй, мундаг хуруу гарыг нь харахад шарын хүзүү хуга мушгим санагдана. Цэрэг хувцас тун аятайхан зохижээ. Динко үнэхээр сайхан эр болсон хэдий боловч Иринагийн дургүйг хүргэхээр ямар нэг зүйл арилаагүй үлджээ. Хүзүүний нь арьс хүрэнтэн борлоно. Хурц сэргэлэн харц, дамбагар болж байгаад тас жимийсэн уруулыг нь харахад юунаас ч шантарч буцахгүй байдал илт. Энэ нь Иринад хээгүй, хар борын шинж мэт санагдана. Хориотой ном гэрт авчирлаа гэж Чакыр гурван удаа үхтэл нь нүдсэн боловч Динко хориотой номоо хамар дор нь уншсаар байгаад ууртай балмад ахыгаа гурван удаа дийлж билээ. Чакыр сүүлдээ цөхөрч гүйцээд ач хүүгээ дураар нь орхисон ажээ. Динкогийн зөрүүд зан нь бас өөр нэг зүйлээр мэдэгдсэн билээ. Юу гэвэл тэрээр гимназид байхаасаа эхлээд Иринад сэтгэлтэй болж одоо болтол салж өгөөгүй яваа юм. Ирина энэ тухай дурсан бодоод үеэл ахдаа улам ч дургүй нь хүрэв. 

	Гэлээ ч гэсэн мөрөн дээр нь алгадаж

	— Яасан том эр бол оо вэ?.. гэв. 

	— Тэр хоёр гэрийн эзэдтэй хэсэг суугаад гадагш гарч кино үзэхээр болов. 

	Гудамж, явган хүний зам цасанд дарагджээ. Ирина Динкотой хамт явж байхыг минь танил оюутнууд харчих вий гэж шал хэрэггүй юм бодов. Гудамжаар яваа гоё ганган хүүхнүүд Динко руу хулгай нүдээр харж үл мэдэг инээмсэглэн, ичингүйрэн духайх тул Иринагийн саяны бодол түдэлгүй дарагдлаа. Харахад тийм ч муугүй эр байж болох юм шүү гэж боджээ. 

	Ирина тэгээд шинель дээрх тэмдэг рүү зааж, 

	— Энэ чинь юун тэмдэг вэ? гэж асуув. 

	Динко цайлган царайлан, 

	— Шагнал, Би сургуулиа гуравдугаар зэрэгтэй төгсгөсөн гэв. 

	— Сайн байна!.. Төгссөн хэрэг үү. Одоо тэгээд юу хийе гэж бодож байна даа?

	— Цэргийн дунд сургуульд ор гэхэд нь ороогүй. 

	Динко Ирина руу тохуурхсан янзтай харав. Ирина хөмсөг атируулан, 

	— Тийм ч биз гэж бодсон юм. Чи ер хэзээний зөрүүд шүү дээ гэв. 

	Динко гэнэт төв царайлан, хүйтнээр, 

	— Би бол ухарч няцаж болохгүй зарчимтай хүн. Би хэзээ ч баячуулын тусын тулд зүтгэхгүй гэв. 

	Яриа ийнхүү эгзэгтэй тал руу эргэж, сав хийвэл маргалдаж мэдэх болсон учир хэн хэн нь дуугүй хэсэг явлаа. Хар багаасаа таарч тохирдоггүй байсан хоёр одоо бүүр өөр өөр үзэл санаатай болжээ. Динког ялимгүй боловч өрөвдөх сэтгэл Иринад төрөв. Динко Иринад өөрт нь этгээд харш үзэл санаа нэвт шингээжээ. Гэлээ ч гэсэн түүнийг эрт орой хэзээ нэгэн цагт хүзүүг нь булгалах тариачны бүдүүлэг зөрүүд зан нь ийм болгосон мэт санагдана. Хашир догь, ухаан самбаатайдаа л одоо болтол цагдаа нартай муудалцаагүй яваа ажээ. Хүний зэрэгт хүргэх цорын ганц зам нь цэргийн сургууль байсан боловч тэр энэ замаар орсонгүй. 

	Ирина зэвүү нь хүрч, 

	— Тийм л байсан юм бол анхнаасаа чи юунд цэргийн сургуульд орсон хүн бэ? гэв. 

	— Цэргийн мэдлэг боловсрол олгодог болохоор нь л орсон юм. Том хөрөнгөтнүүд удахгүй ажилчид, ядуу тариачидтай зэвсэгт тулалдаанд орно. Тийм учраас би ч гэсэн биеэ бэлтгэх хэрэгтэй. 

	— Танайхны номд тэгж бичсэн байна уу?

	— Тийм ээ, тэгж бичсэн бий. 

	Ирина тэгэхэд нь аанай зэвүүнээр, 

	— Чи тэгээд цэргийн дунд сургуульд орж улам сайн бэлтгэх чинь яасан юм бэ? гэв. 

	— Одоогийнхоос минь илүү мэдлэг надад хэрэггүй. Цэргийн дунд сургуулиас чинь эзэн хааны зарц нар л гардаг юм. 

	— Чи арай эзэн хааныг өөрсөд шигээ тэнэг мангуу амьтан гэж боддог юм биш биз дээ?

	— Тэнэг мангуугаар барахгүй мулгуу хэрцгий тийм болоод ч армийн нь дотор элдэв хуйвалдаан болж, хаан ширээг нь аль хэдийнээ ганхуулж байгаа хэрэг. 

	Тэр хоёр цааш хэсэг маргалдав. Ирина ууртаа болж царай нь улайжээ. Эзэн хаанд элэгтэйг минь мэддэг байж уурыг минь хүргэхгүйг бодож арай жаахан аятайхан ярьж болдог байгаа даа гэж бодно. Харин Динког ингэж зэмлэхдээ дайнд явж амь үрэгдсэн эцгийн нь яс Албанийн ой шугуйн аль нэгтэйд өгөрч хэвтээ гэдгийг даанч санасангүй.

	Ирина тэгээд энэ хүнтэй юу гэж маргах билээ дээ гэж бодоод, 

	— Чи тэгээд юу хийе гэж бодож байна даа? гэв. 

	— Средорект очиж багшилна. 

	— Тэгээд л хөөрхий чинь баахан бэсрэг коммунист төрүүлэх юм биз дээ?

	Динко инээвхийлэн, 

	— Тэгнэ, бэсрэг боловч чавганы яс шиг час хийсэн коммунистууд төрүүлнэ дээ... хожим хойно ёстой том коммунистууд болно гэв. 

	Киноны билет дууссан байв. Ирина Динко хоёр эргэж явган хүний зам дээр хэсэг зогслоо. Цас орсоор агаад сэвсгэр зузаан хивс шиг болж, аль хэдийнээ чарга давхилдаж байлаа.

	Ингээд Ирина, 

	— Одоо яах вэ гэж асуув. 

	Тэгэхэд нь Динко, 

	— Цэцэрлэг рүү очиж болох юм. Энэ цасыг хараач! Ийм өдөр түлээнд явж байхад мөн ч сайхан шүү гэв. 

	— Средорект багш болоод, түлээнд явж байх цаг бишгүйдээ олдоно доо. 

	Динко түүний ёжилсон байдлыг анзаараагүй дүр үзүүлэн,

	— Тийм ээ. Ийм цастайд туулайн мөр хөөх ёстой урамтай даа гэв. 

	— Энэ чинь л ёстой чамд таарах ажил!.. 

	— Тэгвэл цэцэрлэг рүү очих уу?

	Динкогоос төвөгшөөсөн Ирина, 

	— Би явмааргүй байна гэв. 

	Эргэн тойронд нь хүн амьтан бужигнаж, машины бүрээ хангинаж, амьдрал ид буцалж байлаа. Динко хэсэг зуур тээнэгэлзэж байснаа гэнэт гарыг нь шүүрэн атгаж, аяархан бөгөөд эв хавгүйгээр, 

	— Ирина!.. Би чамтай дахин нэг, хамгийн сүүлчийн удаа ярилцах гэсэн юм гэв. 

	Цасан хөшигний цаанаас Динкогийн ногоовтор нүд гунигтай ширтэх бөгөөд царай зүс нь сүрлэг, сайхан харагдах боловч Ирина огт ажигласангүй.

	— Юун тухай ярьдаг бил ээ?

	— Би чамд хайртай.. Цаг үргэлж бодож явдаг шүү. Ирина уурласан мигуй шиг хамаг бие нь арзасхийж, гараа угз татав. Балай бодлоосоо бас л салаагүй байх нь ээ! гэж бодов. Тамхины толгод дээр тамтгаа цайтал ажил хийж өссөн тариачин ядуу залуугийн гунигт хайр сэтгэлээ гурвын гурвантаа цухуйлгаж яаж зүрхэлнэ вэ? Ирина эхний удаад өрөвдөөд дараа нь харамсаад өнгөрсөн бол энэ удаа Динко түүнд тэсэж байхын аргагүй санагдав. Эсэргүү үзэл санаа нэвт шингээсэн эцгийн минь ачаар хүн болсон энэ муу зарц яасан дээгүүр юм бодно вэ? Очиж очиж би тэгээд үүний эхнэр болох хэрэг үү? Хөдөөгийн хэл яриа, энэ наранд түлэгдэж борлон, үрчлээ суусан хүзүү, лантгар улаан гарыг нь хараач та минь. Эцсийн бүлэгт холын төрлөөс цаашгүй улс шүү дээ... Иринад Динкогийн санаа бодол байж болмооргүй, өөдгүй зэвүүн, гунигтай санагдаж дургүй нь хүрээд, 

	— Зайл, хэмээн галзуу юм шиг чарлав. 

	Динко ямар нэг зүйл хэлэх гэсэн боловч Ирина дахиад л

	— Зайл... Шалавхан зайл гэв.

	Олны дундуур холдож яваа өндөр нуруутай, өргөн цээжтэй Динкогийн урт шинель, сэлмийг сая харсан Ирина гэнэт уйтгарлав. Бага балчир ахуйн нь нэг зүйл Динкотай хамт яваад өгөх шиг санагдана. 

	 

	 

	«Болгар» рестораны нэг танхимд цугларч уйтгартай найрлаж буй профессор, туслагч багш нар дарс бага багаар, их төлөв рашаан балгаж, ирээгүй байгаа хүмүүсийг сэм сэм муулах нь муулан, шинжлэх ухааны ололт амжилтаараа онгирох нэг нь онгирно. Шар айргийн өрөөнд чихэлдсэн «Крум хаан» холбооны оюутнууд шилэн аягаар ширээ нүдэж, дарс залгилна. Зочдын өрөөнд суух дуртай бөгөөд Кардам, Тевел хоёр хааны нэрт холбоонд багтдаг хэсэг оюутан архи уухын зэрэгцээгээр амраг янагийн явдал, бүжиг жааз хөгжим хослуулна. Коммунист оюутнууд нэг адил наргих боловч тэд харин ухуулга хийх, тэмцлээ үргэлжлүүлэхээ мартсангүй. Энд тэнд жижиг өрөөнд «Интернационал» дуулж сэтгэл хөгжсөн илтгэгч Зөвлөлт Холбоот Улсын төлөө хундага өргөнө. Газар тариалангийн тэнхимийн алиа хэдэн оюутан нэг нөхөртөө цахилгаанаар дуугардаг хонхтой хүчтэй зай өгч, төрийн далбааны гурван өнгөтэй туузаар бүслүүрдсэн ган хувин толгойд нь углав. Чийрэг хэдэн тариачид залуугаар хамгаалуулсан «ган хувин» ёсорхог нахилзан мэхэлзэж, холбоо холбооныхон найрлан наргиж буй зоогийн газрын өрөө танхим тойров. Гурван өнгийн тууз бүслүүртэй хөндий хоосон хонгинож янгинасан дуутай ган хувингаар «Ах дүүсийн холбооныхныг» төлөөлүүлснийг тоотой хэдэн хүн тааж мэджээ. Ган хувинг хамгаалж яваа хэдэн залуу ойртох гэж санаархсан хүн болгоныг бороохойгоор ёворч хавьтуулахгүй байгаа учир учрыг мэдсэн тэр хэдэн хүн ч босон харайж зүрхэлсэнгүй. 

	Баярын энэ наргиан шуугианыг «Болгар» ресторан руу очихын бэлтгэл хийхээр эрх чөлөө олгогч эзэн хааны талбай дахь бяцхан зуушны газар цугларсан хэдэн хүн дуулалгүй өнгөрлөө. Тэдний дотор зузаан плать өмссөн Ирина, сайхан зохисон цагаан саарал костюмтай Бимби хоёр байв. 

	Иринаг гайхсан янзтайгаар. 

	— Цаг яагаа ч үгүй өвлөөрөө байхад юунд зуны костюм өмсөө вэ? гэж асуухад, Бимби, 

	— Энэ чинь одоо моод болоод байгаа юм гэнэ.

	Бимби дээдсийн ёс жам мэддэггүй байх нь аргагүй гэсэн янзтай, удахгүй ресторанд ороод харахад чинь ганган харчуул цөм зуны костюмтай байх вий гэж тайлбарлав. Нэгэнт хувцасны тухай яриа үүссэн болохоор Ирина миний плать зүгээр үү? гэж Бимбийн саналыг асуувал цаадах нь голох янзтай, 

	— Моодноос жаахан гарсан эд байна. Гэхдээ чи өөрөө ийм хөөрхөн хүүхэн хойно бага хэрэг гэв. 

	Ирина тэгэхэд нь гомдонгуйгаар

	— Уучлаарай бараг шинээрээ плать шүү, өнгөрсөн намар хийсэн юм гэв. 

	Бимби царайгаа төв болгож, инээмсэглээд, 

	— Сайн сайхан улсын хувьд моод гэдэг чинь сар болоод л солигддог юм. Тэр ч байтугай нэг плать хоёр удаа өмсдөггүй хүүхнүүд Софияд олон бий гэв.

	— Тэд чинь ёстой солиорсон амьтад байна даа.

	— Яалаа гэж дээ. Хээнцэр ганган, баян чинээлэг болоод л тэр байхгүй юу.

	— Тэгвэл хөөрхий муу эр нөхрүүд нь гэж ёстой нэг зовж гүйцсэн байдаг байх даа. 

	— Ердөө ч тийм биш, тэд чинь ёстой атаархмаар улс. Зэгсэн их мөнгө олдог гээч.

	Иринагийн зэвүү бага зэрэг хүрч, 

	— Яаж мөнгө олдог улс вэ? гэвэл, 

	— Янз янзаар гээд, Бимби атаархсан янзтай санаа алдаж, — Өндөг гахайн давсалсан мах. даршилсан жимс, тамхи худалдаад л тэр гэв

	Ирина хөмсөг зангидав. Тариачид, халуун наранд хар хөлсөө цувруулан ажиллаж харагддаг элсэрхэг улаан толгод санаанд нь өөрийн эрхгүй орлоо.

	— Чи юунд уурлаа вэ? хэмээн Бимбийг асуухад, 

	— Уурласан хүн алга гэв

	Тэгэхэд нь Бимби, 

	— Платьны талаар миний хэлсэнд юм битгий санаарай гэж тайтгаруулав.

	— Юм санасан хүн огт алга. 

	Бимби хоол зөөгчийг дуудаж мөнгөө төлөв. 

	Тэр хоёрыг хөнгөн зуушны газраас гарч «Болгар» луу очихоор явахад цас орсоор л байлаа. Бимби хөлсний сул машин давхиж явааг хараад далласан боловч сохор зоосгүй согтуу оюутнууд л биз гэж бодсон жолооч зогссонгүй. Өнөө орой оюутнуудад нүүр өгөх гэж нэг ч хүн бодсонгүй.

	Ирина шүхрээ дэлгэх зуур

	— Одоо тэгээд өөр юу моод болоод байна даа? хэмээн асуусанд, Бимби, 

	— Өөр үү?.. гээд гоё хар пальтоныхоо зах босгон, — Өөр чинь, жишээлбэл дээдсийн авгай хүүхнүүд ялихгүй юмнаас ухаан алдаж унах нь моод болоод байх шив дээ. 

	— Яагаад тэр вэ?

	— Ёстой бүү мэд. Ямар ч гэм зэмгүй улс болох л гэж тэр биз дээ. 

	— Тэр тийм байж, өөр?

	— Ахимаг авгайчуул ресторанд залуу харчуултай сууж байх бас моод болоод байгаа юм.

	— Энэ ч яах вэ дээ?.. Үр хүүхэд, ач гуч нартайгаа ороод сууж байх алийг тэр гэх вэ. 

	— Чухам тийм болоод л тэр байхгүй юу. Хэрэг тохиолдоход тэр залуугаа хүү минь ч гэдэг юм уу, дүү минь ч гэдэг юм уу аргалчхаж болох талтай байх шүү дээ. 

	«Болгар» рестораны гадаа үүдэнд хэсэг оюутан цугларчихсан, бид согтуу улс биш, оруулаач хэмээн хаалгачаас учирлан гуйна. Хал үзэж хашир суусан хаалгач хавьтуулах шинжгүй ажээ. Бимби оюутнуудыг учир зүггүй түлхэн зайлуулж ямар нэг үнэмлэх шиг юм хаалгачид харуулан ороход, Ирина ч араас нь орлоо. 

	Өлгүүрийн өмнө очиж хувцсаа тайлах зуураа, Ирина,

	— Саяных чинь юун үнэмлэх вэ? гэж асуухад, Бимби хэнэггүйгээр, 

	— Сэтгүүлчийнх гэв. 

	Ресторанд ороод ирэхэд дулаахан, тохилог сайхан оргив. Хөнгөн зуушны өрөөний дээд танхимд профессорууд зоог барьж, гүнгэр гангар ярилцах дуулдаж, бүжгийн танхимын шатны зүгээс жааз хөгжим сонсогдоно.

	Бимби бүжгийн танхимын яг хажуугийн, урьдчилан захиалсан гоё сайхан засалтай ширээ рүү Иринаг дагуулав. Ирина нүд гялбам хурц гэрэл, үзэж хараагүй юм болгоноос зовсхийн явав. Ширээнд сууж буй хүмүүс цөмөөрөө өөр лүү нь ширтээд байх шиг санагдана. Бимби хэдэн хүний заримтай тун найрсаг заримтай нь хайнгууд, хам хум мэндлэв. Түүний тун их найрсаг мэндэлсэн бүжиг хийж яваа хоёр хүний эмэгтэй нь боровтор царайтай, гоё хүүхэн эрэгтэй нь бяцхан сөрвөгөр сахалтай полдгор эр байв. Бимби тэр хүн хоёр франц хэлээр товчхон мэндлэв.

	Ирина ширээний хажууд ирж суусан хойноо л сая нэг өөрийн ухаан оров. Зоогийн газрын сурч дасаагүй гял цал байдал, эхлээд нүд салгалгүй ширтэж байснаа гэнэт нүүр буруулсан авгай хүүхнүүдийн хүйтэн харцанд Ирина ичиж эвгүйрхэнэ. Намуухан танго бүжиглэж буй хүмүүс ганхан найгах агаад толгой дээгүүр нь тамхины цэнхэр утаа хөшиглөн суунаглана. Зэргэлдээх ширээний хажууд нүдний саравчтай үс нь цайвар шар нэгэн залуу уйдсан янзтай Вермут шимж сууна. Хүүхэн нь бүжиглэж яваа бололтой Бимби тэр хүнтэй нэг их дотногүй мэндлэв. 

	Германы элчний гуравдугаар нарийн бичгийн дарга Хайльборт гэдэг хүн. Мань эр удахгүй дуудагдах байх гээд, Иринаг,

	— Яагаад тэр вэ? гэхэд Бимби:

	— Герман улс дипломатуудаа сольж байгаа юм гэв. 

	Бор царайтай хүүхэн сахалтай эр хоёр Ирина Бимби хоёрын сууж буй ширээний тушаагуур дахин явж ирэв.

	— Чи чинь герман хэл, франц хэл хоёрын алинаар нь ч чөлөөтэй ярьдаг хүн шив дээ? гэж Иринагийн асуухад, Бимби хайнгадуухан, 

	— Тийм ээ, гэв. 

	Ингээд олны дунд танил хүнээ байна уу, үгүй гэж эрж байгаа янзтай эргэн тойрноо ажиглана. 

	— Чи хаана хэл сурсан юм бэ?

	— Парис, Берлинд байхдаа. 

	— Чи тэнд юу хийж байсан юм бэ?

	— Сургуульд сурч цэнгэн жаргаж яваад ирсэн юм.

	— Хүн эмнэлгийн сургуульд уу?

	— Үгүй, инженер-механикийнхад. 

	— Тэгээд төгссөн үү?

	— Дургүй хүрээд хаяад ирсэн. 

	— Хүн эмнэлэгт сонирхолтой юу?

	— Өчүүхэн ч сонирхдоггүй. Өвгөн маань харин заавал нэг сургууль төгсгө гэж шахаад суулгахгүй юм байна шүү дээ. 

	Бимби эцгийгээ шоолж буй бололтой инээнэ.

	Тэгэхэд нь Ирина, 

	— Чи ер нь амьдралыг тун амарханд боддог хүн юм аа даа гэв. 

	— Нэг их хэцүү бэрх юм шиг бодож явахын хэрэг юу байна?

	Бимби дахиад л инээж, хоолны цэс авч Иринад өгөв. Ирина аль хямдыг нь харж, хигмэл мах захих гэтэл Бимби доогтой исгэрч, хоолны цэс аваад одоо ийм ийм юм дараа нь тийм тийм юм авчир гэж хоол зөөгчид тодорхой тайлбарлан хоёр хүний үдшийн хоолонд тэргүүн гэдэг хүйтэн зууш, туулайн бөөр хачиртай цацагт хяруул, жимс дарс захиалав. Хоол зөөгч уг захиалгыг нь бичиж авч байх зуур Ирина ганц үдшийн хоолонд гарч байгаа энэ мөнгөөр Чингис бол бүтэн сар гэдсээ тэжээж, ресторанд шөнө дунд хүртэл таваг угаахгүй сууж чадах шүү дээ гэж бодов. 

	Энэ үеэр танго бүжиг төгсөж, бор царайт бүсгүй бүжиглэж байсан эрийнхээ хамтаар Хайльборны сууж буй ширээ рүү зүглэв. Бимби, Ирина хоёрын сууж байгаа ширээний дэргэдүүр өнгөрөх үедээ хархүү бүсгүй рүүгээ хазайж, нам дуугаар;

	— Зара чи Кршиванекд намайг уулзах хэрэгтэй юм сан гэж байна гээрэй гэв. 

	Зара тэгэхэд нь нам дуугаар, 

	— Заа гэлээ. 

	Бүсгүйн сайхан хоёр хөмсөг татавхийж, учиртай бодлогоширсон янзтай тэнийсэн боловч дорхноо хуучин байдалдаа орж нүүр царайны нь ялдам, хааш яаш байдал огт өөрчлөгдсөнгүй. Зара өөдөөс нь уйтгартай, тоомжиргүй харж буй Хайльборны дэргэд ирж суухад, бяцхан сахалтай эр үл мэдэг мэхийгээд тэдний ширээнээс зайлав. 

	Ирина ямаршуу аж байдалтай хүн болохыг нь таах гэж хичээн Бимби рүү бодлогошрон ширтэж суув. Бимби тийм ч залуу биш юм шиг санагдана. Инээхэд нь хоёр нүдний нь буланд өдий төдий нарийхан үрчлээ салаатна. Гэхдээ биеийн тамир уйгагүй оролддог хүн тулдаа нүүр царай нь тун нялхаараа ажээ. 

	— Аав чинь ер нь чамд их мөнгө өгдөг хүн байх аа? хэмээн Ирина асуув. 

	— Өгөхгүй бол нь өөрөө олохгүй юу.

	— Яаж?

	— Худалдааны гэрээ байгуулж, шан авдаг юм гэж Бимби тайлбарлав. 

	— Энэ чинь амаргүй хэрэг биз дээ?

	— Амаргүй нь амаргүй!.. хэмээн Бимби зөвшөөрөөд, — Хэл сайн мэддэг, танил тал олонтой байх хэрэгтэй. Гадаадын хүмүүс болон тэдэнтэй худалдаа хийдэг болгар хүмүүстэй л ажиллана даа. Хийдэг ажил гэвэл жишээ нь гадаадынхныг тэр хүнийхийг биш, энэ хүний тамхийг худалдаж ав гэж ятгах хэрэг гэж ярив. 

	Ирина «тамхи» гэдэг үг дуулаад, давхийн цочиж, 

	— Чи тэгээд тамхины талаар юм мэддэг юм уу? гэж асуув. 

	— Юу ч мэдэхгүй, 

	— Тэгээд чи бусдыг яаж ятгадаг юм бэ?

	— Танил тал гэж юм байх шүү дээ. 

	Иринагийн санаанд гэнэт Дитрих авхайн ус гүйлгэнэсэн хоёр нүд, бүсгүй хүний хамаг нандин чанараа алдаад, цанаар их зугаалдаг учраас туранхай нарийн болсон бие үзэгдэх шиг болов. 

	— Чи танил тал олонтой байх аа? гэвэл, Бимби төлөв нь аргагүй, 

	— Бий нь бий гэж зөвшөөрөв. 

	Хоол зөөгч дарс, хүйтэн зууш авчирсан учир тэр хоёр идэж ууж эхлэв. 

	Ирина тулгасан хундагаа дунд оруулаад, 

	— Тэгвэл чамд хүн эмнэлэг ямар хэрэгтэй юм бэ? Худалдааны контор байгуулаад сууж байхгүй яасан юм бэ? гэж асуув. 

	— Сургуулиас гарвал цэрэгт очно. Тэгээд бас өвгөн маань ямар ч гэсэн диплом олж ир, тэгэхгүй бол чинь хөрөнгө хогшлоо өгөхгүй гэж айлгаад болдоггүй.

	— Танай аав ямар хүн бэ?

	— Жаахан сэхүүн зантайгаас биш их сайн хүн. Шүүгч хийж явсан юм. 

	Ирина бага зэрэг халамцаж эхлэв. Бимби тоглоом хийгээд байх шиг, ярьж байгаа тэр болгонд нь үнэмших аргагүй санагдлаа. Түүний өвдөг ширээн доогуур өөрийнхөд нь хүрэхэд Иринагийн царай улайсан боловч хөлөө татаж авалгүй. 

	— Чи ер нь амьдралаа аятайхан зохиосон хүн юм гэв.

	— Хэн ч гэсэн аятайхан зохиож дөнгөх шүү дээ?

	— Хүн болгон уу даа?

	— Тийм ээ, чи ч гэсэн дээ. 

	— Би бол богино жолоотой бүсгүй хүн!.. 

	— Ямар хамаатай юм бэ?.. Энэ бүсгүйг хараач? гээд Бимби гараа үл мэдэг хөдөлгөн хажуугийн ширээ рүү зангаж, — Уржигдархан нүд ирмэхийн зуур баяжиж орхисон хүүхэн дээ гэв. 

	Ирина инээд алдав. Архинд толгой нь бага зэрэг эргэх боловч Бимбийг одоо үнэн голоос ярьж байна гэж мэдсэн Ирина, 

	— Яаж тэр вэ? хэмээн сонирхов.

	— Яах юу байх вэ, францын худалдааны газрынхныг ятгаж байгаад хоёр хүний нэгнээс нь болиулж, нөгөөгөөс нь гурван мянган килограмм тамхи авхуулж орхиод л тэр гэв. 

	Ирина зэгсэн халамцаж байгаагаа мэдсэн боловч тэр даруй гэнэт хэзээ язааны гунигт бодол санаанд нь орсон учир согтоо нь бага зэрэг гарав. Ингээд эцгийнхээ тамхины тариалан дээр хэчнээн их хөлс хүч урсдагийг бодлоо. Тамхийг эхлээд тарьж ургуулна, тэгээд арчлах, хурааж авах... гогцоолох хатаах хэрэгтэй байдаг. Улаан элсэн толгод дээр тамхи ургуулах гэж өдий төдий тариачид халуун, хүйтэнд үйлээ үзэж, хурааж авсан хойно нь боловсруулах янзлах гэж өдий төдий ажилчид агуулахад хахаж цацаж байдаг. Гэтэл асар их хүч хөдөлмөр зарцуулагдсан орлогын нэг хэсэг аль нэгэн бүсгүйн гарт зүгээр шахам урсаад орчихно гэдэг чинь юу гэсэн үг вэ? Ийм шан авахын тулд юу хийдэг, яадгийн учрыг гэнэт ойлгосон Ирина инээд алдав. Бимби түрүүчийн хэвээр төлөв царайлна. 

	Ирина тэгээд, 

	— Тэгж ятгаж чаддаг байхын тулд ямар юм хэрэгтэй байдаг хэрэг вэ? гэж сонирхов. 

	— Аятайхан царай, хувцас хунар, сайхан ааш зантайгаас гадна, юмны ая олж чаддаг байх хэрэгтэй. 

	— Ердөө л үү дээ?

	Бимби хөмсөг атируулан,

	— Битгий тэнэглээд бай. Энэ бүсгүй чинь том хүний хүүхэд шүү гэв. 

	— Хэн биш гэсэн юм бэ?

	— Тэгвэл юу нь тийм инээдтэй байгаа юм бэ?

	— Тэр ятгаж чаддаг авьяас нь. 

	— Тэгвэл түүний нь төлөө нэг хундага ууя!

	— Тэгье.

	Ирина ганц амьсгаагаараа хундагаа бараг хоослов. Тун хатуу дарс байсан боловч Ирина согтсонгүй, биеэ барьж чадав. Тэнэг юм ярьж буй Бимбиг яах вэ дээ хөөрхий гэж өрөвдөж байгаагаа Ирина мэдэж байв. Гэхдээ л амьдрал гэдэг ер нь аятайхан зүйл санагдана. Энэ нэг орой ийм сайхан өнгөрч байна... Ойрхон нэг ширээний хархүү хачин учиртай ширтээд, сээтэн хаях гэж ядна. Жааз хөгжмийн эгшиг нэг л инээдэмтэй, учир утгагүй, тэгэхдээ бие сэтгэл гижигдэнэ. Дотор нь гэрэл асаасан лут том хэнгэргийн бүрээс шир дээр найрал хөгжмийн чамин нэр ус бичээстэй агаад хөгжимчин хүн хөлөөрөө хөдөлгөж буй дохиур түргэн фокстрот бүжгийн айзам балбана. Ёочин хөгжим хангинана. Олон саксафон хөл дээрээ дөнгөн данган тогтож буй, согтуу улс ам амандаа орилолдож байгаа юм шиг, хөгжмийн удирдаачийн хийл янхан эм маяглаж хиг хиг инээж байгаа юм шиг, төгөлдөр хуурын даралтуудын дуу хангир жингэр унаж байгаа зоос шиг санагдана. Тэгээд бүүр энэ хөгжим сэлт ямар ч утга учиргүй орилж чарлаж тэгэхдээ хүний уураг тархины доод, хамгийн харанхуй бүрэнхий хэсэгт хачин их нөлөөлж байх шиг санагдав. Түдэлгүй хөгжим гэнэт зогсож, оронд нь аргентин тангоны хар хорондоо тэсэж ядсан хачин аялгуу хадав. Нэг үе гашуудалт тангараг өргөсөн, тэгснээ гуниглан гиншсэн энэхүү аянаа хэн нэг хүний хайр сэтгэлийн халаглал хангинан цуурайтна. Завхарч замаа алдсан боловч амьд хүний гуниг гансрал бүүр түүрхэн сонсогдоно. 

	Ирина Бимби хоёр жимс идэж гүйцэв.

	— Чилээгээ гаргах юм биш үү гэхэд нь, Ирина

	— Архи толгойд гарчихлаа гэв. 

	— Тэр тусмаа сайн бүжиглэх шүү дээ. 

	Бимби бэлхүүсээр нь тас тэвэрч хамаг биеийг нь өөртөө наалдуулав. Ирина биеэ холдуулах гэж бодсон боловч чадал нэгэнт алдарсан учир өөрийн эрхгүй мөрөнд нь наалдав. Нэг үе улаан, нэг үе улбар шар, тэгснээ нил өнгийн хурц гэрэл ээлжлэн асан унтрах агаад бүжиглэгчид танго бүжгийн намуухан айзмаар хий амьтад шиг сүүдгэнэнэ. Пагдайсан муухай авгай нар горзгор харчуулаас дүүжлэлдэж, харьсан харцтай ахимаг хүмүүс залуухан охид тэвэрч хүн болгоны нүүр царай мэнэрээд хачин муухай харагдана. Бимбийн хацар эхлээд толгойтой үсэнд нь тэгснээ духанд нь хүрэхэд зэвүү нь хүрсэн боловч толгойгоо гэдийлгэх ч чадал Иринад байсангүй. Нуруу руу нь хүйт оргих шиг болоход «Ар зооны мэдрэлийн доод төвүүд сэрэл орж байна» гэж бодоход инээд нь хүрэв. Урьд өмнө бол иймэрхүү сэрлээс аль болохоор биеэ хамгаалж явах хэрэгтэй юм шүү гэж боддог байж билээ. Одоо бол юундаа гэж хамгаалах ч юм бил ээ? Басамжлагдаж доромжлогдсон нэр нүүр, омог бардам зан, хөсөр хаягдсан хайр сэтгэл үү дээ? Гань бие ганцаар шаналан сууж байснаасаа энэ орой ангижирсангүй гэж үү? Борисын тухай бодол болж үйлээ үзэж сууснаас ингэж бие сэтгэлээ тэнийлгэж суух нь дээр биш гэж үү? Уураг тархинд нь үүрлэж, архины халуунд хүч орсон ямар нэг үл ойлгогдох түлхээс амьдралд умбан шумбаж, энэ оройг хамаагүй өнгөрөөмөөр бодол төрнө. Ирина тэгэхээс тэгэх гэж Бимбид улам наалдан иймэрхүү юм бодож явлаа. Гэвч энэ бол Борист гомдож, битүүхэн шаналан тарчилж явдагтаа болоод гэнэт хорсон эрслэн зориглосон хэрэг байв. Хэсэг зуурын уналт нь танго бүжиг дуусахтай хамт өнгөрнө. Бимбитэй дахиад хаашаа ч явахгүйгээ Ирина мэдэж байлаа. Омголон зантай төрсөн Ирина бол тохитой томоотой учир хайр сэтгэлгүйгээр хавьтсан харчуул болгонтой хэрхэвч цэнгэхээргүй бүсгүй билээ.

	— Ням гарагийн орой зочид ирнэ, чи очоорой гэхэд нь Ирина, 

	— Хаана? гэв

	— Манайд

	— Чи ганцаараа суудаг юм уу?

	— Тиймээ. Би тусдаа байртай.

	— Бодож байж болъё. 

	— Бодоод байх юу байсан юм бэ?

	Ирина толгой гэдийлгэн инээд алдав. Аймхай тэнэг гэж хэлэгдэхгүйн тулд шууд очихгүй гэж татгалзсангүй. Бимби харин үг дуугүй зөвшөөрч байна гэж бодоод улам ч чанга тэврэв. 

	— Ямар улс ирэх юм бэ?

	— Чиний таньдаг болсон Дитрих авхай, Кршиванек гэгч нэг аятайхан эр, өөр хэдэн хос ирнэ. 

	— Тэгээд чи бид хоёр бас нэг хос нь болох хэрэг үү?

	— Энэ бол чамаас л шалтгаалах хэрэг. 

	Ирина дахиад л хөхөрч, 

	— Дитрих авхайг яах хэрэг вэ? гэв. 

	Бимби уурлаж, 

	— Дэмий юм битгий ярь. Дитрих гэдэг чинь тийм ч тэнэг тийм хартай хүүхэн биш. Бид хоёр худалдаа наймааны хувьд л холбоотой хоёр гэв. 

	— Тийм юм бол яах вэ, бодъё л доо. 

	Жааз хөгжим зогсож, ердийн гэрэл асахад бүжиглэгчид суудал суудалдаа эргэж ирэв. 

	Бимби ширээндээ эргэж суугаад

	— Хэрэгтэй хэрэггүй юм бодоод байхаа больж үз. Ний нуугүй ярилцвал ярилцъя гэв. 

	— Харин тэгье л дээ.

	Бимби архи хундагалж, Ирина ний нуугүй ярилцахад хамт яваа хар хүүгээ дөнгөхөөр шийдэж архийг нь уув. 

	Бимби яриагаа үргэлжлүүлэн:

	— Би чамтай жинхэнэ ёсоор хоршиж ажиллах сан гэж бодож байна. Юуны өмнө чи минь үнэмших хэрэгтэй. Чи ямар удам, угсааны хүн бэ дээ гэв. 

	— Бэртэгчин

	— Ямар болохоороо тэр вэ?

	— Миний аав доорд түшмэл. 

	Бимбийн нойрмоглож анилдах шахсан, хоосон харцанд сэтгэл тааламжтай байгаа байдал тодров. Ирина амьдралдаа анх удаа баян тарган харчуулын ихэмсэг занд уур нь хүрсэнгүй, харин ч Бимбийг өрөвдөв.

	Бимби

	— За, тийм байж... Харин чамайг харахад огт үнэмшмээргүй байна. Гэхдээ энэ бол бага хэрэг. Хараад байхад чи бол тун сүрхий бүсгүй баймаар гэнэ.

	Ирина дахиад дарснаас хэд балгав. Бага ахуйгаасаа архинд дассан учир барагтай бол согтоно гэж айхгүй байлаа. Чакыр охиндоо үдийн хоол, үдшийн хоол аль алины дараа аяга дарс уулгадаг байжээ. Тэгээд бас эцгийн нь усан үзмийн архи энэ муу лац бөглөө болсон мискетийн дарснаас хавьгүй хатууг мэдлээ. 

	Ирина тайвнаар, 

	— Би тэгээд яадаг байх хэрэг вэ? хэмээн сонирхов.

	Бимби хуучин хэвдээ өөртөө итгэлтэй болж, 

	— Чам шиг бүсгүйд ерөөсөө иймээ тиймээ гээд байхаар юм байхгүй л дээ. Ердөө л надад итгэх хэрэгтэй... Чамайг би өөрөө яасан ч хавьтаж чадахааргүй сайн сайхан улстай танилцуулаад өгнө. Чиний зарим байдал өөрт чинь их тус болно гэнэ. 

	— Чи тэгж бодож байна уу?

	— Тийм. Чамайг би аль эртнээс аваад ажигласан юм. Чи бол бусад оюутных шиг амьдралд дургүй хүн. Тэгээд бас танай эцэг зэгсэн ч юмтай хүн биз?

	— Юмтайд л орох юм биз дээ. 

	— Охиндоо боловсрол олгох гэж шийдсэн явдалд нь танай эцгийг би хүндэтгэдэг юм. Тийм улс хөдөөгүүр мэр сэр байдаг л даа. Харин чи өөрийгөө тавхан жилийн дараа, хэн ямар хүн болохыг эргэцүүлж сайн боддог уу? Тосгоны эмч л болно шүү дээ!.. гэтэл энэ чинь чамд ерөөсөө хангалтгүйг чи өөрөө сайн мэдэж байгаа шүү дээ?

	— Тийм ээ, гэж Ирина илэн далангүй зөвшөөрөв. Тэгэхлээр чинь чамд одоо тийм байдлаас аварч чадахуйц сайн улстай хэлхээ холбоотой болох хэрэгтэй байна шүү дээ. 

	— Тийм хүмүүс яаж олох вэ?

	— Аятайхан царай зүс яриа хөөрөөгөөрөө олж болно. Ингэхлээр чи одоо дээгүүр зиндааны айл хунараар орж «аяга цай ууж», хөзрөөр покер, бриж тоглож сурах, зуныг Варнад юм уу, Чамкорид өнгөрүүлж өвөлд томоохон найр наадам болгонд орж байх хэрэгтэй болно. 

	— Тэгэхлээр чинь мөнгө хэрэгтэй болно биз дээ?

	— Мөнгө чи өөрөө олно!

	— Яаж, ятгах авьяасаараа юу?

	— Тийм ээ, харин чи юмыг заавал муу талаас нь ойлгох гээд байсны хэрэггүй шүү дээ. 

	— Одоо яая гэх вэ, би яг л ингэж ойлгож байна.

	Бимби тэгэхэд нь ингэж ярив. 

	— Чи одоохондоо туршлагагүйтэж байна. Эхлээд миний хэлэхийг цөмийг нь сонс!.. Өнөөдөр ямар нэг буурьтай гадаадын хүн ирэх юм гэж бодъё. Дитрих авхай ч юм уу, өөр улс түүнийг бид хоёртой уулзуулж орхино. Гэтэл бусад бардам зантай тэнэг амьтад тэр хүнийг өөрөө аяндаа сураглаад ирнэ гээд л хүлээгээд суухгүй юу. Бид харин нөгөө хүний нь зочид буудалд хий дэмий суулгаад байхгүй гэж байлаа. Хөөрхийг чинь дагуулж София хотоо үзүүлнэ, өөрсдийнхөө машинаараа Чамкори оруулна, аятайхан нөхөдтэй танилцуулна. Тэгж сатаарч байх хооронд нь сонирхож ирсэн бараа сэлтийг нь бэлэн зэлэн болгоод, өөдөөс нь барина. Бид л өөрсдөө нөхөрлөг, танил тал ихтэй, гадаад хэл сайн мэддэг байвал яриангүй зүй ёсны зүйл. Бид хорон санаа, ховдог санаагүйгээрээ бусдаас давуу байх ёстой. Энэ давуу талаа ч бид өөрсдөдөө ашигтайгаар ашиглах гэж байгаа хэрэг. 

	— «Бид» гэдэг чинь хэнийг хэлээд байгаа хэрэг вэ?

	— Яагаа вэ чи бид хоёр л байхгүй юу. 

	— Миний хэрэг чамд юу байна?

	Бимби их ажилсаг хүний янзтайгаар

	— Аан гэж бай!.. Би чинь байна шүү дээ, ямар нэг сүрхий гадаад хүн үдшийн хоолонд урихдаа ширээгээ аль байдгаар үзэмжтэй өнгө зүстэй байлгана гэж бодож байна. Тэгвэл чи ёстой л нэг сарнай цэцэг болж өгөх шүү дээ гэнэ.

	— Тэгээд би юу хийж байх хэрэг вэ?

	— Хөөрхөн шулганаад л суух хэрэг. Адилхан хоёр зүйлээс биднийхийг илүүд үзэх болоход нь энэ чинь хэргээ гүйцэтгээд өгнө. 

	— Тэгж шулганах багадаад тэр гадаад хүн чинь түүнээс илүү юм шаардаад унавал яана?

	— Тэгтэл холоо зай бий. Би тэгүүлэх ч үгүй гээд Бимби зэвүү нь хүрсэн янзтай ярвайна. 

	— За тэр ч яах вэ тийм байж. Гэтэл чамд заавал миний хэрэг юу байна. Манай ангид аятайхан охид бишгүйдээ бий шүү дээ. 

	— Яагаад гэвэл, чи бол хамгийн хөөрхөн, харваас яриангүй төлөв томоотой нь. Төлөв томоотой гэдэг чинь тун их хэрэгтэй. Сайхан ч байлаа гэсэн өөр хүүхэн бол нэг их гавихгүй. Гэтэл чи харин энэ бүгдийн нарийн учрыг мэдэж байгаа юм уу, үгүй юм уу, бүү мэд дээ. 

	Ирина тачигнатал хөхөрмөөр инээдээ тэвчиж ядан байсан боловч биеэ барилаа. Бимби цайлган сэтгэлтэй, уурлаж болмооргүй, бараг инээдэмтэй санагдана. Чи энэ бүгдийн нарийн учир холбогдлыг мэдэж байна уу, үгүй юу гэнэ шүү!.. Мэдэхээр барах уу даа. Ирина түүний саяны саналыг доор нь эргэцүүлэн зөвшөөрч байгаагаар төсөөлөн бодов. За одоо ингэхлээр сургуульдаа сурсан хэвээр харин хүсэж мөрөөдөөд биелэхийн аргагүй юм шиг санагддаг байсан тэр улсынхаа дотор орж, урхи тороо дэлгэн олз ашиг олдог хэрэг. Овсгоо самбаа хэдий чинээ ихтэй байвал энэ бүгдийг сэмхэн, нэр нүүрээ хөөдөлгүй хийгээд байж болно. Тэнэг мулгуу хүүхнүүд л тэгж элдэв муухай нэр ус дуулдаг л даа. Миний төлөв томоотойд эргэлзэх хүн нэг ч гарахгүй. Гэхдээ би гэдэг хүн энд бүжиглэж байгаа улс энэ ярилцаж суугаа залуу, хажуугийн ширээнд сууж байгаа энэ хоёр хүний нэгнийхийг нь болиулж, нэгний нь тамхийг худалдуулж их шан авсан бор царайт бүсгүй, цаашилбал Мариягийн ачаар «Никотиан» пүүст суга дэвшсэн Борис хүмүүстэй хутгалдах болжээ. Борис харин Бимби шиг тэнэг өчүүхэн хүн биш л дээ. Борис бол хүч чадалтайгаа мэддэг айхавтар сүрхий тэгэхдээ л яг Бимби шиг хүүхнүүдээр гар хөлөө хийж, ёс суртахууны хувьд ялгаагүй. Ер нь би ч гэсэн түүний жишээгээр орж харчуулыг аятайхан ашиглахад яадаг юм бэ... 

	Гэвч энэ бол гашуун, тэнэг бодлоос цаашгүй зүйл бөгөөд хэзээ ч ийм юм хийхгүй гэдгээ Ирина бас л ойлгов. Ичих нүүрээ барсан Бимби ингэж төрхөө алдсан томоогүй хүүхдийн зан гаргаагүй сэн бол төлөв томоотой Ирина ийм юм хийх бүү хэл, иймэрхүү эсэн бусын юм бодож инээж ханиах ч үгүй билээ. Ингээд Ирина маш төлөв царайлан

	— Би сайн бодъё л доо гэв. 

	Маяглаж тээнэгэлзэж байгаа дүр үзүүлэн нүдээ эргэлдүүлэхэд нь Бимби өөрийгөө их л аятайхан ятгаж дөнгөлөө гэж эндүүрчээ. Түүнтэй дайралдсан хүүхэн болгон л нэгэнт тэгье гэж дотроо шийдсэн хэр нь ийнхүү «бодъё» гэдэг л дээ. Ингээд дахин нэг лонх дарс ууя гэсэн боловч Ирина эрс татгалзав.

	Улс амьтан явцгааж, зоогийн газар хоосорч байлаа. Бүжиглэх танхимд хэдэн согтуу хүн байна. Хөгжмийн ая залхуутай болж, хоол зөөгчид тооцоогоо шалгана. Хэн хүнгүй эцэн ядарч уйтгарлаж эхлэв. Ирина явъя гэсэнд, Бимби, 

	— Хүлээж бай!.. Шөнийн гуанзанд оръё гэв. 

	— Ямар гуанз?

	Дээхэнд маань шөнөжин ажилладаг сайхан гуанз бий шүү дээ... Улс амьтан бараг нь тийшээ ороод байгаа. 

	Иринаг тийшээ орохгүй гэж тас зөрсөнд Бимби аяыг нь дагав. Тэрээр хэсэг зуур эргэлзээд, энэ орой ер нь хангалттай сайн үндэс суурь тавьж авлаа гэж шийджээ. Гэтэл хувцас хунараа өмсөөд гадагш гартал Иринагийн зүрх гэнэт булгилав. Замын хажуугийн бусад олон машин дунд улбар шар гэрэлтэй урт хар тэрэг зогсож байлаа. Дотор нь жолооч ганцаар сууж харагдав. Эзэд ресторанд байхгүй байсан болохоор шууд дээшээ гарсан бололтой. 

	Ирина амьдралдаа анх удаа хүн хуурахаар шийдэж,

	— Чи гуанзанд согтоо гаргах холимог байдаг гэл үү? гэсэнд Бимби, 

	— Тэгсэн. Прери-аустери гэж коньяк, өндөг, поваариас өгсүүлээд есөн шидийн юм хольж орхисон юм байдаг юм... Харин согтоо доор нь гаргана шүү гэв. 

	— Түүнийг чинь уух юм сан. 

	— Харин би чамайг оръё гэсэн шүү дээ!

	Бимби сугадаж аваад, буцаж оров. Хоёр дахь лонхтойг ганцаараа уусан Бимбид л прери-аустерн хэрэгтэй байлаа. Их Сургуулийн найрт орж дуу шуутай болсон өвгөн профессорууд бүжиглэх танхимд сүүлдэж үлдсэн хэдэн улс шатаар бууж явав. 

	Перс хивс, улаан хүрэн хамба хилэн болсон авсаархан танхимын туурга дагуулж ширээ зассан агаад ширээ ширээн дээр цайвар шаргал бүрхүүлтэй гэрэл асна. Тэр газар уртаашаа арваадхан хүн хонхор зөөлөн суудалд тэрийн залхуу нь хүрсэн янзтай ярилцаж, танхимын гол дунд ердөө хоёрхон хүн ресторанаас сонсогдох жааз хөгжмийн аяар румба бүжиг аятайхан бүжиглэж харагдав. Хүмүүсийн толгой дээгүүр тамхины цэнхэр утаа суунаглаж янжуурын аятайхан үнэр сэнгэнэнэ. 

	Түрүүнд ресторанд ширтээд байсан улс бүлээн харцаар ажиглах агаад Ирина Бимби хоёр хүнгүй нэг ширээнд ирж суулаа. Энэ хоёрыг хэн ч харваас сайхан тохирсон хос байв. Бимби прери-аустерн захиалаад, янжуур гаргаж асаав. 

	— Ийм эрт прери-аустерн захиж байгааг бодвол зэгсэн их балгажээ дээ гэх эмэгтэй хүний хөгжөөнтэй дуу ар талд сонсогдов. 

	Бимби инээмсэглэн, Ирина ичингүйрэн эргэж харав. Хажуугийн ширээнд Хайльборн, бор царайт бүсгүй хоёр сууж байсанд. Бимби, 

	— Өнөөдөр оюутны баяр шүү дээ гэж тайлбарлав. 

	Герман хүн уйтгарласан янзтай муухан инээмсэглэн Ирина руу гөлөрнө.

	Зара хааш яашхнаар, 

	— Чи анагаахад суралцдаг уу? гэж асуув.

	— Тийм ээ.

	Зара харин цааш яриа өдөөсөнгүй. Энэ үеэр тэр хоёрын ширээ рүү ялимгүй буурал сууж яваа өндөр туранхай хүн хүрч ирлээ. Энэ хүний байр байдал яг энэ гуанзны эзэн хүн гэмээр тайван чөлөөтэй ажээ. Аанай бас саарал хувцастай тэр хүнийг дэргэдээ ирэхэд нь Зара герман хэлээр

	— Лихтенфельд та энэ шөнийг хоосон өнгөрүүлэх шив дээ? гэвэл, герман хүн хоол зөөгч рүү хайнгууд зангаж, 

	— Гэхдээ би өдрийг хоолтой өнгөрөөсөн хүн гэв. 

	— Яаж тэр вэ? хэмээн Хайльборн сонирхов. 

	— Эзэн маань Чамкори руу яваад өгсөн. Прайбиш бид хоёр гөрөө хийлээ. 

	Лихтенфельд танхимд байгаа улсыг ихэмсэг, эгдүүтэй харцаар эргэж тойруулан харж байснаа Иринаг харангуутаа хэсэг гөлөрч, тэгснээ түргэн түргэн анивчиж, 

	— Ээ, чинь юун бүсгүй вэ? хэмээн шалмаг асуув. 

	Зараг дал мөрөө хавчин, 

	— Огт танихгүй юм гэхэд Хайльборн, 

	— Танд аятайхан санагдаж байна уу? гэсэнд, Лихтенфельд ганц нүдний саравч хийснээ доор нь буцаан авч, сэтгэл сэргэсэн янзтайгаар,

	— Ёстой л ангийн дагина гэдэг чинь энэ байна даа? гэснээ, түргэн эргэж, хоол зөөгчийг дуудан, 

	— Вермут авчир! гэж ширүүн тушаав. 

	Ирина харин өөрийн нь тухай ийнхүү яриа болж байгааг мэдсэнгүй. Тэрээр танхимын тэртээ гүн рүү гөлрөх агаад тэнд Борисыг булааж авсан нөгөө хүүхэн нимбэгийн ундаа гуурсаар сороод сууж байлаа. Зэвхий цайвар үс гэзэгтэй, бүрхэг өдрийн тэнгэр шиг гунигтай бор саарал нүдтэй, гандсан цэцэг шиг өнгөгүй уруултай, цаанаа л нэг цог жавхаа өнгө зүсгүй залуухан тэр эмэгтэй хажуугийнхаа хүнтэй юм ярина. Нүүр царайнд нь будаг шунх огт хүрсэнгүй. Ийнхүү нүүр биеийн сайхныг бодож оо энгэсэг хэрэглээгүй, үс гэзгээ жирийн нэг аятайхан янзалсан, ямар ч илүү дутуу юм унжуулж санжуулаагүй хувцасласан энэ бүгд нь хүүхнийг танхимд сууж буй авгай хүүхнүүд дотор ганцаарыг нь нэг л нүдэнд дулаахан харагдуулна. Гайхмаар хэдий боловч Ирина энэ хүүхнийг үзэн ядаж чадахгүйгээ мэдлээ. Түүнээс гадна бас цонхигор цагаан царайтай хөөрхий энэ бүсгүй ч миний сэтгэл санаа ямар учраас яаж үймэрч байгааг мэдэхгүй, намайг үзэн ядах үндэс байхгүй гэж бас ухаарлаа. Мариягийн нэг талд хар хөх шевиот даавуун костюмтай Борис, нөгөө талд нь Мариягийн эцгийг хөдөө гадаагаар дандаа дагаж явдаг, буурал халимагтай өндөр сайхан эр сууж байв. Моодны гоё сайхан хувцас хунартай хүн гэж хэн ямар хүнийг хэлдгийг Ирина энэ орой ялгаж мэддэг боллоо. Костов ч гэсэн Бимби, Хайльборн, Лихтенфельд гурвын нэг адил тун цайвар өнгийн костюм өмсжээ. 

	Ингэж байтал Ирина Борис хоёрын харц мөргөлдөв. Борис ёсорхог хайнгуудхан мэхийв. Ирина ч тиймэрхүүгээр толгой дохив. 

	Бимби гэнэт дэмий яриагаа тасалж, гайхсан янзтайгаар, 

	— «Никотиан» пүүсийн шинэ мэргэжилтнийг чи яаж таньдаг болсон юм бэ? гэж асуув.

	— Бид хоёр нэг нутгийнх. 

	— Чи тэгээд түрүүний надад хэлэхгүй яасан юм бэ?

	— Хэлбэл зохих байсан юм уу...

	— Чи тэгээд сайн таних уу?

	— Сайн танихгүй. Сайн таньдаг бол юу гэж хэмээн Ирина хүйтнээр асуув. 

	— Зүгээр л асууж байна. Та хоёр яаж танилцсан юм бэ?

	— Гимназид хамт сурч байсан юм. 

	— Чамайг лав эргүүлдэг байсан байх л даа... 

	— Чи согтоод, дэмий юм ярьж гарлаа-

	Бимбийн сэтгэл хөдөлж, уур нь хүрч буй бололтой, Борис руу нүдээ онийлгон хорсолтой харна. Түүний энэ харцанд нэн хүч чадалтай нэгэндээ атаархаж байгаа хавьгүй дорой зэрлэг араатны шинж байдал илт байлаа. Ирина тэгэхэд нь даажигнан

	— Намайг эргүүлдэг байсныг нь чи яаж мэдэж байгаа юм бэ? гэж асуусанд, Бимби хорсолтойгоор, 

	— Хүүхэн эргүүлэхдээ тун авьяастай эр гэнэ билээ. Түүх намтрыг нь би бас сайн мэднэ. Тамхины агуулахад жирийн нэг муу ажилчин байхдаа бусдын ул шагайдаг, хүүхнүүдийг ер зүгээр байлгадаггүй байсан юм. Марияг өдөр болгон амдаж тоссоор байгаад аргадаа оруулсан гэдэг юм... Ховор гэхэд хачин ховор эд дээ!.. Эцэг нь гэж нэг хүн амьтны доог болсон ухаан дутуу багш, эх нь гэж хөөрхий, хүн амьтнаас бяслаг гуйж явдаг байсан юм гэхэд нь Ирина зэвүүцэн, 

	— Энэ чинь цөм худлаа гэв. 

	— Улс ингэж ярилцдаг юм чинь

	— Атаархаж ядсандаа л тэр байхгүй юу. Эцэг нь одоо гимназийн захирал, эх нь гэвэл нэг аятайхан авгай бий.

	— Тэгвэл Марияг юугаараа татсан эр гэж чи бодож байна?

	— Мэдэхгүй. Хоёр биедээ хайр сэтгэлтэй юм байлгүй дээ. 

	Бимби эгдүүтэйгээр, 

	— Хайр сэтгэлтэй гэнэ ээ!.. Цаадах чинь хүүхнүүдийн толгойг эргүүлж аминыхаа тусын тулд аятайхан ашиглахаа мэддэг эр. Тиймгүй бол жирийн нэг муу бичээч байснаа хорин дөрвөн цагийн дотор пүүсийн ерөнхий мэргэжилтний туслагч болчихсоныг нь юугаар тайлбарлах вэ? гэнэ. 

	— Авьяас чадвар сайтай, айхавтар няхуур хүн л дээ. 

	— Улсын ярилцах нь үе үе ухаан жолоогүй загнаж пүүсээ баллах шахдаг гэнэ... Пьер аав ийм юмтай холболдож тун сүрхий алдаа хийсэн хүн дээ. 

	— Тэр ч юу бол. Харин чи түүнд их муу хүн юм аа даа? гэж Иринаг асуухад, Бимби илэн далангүй, 

	— Би бүүр тэвчиж чаддаггүй юм. Зэгсэн их ашиг олох байсан нэг хэлэлцээрийг минь баллаж орхисон юм. «Никотиан» пүүс гадаадынхныг ганцыг нь урдуураа гаргахаа больж жижиг пүүс худалдаачдыг балладаг болоод байна. «Никотиан» пүүс үү, ёстой бүүр хамаг байдаг олз ашгийг ганцаараа хамж, хүн амьтныг баллаж байгаа дээрэмчдийн үүр... гэж үг алдав. 

	Ирина инээмсэглэв. Бимби олз ашиг багатай болсондоо болоод коммунистуудын цаг ямагт ярьдаг хэлдэг үнэнийг дэлгэв. Томоохон пүүсүүдийн талаар Чингис ч яг л ингэж ярьдаг билээ. 

	Бимби уурлаж, 

	— Юундаа ингэж инээд чинь хүрээд байгаа юм бэ? гэж асуув. 

	— Чиний саяны хэлдэг «дээрэмчдийн үүр» гэдэг үгнээс чинь болоод, 

	Бимби Иринагийн хэлсэнд нэг их итгэсэнгүй, харин танхимын мухарт сууж байгаа тэр гэнэт таргалсан амьтан л Иринагийн нүдний өмнө нэр сүрийг минь дарж байна гэж боджээ. Тэрээр прери-аустерн уугаад сэргэх бүү хэл улам согтож, ялих шалихгүй юманд уурлаж уцаарладаг болов. Иринад холимог аятайхан санагдав. 

	Бимби омог бардмаар

	— Тэр мууд гайгүй нэг үзүүлээд өгнө өө! гэнэ. 

	— Хэнд?

	— Тэр сууж байгаа нэг муу юманд

	— Яаж үзүүлэх гэж байгааг чинь бодоод олохгүй байна. 

	Бимби арчаагүй нүдээ чавчирч байснаа худалдааныхан дотор ямаршуу мэдлэг чадвартай хүн болохоо мэдүүлэх гэж шийдэв. Прери-аустерн бүүр олон таван үгтэй болгожээ. 

	Хүч чадалдаа эрдэж улам ч согтсон Бимби ингэж тайлбарлав. 

	— Яаж гэнэ ээ?.. Ингэж «Никотиан» пүүс Германы папирос тамхины үйлдвэрийг бараг ганцаараа тамхиараа хангана гэж бодож байна... Харин одоо чадахаас өнгөрсөн. Кршиванек гэгч австри хүний байгуулж байгаа компани ганцаараа хангана. Энэ кампанид би ч гэсэн элссэн.

	Бимби саяны нь үг Иринад хэрхэн нөлөөлснийг үзээд бах нь ханаж, цааш ингэж ярив. 

	— Кршиванек бол Дитрих авхайн дотнын хүн, тэгээд бас германы шинэ засгийн газрын сайд Бромбергийн хүргэн байгаа юм... Ойлгож байна уу? Германы папирос тамхины концерн үг дуугүй Кршиванекийн компанийн тамхийг авна. Одоо зөвхөн Софияд сууж байгаа тэр үйлдвэрийн төлөөлөгчдийн газрын гурван мануухайг аргалах ажил үлдээд байна. Тэр гурав бага Барутчиевийн пүүс, «Никотиан» хоёрын аль нэгийг гээд байгаа юм. Нэг мануухай нь ч бидний гарт ороод байгаа хэрэг л дээ. 

	— Хэн түүнийг аргалаа вэ?

	— Хажуугийн ширээнд сууж байгаа, түрүүний надтай юм ярилцсан хүүхэн. 

	Ирина үнэхээр хөгжилтэй болж, 

	— Догь, догь... Тэгээд нөгөө хоёрыг нь яах хэрэг вэ? гэж сонирхов. 

	— Тэр хоёр яах вэ. Нэгэнд нь бид дахиад ам ангайж зүрхлэхгүй болгохоор аятайхан юм бэлдээд байна, нөгөө нь хөөрхий Берлинээс тушаал хүлээж авмагцаа л бидэнд ёслоод эхэлнэ... Одоо чи ойлгож байна уу? «Никотиан» пүүсийн энэ муу онгироо юм амаа ангайгаад үлдэхээ үзнэ ээ. 

	— «Гарт орчхоод» байгаа нь хажуугийн ширээнд сууж байгаа тэр хүн биш биз дээ?

	— Мөн. Чамайг өрөөсөн нүдний саравч хийж байгаад л харсан тэр хүн чинь... Лихтенфельд барон гэгч.

	— Намайг бүжиглэе гэж урих юм биш байгаа даа, яана аа?.. 

	Иринаг хэлэх гэснээ гүйцээгээгүй байтал ялимгүй буурал сууж яваа халимагтай, өндөр ганган эр суудлаасаа босож, ширээний нь хажууд ирээд ёсорхгоор мэхийв. 

	Энэ үеэр «Никотиан» пүүсийн хэд явахаар болсон боловч Костов тэднийг жаахан азна гэж дохив. Тэрээр Зара, Бимби хоёр луу хараад сууж байсан учир барон Лихтенфельдийг Иринагийн өмнө очиж мэхийхийг харжээ. Костов тэгээд, 

	— Аятайхан хэрэг байна даа?.. Барон очиж танай нутгийн бүсгүйг бүжигт урьсан чинь цаадах нь боссонгүй. Хараач та минь, Лихтенфельд мод шиг болчихсон, улс амьтан ширтээд байна. Гайхалтай үзэгдэл байна даа!.. За тэр хамт яваа хар хүү нь Лихтенфельдийг хүүхэнтэйгээ сая нэг юм танилцуулж, ширээндээ суулгах гэж урьж байна. Манай Зара огт хэнэггүй царайлаад л сууна даа... Ганц болдог хэрэг гэнэ. 

	Мария хайрцагтай янжуураасаа нэгийг авч зуух зуураа, 

	— Ер нь тун сайхан хүүхэн байна шүү!.. гэв. 

	Костов чүдэнз зуран барих зуураа, 

	— Ер бишийн сайхан амьтан байна!.. гэж зөвшөөрөөд, — Харин энэ хамт яваа хар юм нь уу, ёстой өөдгүй амьтан... Кршиванек, энэ хоёр салахаа больчхоод байгаа юм. Ёстой ч таарсан таар шуудайнууд даа гэхэд нь Борис гэнэт хажуугаас:

	— Энэ чинь нөгөө италийнханд баахан тамхи худалдах гэж санаархсан эр биш үү? гэж асуугаад, Костовыг, 

	— Дүрээрээ мөн. Тэр тамхийг нь сүүлд нь Зар Торосянаар дамжуулж францын худалдааны газар шилжүүлээгүй юу гэхэд

	— Тэгвэл эд чинь холбоо сүлбээтэй улс байх нь л дээ гэв. 

	— Яриангүй сүлбээтэй. Одоо бас Лихтенфельд сүлбэлдчихээд байна. Зарад нэг их найдсаны хэрэггүй гэж зөвлөх байна. 

	— Зараг бид сөргүүлж баллахдаа ашиглана. 

	— Яаж тэр вэ?

	Борис дуугарсангүй хажуугийн хоёр нь шивгэнэх шахан ярилцаж байсан учир Мария бараг юү ч сонссонгүй. Костовыг Зара гэж хэлэхийг нь л дөнгөж сонсоод уур нь хүрч зэмлэнгүйгээр, 

	— Та нар ер нь хөөрхий энэ нэг муу бүсгүйг хэзээ амар заяа үзүүлэх улс вэ? гэж асуухад нь Костов:

	— Бид яасан ч юмгүй, өөрөө л салахгүй байна. Германы элчнийхнээс худлаа мэдээ авчирч бидэнд худалддаг юм гэв. 

	Мария инээд алдан

	— Лихтенфельдийг өнөө орой энд ирнэ гэдгийг та нар ердөө л ингэж мэдсэн улс уу... Яасан инээдтэй хэрэг вэ? гэнэ. 

	Мария дахин тайван, уурласан янзгүй инээв. Худалдааны тагнуулын ажилд эмэгтэй хүнийг хэчнээн муу муухайгаар ашигладгийг бодоход л түүний уур хүрнэ.

	Хэн хэн нь дуу шуугүй болов. Костов, Лихтенфельд, Кршиванекийн түнш хоёртой дахиад холимог ууж суугаа Ирина руу талимааран ширтэнэ. Ерөнхий мэргэжилтэн энэ бүсгүйг хараад л суугаад байх сан гэж бодно. Энэ бүсгүйн нүүр царай цаанаас л нэг цог жавхаатай, сайхан харагдах агаад түүний сэтгэл зүрхийг хөндөж, гуниг, тачаангуй хүсэл, хүсээд хүсээд сачий үл хүрэх харамсал төрүүлэн санаа бодолд нь шингэж үлдэв. Мария энэ завсар өтний ногоон батгана шиг санаанаас салж өгөхгүй шал дэмий, тэнэг хардлагатай ана мана үзэлцэж байлаа. Ухаан санаанаасаа үлдэн хөөх гэж хичээвч үл чадна. Борис толгойн орой дээрх сүм, үнсэлцэж сураагүй халуун бүлээн уруулд анх удаа хүрснээ дурсан бодно. «Никотиан» пүүсийг өөрийнх нь болгосон эхнэр лүүгээ хараад, энэ бодлоос ангижиръя гэж санасан боловч чадсангүй. Мариягийн уруул бол жимбэгэр, нимгэн, хүйтэн билээ...

	Костов Чамкорид хамт хэдэн өдөр өнгөрөөх гэх шийдсэн жүжигчин хүүхнээ дурсан санаж, уйтгар гунигаасаа сая нэг салав. Мария хоёр жил амар тайван аз жаргалтай амьдарч байгаагаа бодоод шал дэмий хардлагаа мартагнав. Борис харин Германы папирос тамхины үйлдвэрийг эрхэндээ оруулах талаар улайран бодож, сүмийн тухай тэр даруй мартав. 

	Гэлээ ч гэсэн тэр гурав гуанзнаас гарангуут хэн хэн нь нэг л хачин эвгүй байдалд оров. Юун гэвэл Ирина ус руу хаясан чулуу шиг ухаан бодлыг нь оройжингоо үймрүүлжээ. 

	Мария машинд орсон хойноо Борист

	— Сая би бага сага юм үзлээ. Чи хагас цагийн дотор гурван том хундага коньяк ууж орхисон шүү. Урьд огт ингэдэггүй сэн гэв. Борис тэгэхэд нь хааш яашхан, 

	— Ядраад байна гэв. 

	— Кршиванект уур чинь хүрээд тэр үү? гэхэд Борис, 

	— Үгүй... Ядраад л тэр. Энэ бүх явдалд миний санаа огт зовохгүй байна. Хамаг юм фон Гайераас л шалтгаална. Харин яах юу хийхээ би мэдэж байна гэнэ.

	Лихтенфельд машинаараа Ирина, Бимби хоёрыг гэр гэрт нь хүргэж өгөв. Хамт явсан хоёрын хэн нь ч дахиад уулзана гэсэн үг Иринагаас дуулсангүй хоцров. Ирина холимог уусаар байгаад толгой нь даагдахгүй болж эцэж ядраад уйтгар гунигт автагдан өрөөндөө орлоо. 

	Цас орсоор л гудамжаар ганц ч хүн үл үзэгдэнэ. Лихтенфельд Боянд байдаг нэг зуслан руу давхив. Хүн амьтангүй замд гарч машинаа зогсоогоод, байдгаараа бөөлжив.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Царвул — тариачны дурсан шаахай




	[←2]
	 Налыма — модон шаахай




	[←3]
	 Эрх чөлөө олгогч Эзэн хаан — Болгарчууд туркийн дарлалаас өөрсдийг нь чөлөөлсөн оросын гуравдугаар Александр хааныг ингэж нэрлэдэг. Энэ талбай нь одоо Оросын гэдэг нэртэй юм




	[←4]
	 Редингот — Ар хормой нь урт хувцас (орч.)




	[←5]
	 Фашизмыг эсэргүүцсэн 1923 оны ард түмний бослого. Энэ бослогыг Цанковын харгис засгийн газар хатуу ширүүнээр даржээ.




	[←6]
	 Моникс — ширээний тоглоом, нэг ёсондоо биллиардыг хэлдэг




	[←7]
	 Табло — Шоо орхих тоглоом. Манайхны шагайгаар морь уралдуулах тоглоомтой төстэй (орч.)




	[←8]
	 Гювеч — Ногоо хачиртай жигнэсэн мах




	[←9]
	 Ваниль — Өмнөд америкт ургадаг бөгөөд хоолонд амтлагийн зүйл болгож хэрэглэдэг ургамал. (Орч.)




	[←10]
	 Эгейн тэнгисийг болгарчууд Цагаан далай гэж нэрлэдэг (Орч.)




	[←11]
	 Болгарт социал-демократ нам 1891 онд байгуулагдсан юм. Тус нам 1903 онд «өргөн социалистууд», «нягт социалистууд» буюу «нягтчууд» гэдэг хоёр бүлэг болон хагарлаа. Жижиг хөрөнгөтний меньшевик байр суурь баримтлагч «өргөн социалистуудын» эсрэг зогссон «нягтчууд» ажилчин ангийн хувьсгалт, марксч намын үндсийг тавьсан юм. 1919 оны тавдугаар сард «нягтчуудын» намыг Болгарын Коммунист нам болгон өөрчилсөн билээ.




	[←12]
	 Цанковын засгийн газрын ардчиллын эсрэг хууль. 1924 оны дөрөвдүгээр сард баталсан энэхүү хуулиар коммунист нам, ажилчдын үйлдвэрчний эвлэлүүдийг хууль ёсны бус байгууллага гэж зарлажээ




	[←13]
	 Ремсист — Ремс (Ажилчин залуучуудын эвлэл)-ийн гишүүн




	[←14]
	 Гадаадад дүрвэн гарсан Болгарын коммунистуудын энэ байгууллага явцуурхах үзлийн эсрэг ажилчны хөдөлгөөний эв нэгдлийн Ленинч зарчмыг хамгаалан Г. Димитровын удирдлагын дор тэмцэж байсан юм




	[←15]
	 Пастал — тамхины багц навч. «Өргөн пастал» гэдэг нь тамхийг машин хэрэглэхгүй, гараар ялгаж, боловсруулдаг арга




	[←16]
	 Базар — мастерын ажлын байр




	[←17]
	 «Авхайчуулын гэрийн сэтгүүл» гэдэг зураг хөрөгтэй англи сэтгүүл




	[←18]
	 Софиягаас далаад километрийн зайтайд орших амралтын газар




	[←19]
	 Тонг — Тамхи боловсруулах нарийн арга. Энэ арга нь тамхины навчийг багцалж хураахгүйгээр, зэрэг дугаараар нь тусгай дугуйтай хайрцагт хийж ялгагч нарт хуваарилж өгдгөөрөө ердийн өргөн пастал аргаас ялгаатай юм. Хайрцаг дүүрэхэд доторх навч нь тусгай хоолойгоор гүйж, доод давхарт байрлуулсан машинд орж шороо тоос, хог новшноосоо цэвэрлэгдэнэ. Үүний дараа л баглагч нар хэсэг хэсгээр нь баглана. Уг арга нь ажилчдын тоог цөөрүүлэх боломж олгох байлаа.




	[←20]
	 Покер — мөрийтэй тоглодог нэг төрлийн хөзөр




	[←21]
	 Ромын иргэн (Латин)




	[←22]
	 Еврей овогтны шашны толгойлогч




	[←23]
	 Италийн хөгжмийн сонгодог зохиолч Жузеффе Вердийн дуурь (орч.).




	[←24]
	 Оюутнуудын үндэсхэрхэгч байгууллага




	[←25]
	 Болгарын Газар тариалангийн Ардын Холбоо - Тариачдын эрх ашгийг хамгаалагч улс төрийн нам. Гучаад оны үед харгис үзэлтнүүдийн удирдлагад байсан бөгөөд жирийн олон гишүүд нь коммунистуудтай хамтран ажилладаг удаа цөөнгүй байжээ.




	[←26]
	 Болгарын эртний хаадын нэр




	[←27]
	 Хыш — Сайн эр гэсэн үг

